
Роман, повестәр, хикәйәләр, пьесалар

Йәшлек дуҫтарыма.

Солтанов Йыһат.
Әҫәрҙәр ун дүрт томда. Йәшлек тураһында йыр. Өфө: Китап, 2005. – 531 бит, яҡынса 43 табаҡ.

Авторҙың был китабына шул исемдәге романы, төрлө йылдарҙа яҙылған повесть, хикәйәләр һәм сәхнә әҫәрҙәре тупланған.


Билдәле ҡәләм эйәһенең прозаһы үҙенең юғары художество кимәле, ваҡиғаларының тормошсан дөрөҫлөгө, күркәм хикәйәтләү теле, геройҙарының романтик кисерештәре менән күңелде зауыҡландыра.
РОМАН

********

***

*
ЙӘШЛЕК ТУРАһЫНДА ЙЫР

(Заһит Сулпановтың тормошо)

Беренсе китап
Әҫәрҙең яҙылыу тарихынан


Үҙ ваҡытында донъяға сыҡмай тороп ҡалған әҫәрҙәрем араһынан тәүге романымды алып, матбуғатҡа тәҡдим итергә булдым. Ғәмәлдә ул саҡ ҡына әҙәбиләштерелгән автобиографик әйбер — йәшлегендә паспорты буйынса Зиһат Солтанов тип йөрөтөлгән Йыһат-фәҡирегеҙҙең тәржемәи хәлелер (исем-фамилияһы ғына Заһит Сулпановҡа үҙгәртелгән).


Ҡулъяҙманың аҙаҡҡы битендә ошондай аңлатма бар: “Был (һуңғы) бүлектең икенсе яртыһы бөгөн, йәғни 11 март, 1961 йыл Һунарсы ауылында тамам. Ә романдың тәүге бүлектәре 1957 йылдың яҙында йәмле Һаҡмар буйҙарында тыуған ауылым Сәнкем-Биктимерҙә яҙыла башлап, 1958 — 1961 йылдар араһында ижадыма ваҡыт булмау сәбәпле, ҡаралама хәлендә “туңып” ятҡайны. Бына быйыл аҡҡа күсерә башланым.

Зиһат Солтанов.

Һунарсы, 11.03.1961 йыл”.


Һәм бына шул шөғөлөм тураһында “Ағиҙел” журналы редакцияһына атҡарған хатым:

Һаумы, Әсғәт
 ағай!


24.01.1962 йыл яҙған хатыңды алдым. Быға тиклем ҡулъяҙмаларҙы, юғалыуынан ҡурҡып, почтаға һалмай йөрөгәйнем. Ну, Бог с ними! Юғалмаҫҡа тейештәр. Иртәгә үк бандероль менән оҙатам.


Түбәндәге әйберҙәр:


1. “Йәшлек тураһында йыр” (роман);


2. “Хеҙмәт” (повесть);


3. “Ер аҙығы” (комедия);


4. “Көрәш дауам итә” (пьеса);


5. “Йөрәк һыҙлай” (хикәйә);


6. “Яғымһыҙ кеше йылмая” (хикәйә);


7. Кескәйҙәр өсөн 2 бәләкәс хикәйә (“Бәпкә һәм малайҙар”, “Ҡараҡ бесәй”).


Роман һәм повесть — яҙылып бөтмәгәндәр; әгәр рәт сыҡһа, мин уларҙы ҡыҫҡа арала тамамлап өлгөртәсәкмен. Повестә һуңғы йылдарҙағы колхоз тормошон — үҫеүгә ҡамасаулаған етешһеҙлектәрҙе күрһәтәм. Колхозсылар ҡыйынлыҡты йырып сығасаҡ.


Роман иһә бер йәш кешенең тормошон һүрәтләй; бик күп ауырлыҡтар, һынауҙар аша үткәндә лә, уның ысын Кеше булып ҡалыуы күрһәтелә. Геройымды мин ауыр, яуаплы, ҡурҡыныслы хәрби диңгеҙ флоты аша үткәрәсәкмен; хеҙмәтен бөтөрөп ҡайтҡас та ул ҡатмарлы тормош мәктәбе үтәсәк, сынығасаҡ.


Шулай пландар...


Әгәр роман менән повесть, ярым-ярты хәлдә булыуҙарына ла ҡарамаҫтан, минең нимә һөйләп бирергә теләүемде һеҙҙәргә (ҡәләмдәштәргә) аҙыраҡ аңлатһа, йылы ҡараш ҡаҙанһа, бәхетле булыр инеем: ҡанатланып, ослап та ҡуйыр инем.


Ҡулъяҙмаларҙы алыу менән үк хәбәр ит, ағай. Көтәсәкмен.


Бөтәгеҙгә, бөтәгеҙгә ялҡынлы сәләмдәр ебәрәм, уңыштар теләйем.

Зиһат Солтанов.

02.02.1962 йыл.


Хәҙер хәтерләүемсә, Башҡортостан Яҙыусылар берлегенән, йәш әҙиптәрҙең шул уҡ йылда буласаҡ семинарында тикшереү өсөн, әҫәрҙәремде һорап хат килгәс, бер килке шиғырҙарымды һәм “Үткән йылдар моңо” исемле шиғри романымды, шулай уҡ баяғы “Хеҙмәт” тигән повесем менән хикәйәләремде ебәрҙем; романымдың һуңғы ваҡытта тулыһынса аҡҡа күсереп бөткән беренсе киҫәген иһә, һынамаҡ өсөн утыҙ битлек өҙөгөн генә тәҡдим итеү менән сикләнеп, уның хаҡында семинар хөкөмөн белгәнгәсә ҡалдырыбыраҡ торҙом.


Алғандар, һәм шул йылдың йәйендә үткәреләсәк баяғы семинар комиссияһына тапшырғандар. Көнө еткәс, Өфөлә семинарҙың проза секцияһында үҙем тыңлап ултырҙым, әммә һөҙөмтәһе ҡыуаныслы булманы: дөйөмләштереп әйткәндә, автор проза әҫәрҙәрендә социалистик реализм ҡанундарынан тайпылған, яҡты совет ысынбарлығын ҡара итеп кенә күрә, тигәнерәк баһа бирҙеләр. Шул сәбәпле романымды тәҡдим итеүҙән һәм дауамын яҙыуҙан төңөлдөм — архивымда “ҡаҡланып” ҡалды...


Ул әҫәрҙең барлыҡ биш (аҙаҡ алты итеп үҙгәрткәнмен) бүлектәренең дә ысынлап та 1957 — 1958 йылдар араһында яҙылып бөткәнлеген дәлилләүсе документ һаҡланып ҡалған (датаһына иғтибар итегеҙ):

[image: image3.jpg]e pe 4






Зиһат туған!


Хатыңды алдым — рәхмәт. Романыңдың биш бүлеген дә ебәр әле. Журналда булмаһа ла, гәзиттәрҙә, радиола файҙаланып булыр, бәлки...


Эш күп булыуға ҡарамаҫтан, һиңә ҡулдан килгәнсә ярҙам итергә әҙер — романыңды күсереп ебәр.


Эшеңдә уңыштар теләп, Әсғәт Мирзаһитов. 04.01.1958.


Күренеүенсә, өлкән ҡәләмдәштең был сәләм хаты өҫтәге минең хаттан күпкә элегерәк яҙылған.


Ярты быуат ваҡыт үтеп китһә лә, унан һуң күпме тәжрибә туплаһам да, үҙемә ҡалһа әҫәр һаман да уҡымлы, ҡыҙыҡ булып күренде. Уҡып ҡарағыҙ.

Йыһат Солтанов.

03.02.2005.

1. Теләктең уяныуы

Мин тыуғанда Бөйөк Октябрь революцияһы еңгән булған инде күптән, “Аврора” крейсеры пушкаларының гөрөлтөһө тарих биттәренә яҙылып, данлы карап үҙе, гранит ярға бәйләп ҡуйылған килеш, Неваның һорғолт тулҡындары өҫтөндә һәлмәк кенә сайҡалып, тыныс торған. Нэп дәүере, емерек промышленносте аяҡҡа баҫтырыуҙар — бөтәһе героик тарих булып тороп ҡалған. Хатта ер тетрәтеп ауылға беренсе трактор килеп инеүен һәм салғыйҙары аҫтына обрез ҡыҫтырып йөрөгән уҫал кулак-мулактарҙы ла күрергә тура килмәне миңә. Колхоз төҙөлөп, инде шаҡтай нығынырға ла өлгөргән, ауылдың байҙары һәм муллалары йыраҡ Себергә һөрөп ебәрелгәндәр, иҫке тормош иҫтәлеге булып, манараһы ҡыйшайған серек мәсет кенә ултырған ауылда. Шуға күрә, аҙыраҡ буйға күтәрелеп, ҡарттар әйтмешләй, “танауым еҫ тоя башлағас”, мин, әлбиттә, көнлөкләп байға ураҡ урыу, мулланан “уртағына” ер алыу, йәки яҙғыһын сабынлыҡ бүлгән саҡтарҙа ауыл халҡының ҡанға батып һуғышыуы кеүек элекке ауыл өсөн тәбиғи хәлдәрҙе хатта башыма килтереп тә ҡараманым.


Мин атаһыҙ үҫтем. Йәшем икенсе менән барғанда уҡ атайым үлеп китте һәм беҙ әсәйем менән икәү генә тороп ҡалдыҡ. Боронғо заман булһа, ҡара ярлылыҡта ун йәшемесә ыштанһыҙ йөрөп үҫергә, ә ыштан кейгәс тә, ғаиләнең туйҙырыусыһына әүерелеп, һуҡа артынан һупайларға, йәки көтөү көтөргә тейеш инем. Ләкин беҙҙең бәхеттән революция һеперткеһе байғураларҙы илдән мәңгелеккә һепереп түккән дә йылы Ҡояш ябай хеҙмәт халҡы өсөн генә яҡтырта башлағайны. Мин, атаһыҙ ҡалһам да, етем булманым, күңелемде һис ҡасан да кәмһенеү тойғолары ҡыйырһытманы. Сөнки бөтәбеҙ өсөн дә атай булып һөйөклө ватандың хәстәрлеге иркәләй ине.


Донъя минең сабый күңелемде тәү башлап үҙенең яғымлы яҡтары менән таныштырҙы. Тирә-яғыма сикһеҙ ғәжәпләнеп, ҙур асылған күҙҙәр менән ҡарайым, аҙым һайын мине көтөлмәгән , яңылыҡтар һағалай һәм көндәлек һәр асышым миңә яңынан-яңы шатлыҡтар килтерә ине. Минең өсөн, таң-иртәнән тороп, ҡыҙарып ҡалҡҡан Ҡояшты беренсе тапыр күреү, йәки, дуҫтарым менән бер ни белмәй уйнап йөрөй торғас, уйламаҫтан, һыуалғысҡа килеп сығып, ҡомло ярға иңкәйеп ятҡан килеш, туйғансы тәмле йылға һыуын эсеү әйтеп бөткөһөҙ ҙур бәхет булып, бөтә донъя шундай ләззәтле минуттарға ғына төрөнгән кеүек, күпме генә шатланһаң да, рәхәтләнһәң дә, ул иртәгә лә, береһе көнгә лә, икенсе йылға ла, өсөнсө йылға ла оҙон-оҙаҡ ғүмерҙең буйынан-буйынаса һаман шулай булыр, һаман шатлыҡтар ҡалмай уратып йөрөрҙәр төҫлө ине...


Әсәйем ҡағытманы, ҡыҫманы, теләктәремә юл ҡуйҙы. Таҙа, ыҡсым кейем кейеп йөрөнөм, шкафтағы шәкәр, тәм-томдар үҙ намыҫым ҡарамағыма тапшырылғайны. Әгәр бер-берәй яңылышлыҡ эшләһәм, әсәйем, бүтәндәр кеүек, “сыбыҡ һабағы” биреп өйрәтмәне, үҙенең аңлайышлы, ышаныслы тыныс һүҙҙәре менән генә лә мине сикһеҙ үкенергә, тәүбәгә ҡайтырға мәжбүр итә ине. Яҡшы баҡсасының баҡсаһында, сүптәрен утап, наҙлап үҫтерелгән гөл кеүек ҡайғы белмәй йәшәнем ул дәүерҙә.


Әсәйемдең нисек китап яратыуын, ҡышҡы оҙон кисәләрҙә, көндәлек оҙаҡ хеҙмәттәрҙән арынғас, һүрән быҫҡып янған етеле шәм яҡтыһында ултырып, ҡалын-ҡалын томдар аҡтарыуын хәтерләйем. Йыш ҡына ул миңә лә ҡысҡырып уҡып ебәрә ине. Әлбиттә, ғәжәпләнеп шып-шым ултырам, “Был ябай ҡағыҙ нисек шундай ҡыҙыҡлы нәмәләр хикәйәләй икән? Нисек уны әсәйем уҡый белә лә, мин белмәйем?”, тип уйланам. Күҙ алдыма китаптағы ҡурҡыныс йыландар, дейеү бәрейҙәре килеп баҫалар, мин батырҙар менән бергә ҡуйы ҡарурмандар араһында уларға ҡаршы һуғышам. Әҫәрләнеп ултыра торғас, сәғәт уҡтарының унға килеп төртөлөүен һиҙмәй ҙә ҡалам, ә сәғәт ун — “уйын вон!” — мин йоҡларға ятыр ваҡыт. Әсәйем, уй-байҙарыма ҡарамай, йылы юрған аҫтына һала мине һәм: “Ҡалғанын иртәгә уҡырбыҙ, йоҡла инде!” — тип, арҡамдан һөйә-һөйә йомдорта күҙҙәремде. Мин тамам тынысланһын өсөн, шәмде лә ҡыҫып ҡуя, бүлмәгә ярым ҡараңғылыҡ тоташа. Әммә хыялым тулҡынланыуҙа дауам итә әле, ул, үҙ белдегенсә, һөйләнеп бөтмәгән әкиәтте дауамлай...


Инде мин китапты йәнле, үҙемә бик кәрәкле нәмә итеп ҡарай башланым. Үҙебеҙҙә булған һәр китаптың ҡиәфәтен танырға өйрәндем, улар минең күҙ алдында, көн дә күргән кешеләрем кеүек үк, теп-тере кәүҙәләнделәр. Тик уларҙы үҙем һөйләтә белмәү генә ныҡ ҡыйынһыта ине.


Һүрәттәре буйынса “уҡый” башланым. Бына береһендә ҡарурман эсенән шырлыҡтар ярып китеп барған ике сәйәхәтсе тураһында бәйән ителә. Бына улар арҡыры ауған ағас олоно буйлап ҡотороҡ тау йылғаһын аша сығалар. Аҫта аҡ күбектәр сәсеп ағын һыу шаулай, алда ла, артта ла ҡурҡыныс урман. Ләкин сәйәхәтселәр һис ҡурҡмай, ышаныслы аҙымдары менән алға баралар, сөнки улар икәү, икәүһе лә тоғро дуҫтар. Улар бының кеүек бик күп ҡыйынлыҡтарҙы үтерҙәр һәм тотҡан ниәттәренә ирешерҙәр кеүек... Мин аҡтарам, аҡтарам ҡалын китапты, ҡомһоҙ ҡарашымды текләп, рәссам тасуирлаған тормош тарихын күҙәтәм. Иң аҙаҡҡы һүрәттә сәйәхәтселәрем кеше торлағына барып еткәндәр, ҡарурмандар һәм уҫал шарлауыҡтар артта тороп ҡалған, күктән ҡыуанып көләс Ҡояш яҡтырта һәм өй эсендәге әйберҙәр ҡунаҡсыллыҡ тойғоһо уяталар, ләкин шатланмай сәйәхәтсе, ул моңһоу, сөнки хәҙер инде улар икәү түгел — бер үҙе генә ҡалған. Тәҙрә быялаһы үтә бәләкәй генә тупраҡ түңе күренә, сәйәхәтсе, тәҙрә яңағына һөйәлеп, башын эйгән килеш ҡарай шул түңгә. Был түңәләс аҫтында уның дуҫҡайы ята, бер ҡашыҡтан ашап ауыр сәфәр үткән һөйөклө юлдашы...


Ҡай саҡ яҡшы һүрәтләү ҙә насар эстәлеккә ҡарағанда тәрәнерәк тойғолар еткерә ала икән уҡыусы күңеленә. һүрәтте мин бүтән уҡыусыларға ҡарағанда яҡшыраҡ төшөнә инем, ахыры, сөнки улар кеүек хәрефтәрҙән түгел, ә күңелемдән уҡый инем әҫәрҙе. Хәтеремдә ныҡ булып ике китап ҡатырғаһындағы һүрәттәр һаҡланып ҡалған. Береһендә ҡушҡайын һүрәте төшөрөлгәйне. Ҡайындың йомшаҡ һалма япраҡлы нескә тәлгәштәре моңайып аҫҡа әүешкәндәр. Ҡайын төбөндә яңғыҙ ҡәбер күренә (бәлки, миңә шулай күренгәндер?). Бер әҙәм, сумаҙанын ергә ҡуйып, башын эйгән хәлдә ҡәбер эргәһендә тора уйланып. Ошо әхүәлде күргәс, һулығып-һулығып илағым килде... Китап биттәрендәге серле яҙыуҙарҙы уҡыу хәлемдән килмәгәнгә нисек үкендем!


Икенсе китапта, яурынына эре тешле ҡул тырмаһы һалып, ауыҙын ҙур асып һөрәнләп барған ғәйрәтле кеше һүрәтләнгәйне. Кешенең артынан осһоҙ-ҡырыйһыҙ халыҡ төркөмө ағыла. Барыһы ла һәнәк-көрәк күтәргәндәр ҙә ҡайҙалыр ашығалар. Улар артында янып ятҡан мейес эсенә оҡшашлы утлы-ҡыҙыллы фон. Кешеләрҙең йөҙҙәре лә утҡа мансылғандай дөрләп бара, әйтерһең, улар бөтәһе бер ҙур янғын эсенән ярып сыҡҡандар (“Беломорканал төҙөүселәр” тип аңлатҡайны әсәйем). Тиҙҙән мин ул китаптарҙы бөтөнләйгә күҙҙән юғалттым (кемдер алып китте) һәм, уҡый-яҙа өйрәнгәс тә, күпме генә эҙләп ҡараһам да, улар миңә осраманылар. Тик күп йылдарҙан һуң ғына иҫемдә ҡалған береһен Өфө китапханаһында табып уҡыным һәм, бала сағымды алдыма ҡайтарып, ысын мәғәнәһендә ләззәтләндем. Сәйфи Ҡудаштың “Ҡушҡайын”ы булып сыҡты был. Сыҙай алмай, шул хисемде “Ағиҙел” редакцияһында түгелдергәс, ундағы ағайҙар ҡаштарын төйөрләндерттеләр ҙә өндәшмәнеләр, мин дә шымдым, сөнки бында Сәйфи Ҡудаш исемен өнәмәүҙәрен аңланым. Ә утлы кешеләр тураһындағы китапты таба алманым...


Йөрөй-тора, китап уҡырға өйрәнеү дәрте минең бөтә нәфесемде биләне. Етенсе йәш менән барғанымда, иҫке тиреҫлек саңында “тракторҙар” менән һабан һөрөп уйнаған әшнәләремде ҡалдырып, өлкәнерәк малайҙар артынан мәктәпкә тәпәйләнем һәм уҡырға килеүемде белдерҙем. Ул заманда беренсе синыфҡа һигеҙ йәше тулғандарҙы ғына алалар ине. Әлбиттә, кире ҡаҡтылар мине. Риза булманым, дәфтәр һәм ҡәләмдәремде тотоп көн дә кешеләр артынан дәрескә йөрөнөм. Ҡылығым роно мөдиренәсә мәғлүм булып, унан махсус рөхсәт килгәс кенә, исемлеккә теркәнеләр мине. Шулай итеп, ысын уҡыусы булып киттем!


Беренсе синыфты уңышлы тамамлағас, беҙ әсәйемдең бер туған энеһе янына Урта Азияға күсеп киттек. Был ваҡытта байтаҡ ҡына китаптарҙы уҡырға өлгөргәйнем инде. Ул мауыҡтырғыс эш минең икенсе тормошома әүерелгәйне. Эскесегә — хәмер, сәйхурға сәй әжәл дарыуы булғандай, мин дә китапһыҙ йәшәй алмай башланым. Уҡыуым менән етәкселек итеүсе булманы, ҡулыма эләккән береһен ҡомһоҙланып һеңдерә бирҙем. Бик күп төндәрҙе, керпек ҡаҡмаҫтан, ниндәй ҙә булһа ҡалын роман эргәһендә үткәрә инем. Уҡып ултыра торғас, ашарға онотҡан саҡтарым да йыш булды. Тиҙҙән, таныш-белештәремдә күренгән башҡортса һәм татарса китаптарҙың береһен-бер ҡуймай уҡып бөтөрҙөм. Был донъяла китапхана тигән нәмә барын белмәй инем әле ул саҡта, ә һатып алырға аҡсам юҡ. Ағайым эш хаҡын самалы ала, әсәйем иһә, ауырыу оләсәмде, мине тәрбиәләүе сәбәпле, эшләй алмай, бер кешенең ҡулына ҡарап торабыҙ, шунлыҡтан ғаилә бюджетына минең ихтыяждарым индерелмәгәйне. Иптәш малайҙарымдың көн һайын ата-әсәләренән аҡсаны, тинләп кенә түгел, хатта берәр, икешәр һумлап та ялбарып алып, конфеткә сабыуҙары ғәжәпләндерә ине мине. Ҡулыма аҡса төшһә, мин, бер нәмәгә лә сарыфламай, туп-тура китап магазинына йүгерер, күптәндән күҙ атып йөрөгән китаптарымдың береһенә эйә булыр инем. Тик бындай бәхеткә ирешергә тура килмәне, сөнки ағайымдан аҡса үтенергә ҡыйыулығым етмәне.


Бер мәртәбә, ағайымдың онотолоп ҡалған ниндәйҙер ҡағыҙын илтергә ҡушып, әсәйем уның эшләгән еренә йүгертте. Шул көн эш хаҡы биргәндәр икән, еңелсә күңеллеләнеп алған ағайым, өйгә алып ҡайтырға ҡушып, айлыҡ получкаһын йомарлатты усыма. Ғүмеремдә был ҡәҙәр күп аҡса тотҡаным юҡ ине, тулҡынланыуҙан ни эшләргә лә белмәнем. Бармаҡтарымды келәшшәләй ныҡ ҡыҫып, юл буйы йүгереп ҡайттым, шыбыр тиргә баттым, шикләнеп, секунд һайын тирә-яғыма ҡарандым. Осраған берәү ҡолата һуғыр ҙа ҡәҙерле аманатты тартып алып ҡасыр һымаҡ тойолдо. Ни булһа ла булды, иҫән-имен еттем ҡайтып.


Ә кисен, ағайым эштән ҡайтып, аҡсаны һанап ҡарағас, күҙҙәрен сөкөрәйтеп миңә бик оҙаҡ текләп торҙо, ғәжәпләнеп:


— Һе! Теүәл! — тип үҙ алдына һөйләнде. Шунан, башымдан һыпырып: — һис юғында бер биш һумын тотонһаң ни булды? — тип өҫтәне.


Баҫҡан урынымда ҡатып ҡалдым. 5 цифры төшөрөлгән күкшелт ҡағыҙ һүрәте күҙ алдарымды томалап, башымды әйләндерҙе. Төҙәлмәҫ үкенестән йөрәгем һыҙланы, ләкин: “Шул биш һумыңды хәҙер бир!” — тип һорау башыма ла килмәне. Хәсрәтемдән тамам иҙелгән хәлдә, моңайып ултыра бирҙем...


Ә бер тапҡыр ысын хазинаға юлыҡтым. Күрше малайы менән гөрөлдәк уйнап йөрөй инек, осраҡлы рәүештә шуларҙың бәҙрәфенә йәшенергә тура килде. Мин унда, ҡатырғаһына еп тағып, сөйгә элеп ҡуйылған ая ҡалынлыҡ ҙур китап күрҙем. Оғоро һымаҡ һәләт кенә асып, тәүге битте ҡараным — илленсе биткәсә йыртылған, элек ҡулда оҙаҡ йөрөүҙән, булһа кәрәк, ҡатырғаһы ла танымаҫ хәлгә етеп туҙған, шунлыҡтан исемен белеү мөмкин дә түгел ине. Шулай ҙа күҙҙәрем шарҙай асылдылар, тамағым ҡороп-кипте. Үҙ-үҙемде белештермәй, ҡиммәтле хазинаны йолоп күлдәк аҫтына йәшерҙем, сүс бәйҙең шыртлап өҙөлөүе генә ҡалды ишетелеп. Ни рәүешле сығып һыҙыуымды, ҡойма аша ырғып төшөүемде хәтерләмәйем. Үҙебеҙҙең фатир баҫҡысы аҫтына инеп ултырғас ҡына, тынысланып хәл йыйҙым.


Ҡояш байып ҡараңғы төшкәс, йәнә аша сыҡтым күрше ҡоймаһын. Хәжәт йәшнигендәге бысраҡ ҡағыҙҙарҙы алып ҡайтыу менән осланды сәйәхәтем. Иртәгәһен бер аулаҡта арыҡ (һыулы канау) ситенә барып ултырҙым да ҡағыҙҙар араһынан теге китаптың йыртылған биттәрен табып, берәм-берәм яҙылдыртырға, һаҡлыҡ менән арыҡта йыуып таҙартырға керештем... Йомшаҡ үләнгә йәйеп һалып ҡояшта киптергәндән һуң, ҡабат китапҡа теркәнем дә, оҙон көндө кисләткәнсе, өйгә ҡайтмаҫтан уҡып ултырҙым. Китап үҙе әҙәби булмаһа ла, мәғлүмәттәре көтөлмәгәнсә яңы, ә һүрәттәре ифрат ҡыҙыҡ булып сыҡты, унан башты ла ҡалҡыта алмай инем. Мин китапты уҡып туйғас, ҡәҙерләп, үҙемдең шүрлегемә — иң һөйөклө мөғжизәләрем һаҡланған урынға индереп ҡуйҙым.


Көндәр үтте, был кескенә ваҡиға ла артта ҡала барҙы. Әммә онота алманым уны, күңелемде яғымһыҙ тойғолар өйкәне. Мин һаман: “Яңылышлыҡ эшләнем. Кеше әйберен һорамай алдым”, тип, бик ныҡ үкенә инем. Шул уҡ ваҡытта китаптан да айырылғым килмәй бит. Уйланып йөрөй торғас, ҡойто тороштан сығыу юлы табылды: баяғы бәҙрәфтәге сөйгә оләсәмдең ваҡыт үтеүҙән һарғайып тетелеп бөткән, әллә ниндәй мин танымаған кәкерсәктәр менән сыбарлап яҙылған китабын илтеп элдем. Мин белгәндән оләсәйем был нәмәһен бер тапҡыр ҙа асып ҡарағаны юҡ, көнө-төнө ул уның мендәре аҫтында ята торғайны. Шулайғас, мин уны барыбер оләсәмә кәрәкмәйҙер тип уйланым. “Башы аҫтына китап һалмайынса йоҡлай алмаһа, ошо ла ярар әле” тип, баяғының урынына, үҙемә ҡайҙандыр килеп эләгеп тә, аңлайышһыҙлығы арҡаһында файҙаһыҙ ҡалған “Акушерлыҡ дәреслеге” тигән урыҫса китапты һалдым.


Бер көн, ауырыуҙан һуң башын аҙыраҡ ҡалҡытҡас, оләсәйем үҙенең әхирәттәрен сәйгә саҡырҙы һәм, ҡаты грузин сәйе менән тәндәрен йомшартып алғас, дин, пәйғәмбәрҙәр хаҡында һүҙ сығарҙы ҡунаҡтар. Үҙҙәре лә абайламай, ниндәйҙер аят сүрәһенә бәйле бәхәс ҡуптарҙылар. Оләсәм, дөрөҫлөктө аныҡларға, мендәре аҫтына ҡулын тыҡты. Башын серҙәштәре яғына бороп һөйләшкән хәлдә, бармаҡтары менән самалап, китапты урта тирәһенән асты ла, күҙлеген кейеп текләгәс, шомланып ҡысҡырып ебәрҙе. Әбейҙәр ҙә, китапҡа күҙ һалдылар ҙа, ҡурҡышып, ниндәйҙер доғалар мығырҙай-мығырҙай, тирә-яҡтарына төкөрөндөләр. Мин, әлбиттә, ҡоттарын осорған һүрәттең ниҙән ғибәрәтлеген тикшереп торманым, ҡойроҡто һыртҡа һалып ҡастым. Шунан һуң күршеләр китабын да индереп бирҙеләр (алай ҙа, бер битен дә йыртмайынса, алып ҡуйғандар икән), әммә ярҙам итмәне. Бисара оләсәй шул ятыуҙан тәки уңала алманы, балауыҙ шәмдәй янып-янып, “теге донъя”ға китте. Ҡарсыҡтар быны “китабын ен алмаштырған, иблес зәхмәте” тип һөйләнеләр, беҙгә был “насар нигеҙ”ҙән китергә кәңәш бирҙеләр. Мин иһә: “Ул китапты аҡтарғанымда нисек миңә лә зәхмәт ҡағылманы икән?” — тип аптырай инем.


Тиҙҙән Бөйөк Ватан һуғышы башланды, ағайымды фронтҡа алдылар һәм беҙ, әсәйем һәм тағы ла бер апай менән, ауылға ҡайтып киттек. Ҡорал тота алған һәр кем һалдат кейеме кейеп сафтарға баҫты, тылда ҡалыусылар һуңғы көстәрен биреп ҡайнар хеҙмәт көрәшенә ылыҡтылар. Үлем һәм юғалтыуҙарға, әсе күҙ йәштәренә шундай мул булған ауыр йылдар башланды.


Элек мин һуғышты китаптан уҡып ҡына белә инем, хикәйәләрҙә ул ҡыҙыҡлы һәм мауыҡтырғыс уйын булып күренә ине. Аяҡтарын, ҡулдарын өҙҙөртөп ҡайтҡан кешеләрҙе күреү, бик күп ауылдаштарҙың ҡара үлем хәбәрҙәре, баҫыуҙағы урылмай ятҡан игендәр һәм икмәккә, кәрәсингә, тоҙ-шырпыға, кейем-һалымға мохтажлыҡ кисереүҙәр һуғыш тигән ғәрәсәттең халыҡтар өсөн бик ҙур афәт, бәхетһеҙлек икәнен аңланым. Үҙемә лә күп кенә татырға тура килде тормоштоң “нужа һурпаһы”н; асҡарынлай йоҡларға ятыуҙың һәм ғинуар һыуығында йоҡа кейенеп эшкә барыуҙың нимә икәнен тормош минән үҙ елкәмдә татытты. Ләкин был ғына ауырлыҡ бөтә ил, Ватан өҫтөнә ябырылған ҡайғы-хәсрәт һәм юғалтыуҙар ҡаршыһында тырнаҡ ҡараһындай ғына ине. Фронт, унда барған ҡанлы бәрелештәр тураһында ғына уйланыҡ, хәлебеҙҙән килгәнсе, еңеү көнөн яҡынайтырға тырыштыҡ. Ололарға һабан һөрөштөк, бесән сабыштыҡ, малдарҙы ҡарарға ярҙам иттек. Боронғо замандар булһа, бындай ғәрәсәт йылдарҙа беҙ бахырҙарға уҡыу тураһында хыялланырға ла мөмкин булмаҫ ине. һөйөклө Ватан балаларының киләсәген ҡайғыртыуҙы бер минутҡа ла туҡтатманы, яғылмаған мәктәптәрҙә өшөп-туңып, дәфтәр тигән нәмәне онотоп, үҙебеҙ ерек ҡабығынан ҡайнатып яһаған көрән ҡараны осло ағас “ручка” менән гәзит ярпыһына яҙып булһа ла, дауам иттек уҡыуҙы.


Ул саҡта ауылыбыҙҙа ете йыллыҡ мәктәп юҡ ине әле. Башланғыс мәктәпте “Маҡтау грамотаһы” менән тамамлағас, ете саҡрым алыҫлыҡтағы күрше ауылға бишенсе синыфҡа сыҡтым. Фатирҙа ятып уҡыныҡ. Ял көндәре һайын йәйәүләп ҡайтып, ашарға алып китәбеҙ. Өс йылға аша һәм диңгеҙ кеүек йәйрәп ятҡан уйһыулыҡтан үтә юлыбыҙ. Яҙғы каникулға сыҡҡас, ҡапыл һыу ташып китеп, шул йылғалар аралығында ҡамалып ҡалдыҡ һәм, оҙон көн буйына билдән боҙло һыу кисеп аҙашып йөрөгәндән һуң, саҡ тере хәлдә, ҡола ялан уртаһында асыҡ күк аҫтында төнәргә мәжбүр булдыҡ. Өҫ-баш һығып алмалы лыс-һыу, төньяҡтан зәһәр ел иҫте, өҫтөбөҙ боҙланып ҡатты. Ҡуҙғалырлыҡ та әмәл ҡалманы, беҙ инде аҡрынлап туңа ла башлағайныҡ. Бәхетебеҙҙән, беребеҙҙең сумкаһында ҡоро шырпы булған икән. Кәбән төбө эҙләп табып, ут яға-яға таң аттырҙыҡ. Йәнә һыу кисеү башланды, беҙ инде сумкаларыбыҙҙы, төйөнсөктәребеҙҙе ташлап ҡалдырҙыҡ, башыбыҙҙы ҡотҡарыу ҡайғыһы ғына мәжбүр итә ине нисек тә алға барырға. Төш ауғас ҡына, тауыштарыбыҙҙы ишеткән ауылдаштар кәмә менән килеп алдылар. Күбебеҙҙең һаулығы ҡаҡшағайны. Иптәштәрем каникул бөтөүгә һауығып, йәнә киттеләр уҡыуҙарына, мин иһә тора алмайынса түшәктә ятып ҡалдым: һул аяғым тубыҡҡа ҡәҙәр көбөләй шешкәйне. Ауыр һыҙланыуҙарға түҙә алмайынса, уттай янып аунаным һике башында. Ул заманда ауыл кешеһен больницаға һалып дауалатыу юҡ (ундайҙы белмәйбеҙ ҙә!) — үләһең икән, өйөңдә ятып үл дә ҡал (уның ҡарауы, зират эргәлә генә)... Ауырыу тамам аяҡтан яҙҙыртырға самаланы, ахыры, мине...


Шешем әллә нисә урындан тишелде, яранан ослайып һөйәк ярсыҡтары сыҡты. Һаман бөкләп салҡан ятҡанлыҡтанмы, һул аяғым тубыҡ тәңгәленән артҡа тартышып, салғы кеүек кәкерәйеп ҡалды (“Г” хәрефе, тиҙәр ине). Йөҙөм ергә ҡойолған көҙгө япраҡ һымаҡ һарғайҙы. Аяғына “ҡорт” эйәләгән икән, ул “ҡорт” әҙәм балаһының бөтә елеген йырғыслап ашап бөтмәй тороп, гүр эйәһе итмәй тороп, китмәй икән, тип хәбәр һалдылар ауылда һәм, әлбиттә, үҙемә лә еткерҙеләр. Ишеткәнем генә һайын, эстән янып бөтөрөнә инем. Кемдең генә үлгеһе килһен икән, йүнле йәшәп тә өлгөрмәйенсә, донъя рәхәттәрен күреп туймайынса!


Ағастар шаулы япраҡ ярып, ҡусҡыл үләндәр йылы май айы еленә иркәләнеп тулаған саҡта, ятыуыма өсөнсө йыл, тигәндә, күтәрмәкләп тышҡа сығарҙылар мине. Күперек ҡаҙ үләне өҫтөнә түшәлгән балаҫҡа салҡан ятып, арыҡ тәнемде ҡояш нурҙарына йылыттым. Күк көмбәҙе — төҫлө быяла кеүек зәп-зәңгәр, һирәк-һаяҡ ҡоштар осоп үткәндә генә бертөҫлөлөк боҙолоп, күҙгә, сәй өҫтөндә йөҙгән шамалар кеүек, бәләкәс ҡара нөктәләр салына ине. Һаҡмар ташҡынының һулығып шаулауы яҡындан ғына килә, туғайлыҡта дәртле кәкүк саҡырыуҙары яңғырай. Дым муллығынан күпереп ятҡан һағыҙҙай ҡара тупраҡлы картуф баҡсаларынан, йымырлап, йылынған һауа ҡыйпаҡтары (рәшәләре) күтәрелә.


Көр яҙ һулышынан иҫереп, башымдан төрлө-төрлө уйҙар кисерҙем. Ҡаршымда донъя үҙенең бөтә гүзәллегендә асылғандай. Үлерҙәй булып, йәшәгем, ошо йәшел үләндәрҙе тапап йөрөгөм килде. Тороп ултырҙым да ҡарашымды алыҫтағы саҡ төҫмөрләнгән зәңгәр тауҙар һыҙатына йүгерттем. Мейемдә ниндәйҙер ялҡынлы һүҙҙәр, рифмалар төркөмө өйөрөлдө. Улар күбәйгәндән-күбәйә һәм йөрәгемде семләтеп ҡыҫтай барҙылар, ниһайәт, бергә уҡмашып, үҙҙәренән-үҙҙәре ағылдылар аҡ дәфтәр битенә. Тәбиғәт ҡанундарына буйһоноп әсә ҡарынынан тыуған балалай, үҙенән-үҙе, беренсе шиғырым донъяға килде. “Мин йәшәрмен!” тип башлана ине был шиғыр. Артынан икенсеһе, өсөнсөһө яралды.


Проза өлкәһендә лә ынтылыш яһап ҡараным. Эштәр, үҙемсә, арыу ғына бара төҫлө. Хәҙергә мин үҙем өсөн генә яҙа инем әле. Бер кем дә ул әҫәрҙәремде уҡымай, хатта барлығын да белмәй ине. Уларҙы шулай туңып ятыуҙан ҡотҡарып, ҙур донъяға сығарыу теләге уянды. Иң яҡшы тип һанаған өс-дүрт нәмәмде аҡҡа күсерҙем дә, “ысын яҙыусы”ларҙың тәғәйен ҡайҙа икәнен белмәгәнлектән, китаптан адресын алып, Өфөләге “Октябрь натискаһы” типографияһына оҙаттым. Тулҡынландырғыс, тынғыһыҙ көтөү көндәре башланды. Көн дә йоҡомдан: “Бөгөн яуап килмәнеме икән?” — тип уянам, күҙем тишелерҙәй булып зарығып, хат ташыусыны көтәм. Яуап тиҙ-тиләмә генә килергә уйламаны ла.


Ҡояшҡа сығыу, кейек ҡош-ҡорт тауышын тыңлау, ер еҫен һулап яғымлы йәшел үләндә ятыуҙар күңелемде көрәйтеп ебәрҙе самаһы — мин инде шөйлә нығынып, ултырған килеш, тәүҙә аяҡтарымды (сирлеһен ике ҡулым менән) берәм-берәм алға аҙымлатып, артынан осаларымды эйәртеп, үҙ кәүҙәмде үҙем шыуҙырып йөрөтә башланым. Атлау ғына түгел, хатта турайып тороу тураһында ла, әлбиттә, уй ҙа юҡ, әҙәм балаһының егерменсе быуат ҡаҙаныштарынан шаҡтай ҡалыша ине шул хәрәкәт ысулым. Ишек алдында зыҡ-ҡубып тиреҫ тырнап йөрөгән тауыҡтар ҙа минең килбәтһеҙ шыуышыуымды ғәжәпһенеп күҙәтәләр төҫлө...


Ни генә тиһәң дә хәрәкәт — үҙе ҙур бәрәкәт инде, ул мине өй көбәге булып һарғайып ятыуҙан ҡотҡарҙы, яҡты донъя гүзәллектәренә кинәнеү мөмкинлеген ҡайтарҙы. Тәбиғәткә яңы күҙ менән баҡтым. Ғүмер-ғүмергә күреп өйрәнелеп, өҫтәге күлдәктәй күнегелеп бөткән үҫемлектәр, бөжәктәр, хатта таш киҫәктәре лә яңыса асылдылар. Кескәй ишек алдында ғына ла бер юлы йөҙәрләгән асыш яһаным. Ҡатмарлы тәбиғәт күләмендә күҙгә салынған кескенә сүп тә илереү хәленә еткереп ҡыуандырҙы. яңы ҡитғалар асыусы сәйәхәтсегә оҡшай инем үҙемдең ишек алдым һәм унда ҡылған үнәрем менән...


Ә яуап хаты юҡ та юҡ. Тәки көтөп ала алманым уны. Таш бәйләп һыуға батырғандай юғалды. Ҡабат һорашырға тартындым. Шулай булды беренсе ынтылышымдың емеше.


Инде мин өлкәнәйҙем, нығындым, тормоштоң байтаҡ әсе-сөсөһөн дә татырға өлгөрҙөм. Яҙыу тәжрибәм дә аҙыраҡ артҡандай. Хәҙер миңә ул ҡулъяҙманың яҙмышы еңел аңлашыла. Әлбиттә, әһәмиәт бирерлек әйбер булмаған ул, уҡып та ҡарамай кәрзингә ташлағандар. Ул саҡта мин үтә йәш инем әле, әшептән сыҡҡан ауырыу булһам да, бераҙыраҡ романтик инем. Ҡараны аҡ, кәкерене төҙ итеп күргән ваҡыттарым йыш булды. Типография хеҙмәткәрҙәренә оҙаҡ ҡына асыу тотоп йөрөнөм. Мөғжизәмде уҫал ниәт менән харап иттеләр! — тип томорайҙым. Утыҙ нисәнсе йылдарҙа ҡулға алынмай ҡалған берәй ҡоротҡос ултыралыр ташҡа китап баҫтыртыу эштәре идараһында. Утлы-йәшенле бер-нисә юл һыҙғылап, “дошманыма” оҙатыу теләге ни саҡлы көслө булһа ла, эшләмәнем быны. Йәш һәм икһеҙ-сикһеҙ яҡты өмөткә эйә осорға ғына хас дәртле оптимизм менән тынысландырҙым йәнемде. “Бөтәһе алда әле, — тип йыуандым. — Хафаланма, туғанҡай, көйөнмә. Ул ҡартайыр, насарланыр, үлер, ә һин үҫерһең, нығынырһың, йәшәрһең. һәм ул йәшәү дәүерең һинең иң бәхетле, иң уңышлы булыр, донъяны шаҡ ҡатыртып, йөҙәрләгән талантлы әҫәрҙәр яҙырһың, бығаса һис бер яҙыусының өлөшөнә төшмәгән шөһрәт-дан ҡаҙанырһың. Тик тырыш ҡына!”


“Яҡшыһыҙ насар юҡ”, тиҙәр бит урыҫтар. Мин инде әҫәрҙәремде ентекләберәк эшләнем. Ҡаралама (черновик) тигән бөйөк ярҙамсының барлығын да астым мин. Аҡрынлап, яҙылған ҡағыҙҙарҙың ҡалын ғына төргәге тупланды һәм бер һәйбәт көндә, сикһеҙ ҡанатланып, яҙмайынса донъяла йәшәү бөтөнләй мөмкин түгеллеген аңланым. Яҙыусы булыу, эсемдәге серҙәремде кешеләргә һөйләп биреү дәрте бик көслө ине. Әгәр ғәрип булып ҡалһам, киләсәктә тамаҡ туйҙырырлыҡ берәй ҡул һөнәре өйрәнеүҙе лә онотоп, һыҙланыуҙарҙан арынған бөтә буш ваҡытымды уҡыуға, яҙыныуға арнаным. Яҡындарым был мәшәҡәттәрҙе ҡоттары осоп күҙәтәләр, “әллә аҡылға самаландымы икән малай?”, тип хафаланалар. Бигерәк тә әсәйемә ҡыйын. Көнө-төнө, тип әйтерлек, колхоз эшендә яна; арып, асығып, инде ял итәм тип ҡайтһа, мин, бер нәмәгә лә яраҡһыҙ аҡһаҡ-туҡһаҡ көйөмсә, кәрәкмәгән эштәр менән шөғөлләнеп ятам...


Тап шул осорҙа, ҙур үкенес менән, үҙемдең урыҫ теленән ныҡ аҡһауымды һиҙҙем. Бала саҡта, әле уҡыуға инмәҫем борон уҡ, ауылыбыҙҙағы үҙемә тиңдәш бер урыҫ малайы менән дуҫлашып, телләшергә ныҡ шымарғайным. Өлкәндәрҙе ғәжәпләндертеп, һыуҙай тотҡарһыҙ ағыла торғайны ауыҙҙан урыҫ йөмләләре. Дуҫым күсеп китте лә , яңы отҡан телемде оноттом аҡрынлап. Уҡыуға ингәнемдә инде “хлеб-соль”дән башҡаһын белмәй инем. Бөтәһен , яңынан башларға тура килде. Ә элегерәк урыҫ теле өйрәнеүҙең киләсәктәге әһәмиәтен аңлап еткермәй инем. Шуның һөҙөмтәһендә, мәктәптә алған бәләкәй генә белемем дә ярты ҡабырғалы булып сыҡты, һуңынан ғына үкенеп аңланым быны. Эш үткәйне инде: таш тишкән тамсыларҙай ныҡышмаланып көн һайын сабыр өйрәтеүсе уҡымышлы, түҙемле уҡытыусылар тырышлығы инде миңә тәтемәй, ә ауырыуымдың осо-ҡырыйы юҡ, төҙәлерменме, ғәрипләнеп ҡалырмынмы, әллә бөтөнләй үк гүргә алып китерме мине — Хоҙай ғына белә ине. Бөтә эш һәм бурыстарымды һауығыу көнөмәсә кисектереп торһам, йәки, үлеп китермен тип, донъя мәшәҡәттәренә бөтөнләй ҡул һелтәһәм, еңелгә килер ине, әлбиттә. Әллә, Кеше бит әле мин, тип уйлап, әллә алйотлоҡ сәбәпле, ахыры, ундай практик һөҙөмтәләр иҫемә лә төшмәне. Фанатик дәрүиш һымаҡ, бер генә теләк менән янып йәшәнем: күберәк уҡырға, күберәк яҙырға, яҙған нәмәләремдең баҫма хәрефтәрҙән “тегелгән”, китап тигән ғүмерлек “кейем”гә төрөнөүенәсә көрәшергә. Һәм шул изге көрәштән минутҡа ла туҡталмаҫҡа; һөрлөгөп йығылһам, ҡабат тороп йүгерергә, яраланып ауһам, яраларымды ялап төҙәткәндән һуң тағы ла ҡыйыуыраҡ дәрт менән яңы бәрелештәр ҡосағына ташланырға. Шунһыҙ йәшәү юҡ, шунһыҙ мин үҙемдең донъяға тыуыуымды аҡлай алмайым!


Урыҫ телен өйрәнеүҙе бик ябай башлап ебәрҙем. Әсәйемдең ҡатыҡ һөртөп шкафҡа йәбештерелгән иҫке гәзит-журнал биттәрен һыҙырып алып уҡыным тәүҙә. Үткән-һүткәндәр ҙә үҙҙәренең тәмәке төрөргә алған гәзит ярпыларын ҡалдырып китер булдылар. Бара торғас, “китапханам фондына” ярайһы ғына байлыҡ тупланды, хатта ҡалын китаптар ҙа бар ине. Йә һиҙелерлек йыш ҡабатланып тороусы, йә бер генә тапҡыр күҙгә салынып, ул тексты уҡып бөткәнсе лә инде бүтән осрамаусы, ҡайһыныһы әйтергә еңел, ҡайһыныһы ауыр булған иҫәпләп бөткөһөҙ һүҙ йыйылмаһы бикләнгәйне ул ҡағыҙ келәттәремә. Береһенең дә тырнаҡ ҡараһындай ҙа эс кере юҡ, һәр береһе бер тин хаҡһыҙ, ихлас күңелдән миңә ғүмерлек хеҙмәтсе булырға тора, тик улар менән дуҫлашырға, мәғәнәләрен аңларға ғына кәрәк. Тик шуныһы: бүтән телдәге аңлайышһыҙ һүҙҙәрҙе үҙ алдыма аңларға тырышып уҡып ултырыу ялҡытҡыс ҡыйын булды, бер битте тамамлағансы ла биш тапҡыр иҫәннәйем, һүҙҙәр миңә нимәлер аңлатыусы тере заттар булып түгел, ә ваҡ ҡына хәреф-ярсыҡтарҙан торған йәнһеҙ таш өйөмдәре булып та күренделәр. “Тырышҡан табыр, ташҡа ҡаҙау ҡағыр” тигән мәҡәлдең дөрөҫлөгөн яҙмыш миңә ана шулай үҙ тәжрибәмдә иҫбатлатты. Отҡан һүҙҙәремдең һаны көн һайын арта, ул ғына ла түгел, бер ыңғайҙан мин уларҙың дөрөҫ яҙылыштарын да иҫемдә ҡалдыра барам. Һәм был миңә һуңғараҡ төрлө курстарҙа уҡығанда һәм көндәлек тормошта ла шәп хеҙмәт итте.


Урыҫ әҙәбиәтен оригиналда уҡый башлағас, ҡаршымда бығаса күрелмәгән иркен офоҡ асылды. Был әҙәбиәттең ҡанатлы тойғоларға, яра һуғып әйтелгән үткер тормош дөрөҫлөктәренә ни тиклем бай булғанына, әсе үртәп көлдөртә лә, һыҡтатып илата ла белә, кәрәк сағында әҙәм балаһы йөрәгенә утлы-ялҡынлы дәрт дөрләтеп ебәрерлек ҡөҙрәткә эйә икәненә ғәжәпләнеп һоҡланыуҙан ҡанманым. Күңелемдә: “Нисек итеп туған әҙәбиәтте лә шулай күкрәтеп сәскә аттыртырға?” — тигән борсоулы фекер уянды. Быуаттар буйына ҡаты иҙем аҫтында интегеп килгән, ирекле тормош өсөн көрәшен минутҡа ла туҡтатмаған, батыр улдарының ҡайнар ҡаны менән йәмле Уралҡайҙың тупрағын мул ҡандырып та, оҙаҡ ваҡыттар рәхәтлеккә ирешә алмаған, телле көйөнсә — телһеҙ, ҡанатлы көйөнсә ҡанатһыҙ зарығып йәшәргә дусар ителгән, ул саҡтағы минең белеүемсә, фәҡәт Октябрь ҡояшы аҫтында ғына иркен һулыш алып, изге теләктәренә ирешә башлаған ҙур йөрәкле туған халҡымдың сағыштырмаса йәш әҙәбиәтен нисек тә нығынған, ҡеүәтләнгән итеп күргем килде. Үҙебеҙҙә генә түгел, сит илдәрҙә, сит халыҡтар телдәрендә лә киң яңғыраһын ине милләтем тауышы, тип теләнем. Ҡайһы ваҡыт: “Маниловҡа әүерелеп китмәһәм ярар ине...” — тип тә шөрләп ҡуя инем. Икһеҙ-сикһеҙ хыялдарымды үҙ эсемдән сығармаҫҡа тырыштым. Ниндәй өмөттәр йәшәткәнен, рухымды ҡанатландырғанын һис кем белмәй, донъяға уны мәғлүм итеү теләге ни ҡәҙәр ҙур булһа ла, сәғәте һуғыр һәм кешеләр миңә баһаны телемә ҡарап түгел, ә эшемә ҡарап бирерҙәр, тип тыйылып ҡала инем...


Үткән быуаттарҙа тап үҙебеҙҙең ауыл ҡаршыһында булып үткән ҡанлы башҡорт-ҡаҙаҡ бәрелеше (1601 йылда ҡаҙаҡтар язалап үлтергән Урмәмбәт кенәзебеҙҙең ҡәбере — “Әүлиә зираты” ла бар) тураһындағы халыҡ ҡобайырын күсереп, аҙыраҡ эшкәрттем дә, үҙемдең , яңы ғына яҙып бөткән, Салауат батыр (ауылыбыҙҙа ул кисеп үткән Салауат кисеүен беләбеҙ) тураһындағы балладам менән бергә, Башҡортостанда сыға торған әҙәби журнал редакцияһына оҙаттым. Ике айҙан һуң килде яуап. Хатты редакцияның әҙәби хеҙмәткәре Мөслимов иптәш атҡарған.


“Иптәш Сулпанов, — тип уҡыным йөрәгем дерелдәп, — ебәргән ҡулъяҙмаларығыҙҙы алдыҡ. Уларҙы уҡыу беҙгә бик ҙур мәшәҡәт һалды. Насар ҡара менән кәкес-бөкөс яҙғанһығыҙ, уларҙы танырлыҡ түгел. Уҡыған кешене хөрмәт итмәү була был. Беҙ хатта профессиональ яҙыусыларҙан да машинкала баҫтыртып биреүҙәрен талап итәбеҙ, ә башлап яҙыусылар таҙа, бөхтә итеп, яҡшы ҡағыҙға яҡшы ҡара менән яҙырға тейештәр. Был бюрократлыҡ түгел, ә культура.


Әҫәрҙәрегеҙгә килгәндә, уларҙы баҫтыртыу тураһында уйлайһы ла юҡ. Баллада тигәнегеҙ ҡанһыраған сеп-сей яралай — һыҙланыу менән тулы. Совет ысынбарлығын сағылдырмай был. “Ҡобайыр”ығыҙҙың һәр юлынан милләтселек еҫе аңҡып тора, унда башҡорт һәм ҡаҙаҡ халыҡтарының интересы бер-береһенә ҡаршы ҡуйылған. Бөйөк Сталын Конституцияһы менән мәңгелеккә хөкөм ителгән бындай зарарлы идеяны матбуғатҡа сығарырға ынтылыуығыҙ беҙгә һис аңлашылмай.

...Беҙ киҫтек ҡаҙаҡтарҙың башын

Бесән сапҡан кеүек, аямайса... —

тиһегеҙ, ҡасандыр башҡорттарҙың ҡаҙаҡтарҙы үлтереүен аҡлап. Бындай юлдар һеҙҙә бик йыш осрай. Бының ише “әҫәр”ҙәр күптән инде халыҡ тарафынан нәфрәтләнеп кире ҡағылғандар. Артабан шуны ныҡ иҫтә тотоғоҙ”.


Тышта ҡусҡыл үләндә аунай инем. Күҙ алдарым ҡараңғыланып, ҡулдарым хәлһеҙләнеп ауҙылар. Шомло ҡағыҙ тубығым өҫтөнән ҡубып осто. Ел уны ҡыштырҙатып бер-ике уйнатты ла, һауала ҡарға ҡанатылай ялпылдатып, ҡапҡа төбөндә йәйелеп ятҡан һыйыр “ҡоймағ”ына илтеп һалды.


Башымды һалындырып, уйға сумдым. Хаттың йөкмәткеһе тетрәтте тамам. Бығаса мин үҙемде халҡымдың тоғролоҡло улы итеп һананым һәм бөтә ғүмеремде уға бағышларға әҙер инем. Донъяла иң бирелеп яратҡаным әҙәбиәт булғанлыҡтан, тап шул өлкәлә эшләһәм күберәк файҙа килтерермен, тип һананым. Машинкала баҫтыртылған бер иле генә ҡағыҙ ҡара шаршау япты хыялдарыма. Үҙем дә белештермәҫтән, “милләтселек тойғолары” сағылдырыусы зарарлы әҙәм булып сыҡтым. Ҡот осорғос был һөҙөмтәгә һис тә ышанғы килмәне. “Юҡ-юҡ, рецензент , яңылыша. Ул йә ҡобайырҙың асылына төшөнөп етмәгән, йәки алдан алдыртып хөкөм йөрөтә. Шулай булмаһа, әҫәрҙең башынан аҙағынаса ҡыҙыл еп булып үткән идеянан айырып, үҙ дәлилдәрен дөрөҫләргә уңай килгән ике генә юлды миҫалламаҫ ине. Уныңса, был юлдар “башҡорттарҙың ҡаҙаҡтарҙы үлтереүен аҡлай” булып сыға. Ә ысынында ул бөтөнләй икенсе фекерҙе иҫбатларға йүнәлтелгән.


Өйгә инеп, ҡобайырҙың ҡараламаһын алам, кәрәк битте асып уҡыйым:

...Беҙ киҫтек ҡаҙаҡтарҙың башын

Бесән сапҡан кеүек, аямайса,

Ә ҡаҙаҡтар беҙҙе туранылар,

Ҡуй-һарыҡтай аунатып далаға.

Май айында яуған ямғыр-һыуҙай

Мул ағылды ҡара тупраҡҡа ҡан,

Йәшел үлән һәм аҡ гөл-сәскәләр

Буялдылар эҫе ҡан төҫөнә,

Башҡорттоң да, ҡаҙаҡтың да ҡаны

Бер яранан сыҡҡан һымаҡ ҡыҙыл.

Икеһен дә туған ер-әсәкәй

Һеңдерҙе мул, тартынмайынса...

Ниңә кәрәк инде беҙгә шулай

Ер-һыу өсөн ыҙғышып йәшәргә?!.

Бер-береңде үлтереүҙән артып

Китмәҫ бит ул сабынлыҡ-болондар,

Урал тауҙың ҡуйы урмандары

Ала-тауға күсеп ултырмаҫтар,

Йәки Ала-тауҙағы көтөүҙәр

Килеп кермәҫ башҡорт ҡураһына,

Боролмаҫтар йылғалар ғүмергә

Аҡҡан тәрән үҙәндәрен ташлап

Һәм ҡояш та күткәренән ҡалҡмаҫ

Кемдәрҙеңдер әмере буйынса...

Артабан ошолай:

Ҡылыстарҙы әгәр ҡынға тығып,

Толпарҙарҙы өйөргә ебәрһәк,

Билде сисеп табынға ултырһаҡ

Ике яҡҡа яҡшы булмаҫ микән?

Яу урынына кәңәшләшеү китһә,

Уҡ урынына тапҡыр һүҙҙәр осһа,

Ҡан урынына аҡ ҡымыҙ ағылһа

Ике яҡҡа файҙа килмәҫ микән,

Урал-тауҙың урман, ер-һыуҙары

Ала-тауға күсеп бармаҫ микән,

Ала-тауҙың һимеҙ көтөүҙәре

Башҡорт ҡураһына кермәҫ микән?


Әҫәр ахырында халыҡтың тыныслыҡҡа һыуһауы, күрше милләттәр менән үҙ-ара татыулыҡта йәшәргә ынтылыуы бәйән ҡылына, миңә ҡалһа:

Ҡасан килер әҙәм балаһына

Бер ғаиләләй татыу йәшәр көндәр?

Ерҙә үҫкән бөтә икмәк тигеҙ

Таратылып һәммә халыҡтарға,

Илдәрҙәге һуғылған етендән

Һәр кешегә күлдәклек бирелһә

Һәм ер мижалары тигеҙләнеп,

Юл асылһа һәр кемгә йөрөргә,

Һәр кешенең ҡулы тупраҡланып

Ҡайтһа кисен иркен баҫыуҙарҙан,

Берең зарын икенсең ишетһә,

Ҡайғы, шатлыҡтарын уртаҡлашһа

Килер ине, бәлки, ундай көндәр...


Халыҡ яҙмышын ҡайғыртып ихлас күңелдән әйтелгән был һүҙҙәрҙең ҡайһыныһында күрә икән рецензент милләтселек тойғоларын? Унда бит, ике халыҡ араһында барған ҡанлы ыҙғыш, үҙемдең аңлауымса, йөрәк һыҙлатҡыс хафалы һүҙҙәр менән ғәйепләнә. Бер генә яҡ файҙаһына хәл ҡылынмай мәсьәлә, киреһенсә, ике яҡтың да хәл-әхүәле ҡайғыртыла, хатта бөтә донъя халыҡтарының дуҫлығы тураһында ла хыял йөрөтөлә.


Мин, уйланған һайын, рецензия яңылыш, тигән фекергә инана барҙым. Мөслимовтың үҙен күреп һөйләшке, ҡуйған дәлилдәре хаҡында бәхәсләшке килде. Ысын яҙыусы менән осрашыу минең өсөн ирешелмәҫ хәл булып, аяғымдың өҙлөкһөҙ һулҡылдап һыҙлап тороуы секунд һайын үҙемдең кем һәм ҡайҙа икәнлегемде иҫләтә ине... Шыуышып барып, үҙемде һәләк иткән хатты буҡтан күтәрҙем һәм, ни эшләтергә белмәй бер аҙ ҡулымда тотҡас, буяғын үләнгә һөрттөм дә, алып инеп, китап араһына ҡыҫтырҙым. Эҙләнеүҙәрем иһә һаман туҡталмай дауам итте, сөнки минең өсөн тормоштоң ҡыҙығы — әҙәбиәттә генә. Әҙәбиәткә ҡарата тотҡан дәртем һүрелә ҡалһа, үҙем дә һүнермен кеүек...

2. Танышыу

Ауырыуыма өс йыл тигәндә, йомшаҡ йүкә ағасы һөйәненән нәҡ аяҡһыҙ фронтовиктарҙыҡы һымаҡ итеп үҙем яһап алған ҡултыҡ таяҡтары ярҙамында тертәңдәп атлап киттем. Йөҙөм көн күрмәй шиңгән гөл төҫлө һарғайған, тәнем кипкән воблалай арыҡ ине. Мефистофель тип аталырға маңлайымда мөгөҙҙәр генә етешмәй. Йәшлек — йәшлек инде: мөшкөл хәлгә лә ҡарамай, бығаса татылмаған яңы хистәр борсорға керештеләр. Күңелем ниндәйҙер ҙур, яҡты бәхеттең барлығына ышанып тулҡынланды, ҡайҙандыр нимәлер көттө. Йәйге тымыҡ, йылы кисәләрҙә урамға Борам тауына уйнарға сыҡҡан ҡыҙҙарҙың дәртле йырҙарын, йәки берәй ғишыҡлы парҙың ситән буйында сөкөрҙәшеп әкрен генә көлөшөүҙәрен ишетһәм дә, йөрәккәйем атлығып сығырҙай тулай. Кеше ғүмеренә бер генә бирелеүсе дәү бәхетте юҡһынып һыҡтай йәш күңел...


Һәр саҡ үҙемде кешеләрҙән ситтә тоторға тырыштым. Иптәштәрем килеп, урамға сығырға өндәһәләр ҙә, сыҡмай ҡалам. Сөнки кешеләрҙең күҙ ҡарашында ниндәйҙер ғәжәпһенеү, ҡыҙғаныу, ҡыҙыҡһыныу билдәләре осратам һәм, бәлки, сәбәпһеҙгәлер, үҙемде-үҙем кәмһетәм. Һирәк-һаяҡ киноға барғанда ла кешеләр миңә цирктағы клоунды ҡарағандай сәйерһенеп текләйҙәр, “был бахырға ни ҡалған икән бында?” тип уйлайҙар һымаҡ. Бүрәнә ярығынан сығып кинәт яҡтыға юлыҡҡан ҡандала шикелле, ҡайҙа инеп юҡ булырға белмәй тыбырсынырға, өйҙән сыҡҡаныма үкенеп, үҙ-үҙемде өҙгөләргә тотонам. Иптәштәрем, күңелемде ҡыйырһытыуҙан ҡурҡып, буғай, ауырыуым мәсьәләһенә ҡағылмаҫҡа, аҡһаҡлығымды күрмәмешкә һалышырға тырышалар; ғазаптарымды был еңеләйтмәне, киреһенсә, көсәйтте генә. Һүҙһеҙ ҙә мин уларҙың күҙҙәрендә: “Ул беҙҙең һымаҡ түгел, ғәрип бит. Уға беҙ сигертеү яһайыҡ, ҡыҙғанайыҡ”, — тигәнде уҡыйым да бәғеремә тәрән яралар алам. Электән күп уйланыуҙы, аулаҡ минуттарҙы яратҡан кеше, йәмәғәттән ситләшә барҙым. Тиңдәштәремдең, тәбиғәт тарафынан һәр нормаль кешегә бирелә торған ябай бәхеттәргә кинәнеп, уйһыҙ-ғәмһеҙ тормош кисереүҙәрен мин, донъяны рәшәткә аша күргән тотҡон кеүек, сикһеҙ зарығып күҙәттем. Һәм үҙемдең дә әйләнәмдә ҡотолғоһоҙ, ҡурҡыныс рәшәткә барлығын тойҙом. Төрмә рәшәткәләре ваҡыты еткәс асыла, тотҡондо ирекле ҡоштар кеүек талпындыртып яҡтыға сығарып ебәрә, ә ғәриплек рәшәткәһе мәңге лә асылмай шул. Ғәрип йәндәр гүргә лә шул юйылмаҫ һағышы менән керә. Ә ун һигеҙ йәшкә сыҡҡан, тойғоларға күңеле ғәжәп бай ғәриптең хәле бигерәк тә аяныс!


Тыштан ҡарағанда мин, моғайын, үлетимерҙәй иҫһеҙ, боҙҙай һалҡын, ә эсемдә уттар дөрләп яна, күкрәп йәшендәр йәшнәй. Йөрәгем үҙемдеке кеүек утлы йөрәк менән ҡушылып тибергә ашҡынды, күҙҙәрем ҡояш һымаҡ яғымлы һәм йылы ҡараш көтөп тилмерҙе. Телем осонда, бәлки, донъя башланғандан алып һис кем тарафынан берәүгә лә әйтелмәгән иркә һүҙҙәр көрмәлеп, урғылыу талап иттеләр. Аһ, мин бәхетһеҙ булдым, йылдар әле сыныҡтырмаған сибек иңемә йөҙ кешегә етерлек кисерештәр йөгө күтәрҙем! Хәйер, һанап, һанап та һаман, ул заманда кисергән тойғоларымдың осона сыға алмайым...


Ауылыбыҙ Һаҡмар буйына ултырған. Йылғаның йәшкелт һыуы (ике яғын йәшел тирәктәр, талдар ҡаймалағанға шулай), текә ярҙарына йомшаҡ ҡағыла-һуғыла, ашыҡмай ғына аға. Буйҙарында туғайлыҡ гөрләп үҫә, фирүзәләй йәшел һыу битендә, ҡаңғылдашып, аҡыҡтай аҡ ҡаҙ көтөүҙәре йөҙә. Балыҡ тигәнең бутҡа шикелле ҡайнаша ғына... Сикһеҙ эсем бошоп киткән саҡтарҙа, мейемде елләтеп алырға, Һаҡмарҡайым буйына төшәм туйтаңдап. Киртләс-киртләс ҡыҙыл ташлы һыу алғысҡа килеп, текә яр башында текләп ултырам һәм, аҫҡа ваҡ таштар ырғытҡылап, Һаҡмарҙы үсектерәм, уның тыныс йөҙө нисек кинәт кенә үҙгәреп китеүен, ваҡ ҡына йыйырсыҡтар менән ҡапланыуын көлөмһөрәп күҙәтәм. Шулай шаяра торғас, ауырыуың да, хәсрәттәрең дә онотолған кеүек, үҙең дә тәбиғәт балаһына әүереләһең.


Бер иртән, һыу ситендә ҡармаҡ һалып ултырғанымда, кемдер артымдан һиҙҙәртмәй килеп устары менән күҙҙәремде ҡапланы. Һиҫкәнеп, ҡулымдағы ҡыуалым төшөп китә яҙҙы. Шаярыусының кемлеген белергә тырышып, ҡулдарын тотоп ҡараным. Улар нәфис, йомшаҡ һәм, нисектер, ир енесенекенә оҡшауһыҙ, иркәләүсән инеләр. Бөтә тәнемә наҙлы, яғымлы ялҡын таралды. Аптырап, берәм-берәм, таныш-белештәремдең исемен әйттем. Билгеһеҙ йән, бөтә Һаҡмар буйҙарын яңғыратып, зәңгәр күктәй алсаҡ ҡыҙҙар тауышы менән көлдө лә ҡулдарын алды. Сикһеҙ ғәжәпләнеүемә ҡаршы, янымда, эҫе һулышын елкәмә бәреп, ҡасандыр үҙем менән бергә уҡыған, баяғы боҙло ташҡын һыуҙар кисеү мажараһында ла бергә булған, ә шунан һуң күҙҙән юғалған Фәғилә баҫып тора. Йөрәгем “жыу!” итеп китте, сикәләремә ҡайнар тулҡын йүгерҙе. Мәктәптә ул минекенән алдағы күрше партала ултыра, мин уның сәсенән тартҡыларға яратам, ә ул мине йоҙроҡтары менән төйгөсләргә шәп ине. Баяғы ташҡын һыулы болонда күшегеп төн үткәргәндә беҙ уның менән ҡосаҡлаштыҡ һәм, күҙҙәребеҙҙе йомоп, туңһаҡ — ҡуша туңырға булдыҡ. Шунан һуң, билдәле сәбәптәр арҡаһында, офоҡтарыбыҙ алмашынды, икебеҙ ике донъяла йәшәгәндәй, аймылыштыҡ. Бына хәҙер, көтмәгәндә, үткәндәрҙең күмелгән хистәрен яңыртып, йөрәгемде ялҡыны һүреп керҙе... Ул инде студент (минең өсөн буй етмәҫлек дәрәжә!) — етенсене тамамлағанынан һуң район үҙәгебеҙҙәге педагогия училищеһендә уҡып ята, уҡытыусы һөнәрен үҙләштерә, тиҙәр ине.


— Хай-хай-хай, Заһит! Мине бөтөнләй онотҡанһың икән дә. Әллә ниндәй Фәсхитдин дә Хөппөтдин, Сания ла Данияларыңдың исемдәрен теҙеп сыҡтың, ә минеке тел осоңа килмәне! — тине ул, үпкәләүсән баш сайҡап һәм төбәлеп күҙҙәремә ҡараны. Тулҡынланып йылҡылдап торған зәңгәр ебәк күлдәк ине иңендә, башында эре биҙәкле һары косынка, ә аяҡтарында күҙ күрмәгән капрон ойоҡ менән бейек күтәрмәле лаклы түфлиҙәр. Тоташлайы шундай саф, көр, тап яҙ гүзәллектәренең тере кәүҙәләнеше булып күренде. Бигерәк тә, күҙҙәремдең төбөнә текләүе... Ҡаушабыраҡ ҡалдым, көнгә тура ҡарағандағылай, күҙҙәремде ҡыҫа төштөм. Фәғилә, һис кенә лә тартынмаҫтан, бармаҡтарын сумырғансы кәнзәп, маңлай сәсемде усланы ла:


— Их һин, әллә шөрләйһең инде! — тип, шаян киҙәнеш менән, башымды түбән эйелдерҙе. Бына быныһы бөтөнләй оҡшаманы. Әрһеҙләнеп иҙерәгән сепрәк-сапраҡ өҫ-башыма ҡарап алдым да, уғата төшөнкөләнеп: “Ҡалай эре ҡылана — үҙен әллә кемгә һанай, ахыры”, — тип уйланым, абруйымды һаҡлап ҡалырға ашығып.


— Нишләп шөрләйем, ти? Йәнәһе үҙең студент булып ҡайтҡас та... һин миңә шул Кинйәбулатова Фәғилә булып ҡалаһың инде, барыбер!


Фәғилә, үҙ сиратында асыуланыу урынына, шаңғыртып бер көлдө лә:


— Йылы һүҙҙәрең өсөн рәхмәт, Заһитҡай! Мин, бит, шул Фәғилә көйөмсә ҡалырға теләйем дә: Сания йәки Дания булыу һис тә кәрәкмәй миңә, — тип һөйләнеп, эргәмә сүгәләне. Тығыҙ һәм ҡайнар тәне менән терәлде, йоҡа туҡыма үтә бөтә эҫелеген, ҡеүәтен тойоп ҡалтырандым. Ниндәй һомғол һылыу был!.. Балыҡ тәңкәләре йәбешеп ҡатҡан күлдәгемде ҡағылдыртмаҫҡа тырыштым — өҫ-башын бысратыр кеүек. Әммә ҡапыл тороп китһәм, әҙәпһеҙлек булыр, күңеле ҡыйырһыныр. Аҡрын ғына, һиҙҙертмәй генә, ситкәрәк шыуышһам да, ҡыҙҙың ҡайнар тәнен тойоуҙан арынманым: Фәғилә лә минән ҡалышмай ине. Аптыраным. Бындай хәтәр хәл төшкәне юҡ башыма... Ахырыһы, “һөжүменә бирешмәҫкә, бер иле лә сикмәҫкә” тәүәккәлләнем.


— Ни эш ҡыраһың әле? — Сөкөрәйтте күҙҙәрен. Күргәҙмәлә һынлы сәнғәт әҫәрен ҡарағандай, ҡыҙыҡһыныуын йәшермәй, йөҙөмә, кейем-һалымыма һәм бысраҡ марля бинт уралған аяғыма йөрөтөп алды күҙен. Бошоноп, ҡармаҡ ҡыуалын арылы-биреле сайҡаным, балыҡтарым ҡурҡышып ҡасып бөттө.


— Утын ҡырҡам! — Ҡырыҫ яуапланым.


— Ҡармаҡ һалғаныңды әллә белмәй тиһеңме?


— Белгәс, һорамайҙар уны. Мин ни, иҫәүән, һинең кеүек ғилемле кеше балыҡты магазиндағы ҡалай кәнсир эсенән тотоуҙы ғына беләлер тип уйлағайным...


— Юҡ инде, хурламайыраҡ тор әле! Бәлки, мин һинән дә оҫтараҡ балыҡсылыр. Ҡасандан биреле суҡайып ултыраһың, ә тотҡан сабағың юҡ. Их һин, хәсрәт-балыҡсы, балыҡтың ҡайҙа ҡапҡанын да белмәйһең!


— Күрһәт, улайһа!


— Күрһәтермен дә! — Фәғилә, ҡулымдағы ҡыуалды йолоп алып, яр аҫтына төштө лә шыйыҡ тал һәм ҡарпыш ҡолаҡлы үгәй инә үләне үҫкән бөгәлгә ыңғайланы. Киң итәкле зәңгәр күлдәге талғын иҫкән елгә өрөлөп елберҙәй, ҡояшҡа ҡыуанып елпелдәгән яҙғы күбәләккә лә, яңы ғына асылған зәңгәр умырзая сәскәһенә лә оҡшай ине ул. Өндәшмәй, туйтаңдап эйәрҙем артынан.


— Атайымдың ызнакумы Трофим ағай һаҙандарҙы ошонда ҡаптырта торғайны.


Әммә һаҙан ҡайғыһы юҡ инде миндә... Бөҙрә талдар ҡыҙҙың артынан йәшел шаршау ҡороп һелкенеп ҡала, табандары аҫтында бөгөлгән үләндәр ҡабат ҡалҡынышалар. Уның һуҡмағынан барам, ҡырыҫлығымды онотоп, иркен һәм шат йылмаям. Йөрәгем, елкендертеп, тулап-тулап тибә — һөйкөмлө йән эйәһе янына тиҙерәк барып етергә! Фәғиләне минән йәшерергә маташҡан талдар инде мине лә үҙ ҡосағына алалар. Һылыуйән, ҡыуалды ергә ҡаҙаған да, балыҡтарға бөтөнләй иғтибар итмәй, теҙҙәрен ҡосаҡлаған килеш, киртләс ҡыҙыл таш өҫтөндә уйланып ултыра. Ҡиәфәте баяғылай шаян түгел, ул етди, йылғаға төбәлгән күҙҙәре һыу үтәләй, ер үтәләй әллә ҡайҙа төпһөҙлөккә, хыял һәм теләктәрҙән хасил билдәһеҙ гүзәл донъя тәрәнлегенә баҡҡандар. Йөрәгем лөп-лөп ҡағып, эргәһенә сүгәләнем һәм, буйһоноусан, хыялый сүрәткә кереп, яурынына башымды һалдым. Тетрәп ҡуя ла, мин икәнде белгәс, йылмайып, күҙҙәремә туп-тура ҡарай. Мин дә уға ҡарайым, күҙҙәре сисә алмаҫлыҡ серле, шул уҡ ваҡытта бөтөнләйгә аңлайышлы күренә. Ул да ҡулын арҡама һала ла икенсеһе менән сәсемдән һыйпай. Оҙаҡ-оҙаҡ онотолоп ҡалабыҙ.


— Ә балыҡ?! Нишләйбеҙ? Тота алманыҡ таһа? — Шыбырҙай ҡолағыма. Әкрен генә көлә.


— Юҡ, тоттоҡ! — Көр яуаплайым. — Алтын балыҡ тоттоҡ беҙ!


— Пушкин бабайың әйтмешләй, ярыҡ тағараҡ килтереп ҡуймағайы...


— Юҡ! Алтын балыҡ беҙгә бәхет бирәсәк, бәхет!


Иртән йәнә осраштыҡ ауыл осонда. Көнөбөҙ сағыу ҡояшлы, йылы ине. Йәшенеп кенә йәшел туғайға төштөк тә хуш еҫтәр бөркөп сәскә атҡан муйыллыҡта төшкә тиклем ҡыҙырып йөрөнөк. “Йөрөнөк” тип әйтеү яңылышыраҡ булыр, әлбиттә. Беҙ оҙаҡ йөрөмәнек, күбеһенсә, ниндәй ҙә булһа бер матур күренешле урында иңгә-иң терәшеп ултырып, эс серҙәребеҙҙе сисә, ҡоштар һайрауын тыңлай һәм, ғөмүмән, тәбиғәткә кинәнә инек. Фәғилә лә шул ҡоштарҙан ҡалышмай, Һаҡмар буйын шаңғыртып йырлай. Яғымлы тауышы миңә көмөш сыңлауын һәм йәйге тымыҡ кисәләрҙә һалҡын шишмә селтерәүен хәтерләтте. “Ниндәй ғәжәп һылыуҡай был Фәғилә! Мәңге көр, күтәренке күңелле. Тормош ҡыҫымдарын да еңел үткәрә беләлер ул. Миңә лә шулай булырға ине!..”


Тик ундай сифаттарҙы миңә яҙмыш насип итмәгәндер шул. Бәғеремдә шатлыҡ менән ҡайғы бергә ята бит: бер ҡасан да фәҡәт шатлана, йәки фәҡәт ҡайғыра ғына алмайым. Үҙ-үҙемде онотоп елкенгәнсе шатланырға бәхеттең һис һиҙҙәртмәй, көтмәгәндә килеүе шарттыр. Мин иһә уға ҙур көс һалып көрәшкәндән һуң ғына, ауырлыҡтар аша ғына ирешәм, шуға күрә ул һис ҡасан сюрприз булғаны юҡ...


— Заһит, ниңә ҡушылмайһың, йырламайһың? — Күҙҙәремә баға Фәғилә, ҡыҫҡа ғына мәлгә йырын бүлеп. Яуап биргәнде лә көтмәй, уҙып киткән йырҙы ҡыуып тоторға ашыҡҡандай, йәнә лә йырларға тотона. Йәмле май айының, сөм-йәшел туғайҙың, ғөмүмән, йәш ғүмерҙең бер гүзәл һыҙаты булып бик оҙаҡҡа һыҙылып ҡала ҡолаҡ төбөмдә ул йыр:

Һөйәм һине, беләһеңме, иркәм,

Һиҙәһеңме минең тойғомдо?

Исемкәйең йөрәк төпкөлөмә

Мәңгелеккә яҙып ҡуйылды.

“Мәңгелеккә яҙып ҡуйылды!” Кемгә арнай икән ул? — Эсемдән ҡабатлайым йырҙың һуңғы юлын һәм, үҙем дә абайламаҫтан, тылсымлы был һүҙҙәрҙе эсемдән генә түгел, бәлки, ғаләмгә ишетелерлек тулы ауаздан көйләргә теләүемде тойоп уңайһыҙланам. “Эйе, нишләп йырламайым һуң әле мин? Нишләп йырламайым?” — тип, зиһенемде сыуалтыусы уйҙарымдан арынырға тырышам. Фәғиләнең йырлап бөтөүен көтөп, баяғы бер һорауға яуап бирәм:


— Йырлай белмәйем шул...


Фәғилә ихлас көлә:


— Йырлай белмәгән кеше була тиме ни? Ҡанатһыҙ ҡош буламы? Хатта телһеҙҙәр ҙә көйләп йөрөйҙәр!


Келт итеп, ауырып ятҡанымда ҡасандыр нисәнселер синыфтың әҙәбиәт дәреслегендә уҡылған һүҙҙәр килеп төшә иҫкә. Унда ла тап ошондайыраҡ фекер йөрөтөлә ине, буғай. Ҡыҙға үҙемдең етешһеҙлегемдең төп сәбәбен аңлатып бирергә тырышам. Юғиһә, әллә кемгә һанай башлар ул мине.


— Шундайыраҡ бәндә инде мин... Бәләкәйҙән үк тартыныусанлыҡ сифатым көслө ине, ныҡ ҡамасаулыҡ итте. “Ҡысҡырып йырлап ебәрһәм, насар сығыр ҙа ил алдында көлкөгә ҡалырмын”, тип ҡурҡтым, шуның арҡаһында тәки йырларға өйрәнмәнем.


Фәғилә маңлай сәсемдән услап һелкә:


— Иҫең киткән икән иҫке сәкмәнгә! Яҡшымы, яманмы, — үҙем өсөн йырлайым. Кешелә минең эшем юҡ! — Һүҙҙәре уйға һала. Фекеренең төбөнә төшөргә тырышам.


— Үҙең өсөн генә йырланған йыр буламы икән ул? Һандуғас та һандуғас өсөн сутылдай. Йыр — халыҡ байлығы.


Фәғилә, шаян балаларса иркәләнеп, нәфис ҡулын ауыҙыма ҡаплай:


— Беләм, беләм, дауам итмәҫкә мөмкин. “Йыр — халыҡ байлығы, ул халыҡҡа хеҙмәт итергә тейеш... Бер кем дә уны үҙенеке итеп бикләп тота алмай... Партиябыҙ ҡушҡанса...” Шулаймы? Ҡәҙерле Заһит, мин бит йырҙы бикләп тотмайым. Унан килеп, “халыҡ” тигән төшөнсә аҫтында ни аңлайһың һин? Беҙ ҙә шул халыҡҡа инмәйбеҙме икән ни? Ул, йыр, минең дә байлығым түгелме ни?


— Һинеке, һинеке! — тим, еңелгәнлегемде белдереп. — Тик бүтәндәр өсөн дә йырла инде һин. Һис юғында, минең өсөн генә... — Шаяртҡан булам.


— Бәлки, мин бөгөн көнө буйы фәҡәт һинең өсөн йырлайымдыр? Ә һин шуны ла белмәйһең... и иҫәр! — Фәғилә лә үҙ сиратында әсүташ ҡаптыра миңә. Театраль ишара яһаған булып, уның алдында теҙләнәм, кинолағы ҡупшы испан грандына оҡшарға тырышып, ҡулын усыма алам да нәфис бармаҡтарын үбәм, аңышһыҙлығым өсөн ғәфү үтенгән булам. Көләбеҙ, беҙгә күңелле.


Күҙ асып йомғансы етди төҫ алам — холҡом шундай инде минең. Фәғиләнең ара-тирә татарса йырлауы сәйерһетә күңелде. “Башҡорт була тороп та, башҡорт йырҙарын ни өсөн татарса йырлай был? — тип уйланам. — Бәлки, ниндәйҙер ҡупшылыҡ итеп һанай торғандыр? Боронғо урыҫ аристократтарының французса һөйләшеүен хәтерләтмәйме?”


— Фәғилә, ни эшләп һин башҡортса һөйләшәһең? — тим, хитлашып.


— Атаҡ, бына һиңә кәрәк булһа, иҫке ауыҙҙан яңы һүҙ! Башҡорт булғас, башҡортса һөйләшмәй, кемсә һөйләшәйем һуң?


— Йырлағаныңда ла шулай уйлаһаң ине лә бит... Юҡһа, әллә ниндәй немецсәгә, төрөксәгә әйләндереп йырларға ла әҙерһең, тик үҙ әсә телеңдә түгел...


— Рас шулай күнеккәс. Ундайҙар бер мин генәме? Ауылдағы бөтә ҡыҙҙар, тип әйтерлек, татарса һуҡтыралар. Матур получаться итә.


— Ул йырҙарҙы сығарған ата-бабаларыбыҙға башҡортса бик шәп “получаться” иткәндәр. Һис шикһеҙ! Һәр береһенең аһәңендә башҡорт халҡының, башҡорт тәбиғәтенең үҙенсәлектәре айырым-асыҡ һиҙелә. Улар менән ысын ләззәтләнеү өсөн, ысын башҡорт булып ҡалырға кәрәк.


— Һин, Заһит, уҡытыусы һәм парторгыбыҙ Сабир ағай әйтмешләй, аҡрынлап ҡына милләтсегә әүерелеп бараһың, буғай. Яҙыусы булам, тигәс тә, ашыңа тоҙ урынына борос һалып ҡуймаһаң ярар ине.


— Юҡ инде, ҡәҙерлем, борос менән тоҙҙо айырырға күҙем етә. Боростан ҡурҡып ашҡа тоҙ һалмаусы, йәки бөтөнләй ашты бешереүҙән үк баш тартыусы әшнәләрҙән түгелмен. Шулай тип әйт ул Сабир ағайыңа.


— Нишләп ағайым булһын, ти? Уға китһә, һинең дә ағайың ул! Быйыл ғына килде бит ул ауылға, әммә үҙен бик шәп яҡтан күрһәтеп тә өлгөрҙө.


— Шуның өсөнмө, килеүе менән үк, парторг итеп һайланылар үҙен?


— Шулайҙыр, сәйәси яҡтан ныҡ дағаланған зыялы ул, ти атайым. Килеүе менән үк партияның терәге, алтын ҡаҙығы икәнлеген күрһәткән. Утыҙ етенсе йылдан ҡалған милләтселек шауҡымы көслө икән ауылығыҙҙа, мин уға аяҡ саласаҡмын, тамырынан йолҡоп ташлаясаҡмын, тип әйткән, ти. Бер тауыштан һайлағандар, ти, үҙен...


Ҡыҙҙың хәбәренән шаҡтай һағайып, төп фекеремде дауамланым:


— Халыҡты халыҡ итеп танырға теләмәгән бәндәләр генә һәр ҡыйыу фекерҙән “милләтселек” сире эҙләп соҡсона. Унан килеп, беҙ ысын милләтселектең нимә икәнен белмәйбеҙ ҙә әле.


— Ҡуйсы шул аҡыллы ғилми тоныңды, Заһит! Уйындан уҫмаҡ сығарырға тораһың. Былайһа, мәңге бер һүҙгә килә алмай ҡартаябыҙ икән беҙ. Их һин! — Кейеп алған кепкамды, козырегынан баҫып, күҙҙәремәсә төшөрә лә яңғырауыҡлы марш көйөнә (хәҙер инде башҡортса!) ошо нәмәне таҡмаҡлай:

Иптәш яҙыусы,

Йылмайыр ваҡыт,

Йымпайыр ваҡыт!

Ул фекереңде

Ташласы атып,

Тормасы ҡатып!


Үҙемдә лә юмор тойғоһо бөтөнләй үк юҡ түгел икән дә. Шиғырға — шиғыр әйтмәй булдыра алманым. Бына ул шыҡһыҙ рифмалар:

Йылмайһам, ирер

Анау туң таштар.

Көлһәм, һыу булып,

Ағыла башлар.

Шуға көлмәйем,

Ҡурҡып, һис тә мин.

Шуға йөҙ һытмай,

Инде ништәйем?..


Һамағым Фәғилә күңелендә тағы донъя гөрөлдәтеп көлөү теләге, үҙенә генә хас шаян һүҙҙәр, шаталаҡлы ҡыланыштар өйөрмәһе тыуҙырыр, тип көткәйнем. Әммә ҡыҙ, мине ғәжәпһендереп, тыныслыҡ һәм диҡҡәт менән тыңланы.


— Заһит, һин ысынлап та шиғырҙар яҙаһыңмы? Поэмаң да бар, тиҙәр, ысынмы шул?


— Бәй, үҙең үк “яҙыусы” тип атаның даһа!


— Әйт инде, ысынмы?


Ни тиһәм дә, ялған булыр һымаҡ. Ахыры, дөрөҫөн генә сисергә мәжбүр булдым:


— Яҙам шул... аҙ-маҙ... Күңел йыуатыу өсөн генә... — тинем.


— Хатта китап итеп баҫтыртырға ла ебәргәнһең, тиҙәр?


— Ебәргәйнем шул.


— Редакциянан хат та килгән икән?..


Өндәшмәнем. Мөслимовтың ташҡа баҫтыртып яҙған һүҙҙәре таштай баҫты йәнемде. Алҡымымдан әллә ниндәй тупаҫ ауыртыу алды. Нисектер, сүккән, бәләкәсәйгән, ҡағытылған итеп һиҙҙем үҙемде. Әле генә йәнемде елкетеп арбаған, һоҡландырған һәм шатландырған ҡусҡыл япраҡ ҡуйылыҡтары, сәскәләр — бөтәһе йәмһеҙ ҡараңғылыҡҡа сумды. Фәғиләнең алсаҡ-һөйкөмлө йөҙө, йырҙары һәм йылмайыуҙары, үҙемдең дөрләп ҡабынған тойғоларым — бөтәһе фәҡәт үкенесле яңылышыу, эшкә ашмаҫлығын белә тороп та, юҡтан бар итергә тырышыу булып күренделәр. Үҙемдең ҡасандыр ауыл клубында сәхнәлә уйнағандарымды иҫләнем. Унда ла бит кемдәрҙеңдер тойғоларын, шатлыҡтарын кәүҙәләндерәһең, сәхнәлә барған тормош һиңә ваҡытлыса ысын һымаҡ күренә, ә аҙаҡҡы, финал һүҙҙәрен әйтеп, пәрҙә ябылдымы, һин ҡабат шәхси тормошоңа ҡайтаһың да, бер аҙ үкенеп, яңы ғына тулҡынланып, янып үткәргәндәреңдең яһалма күренештәр генә икәнлеген уйлайһың. һәм бына ошонда, хәҙер ҙә “йылп!” итеп: “Ғүмеребеҙ буйына ла шулай сәхнәлә уйнайбыҙ түгелме ни?..” тигән фекер йүнкетте. Тик шунда уҡ өшкөтөп ҡыуҙым уны. Фәғиләне ысынлап та үҙемә яҡын тойоу, уның серле күҙҙәрендә яңынан-яңы саф тойғолар тимгелен табыу миңә ифрат та мөһим һәм ҡиммәтле, был бәхеттән һис тә генә лә мәхрүм ҡалғым килмәне... Бына аҡрынлап ҡына һауығып киләм, ҡулдарымда — көс, күкрәгемдә дәрт арта һәм, бөтә йәнем-тәнем менән һиҙенеп, яҡын йылдарҙа берәй ҙур әйбер яҙырыма, уңышҡа ирешеремә ышанам. Шул хис миңә әлегәсә, ауыр минуттар кисергәндә, сабырлыҡ һәм ҡыйыулыҡ бирҙе, шуның арҡаһында хәтәр шарттарҙа ла хаҡиҡәттең күҙенә тура ҡарай алдым. Ҡыҙҙың һуңғы һорауына ла асыҡ итеп яуапларға йыйындым. “Эйе, хат алдым редакциянан, тик унда эшемде яраҡһыҙ тип тапҡандар. Китап баҫтыртыуға тиклем, урыҫтар әйтмешләй, бер бот ҡына түгел, бик күп тонна тоҙҙарҙы ашарға кәрәк булыр әле”, тип әйтергә тейеш инем мин. Осраҡлыҡ ҡына был темаға беҙҙе артабан һүҙ йөрөтөүҙән ҡотҡарҙы. Яныбыҙҙағы ҡыуаҡтарҙы шатор-шотор һындырып, Фәғиләнең шуҡ энеһе Сабит килеп сыҡты ла яныбыҙға, ай-байына ҡуймай, апаһын өйгә ҡайтырға ашыҡтырҙы:


— Атайым ат екте, кисәге повидло һалып бешергән бөрөктөң иң ҙурын һинең моҡсайыңа һалдыҡ, бөгөн һине йәнә мәктәбеңә оҙатабыҙ! — тип, ялан аяҡтарын сәбәләнеп ас күгәүендәрҙән ҡурсалай-ҡурсалай, бер тындан түгелдерҙе ул.


Фәғилә ашығып ҡайтып китте, бер үҙем ҡалдым. Сағыу төҫлө күлдәгенең ағас араларынан әленән-әле елпелдәп үтеүе күҙҙән юйылғас ҡына, ашыҡмай ғына атлап туғайҙан сыҡтым, район үҙәгенә табан Фәғиләләр үтәсәк юл буйна йәшел үләнгә сүгәләнем. Тиҙҙән, ауыл яғынан, һорғолт туҙан өйөрмәһе эсендә ҡашҡа ат башы һүрәтләнде лә бейек рессорлы еңел ҡырандас миңә табан елтерәне. Фәғилә, кескәй матур сумаҙанын янына ҡуйып, атаһы менән ҡушарлап ултырған, үҙе, һерт-һерт юртҡан аттың юл саңында мисәтләнеүсе ярым түңәрәк тояҡ эҙҙәренә ҡарап, нимәлер уйланғандай. Мине күргәс, йылмайҙы, һиҙҙәртмәй генә ҡыуанып ҡул болғаны. Ырғып торҙом, артабан ни ҡылырға ла ҡыймайыраҡ, күҙҙәрем тишелеп артынан ҡарап ҡалдым.


Шул көндән һуң тыныслығым юғалды. Йөрәгем һаман, атылып сығырҙай тибеп, теге рессорлы ҡырандас үтеп киткән юл яғына ынтылды, әйтерһең, унда йәшлек ғүмеремдең бер өлөшөн алып киткәндәр. Йәнемә нимәлер етмәне, өҙлөкһөҙ нимәлер теләнем һәм көттөм. Күңелемдә ҡалынайып һағыныу ҡаны уҡмашты...


Училищелә имтихандар башланды, тип һөйләнеләр — бер-ике аҙнанан Фәғилә лә ҡайтырға тейеш ине. Бер-ике аҙнаның үтеүен көтә алманым, инде миңә көнө лә йыл һымаҡ тойолдо. Нисек кенә булһа ла, алсаҡйәнде тиҙерәк күреү яйын самалай башланым.


Күптәндән биреле миндә үҙебеҙҙәң фельдшер Илья Дмитрич Пудовкин тарафынан райбольницаға күренергә тип бирелгән ҡағыҙ ята ине йонсоп. Ниһайәт, ғәмәлгә ашырырға булдым шуны. Юлға сығыр алдынан Фәғиләләргә индем: йәнәһе районға врачҡа күренергә барам, йәнәһе шул ыңғайҙан училищегә лә һуғылып китеү форсаты бар, йәнәһе ҡыҙығыҙға хат-фәлән булмаҫмы икән? Әлбиттә, хат та, тел сәләме лә, күстәнәстәр ҙә бар ине. Ҙур төйөнсөктө бик ҡәнәғәт хәлдә тейәп, теге көндә Фәғиләне алып киткән шул уҡ рессорлы ҡырандасҡа кинәнеп ултырып, таң-иртәнән юлға сыҡтым. Район үҙәге беҙҙән егерме саҡрымда. Шәп ат тиҙ үк алып барып еткерҙе, төшкә ҡәҙәре үк бөтөрҙөм әштәремде. Фәғиләгә бараһы ғына ҡалды.


Училище ҡасабаның ҡырыйындараҡ, йыуан ҡарт өйәңкеләр һәм ҡулдан ултыртып үҫтерелгән йәш саған баҡсаһы араһында матур бер урында урынлашҡайны. Үҙҙәренсә ҡаланыҡына оҡшатырға тырышып, ығы-зығы килеүсе йыйнаҡ ҡына урамдар буйлап юрттырып уҙҙым атты. Үтеп барышлай, китапханаға һуғылып, Кар Лукрецийҙың “О природе вещей” тигән ғәжәп шәп философик поэмаһын алып сыҡтым. Был китапты баяғы, яңы уҡытыусыбыҙ (һәм парторгыбыҙ) Сабирҙа күреп ҡалып, һорап алып, уҡый башлағайным һәм ул бик оҡшағайны (айырыуса эротик тасуирлауҙары таң ҡалдырҙы), ләкин осона сығырға мөмкинлек бирмәне: кешенеке, кире ҡайтарырға кәрәк, тине.


Училище ҡапҡаһы янында ат бәйләгестәр бар икән — Ҡашҡатуратты, алдына бесән һалып, шунда ҡалдырҙым. Сыбыртҡымды ҡырандастағы септә аҫтына тығып, буш ҡулыма (һыңар таяҡ ярҙамында ғына йөрөй башлағайным) Фәғиләнең күстәнәстәрен тотоп, йәшел ҡапҡа аша ихатаға үттем. Күҙемә иң элек “П” хәрефенә оҡшаш бейек турник һәм шунда, ҡулсалы ҡуш арҡанға аҫылынып, кәкере-бөкөрө фигуралар яһап маташыусы, спорт хөлләһенә кейенгән, балаларҙыҡылай сонтор ғына буйлы бер физкультурник сағылды. Әҙәмкәйҙең аяҡ-ҡулдары ҡылдай нәҙек кенә ине, ул миңә түшәмдән еп һуҙып төшөп килеүсе үрмәксене хәтерләтте лә йылмаймайынса түҙмәнем. Туҡталып уҡ тексәйеп тороуымды күргәс, әҙәмкәйем уғата тырышырыбыраҡ хәрәкәтләнде һәм, күҙ асып йомғансы, лоп! итеп ергә йығылып та төштө. Ҡысҡырып көлдөм:


— Йә, ер йомшаҡмы, туғанҡай?


— Ыржайма, йығылманым мин. Был — физкультура комплексының бер номеры! — тип яуапланы тегем, арҡаһының бик ныҡ ауыртҡанлығы күренеп торһа ла, үҙен дәрәжәле тотоп.


— Шулай ҙа, тәңгәлеңә яҫтыҡ яҫтап уйнарға кәрәк ине, — тип кәңәш бирҙем дә юлымды дауамланым.


Ихатала ике ҡатлы һәм бер ҡатлы әллә нисә корпус бар, уларҙың ҡайһыһында Фәғиләләрҙең ятағы икәнен белмәйем. Икеләнеберәк торғас, ҡаршымдағы асыҡ тәҙрәгә төбәлеп атланым, унда гәлсәр шишмәләй моңһарып өҙлөкһөҙ ағылғыусы гармун иңрәүе тартты мине.


Тәҙрә тупһаһында, аяҡтарын тышҡа һалындырып, ыҫпай кейемле көр егет ултыра һәм, күҙҙәрен яртылаш ҡыҫҡан хәлдә, хыялланып, гармуны менән ҡуша һулығып һыҡтай:

Иртә лә көтәм, кис тә көтәм,

Килмәйһең, Фәғиләм.

Йөрәгемдең һыҙлағанын

Белмәйһең, Фәғиләм.

Күпме шулай яфаланып

Йәшәрмен, Фәғиләм?

Йәлләһәңсе, йәлләһәңсе,

Фәғиләм, Фәғиләм!


Ят егеттең ауыҙынан Фәғиләнең исемен ишетеп тертләнем, ғәжәпләнеп, өҙәләнеүсенең йөҙөн күреү өсөн, үргә ҡайҡайҙым. Тик ул икенсе ҡатта — шаҡтай бейектә ултыра, ә мин стенаға терәлә яҙғанмын, шунлыҡтан уның итегенең ҡалын күн табандарынан башҡаһын күрмәнем. Аяҡтарын көй ыңғайына һикертеп уйнатҡаны саҡта гармунының һырлы оҙон торбалай һуҙылған күреге һүрәтләнеп ҡала, ни өсөндөр мин уның һырҙарын хужаһының ялтыратып майлаған итек ҡуныстарына оҡшатам. Бер нисә тапҡыр өндәшеп тә егетем ишетмәгәс, таяғым менән туҡылдатып табандарына төрттөм:


— Эй, һандуғас, туҡтат әле шауыңды. Ҡыҙҙар ятағын күрһәтмәҫһеңме икән?


Шөңгөрәү өҙөлдө, күн табандар ике яҡҡа айырылдылар һәм шул аралыҡтан миңә бөҙрә ҡара сәсле бик ҡупшы баш күренде. Ауыҙында төтәп торған оҙон папирос “Казбек”.


— Кем кәрәк һиңә, мәхлүк? — Кәйефһеҙ һораны минән.


— Кинйәбулатова Фәғиләне күрергә килгәйнем дә, ҡайҙалығын белмәйем. Әйтмәҫһеңме икән шуны, яныуарҡай?


— Һинең кемең була ул, хайуанҡай?


— Туғаным.


Баш шикләнеберәк ҡараны ла, ябай сепрәк салбарымды, таянған кәкере башлы таяғымды күргәс, буғай, тынысланып, мөрйәләре боролдап төтәп торған һарғылт таш бинаға төртөп күрһәтте:


— Әнә, анау өшәләктә. Ишектән ингәс тә һул яҡта, баҫҡыс аҫтындағы икенсе ишек.


Шул тиклем дә белдеклелегенән шомланыбыраҡ, йәнә һорау бирергә уҡталғайным да, ҡайҙандыр бүлмә төбөнән: “Риф, комендант килә!” — тигән хәтәр ауаз яңғыраны һәм күн табанлы итектәр күҙ асып йомғансы эскә тартып алындылар, ә минең түбәмә, үрҙән, төтәп торған тәмәке төпсөгө килеп төштө. Ситкә тайпылып, төйөнсөгөмдө уңайлабыраҡ тоттом да күрһәтелгән тарафҡа ыңғайланым. Артымдан йәнә, инде икенсе тәҙрәнән, әсе гармун тауышы һәм Фәғилә тураһындағы һағышлы йыр оҙатып ҡалды.


“Баҫҡыс артындағы икенсе ишек”те эҙләп табып, барып ингәндә, унда дәрес әҙерләп тик бер ят ҡыҙ ултыра ине. Арҡаһын абайлаһам да, йөҙөн күрә алманым. Әйләнеп баҡҡанын көтөп, бер аҙ өндәшмәй торҙом, әммә ҡыҙый үҙ эше менән мәшғүл булып, иғтибар итмәне миңә.


— Мөмкинме? — тип өндәштем, тамаҡ ҡырып. Һылыуҡай башын ҡалҡытты ла, кинәт боролоп, аңлап еткерә алмаусан ҡиәфәт менән текләп ҡалды. Яҫы ҡара тирәсле күҙлек кейгән, шунлыҡтан күҙҙәре ябалаҡтыҡылай түңәрәк, ҙур күренәләр.


-- Ә? — тине ҡыҙ, таралған зиһенен йыйнарға ашығып.


— Иҫәнмеһегеҙ, тим.


— Нимә? Ә, иҫәнбеҙ, әйҙүк! Кем кәрәк ине һеҙгә?


— Кинйәбулатова Фәғилә бында торамы?


— Эйе, тик ул йомошҡа киткәйне, күршеләргә генә, хәҙер ҡайтасаҡ. Ҡайҙан булаһығыҙ, Фәғиләләрҙең ауылынанмы әллә?


— Эйе.


— Улайһа, көтөп тороғоҙ, мин уны саҡырып киләйем. — Ҡыҙ ашығып сығып китте лә коридор буйлап йүгереп бара торғас, ярты юлынан, булһа кәрәк, кире боролоп ҡайтты.


— Ғәфү итегеҙ, мин һеҙгә ултырғыс бирмәгәнмен. Бына бында ултырығыҙ, ә төйөнсөгөгөҙҙө тумбочкаға тығып торорға мөмкин.


Ултырып, бүлмәнең эске күренешенә күҙ йүгерттем. Ҡыҙҙар ятағында тәүгә инем әле, бындағы йыйнаҡлыҡ, таҙалыҡ таң ҡалдырҙы. Койкалар ҡар кеүек аҡ япмалар менән шып-шыма итеп йыйыштырылған, сигеүле мендәрҙәр, һабын күбегеләй ҡабарып, күҙҙең яуын алып ята. Мөйөштә ҙур көҙгө, стеналарҙа рәсем һәм портреттар. Иҙән аяҡ баҫҡыһыҙ һап-һары итеп ҡырсып йыуылған, сүп тигәндең төхөрө-заты юҡ, — хатта атларға аяныс. “Бына тормош!” — тип һоҡландым, күҙем ҡыҙығып.


Сыр-сыу ҡубып ҡайтып та инделәр. Фәғилә менән баяғы күҙлекле ҡыҙҙан башҡа тағы берәү бар ине. Бөтәһе шат, нимәгәлер көләләр.


— Сәләм, Заһит! Нисек килеп сыҡтың бында, нисек таптың беҙҙе? — тип һораша-һораша, ҡул биреп күреште Фәғилә. Һаман да шул саф көйө, алсаҡ көйө. Ҡулын алғас, тәнемә ут йүгерҙе.


— Тапмай әллә. Байҡал күленә төшөп юғалмағанһыңдыр бит! — тигән булдым.


— Юғалырбыҙ ҙа! Ҡыҙ бала — ҡанатлы ҡош, тигәндәр. Һин генә ул һанға һуҡмайһың беҙҙе.


— Уның ҡарауы бүтәндәр ныҡ һуғалар. Композитор түгелмен шул, “Фәғиләм дә Фәғиләм” тип йыр сығарып йырларға. — Бер юлы кинәнеп көлдөләр.


— Күрәһегеҙме, Рифтең даны нисек тарала! Һеҙҙең колхозда ла инде белә башлағандар! — тине Фәғиләгә эйәреп ингән ҡараҡай ҡыҙ, ынйы тештәрен йылтыратып.


— Һин, әй, иғтибарыңды уға бикарға бүлмәйһең. Көтмәгәндә Мәскәүгә консерваторияға китеп барһа, терһәгеңде тешләргә тура килмәгәйе! — Күҙлекле лә һүҙ ҡыҫтырҙы. Фәғилә миңә һынаулы ҡараш ташланы ла етди һөйләнеп ҡуйҙы:


— Көлмәгеҙ әле. Рифтә ысынлап та музыкаль һәләттәр юҡ түгел. Ҙур киләсәкле кеше ул. Һин, Заһит, уның менән тәрәнтен танышһаң, һис тә зыян итмәҫ ине.


— Ҙур киләсәкле кешеләр менән танышыу ҡайҙа инде ул миңә... Мин бәләкәй кеше бит! — Аҙаҡҡы йөмләгә баҫымлап яуапланым, Фәғиләнән шуны ишетеүемә үпкәләп тә хурланып. Баяғынан һуң ул Риф тигәндәре менән танышыу түгел, исемен дә ишеткем килмәй, көнләшеү тигән яман нәмә йөрәгемде ауырттырып тешләне. Шулай ҙа иҫемә килдем: ишекте хәҙер үк шартлата ябып сығып китеү, атты юл буйы осортоп, хафаларымды сәселдертеп ҡалдыртыу теләге ни тиклем ҙур булһа ла, ваҡиғалар ағышын аҙағынаса еткерергә ҡарар ҡылдым. “Кеше тигәнең нисек итеп һөйгән ҡыҙы тураһында шиғырҙар, йырҙар сығара икән?” тип уйланым. Фәғиләне ни тиклем ныҡ яратһам да, уға бағышлап бер юл да яҙғаным юҡ һәм яҙа ла алмаясаҡмын. Тотанаҡлылыҡ кәрәк. Шиғыр яҙа белеүең менән ҡыҙ алдында шапырыныу булыр ине был; унан килеп, ябай хәрефтәрҙән хасил һүҙҙәргә, музыкаға һыйҙырып бөтөп буламы ни ысын мөхәббәт гөлтләткән иң бөйөк тойғоларҙы? Күкрәгеңдә ҡайнаған хистәрҙе ваҡлау, бәләкәс һәм ғәрип итеп күрһәтеү булыр ине, сөнки мөхәббәтте үлсәргә аршин юҡ. Яҙырға ҡалһа — яҙырға, тик үҙеңдең исемдән һәм тәғәйен исемгә түгел, ә бүтәндәр тураһында, әҙәбиәттең социалистик реализм ҡанунында ҡаралған “типик эйә” тураһында. Үҙеңдеке ауыр көрһөнөүҙәр, утлы күҙ ҡараштары һәм дәртле йөрәк тибештәре, яндырып үбешеү, бер ниндәй ҙә һүҙһеҙ-ниһеҙ, нескәләрҙән-нескә тойғолар, зарығып текләшеүҙәр ярҙамында ғына аңлашырға ҡалһын.


— Фәғилә, беҙҙе ауылдашың менән ниңә яҡындан таныштырмайһың? — Күҙлекле ҡыҙ дәфтәрҙәренән башын ҡалҡытты, ниһайәт. Икенсеһе лә, дәррәү уға ҡушылып, ҡыҫтаны Фәғиләне.


— Ғәйеп миндә, был турала онотоп та ебәргәнмен икән шул... — Фәғилә өтәләнеп, тап урыҫтарҙағылай, әхирәттәрен берәм-берәм эргәмә етәкләп килтереп, таныштырып сыҡты. Күҙлекленең исеме Әлисә, ҡараҡайҙыҡы Миләүшә икән. “Заһит. Заһит” тип күрештем һәр береһе менән, ләкин Заһит икәнем , яңылыҡ түгел ине,буғай, уларға — көлөмһөрәгән ҡараштарынан һиҙҙем.


— Ғәжәпләнмә, күптән беләбеҙ һине, — тип “тынысландырҙы” Әлисә, күҙлегенең тирәстәре өҫтөнән төртә ҡарап.


— Һем... Ҡайҙан беләһегеҙ?


— Фәғилә һөйләне.


— Булмаҫ...


— Исемең генә түгел, шиғырҙар яҙыуың да яҡшы мәғлүм беҙгә! — Серле йылмайҙы Миләүшә лә. Уңайһыҙланып, тик-томалдан ысын әҙипкә һанап ҡуймағайҙары тағы, тип шикләндем. Сөнки яҙыныуҙарымды кешеләрҙән йәшерәм, ә улар, нисектер, ул турала хәбәрдарҙар һәм: “Һин китап яҙа, тиҙәр, ысынмы шул?”, йәки: “Китабыңды ташҡа баҫтырттыңмы әле?”, “Нисә һум аҡса түләйҙәр?” кеүек ныҡыуҙары менән теңкәмә тейәләр. Шуның арҡаһында “кәсебем” өсөн борсола башланым, “шулай тел-тешкә кереп тә, бер нәмәмде лә үткәртә алмай оятҡа ҡалһам, ни эшләрмен?” тип көйөндөм.


Урынымда ыуаланып:


— Шиғырҙы ни уны, йөрәгендә аҙ ғына дәрте булған һәр үҫмер яҙа инде, мин шуларҙың араһынан айырма түгел, — тип, нисек тә был теманы ябырға тырыштым.


— Шиғыр менән шиғыр араһында айырма бар бит ул...


— Әлләсе. Мин уларҙың бөтәһе лә берҙер, тип йөрөйөм тағы... — тигән булдым.


Әлисә һуҡ бармағын юғары күтәреп болғаны:


— Ай-һай, хәрәмләшәһең!


— Ярар, ҡыҙҙар, поэзияны шағирҙарҙың үҙҙәренә ҡалдырайыҡ. Табын әҙерләргә кәрәк, бер ашнаҡсының әйтеүенсә, аппетит менән ашалған аш үҙе поэма бит ул! — Фәғилә һауыт-һаба йәһәтләргә кереште. — Тораташтай ҡатып ултырмағыҙсы! Эшләмәгән кеше ашамай — социализм ҡануны! — Иптәштәрен ашыҡтырҙы. — Һаҡ булығыҙ: ҡунаҡ, бәлки, беребеҙҙе күҙләргә тип килгәндер?! — тип тегеләрҙең эсенә ут йүгертте. Ҡолаҡтарымдың уттай яныуын тойҙом.


— Һинең үҙеңдән уҙып, беҙгә ҡарамаҫ инде... — тигән булды береһе.


— Ҡарар, ҡарар, эсегеҙҙә йәнегеҙ булһа!


— Ярай, алайһа, үҙем тырышып ҡарайым! — Ҡараҡай сәйгүнгә йәбеште.


— Мине һауыт-һабанан азат итә күр инде, Фәғилә, мин Заһитты йыуатып ҡына ултырайым, юғиһә бер үҙенә күңелһеҙ бит! — Быны йөҙөнә юрамал ялыныу билдәләре сығарып Әлисә әйтте.


— Юҡ инде, был юлы ҡотола алмаҫһың! Мә бысаҡ, помидор турай тор. Ә Заһит өсөн ҡайғырма, уға ла эш табырбыҙ!


Ниһайәт, еңеллек тойоп:


— Ҡамыр баҫайым, ялғашығыҙ бармы? — тип ҡыҫтырҙым. Ҡысҡырып көлөштөләр.


— Уй хәсрәт, болғатыр инең, буғай, боламыҡты! Лутсы бынау банканы асып бир әле беҙгә.


— Айн момент! Ундай ғына эштәрҙе үтәгәнем бар.


Ҡыҙ-ҡырҡын менән аралашып күнекмәгәнлектән, өсөһө араһында яңғыҙыма уңайһыҙ, бик ныҡ тартына инем. Өҫтәүенә, бөтәһе уҡымышлылар — ябай ауыл ҡыҙҙары булһа, бер хәл. Үҙҙәре, әллә нисек, серле итеп йылмаялар, өҙлөкһөҙ миңә ҡарайҙар, әйтерһең, Заһит түгел мин, ә ниндәйҙер һирәк осрай торған музей экспонаты. Әленән-әле Фәғилә менән йәһәт күҙләшеп алыуҙар ғына ҡыйыулығымды бер аҙ арттырып ебәрә, сөнки унда туғанлыҡ, яҡынлыҡ хистәре тойоп дәртләнәм. Сит ҡыҙҙар алдында хурлыҡҡа ҡалмаҫ өсөн, хәлемдән килгәнсе үҙемде иркенерәк тоторға, “һүҙ эҙләп кеҫәгә төшмәҫкә” тырышам:


— Ай-буй! Бынауы ҡаты ҡалайҙы үтмәҫ бысаҡ менән ҡырҡтыртып эшкә егерегеҙҙе алдан белгән булһам, ике аяғымдың береһен дә атламаҫ инем. Ауыр эшләтеп, бөлдөрәһегеҙ икән тамам!


— Бына һинең Фәғиләң ул! Беҙҙе лә шулай теләһә ниндәй эш ҡушып йөҙәтеп бөтөрә, нисек ҡотолорға белмәйбеҙ. — Быны, Фәғиләнең маңлайына кескәй йоҙроғон төйә-төйә, Миләүшә тәтелдәне.


— Зарар юҡ, уңған кәләштәр булып үҫерһегеҙ уның ҡарауы. Ә Заһит үҙ ғүмерендә беренсе тапҡыр ҡыҙҙар сәйен эсә бит — был хәл уға дәрт һәм сабырлыҡ бирер!


— О, тарихи ваҡиға икән! Шул айҡанлы берәй поэма яҙырһың инде һин, Заһит. Тик унда беҙҙең исемде лә ҡыҫтырып ебәрергә онотма.


— Әлисәне, әлбиттә, аш-һыу эштәрендә иң ҙур ялҡау, иптәштәре ҡыбырҙағанда дәреслеген ҡосаҡлап тик ултырырға ярата, тип яҙырһың. Ғибрәт өсөн киләсәк быуындарға.


— Күҙеңә сүп булып төштөм, ахыры, Фәғилә. Әйләнгән генә һайын, миңә ҡаҙалаһың да ҡалаһың. Ярай, һеҙ үҙегеҙ бөтәһен дә беләһегеҙ, ә минең хәтер насар, бөтә уҡығаным елгә оса ла бөтә. Моғайын, экзаменда батырмын инде мин... — Иламһырағандай итте.


— Әнә, әнә, тағы шыңшый башланы! — тине Миләүшә. — Күҙ йәшеңде ағыҙма, һин беҙҙән дә шәберәк беләһең! Былтырғы кеүек, һыҡтанып йөрөп-йөрөп, кругом бишкә биреп сығырһың әле. Беләбеҙ һине!


— Йыл һайын шулай, әйтерһең, уның белемен тартып алырға торалар.


— Ышанмаһағыҙ, тикшереп ҡарағыҙ: хатта һөйләм ҡағиҙәһен дә әйтә алмайым.


— Ярар, беләбеҙ һине, бөтәһен дә беләбеҙ. Ташла ҡағыҙҙарыңды, юҡһа ураҙа тоторһоң!


Өсөһөндә лә еңелсә юмор сәме, ниндәйҙер бәхеткә сумып кинәнеп йөрөгән кешеләрҙәй, үҙҙәрен иркен тоталар, шуға күрә миңә лә улар ыңғайына тел сарлашыу еңеләйгәндән-еңеләйә бара.


Миләүшә, кухнянан булһа кәрәк, боҫланып сыжлап майға ҡурылған ливер колбасаһы килтерҙе, Әлисә шкафты асып: “Бына мин дә эшләйем бит!” — тип һөйләнә-һөйләнә, өҫтәлгә ике литрлы ҡыҙыл термос ултыртты һәм беҙ, эркелешеп, табын тирәһенә йәпләндек.


— Үҙе ҡайнай торған самауыр бар икән һеҙҙә. Беҙҙең ауыл әбейҙәре уны шулай тип атай. — Термостағы яҙыуҙы уҡырға иттем, ә ул ҡытай иероглифтары икән.


— Беҙҙә шулай ул. Беҙ егерменсе быуат кешеләре бит. Ҡытай дуҫтарҙан ҡалышмайбыҙ: теләгән саҡта сәйебеҙ ҡайнап тора.


— Мин дә һеҙгә күстәнәс итеп шундай бер сәй килтерҙем әле. Танауҙарығыҙ ҡысытҡандыр. Тик ул һауытында түгел, ә эскә төшкәс ҡайнай, — тип, кеҫәмдән бер шешә тәмле шоколад ликеры сығарҙым.


— Ах, бына ниндәй икән һинең сәйең! — Күңелле ғәжәпләнделәр.


Тыштан ишек шаҡылды.


— Фәғилә, шешәне ҡаплай һал! — тип тыбырсынды Миләүшә. Фәғиләнең иҫе китмәне, сөнки инеүсе ят кеше түгел ине — ул баяғы, Фәғилә тураһында үҙәге өҙөлөп йырлаған гармунсы имеш.


— Ҡотто осораһың бит, әй! Күрегеңде тызҡылдатып тик кенә ултырһаңсы! — тине лә Фәғилә, аҡ таҫтымал осо менән шешәне һөрткөләне.


— Ғәфү итегеҙ, туташтар, ваҡытһыҙ керҙем, ахыры? — тине Риф, ә үҙе баҙыҡ аҙымдар менән туп-тура түргә уҙҙы.


— Һин һәр саҡ ваҡытһыҙ йөрөйһөң! — тине Әлисә.


— Юҡ, һеҙ үҙегеҙ ваҡытһыҙ ултыраһығыҙ.


— Ах әттәгенәһе, улайһа, беҙҙең үҙебеҙгә унан ғәфү үтенергә кәрәк икән!


— Мин ғорур түгел, ғәфү-мәфү кәрәкмәй. Анау ҡоңғорт “сәй”егеҙҙән ҡойоп бирһәгеҙ, бер һүҙһеҙ кисерермен.


Егет миңә хатта оҡшай ҙа башланы. Үҙен ҡыйыу тотоуы, ҡыҙҙар әсе борос ҡаптыртҡанда ла йөҙөн һытмай йотоп ебәрә белеүе тартты үҙенә. Умарта балылай һуҙылышып ағылған ҡуйы ликерҙы стакандарға ҡойҙом, Рифтең табынға йәпләнеп бөткәнен көтөп, тост әйттем:


— Әйҙәгеҙ, иптәштәр, аҙ ғына булһа ла, тотайыҡ. Танышыу хаҡына!


Соҡортайҙар шатланып сыңланылар ҙа, бүҫкәрешеп, шешә тирәһенә ҡабат теҙелделәр. Ликерҙың ҡалғанын тараттым, бөтә соҡортайҙар ҙа бушанғас, тәнгә йылы йүгереп, күңеллеләнгәндәй булдыҡ.


— Тышы һалҡын, ә эсе ялҡын икән ҡәһәрҙең! — Риф ҙур колбаса ҡалъяһын эләктереп, күҙ йомоп ҡабып ебәрҙе. Үҙен тыныс кимәлдә тоторға тырышһа ла, күҙҙәре түңәрәкләнеп ялтырай, ҡулдары ҡалтырана. Килере алдынан саҡ ҡына йотҡанға оҡшай. Ҡыҙҙарҙың да сикәләре ҡыҙарған, сәбәпһеҙгә ҡысҡырып көлөшәләр.


— Композитор, роялеңде ниңә ҡалдырҙың? Берәй нәмә уйнар инең, исмаһам.


Әлисә әйтте быны. Күҙлеген һалып ташлаған, һомғол аҡ беләген минең ултырғыс арҡаһына һуҙып, хыялланған рәүештә, күҙҙәрен ҡыҫынҡырап ҡарай.


— Иң элек грамматиканан ҡағиҙәңде ятла, унан рояль тураһында ҡайғыртырһың! — тине Фәғилә.


— Һәр йәшелсә үҙ миҙгелендә өлгөрә, тиҙәр бит урыҫтар. Ваҡыты етһә, ҡағиҙә лә ятланыр әле — ҡайғырмағыҙ минең өсөн.


— Шулай тиген. Юҡһа, ҡасандан биреле илайһың. Әйҙәгеҙ, хәҙер инде грузин сәйе эсәйек. Бәлки, шунан һуң Риф тә гармунын тартыр.


Тальянка ишек төбөндә генә көтөп ҡалған икән — Риф йәһәт алып инде. Инеүе менән үк тызҡылдатып та ебәрҙе. Артынса уҡ оҙон көйгә күсеп, нисектер яҡтырып, иркенәйеп киткән бүлмәгә йән арбағыс моң йылғаһы ағылды. Янтая биреберәк, онотолоп тыңланым, әйтерһең, был сихри ауаздарҙан башҡа бер ни ҙә юҡ донъяла. “Күрәһеңме, Фәғилә ҡайһылай борғолана эргәһендә, күрәһеңме?” — тип бышылданы Әлисә ҡолағыма; мин иғтибар итмәнем, мин был минутта моңдан башҡаны һеңдерергә һәләтле түгел инем. Әллә шул аҙ ғына эсемлек күңелемде наҙлы лирикаға мансылдырғанға, әллә Фәғиләнең яҡынлығы иләҫләндергәнгә, ошо Рифтең уйнауы кеүек илһамлы уйнауҙы үҙ ғүмеремдә ишеткәнем юҡ кеүек. “Һай маладис, һай маладис!” — тип, үҙем дә һиҙмәҫтән һөйләндем ваҡыт-ваҡыт; ҡыҙҙар иһә ауыҙҙарын йыралар, ә Риф уғата йөрәкһеп, шашыныбыраҡ тарта. “Бына ни эшләтә ала туған моңдар кешене. Ошондай сихри ауаздарҙы йүгәнләргә һәләтле йән ябай гармун ярҙамында бына ниндәй мөғжизә тыуҙыра ала!” — тип һоҡландым күңелем тулышып; ә татлы күҙ йәштәрем, тәҙрә быялаһын сирткән көҙгө ямғырҙар кеүек, оялмай тәгәрләне...


Кемдер бөйөрөмә төрткәс кенә килдем һушыма. Әлеге лә баяғы шул Әлисә, Фәғилә яғына ымлап, нимәлер әйтергә маташа. Яҡыныраҡ әүештем:


— Әү?


— Фәғиләңде ҡарасы, тим. “Композитор”ҙың ҡолағына инеп бара бит, әй! Баянан биреле нимәлер шыбырҙаша.


Әлисә хаҡлы ине. Фәғилә, ысынлап та, Рифкә үтә яҡынайып нимәлер һөйләй. Ә тегеһе ишетмәй. Ишетергә лә тейеш түгел шул: ул үҙе лә, миңә ҡарағанда ла нығыраҡ, сихри ауаздар ҡолона әүерелгән. Шулай ҙа йөрәгем эсендә, семетеп, хәүеф уғы һыҙып үтте: “Ниңә бер ҙә тартынмай? Бергә уҡығанғамы? Шулай ғынамы икән? Улайһа, ни өсөн, Рифтең ҡарашын осратҡаны һайын, күҙҙәре уттай ялтырай?”


Фәғилә шикле текләүемде тойҙо ла, керпеләй йомарланып, сөрөшөп, Рифтән ситкәрәк тартылды. Ташҡа һуғылып кире ҡайтҡан шишмә тулҡынын хәтерләтте был миңә.


— Һин роман яҙа алаһыңмы? Мәҫәлән, “Тихий Дон” кеүек итеп? — Әлисә һаман ҡолаҡҡа яғышһыҙ һорауҙарын шыбырҙап ҡырҡыша. Фекерҙәрем тарҡау: һорауҙарына йүнләп яуап ҡайтара алмайым, фәҡәт: “әлләсе”, “белмәйемсе” тип кенә мығырҙанып, иғтибарҙы тегеләрҙән тартып ала алмай аҙапланам.


— Товарищтәр, сәйебеҙ һыуына бит! Ҡарағыҙ уны, “үҙе ҡайнай торған самауыр” булһа ла, ике тапҡыр ҡайнамай.


Ниһайәт, йоҡонан уянғандай һиҫкәнеп айныным. Шопторҙатып сәйҙе эстем — ысынлап та һыуынғайны. Һыуыҡлығы эсемә төшкәс, мейем дә елләп, фекерҙәрем урынына ултырҙы. Риф тә уйнауҙан туҡтаған, минең кеүек үк, хыялдарға сумып, сәйенә текләп ултыра. Бәлки, Фәғилә тураһында уйлайҙыр. Бәлки, уйламайҙыр ҙа, фәҡәт үҙенең яңы яңғыратҡан көйҙәрен күңелдән кисерәлер. Һәр хәлдә, нәтижә асыҡланды: Фәғилә артынан йөрөй. Юлымда йәнә көтөлмәгән ҡаршылыҡ. Йәнә күңелем өҙгөләнеүҙәренә сәбәпсе. Шул бөгөнгө көнөмдөң һөҙөмтәһе...


Торҙом, туйтаңдап сайҡала-сайҡала, кепкам эленгән сөйгә табан киттем.


— Заһит, ҡайҙа ашығаһың? Бына... таяғың... — тип, Фәғилә лә ҡуҙғалды; ҡапыл үҙгәреп, күңел ғазаптары сағылдырып ағарынған йөҙөмә текләп, ҡатып ҡалды. Мин инде ошо кешеләр алдында, Риф алдында ишеккә ҡәҙәр генә булһа ла, таяҡты иҫкә төшөрмәҫкә, таяҡһыҙ атлап сығып китеү өсөн ярты ғүмеремде бирергә әҙер инем. Бөтәһе мине күҙәтә, миңә ҡарай; хәҙер, әле генә үҙҙәре менән уйнап-көлөп ултырған бәндәнең кинәт кенә ғәрипкә әүерелеп, кәкере башлы таяҡҡа таяна-таяна ҡарттарса туйтаңдап китеүен тамаша ҡыласаҡтар һәм мейеләрен рәнйәткәс йәлләү тойғолары киҫеп үтәсәк.


— Ҡайтаһыңмы ни? — Күҙҙәремә ҡараны Фәғилә, ҡыйыуһыҙ ғына.


— Ҡайтам. Мин һиңә күстәнәс килтергәйнем... әсәйеңдән... тумбочкала.


Хәйерһеҙ таяҡты алдым да, ишек төбөнә еткәс, һаубуллашыу өсөн артыма әйләндем. Һағайған күҙҙәремә Рифтең үҙемә йүнәлтелгән йәһәт ҡарашында ҡыҙыҡһыныу билдәләре һиҙелде. Хушлашыуҙы онотоп, мин уға, хатта Фәғиләгә лә, ғорур саҡырыу ташланым:


— Ауылдаш, сығып оҙатып ҡал мине... әйтәһе һүҙҙәр бар, — тинем тоноҡ, ҡырыҫ тауыштан. Ҡыҙ, ни эшләргә лә белмәй, икеләнеберәк ҡалғас, тағы:


— Әсәйеңдең сәләме, — тип өҫтәнем. Башына кешмир шәлен бөркәнде лә теләр-теләмәҫ эйәрҙе. Әлисә менән Миләүшә:


— Заһит, эҙеңде һыуындыртма!


— Яҙған шиғырҙарыңды алып кил! — Ҡысҡырышып ҡалдылар һәм мин:


— Ярар, ярар, килермен. Шиғырҙарымды ла алып килермен... — тип әйтмәй булдыра алманым, сөнки өндәшеүҙәре шундай эскерһеҙ, ысын йөрәктән ине. Ҡулымда таяҡ барлығын да онотоп, бер иле үҫеп киттем.


Ҡояш кислеккә ауышҡайны инде. Көн эҫеһе һүрелгән, тирҫтән һалҡынса ямғыр еле тиртә. Һулауы иркен һәм рәхәт.


Тынлыҡ һаҡлап барабыҙ. Фәғилә лә: “Ниндәй сәләм әйтте әсәйем?” — тип һорамай, сөнки бының буш һүҙ икәнен аңлай. Мин иһә уйланыуҙар менән мәшғүлмен.


Турник янына тиңәлдек. Баяғы сонтор физкультурник әле булһа ҡуш арҡанға аҫылынып тир ағыҙа. Күп йығылыуҙан алһыу майкаһы туҙанланып, көрән төҫ алған.


— Эй, спорт мастеры, эштәр нисек? — тинем ҡул болғап.


— Яҡшы! — тине “мастер” һәм шунда уҡ “лөп!” итеп йығылып төштө.


— Шулай ҙа минең кәңәште ал әле һин: йығылған ереңә яҫтыҡ яҫтап, һис юғында һалам түшәп ҡуй. Юҡһа ҡабырғаларыңды һындырып бөтөрәһең бит!


— Һындырмам! Киреһенсә, сынығалар ғына улар!


— Ҡыҙыҡ кеше лә инде был Вәлит! — Фәғилә миңә физкультурник хаҡында һөйләп бирҙе. — Ҡарап тороуға былай бәләкәй генә, ҡарға балаһылай ғына, ә үҙендә ниндәй ныҡышмалылыҡ! Курстарының беренсе отличнигы. Үлә яҙып ҡалын романдар уҡый, моряк булыу тураһында хыяллана. Һин уны ни өсөн шулай, йығыла-йығыла, турниктә шөғөлләнә, тип уйлайһың? Хәрби флотҡа әҙерләй үҙен. Саҡырыуҙарына тиклем диңгеҙ флотына яраҡлы булып үҫергә, нығынырға ынтыла.


“Бына кемдән үрнәк алырға миңә лә!”


— Ирешер, тәки, теләгенә. Көн дә шулай бер-ике йығылып төшһә, мыҡтыланып, Петр Беренсене лә үтеп китер әле! -- тинем.


— Шулай ҙа һинән уҙҙыра алмаҫ, һинең киләсәгең ҙур, — тине Фәғилә. Ҡырандас янына еткәс, ҡулынан етеҙ услап, күҙҙәренә тура текләп ҡараным:


— Фәғилә, Риф кем ул?


— Бәй, кем булһын, — Риф! Бергә уҡығанды беләһең. Асылып килгән композитор.


— Ул һинең менән яғымлы мөнәсәбәттә, булһа кәрәк?


— Был уның эше. Уның үҙенән һора.


— Ә һин уның эргәһенән китмәнең... Ҡолағына әллә нимәләр өрҙөң...


— Китмәһә, һуң? Һин үҙең дә Әлисә менән бик яман серләшә инең бит!


— Мин бит былай ғына.


— Мин дә шулай инде.


Һүҙҙең тәрәнгә, киҫкенләштереүгә генә алып барыуын тойоп, артыҡ ныҡыманым. Фәғиләм, йөрәгемде һыҙлатҡан һәм хыялдарымды болартҡан үҙемдең Фәғиләм, эскерһеҙ көндәй балҡып, ҡаршымда йылмайып тора, ә үҙе шундайын да матур, һөйкөмлө — уның менән һүҙгә килеүҙе, асыуланышыуҙы һис тә генә лә күҙ алдына килтереп булмай ине. Бер генә нәмә теләнем: ғүмерем, ғүмерем буйы был гүзәлйәндән айырылмаҫҡа, мәңге уны үҙ янымда, күкрәк тәңгәлемдә тойорға ине!


Яндырып ҡул ҡыҫыштым, артығына ҡыймайынса, ҡырандасыма ултырҙым.


— Сәләмең бармы? — Ат ҡуҙғалып киткәс, ҡайырылып һораным.


— Юҡ. Әйткәндәй, бар икән: әсәйемә әйт, повидло бәлештәрен йышыраҡ ебәрһен, юҡһа имтихандарҙы бишлегә бирмәйәсәкмен, тип әйтте, тиген! — Йөрәкте болоҡһотоп, яңғырауыҡлы көлдө.


Китә биргәс, артыма әйләнеп ҡараным да, Фәғиләнең һаман шул уҡ урында баҫып тороуын күргәс, ҡул болғаным; ҡыҙ ҙа шуның менән үк яуапланы. Юртағым мөйөшкә боролдо, тамам күҙҙән юғалттым һылыуымды.

3. Мин — ветеринар

Райондан ҡайтҡас, оҙаҡ ҡына иҫәңгерәп йөрөнөм. Бер-бер артлы әллә ниндәй фекерҙәр тығылдылар килеп башыма, мине даими борсойҙар ҙа йолоҡҡолайҙар ине. Хатта төндәрҙә лә тынғы бирмәнеләр — әйтерһең, бәйләнергә минән ғәйре кешт еҡ...


Элегерәк Фәғилә менән яҡын мөнәсәбәт тотоуыма ҡыуана ғына инем, башҡа бер хис тә биләмәй ине күңелде. Әлеге ятаҡтағы мәжлестән һуң, бөтөнләй үҙгәрҙем эстән. Аҙыраҡ олоғайып, тәжрибәләнеп киткәндәй булдым.


Фәғилә менән күҙгә-күҙ текләшеп гармун илатып ултырған Риф, уның Фәғилә тураһындағы йыры — былар барыһы аңыма тәрән бураҙна булып уйылып ҡалған һәм ваҡыт йүгереше уларҙы бер ҙә генә лә тигеҙләй алмай. Рифкә асыу тотманым, хатта ғәжәп оҫта башҡарыу һәләте менән мине үҙенә бер аҙ ауыштырҙы ла ул. “Фәғилә матур ҡыҙ, мин уны яратам, әммә бүтәндәрҙең дә хоҡуғы барҙыр бит әле матурҙы яратырға, тип аҡлау сигенә барып еттем. Аҡыл иҫбаттары ғына ине был. Йөрәгем иһә теше-тырнағы менән ҡаршы торҙо аҡылға. “Ул минеке генә булырға тейеш. Мин генә яратам уны!” — Үҙенекен талап итте ул. Ике ялҡын араһында көйөндөм.


Әлбиттә, “көндәш”емдән күп тапҡырға ҡайтышыраҡмын. Ул, миңә ҡарағанда, төҫкә лә һәйбәтерәк, уҡыуы ла бар. Етмәһә, Фәғилә менән гел генә бергә, гармуны үҙе генә лә ни тора! Мин кем? Кәкере таяғым ғына ла тулыһынса әйтеп бирә... Аяҡ, бәлки, тиҙҙән төҙәлер ҙә (врачтар, ихтимал, тиҙәр), бәлки, яҙған берәй әйберем ташҡа баҫылып та сығыр. Тик ҡасан? Бөтәһе киләсәктә, бөтәһе томанлы билгеһеҙлек артында. Мин хәҙерҙән үк йәшәргә, йәшнәргә, шатланырға теләйем!.. Йәшлек, мөхәббәт, һөйөү тигәнең киләсәкте көтөп тормаҫ бит! Ниндәй юл бар икән алдағы бәхетте яҡынайтырға?


Урам буйлап ҡыҙырам, йәки ҡапҡа төбөндә дүңгәктә ултырам һәм һаман уйланам, уйланам. Их, ауырымаған булһам икән! Был көндә мин дә, моғайын, Фәғиләләр менән бергә уҡып йөрөр инем. Яҡшы бара ине ләһә уҡыуым... Ауырығаныма ла өс йыл үтеп китте — киткән поезды ҡыуып етеү тураһында уйлайһы ла юҡ. Уҡыу ҡалған икән, бүтән яҡтан алдырып булмаҫмы?


Ауыл буп-буш — халыҡ эштә. Әсәйем дә эштә. Фәҡәт мин дә ҡарт әбейҙәр генә урала өй тирәһендә. Яҙғы сәсеү бара бит.


Ана бригадир Фәйзулла — ҡара айғырын еккән дә баҫыуға һыпыртып үтеп китте. Ул ашыға, сөнки уның эше бар. Ул да уҡымаған, ләкин үҙен кешенән кәм иҫәпләмәй. Сөнки ул эшләй, илгә файҙа килтерә. “Мин унды бөтмәнем” тип, ҡул ҡаушарып, баш һалындырып ултырмай. Уның эше бар.


Ни өсөн минең эшем юҡ һуң? Ниңә мин намыҫлы хеҙмәтем менән үҙ бәхетемде яулай алмайым? Миңә ярарлыҡ эш булырға тейеш тә баһа колхозда!


Эшләргә! Ниндәй эш булһа ла, эшләргә. Ер ҡаҙырға, тиреҫ түгергә, ҡамыт йүнәтергә. Кәрәк икән, ырҙын ҡарауылларға. Тик кенә ятмаҫҡа. Эшләһәм, бәлки, күңелһеҙ уйҙар ҙа ташлап китерҙәр ине. Ә иң мөһиме — бөтә һәләттәрем менән ҡуша боҙ булып туңып ятыуҙан ҡотолормон. Үҫеү юлына төшөрмөн.


Шул уҡ көндө колхоз рәйесен осраттым да уйҙарымды тирҙем. Фәғилә менән Риф тураһында шауламаным, әлбиттә...


Рәйесебеҙ тәртәләй нәҙек оҙон кәүҙәле, сажин аҙымлы, Ниязов Ғосман исемле илле йәштәрҙәге суйындай ҡара йөҙлө әҙәм, мәгәр күңеле аҡ ине. Ир-ат менән урамдан уҙғанында ул, төркөм өҫтөнән ярты метрға һерәйеп, башына кәпәс ултыртылған телеграф бағанаһын хәтерләтә, ә юлдаштарына, унан ҡалышмаҫ өсөн, һыбайлы артындағы мүскә эттәр кеүек, һертәңдәп барырға тура килә. Шул оҙон кәүҙәһе хаҡында мәрәкәләр ҙә йөрөй.


Имеш, бер ваҡыт колхоз хисапсыһы бисәһе һәм улы Әптерәхим өйҙә юҡ сағында уны ҡунаҡҡа саҡырған. Яңғыҙын ғына: йәнәһе, яңы түрә менән аулаҡта бер-нисә стопочканы яға аҫтына “төшөрөп”, эштәр тураһында, дебет, кредит һәм әллә ниндәй сальдо-мальдолар хаҡында ирәүән һөйләшергә.


Кемдер әйтмешләй, беҙҙең Ғосман ағай хәмер эсергә “яратмай” ул! Хисапсы ҡойоп ултыра, ул түңкәреп ултыра, хисапсы ҡойоп ултыра, ул түңкәреп ултыра — хатта тәғәм дә ҡапмай, йөҙөн дә һытмай, фәҡәт күҙ ҡыҫып шешә яғына ғына ымлай, ти: йәнәһе, онотма, туған, эшеңде, һүҙ — һүҙ менән, ә һин ҡоя ултыр, һона ултыр!


Бер шешә бушағас, хисапсы урындыҡ аҫтына инеп икенсеһен һөйрәп сығарған, ти; уныһы бөткәс, өсөнсөһөн; ҡыҫҡаса әйткәндә, бисәһенән һәм бигерәк тә эскесе улынан йәшерә-йәшерә “ҡара көнгә” тип һаҡлаған бөтә запасын “төпләмәйенсә” туҡтамағандар. Ғосман ағай шөйлә егетләнеп алған, ә Кәрим ағай (хисапсы) бер мөйөшкә бөрөшөп, бойоғоп ултыра, ти.


— Ни эшләп шатланмайһың, серек ҡауын һымаҡ һытылдың? — тип һорай икән унан Ғосман ағай.


— Баланс тураһында баш ватам... — тип әйтә, ти, хисапсыбыҙ төшөнкө тауыш менән; ә үҙе, иларҙай булып, өҫтәлдә теҙелеп ултырмыш буш шешәләргә ҡарай, ти.


— Юҡҡа башыңды ҡатырма, бейейек. Балансты конторҙа уйлайҙар ҙа беләләр, ә бында уйнайҙар ҙа көләләр! — тигән рәйес һәм, үҙенә үҙе таҡмаҡлап, бармаҡтарын шартлатып, “трапака”ны баҫырға, тип ырғып торған. Тороуы булған, түбәһе ҡаты бәрелеп, түшәм таҡтаһын өҫкә төртөп сығарған, башы түшәм менән ҡыйыҡ араһына һерәйеп ҡалған. Туҙандар ғына ҡойолған шаулап иҙәнгә, ә түрә телеграф бағанаһы һымаҡ өнһөҙ-тынһыҙ ҡатып ҡалған, ти. Хисапсының ҡото бот буйына киткән, бөтә эскәне әрәм булып башынан елләп бөткән. Үрмәләп килеп, Ғосман ағайҙың балағынан да, салғыйынан да тартып ҡарай, ләкин һис ҡуҙғата алмай икән, әйтерһең, муйыны түшәм таҡталары араһына ҡыҫылған да ысҡына алмай тора: именме түрәнең башы, әллә юҡмы?!. Биғәйни, сар-сор килеп шуны бесәйҙәр кимерә... Ҡурҡышынан ҡото осорҙай булып, аптырап, түбәгә менеп ҡарар өсөн сығып йүгергән хужа. Ә Ғосман ағай был ваҡытта, ярайһы кәйефләнеп, сарҙаҡтағы ике ата бесәй һуғышын ҡарап кинәнә икән.


Кәрим ағай, ҡараңғыла һәрмәнеп, ихатала саҡ эҙләп тапҡан баҫҡысын соланға керетеп һөйәгәндә, сирек сәғәттәй үтеп тә киткән ине, ти. Ниһайәт, менеп түбәне барлаһа, унда һөйөклө рәйесенең башынан елдәр иҫкән, имеш... “Әллә, ҡыҫылған тәңгәленән ҡырт өҙөлөп, тәгәрләп киттеме икән?” — тип, ныҡ шөрләгән Кәрим ағай һәм ошо йәшенәсә тәмәке тартырға өйрәнмәүҙә үҙен ғәйепләп (сыйып яҡтыртырға шырпыһы булыр ине!), күҙгә төртһәң күренмәҫлек ҡараңғыла, саң-соңға сәсәй-сәсәй түшәмдә һәрмәнеп йөрөп, тәгәрләп китмеш башты эҙләргә керешкән. Башһыҙ ҡалмыш бәхетһеҙ түрәһен йәлләүҙән күҙ йәштәре супырлап аҡҡан меҫкендең, әммә баш табылмаған. Ҡайғыһынан түҙә алмайынса, рәйес башы төртөп асҡан таҡта буйына үрмәләп килеп, аяҡтарын аҫҡа һалындырып ултырған килеш, үкереп-үкереп илаған. Шулай үҙәге өҙөлөп ултырғанда, — ни ҡолағы менән ишетһен! — аҫта быяла стакандың шешәгә бәрелеп зерә таныш сыңылдауы, артынса уҡ Ғосман ағайҙың кәйефле йыры яңғыраған:

Саҡыр, кәкүк, саҡыр, кәкүк,

Ыстакан тултыр, кәкүк...


Хисапсының күҙ йәштәре шунда уҡ ҡороған, үҙе иһә шатлығынан саҡ ҡына ҡолап төшмәгән.


— Ғосмануллам! Йән киҫәгем минең! — Шулай һөрәнләгән, ти, үҙ-үҙен белештермәй.


— Ә, Кәрим ағай, әтәсләнеп үргә ҡунаҡланыңмы ни әле һин? Күҫе кеүек иҙән аҫтына сумдымы әллә, тип, юғалтып ултырам тағы. Мә, сәлдереп ебәр берҙе, үҙем ҡойоп биргәнде! — тип, көр ишетелгән аҫтан. Баҡтиһәң, Ғосман ағай ҙа үҙ сиратында күстәнәс итеп кеҫәһенә шешә тығып килгән икән, — яңғыҙ үҙе бүҫкәртеп тә бара, ти...


Өй хужаһы шатлығынан бөтә донъяһын онотҡан, береһе аҫта, береһе өҫтә ултырған көйҙәренсә, сәкәштереп эсеп тә ебәргәндәр. Меҫкен хисапсы, тәүге йотомдан уҡ быуылып, стаканын ташлаған да артынса уҡ үҙе лә Ғосман ағайҙың киң ҡосағына тумарлаған — спирт тигән хәйерһеҙ нәмә булған, ти, ҡәһәр һуҡҡыры...


— Маладис, Кәрим ағай, — ти икән рәйес, сабый балалай тегене арҡаһынан һөйә-һөйә. — Маладис, Кәрим ағай, сәдис!


Булғанмылыр был ваҡиға, юҡмы, уңайы тура килгән һайын, мәрәкәләп шуны һөйләйҙәр, ә: “Маладис, Кәрим ағай, сәдис!” тигәне әйтемгә әүерелгән...


Рәйес минең тулҡынланыуҙан бутай-бутай һөйләүемде аҙағынаса бүлдертмәй, сабырлыҡ менән тыңланы. Тынып, тәрән һулыш алғас ҡына, ул, һынаусан ҡараш ташлап, күҙҙәремә баҡты ла әйтте:


— Тимәк, һин, егет, шулай итеп эшкә тотонорға уйлайһың?


— Эйе.


— Яҡшы, бик яҡшы уйлағанһың. Уйлауын уйлағанһың да, төбөнә төшөп етә алмағанһың.


— Нисек инде? Хәҙер ҡыҙыу эш ваҡыты, эш етерлек.


— Быныһы ла дөрөҫ. Тик беҙ бөгөнгө көн менән генә йәшәмәйбеҙ. Киләсәктә лә эш ҡулдары кәрәк буласаҡ, при том ул ҡулдар ғәйрәтле генә түгел, ә аңлы ла булһын. Шул ҡулдарҙы беҙ хәҙерҙән үк әҙерләй башларға тейеш. Һиңә уҡырға кәрәк, энем, уҡырға...


Бойоғоп, Ғосман ағайҙың күҙҙәренә ҡараным.


— Эйе, эйе, уҡырға, тип ҡабатланы ул.


Йөрәгем, һыҙылып, әкертен генә һыҙланы. Һуңғы ултырған партам, болонда яҙғы ташҡын кисеп йөрөгәндә ташлап ҡалдырған дәреслектәрем күҙ алдыма баҫты. Берәү уҡыу тураһында һүҙ сығарһа, шулай була торғайны.


— Уҡыу ҡалды инде беҙҙән, ағай... Күрәһең бит... өс йыл инде... — Ғосман ағайға аяғымды һәм таяғымды күрһәттем.


— Зарар юҡ, зарар юҡ! Эш үтмәгән әле, энем, һинең бөтәһе лә алда. Күрһәт әле сәсеңде! -- Көрәктәй ҡытыршы усы менән түбәмдән һыпырҙы. -- Шоморт ҡара ҡарурман. Бына хәҙер минекенә күҙ һал. Күрҙеңме, нисек ҡарланған? Шулай ҙа мин, уҡыу ҡалды инде минән, тип әйтмәйем. Институт бөтөргә хыялланам! Ә һин бушҡа танауыңды һәлендергәнһең. Һиңә шатланырға, йырларға, һикерергә кәрәк, сөнки һинең алда башланмаған, татылмаған бәхеттәрең күп көтә, ох, нисек күп, энем! Беҙ һине күрше районда асылған ветсанитарҙар курсына ебәрергә ниәтләндек, үҙебеҙсә әйткәндә, мал духтыры булып ҡайтырһың. Яҡшы эшләһәң, аҙыраҡ тәжрибә лә алһаң, уғата үрләтербеҙ. Штат буйынса беҙгә ветеринария фельдшеры тейешле. Ризамы?


Аҙыраҡ уйланып торғас, баш һелкеп ризалаштым. Тәҡдим ҡыҙыҡтырғыс, миңә ул , яңы белем һәм һөнәр өмөт иттертә. Төп хыялым яҙыусы булыу, әлбиттә, ләкин тора-тороп ҡына яҙыусы булмайҙыр кеше. Уның өсөн күп көрәшергә, хисапһыҙ ауырлыҡтарҙы йырып сығырға кәрәк. Ә ул көрәшеү ваҡытында ашамай, кейенмәй йөрөп тә булмай. Тормош сарыфтарын миңә тап шул яңы һөнәрем бирәсәк, минең өсөн ул йәнем һөйгән эшкә күсергә матди трамплин буласаҡ!


Уйланып ҡалыуым ағайға оҡшаны, буғай: яурынымдан дуҫтарса ҡаға-ҡаға:


— Уңышлы уҡып ҡайтһаң, бел дә тор: беҙ һине фельдшерҙар мәктәбенә ебәрәсәкбеҙ. Ә быға һинең баш етә! — тине.


-- Булды, ағай! -- яңы тойғоларҙан ҡанатланған хәлдә, осоп өйгә ҡайттым, түкмәй-сәсмәй әсәйемә һөйләп бирҙем. Ул да ҡаршы килмәне һәм беҙ, икәүләшеп, китеүемә әҙерләндек.


Курстар, Ғосман ағай әйткәнсә, күрше район үҙәгендә, 15 июндә үк башланды. Ике райондан йыйналған эреле-ваҡлы алтмышлап кеше — беҙ, үҙебеҙ өсөн , яңы булған ғилемде тырышып өйрәнергә керештек.


Курсанттар милләт яғынан да, йәштәре буйынса ла төрлөләр. Үҙ ғүмеремдә тәү тапҡыр мин ошондай күп ҡырлы йәмәғәткә килеп ылыҡтым, минең өсөн был күрелмәгән хәл булды. Дәрестәрҙә һыйырҙың, йәки аттың ниндәй ҙә бер ҡабырға һөйәген, йәки ауырыуын ғына түгел, ә, төрлө-төрлө курсташтарыма ҡарап, Кешене, Кешенең йәшлектән алып ҡартлыҡҡаса ғүмер юлындағы характер үҙенсәлектәрен, ҡылыҡтарын, кисерештәрен, хәтирәләрен дә өйрәнә алам. Тегенеһен дә, быныһын да күңелемә һеңдерәм ҡомһоҙланып.


Иптәштәрем, үҙҙәренең өлкәнлектәренә лә ҡарамаҫтан (араларында Бөйөк Ватан һуғышы ветерандары ла күп), беренсе синыф балаларылай сыр-сыу ҡубып шаяра ла беләләр. Ниндәй ҙә булһа бер йыуан айыуҙай ағайҙың өҫтәлдәр араһына ҡыҫыла-ҡыҫыла ҡыуышып уйнап йөрөүен күреү үҙе бер мәрәкә.


Бигерәк тә Сарсун исемле ҡаҙаҡ бабай ғәжәпләндерҙе. Уға инде теүәл алтмыш биш йәш булып, күкрәгенә төшөп үҫкән кәзә һаҡалы бар, үҙе төҙ, етеҙ кәүҙәле, тештәре һап-һау, ә күҙҙәре майлы ҡабартмалай күперенке ҡабаҡтары аҫтынан ялтырап көлөп ҡарайҙар. Моғайын, иң шаяндарыбыҙҙан булғандыр.


Ҡытыршы киндерҙән тегелгән китап моҡсайын ҡултыҡлап класҡа килеп инеүе менән курсанттар сорнап ала үҙен:


— Иҫәнме, атай!


— Һөйәктәрең теүәлме?


Зарланыу урынына:


— Мин иҫән булмай, кем булһын? Һөйәктәрем Ала-тауҙың суйыр ташынан яһалған. Хоҙайҙың айырым исемлегендә торам бит мин.


— Ниндәй исемлек ул?


— Синатарҙар исемлеге. Теге донъяла мал духтыры юҡ икән. Хоҙай минең нисек тә уҡып сығыуымды көтә, ти.


— Алайһа, өс ай ғына ҡалған икән һиңә, атай. Өсөһөн уҡыныҡ бит инде. Исмаһам, берәй оҙағыраҡ курсҡа инһәң ни булды?


— Эһем, яңылышаһың, балаҡай! — ти ҡарт, күҙҙәрен хәйләле ҡыҫып. — Сейле-бешеле синатарҙың ни кәрәге бар Хоҙайға? Ошонда алтын миҙалға уҡып сыҡҡас, мин тәүҙә ерҙә оҙаҡ йылдар тәжрибә тупларға тейеш.


Тәбәнәк буйлы, грузинға оҡшаған шоморт-ҡара Лихачев (өс бала атаһы!), өҫтәлгә ырғып менеп баҫа ла, елле һелтәнеп, ҡағыҙ яраплан осороп ебәрә. Үҙе:


— Тот, бабай, тот! — тип һөрәнләй.


Сарсун бабай китап моҡсайын мөйөшкә атып бәрә, эләгә-тәгәрәй, яраплан артынан ташлана. Ҡара-ҡаршы осороша башлайҙар. Күңелдәре тамам ғарыҡ булғас, Лихачев, бөгөнгө тәүге дәрес үҙенең туған урыҫ теле грамматикаһы икәнен хәтерләп, бик ҙур күңелһеҙлек менән эргәмә килә, ҡағиҙәләрҙе ятларға ярҙамлашыуымды үтенә... Сарсун бабай, таҡта янына баҫып, ҡулына аҡбур ала.


Һүрәт төшөрөргә һәүәҫ ине ул. Ҡулына аҡбур остоғо эләктеме, таҡтаны, бармаҡ битендәй ҙә урынын ҡалдырмайынса, ат, һыйыр, кеше һүрәттәре менән сыбарлап ташлай. Ифрат ҡәнәғәтләнеп, ҙур ләззәтләнеү менән башҡара. Бер ситкәрәк китеп, үҙ эшенә һоҡланып ҡарап тора. “Их, малай сағымда уҡ ошолай булһасы!” — тип үкенгеләп тә ала. Ҡыңғырау шалтыраһа, “әҫәр”ҙәрен ашығып һөртөп ташлайбыҙ — дәрескә әҙерләнеү. Бабай иһә һүрәттәренең юғалыуын ифрат күңелһеҙләнеп, һыҙланып уҡ күҙәтә, әйтерһең, йөрәгенең бер өлөшөн харапҡа сығаралар.


— Бабай, һиңә рәссам булырға кәрәк ине. Әллә теге донъяла вакантлы урын юҡмы уларға?


— Һәй әттәгенәһе, уныһын Хоҙайҙан һорамағанмын икән шул... — ти елкәһен ҡашып.


— Ниңә йәштән үк тырышып ҡараманың?


Бабай ауыр көрһөнә лә һуҡ бармағы йәнселгән уң ҡулын һоноп күрһәтә:


— Бына ҡайһылай тырыштырҙылар мине йәш сағымда. Хәҙер еңел әйтеүе... Ул ваҡытта беҙ ҡәләм тоторға ла ҡурҡа торғайныҡ...


— Ни булды ул бармағыңа? Һөйлә әле, атай! — тип ҡыҙыҡһына йәш быуын.


— Йәштән үк һүрәт төшөрөргә ҡулым ҡысытып ҡына торҙо. Ағас ҡайырыһына, аҡ сепрәккә, ташҡа һүрәтләр инем. Хаҡ Тәғәлә биргән ислам динебеҙ тыя бит һүрәт яһауҙы. Бер саҡ шулай байҙы мыҫҡыллап ташҡа семәрләгән һүрәтемде бер көтөүсе алып ҡайтып күрһәткән. Аяҡ-ҡулымды бәйләп, шәриғәт хөкөмөнә тарттырҙылар. Туҡманылар. Ошо бармағымды сүкеп иҙҙеләр. Шуныһына мең рәхмәт: ҡулымды сабып өҙмәнеләр: бай үҙенең егәрле хеҙмәтсеһен юғалтҡыһы килмәгәндер...


Асы тормош хәтирәләре бабай күңелен оҙаҡҡа ҡыйырһытмай, даими шат һәм шаян.


Дәрестәрҙә иһә етди төҫ ала, һабаҡтарҙы ҡыҙыҡһынып, диҡҡәт менән тыңлай. Төпсөнөп һорай-һорай, уҡытыусыны аптыратып та бөтә. Бигерәк тә был анатомия дәресендә ныҡ һиҙелә.


Хайуандарҙың енеси ағзаларын һәм үрсеү ҡанундарын уҙған саҡта ҡыҙыҡһыныуы уғата артты. Мәсьәләнең төбөнә шундай тәрән төшөп һәм ентекләп һораша, хатта ҡатын-ҡыҙ заттарыбыҙ, уңайһыҙланып, бешкән сейәләй ҡыҙара, ир-ат иһә шунан сикһеҙ ҡәнәғәт — ауыҙҙарын йыралар. Тәнәфестә кем дә булһа ҡарттың бөйөрөнә төртөп, “һаҡалың аҡ булһа ла, йөрәгең йәш икән дә!”, тип шаярта.


— Юҡ, эш унда түгел! — ти ҡарт етди. Ғәжәпләнеүен белдереп өҫтәп ҡуя: — Үҙегеҙ уйлап ҡарағыҙ: алтмыш биш йыл йәшәп тә, шул иң ябай һәм иң кәрәкле нәмәләрҙе белмәй йөрөгәнмен. Ярай, былтыр үлмәгәнмен — и тәки шул ҡара наҙан көйөмсә гүр эйәһе булаһым икән!


Бер көн класта уның менән икәү генә инек, эргәбеҙгә Аня исемле курсташыбыҙ инеп, өсәүләштек.


— Ай-баяу, сибәр ҡыҙ — ирәм бағынан сыҡҡан гөл-сәскә, тиерһең! Үҙем әгәр ҙә һин булһам, күптән ғашиҡ булыр инем! — Хыялланып, күҙҙәрен йомдо ҡартласйән. Шул һүҙенән йөрәк тигәнем әллә ниңә тынысһыҙланып ҡаҡты.


Ысынлап та, һылыу ине шул урыҫ туташы Аня. Оҙонса шыма аҡ битле, цикорий сәскәләреләй зәп-зәңгәр күҙле, һомғол-зифа буйлы. Керпектәре тымыҡ күлде уратып үҫкән оҙон ҡамыштармы ни! Тәүге күреүҙә үк, унан һирпелгән сихри көстән арбалып, өнһөҙ ҡатып ҡалғайным. Мин күргән урыҫ ҡыҙҙарының иң һылыуы ине был. “Донъялағы берҙән-бер гүзәл сәскә — ошолор!” — тип һөҙөмтә лә сығарҙым. Тик уға ғишыҡ тотоу, уның менән сиктән тыш яҡынайыу кеүек юғары хыялды хатта башыма килтьерергә лә ҡыйманым. Икенсе яҡтан, күңелемдә даими Фәғилә образы тора ине. Аняны мин кеше баҡсаһында үҫкән гүзәл сәскә һымаҡ күреп яраттым: ҡойма аша ғына ҡарап һоҡланырға була, ә өҙөргә ярамай.


Бабайҙың баяғы сәйер һүҙҙәренән һуң, мин ул сәскәне тағы ла бирелеберәк күҙәттем. Өҙмәгән ҡарыуҙа ла, гүзәллегенә яҡындан шатланғым, нәфис тажына битемде терәп иркәләнгем килде... Аня менән көн дә осрашыуҙы, бер-ике генә булһа ла, һүҙ әйтешеүҙе түҙемһеҙләнеп көтөп алам.


— Һаҡлан, Заһит, һаҡлан, урыҫ ҡыҙҙары хәтәр ул: бер күҙ ҡарашы менән генә лә сихырлап бығаулай ҙа һала! — Шаярта иптәштәрем. Лихачев тигәндәре, арҡамдан һөйөп:


— Зарар юҡ, зарар юҡ, башҡорт кейәүебеҙ булыр. Үҙем ҡоҙа булып барам! — тип йөпләй. Сәйер әхүәлем Аняның үҙенә лә һиҙелмәй ҡалманы, әлбиттә. Быны ул иркәләүсән генә ҡиәфәттә, бәләкәс балаларҙың шаянлыҡтарылай күреп, яғымлы ҡабул ҡылды. Ара-тирә яҡынлашҡанда ла ул, алсаҡ йылмайып, иркә тауыш менән һөйләшер ине.


Гүзәл Аня өсөн тилмереүсе бер мин генә булмағанмын икән шул: тирәһендә әллә ҡайҙан хасил булмыш яңы бәндә сыуалыуын шәйләнем. Беҙҙең курсанттарҙан түгел ине был егет, беҙ уның (үҙенең һөйләүе буйынса) шул райондың һалым йыйыусы финагенты (үҙенә күрә аҡһөйәк-аристократ!) икәнен белдек. Иңенә аҡ ебәк “бобочка”, балаҡтары таҡталай йөйләп үтекләнгән һоро йөн салбар, ялтырауыҡ лаклы (һәм ҡалын табанлы!) һары ботинкалар кейеп балҡып килеп сыҡты Аняның йәшлек офоғона. Оҙон һарғылт сәсе бөҙрәләндереп артҡа һыпырылған, асыҡ иҙеүенән күкрәгендә ҡатмарлы зәңгәр татиуровка күренә. Ҡыйыу, бойондороҡһоҙ һөйләшә, хатта ауыҙына ҡапҡан оҙон “казбег”ын да алып мәшәҡәтләнмәй (папирос аҫҡы ирененә йәбештереп ҡуйылған). Ошондай ҙа шөһрәтте күргән мин бахыр, аңҡауыма телем йәбешеп, бер һүҙ ҙә әйтә алмай ҡатып ҡалдым. Иллә өлгөр кавалер икән үҙе: күҙ асып йомғансы Аня янында ҡурпып, ҡултыҡлап та алды.


— Ә-ә, Ваня! Ҡурҡышымдан йығыла яҙҙым! — Әкрен генә бәхетле көлдө Аня.


— Что һин, ҡәҙерлем! Мин һине йығылдыртаммы һуң — ҡара бынау беләктәрҙе! — Мускулдарын уйнатты.


Минең өсөн ысынлап та көтөлмәгән хәл ине, сөнки бығаса Аняның (берҙән-беребеҙ Аняның!) берәү менән дә йөрөгәнен күргәнем юҡ ине әле һәм һаман шулай булырҙай тойола ине.


— Аня, бергә ҡайтмайбыҙмы ни? Күсерергә конспекттарымды бирермен. — Ашығыс өндәштем уға (дәрестән һуң минең фатирға барырға һүҙ ҡуйышҡайныҡ).


— Иртәгә, Захар.


— Ә конспекттар? Иртән фармакология бит!


— Һуңынан, Захар, һуңынан. Кискә барып алырмын. — Ашыға-ашыға, атлай-атлай белдерҙе, сөнки Ваня ҡабаландыра ине. Бер ҡулыма кирза сумкамды, икенсеһенә кәкере башлы таяғымды тотҡан килеш, арттарынан ҡарап торҙом. Аня иһә әйләнеп тә баҡманы; ҡупшы Ваня ғына башын борҙо ла, оҙон тәмәке төпсөгөн минең тарафҡа төкөрҙө.


Аня кискә лә килмәне миңә, әлбиттә, һәм иртән фармакология дәресенән икеле билгеһе алды. Класҡа был һиҙелмәҫлек ябай ваҡиға ине, ә мин шул билге артында Аняның яҙмышын үҙгәртәсәк хәүефле хәл йәшеренгәнен тойҙом.


Шулай итеп, һоҡланып баҡҡан гүзәл гөлөмдө танау аҫтымдан уҡ йолҡоп алдылар. Ваня көн дә беҙҙең дәрестәр бөтөүгә мәктәпкә килеп, велосипедҡа ултыртып елдерә ҡыҙҙы. Кистәрен урамға сыҡҡанымда кинола, йәки клуб алдындағы баҡсала ҡултыҡлашып йөрөгәндәрен күрәм. Ҡупшының ҡулынан Аняны йолоп алғым, “Теймә һин уға, беҙҙең мөғжизәбеҙ ул!” — тип ҡысҡырғым килә. Моғайын, уйҙарым йөҙөмә сыҡҡандыр, сөнки Ваня, мине осратҡаны һайын, ерәнеп, серек помидор ҡапҡандағылай йөҙөн һытып, аяҡ аҫтыма төкөрөп үтә. Аня иһә етенсе күк ҡатында тойҙо үҙен, һылыу йөҙөн бәхет нурҙары балҡытты.


Тәү күреүҙән үк оҡшатманым был Ваня тигәндәрен. Майлы күҙ ҡарашы һәм бәйһеҙ ҡыланыштары, үҙен кешенән өҫтөн тотоп һөйләшеүе шик тыуҙырҙы. Бындай бәндәләрҙе инде тәүгә осратмай инем — аҙаҡтан улар бөтәһе лә боҙоҡ булып сығалар. Ҡыҙ тирәһендә йыландай борғаланыуҙарын, уға бөркәгән күренмәҫ йәтмәһенең ауыҙын аҡрынлап ҡыҫа барыуын нәфрәт ҡатыш һыҙланып күҙәттем. Таҫмателдең татлы һүҙҙәр менән арбап күгәрсендәй гөлдөрләүенә, Аняның иҫен китәргән ҡупшы ҡәҙер-хөрмәтенә һис кенә лә ышанырлыҡ түгел, “ҡайнар” хистәре насар йәшерелгән алдаҡ ҡына икәнен бөтәбеҙ ҙә күреп-белеп йөрөйбөҙ, мөхәббәттән күҙҙәре томаланған ҡыҙ ғына шәйләмәй һаман...


— Ай-яй-яй-яй! Как нихарашо, как нихарашо! Ҡомһоҙ бүре һарыҡ тиреһе ябынып көтөүгә ингән, ә гүзәл бәрәс күрмәй шуны. Ух, бигерәк насар был! Бәрәсте бүре тамаҡлап китмәгәйе... — Башын сайҡап көйәләнә Сарсун бабай һәм миңә ябырыла: — Күптән әйттем бит инде, әгәр һинең урыныңда булһам, тип. Ауыҙыңды асып йоҡлап йөрөйһөң, малай, бүрегә бирәһең аҫыл бәрәсте!


Күҙемде йәшерәм, өндәшмәйем, әлбиттә. Ҡарашына ҡараш менән яуап ҡайтарырға хәлемдән килмәй, ул быны аңламай ҙа. Ни өсөн, тигәндә, фәҡәт үҙенең ҡартлығын һәм минең йәшлегемде генә иҫәпкә ала, шуға таянып ҡына хөкөм йөрөтә, ә ул күргән йәш йөрәктә ниндәй хәүеф, яралар ятыуы билгеһеҙ ине уға. Уйлап ҡына ҡарағыҙ: төҫкә сибәрҙән түгелмен, кейемем дә сепрәк-сапраҡ ҡына, өҫтәүенә, ҡулымда ғәриплектең асы билгеһе — кәкере башлы таяҡ — шул көйөмсә нисек инде һылыуҙарҙан һылыу урыҫ ҡыҙының иғтибарына өмөт итәйем? Ҡапма-ҡаршы холоҡло ике кешенән ғибәрәт инем: береһе эске, береһе тышҡы кеше. Һәм даими баҫалҡы, тотанаҡлы, һалҡын ҡанлы тышҡы кешегә генә буйһонорға тура килә йәнемә, ә эске кешенең бәйһеҙ хыялдарын тимер ситлек эсендә бығаулап тотам...


Лихачевтың Ваня менән һөйләшкәнен ишеттем. Икәүһе генә баҡсала эскәмйәлә ултыра, Аняны көтәләр, буғай. Көҙ яҡынлай, уҫаҡ баштары алһыуланып ҡыуарған. Әңгәмәселәр, киске һалҡындан бер аҙ бөршәйеберәк, бер-береһенә һырнығышҡандар. Яҡынлауымды шәйләмәнеләр.


— Да-а, һин, туған, аҫыл алманы эләктерҙең. Аня бит ул, ундай-бындай ғына түгел! — Лихачевтың тауышы.


— Ниндәй генә булһа ла, ысҡына алмаҫ ҡулдан. Бөгөн ашаясаҡмын ул татлы алмаңды... — Йәмһеҙ хахылдап көлдө. Һөмһөҙлөклө, мәкерле һүҙҙәре күкрәгемдә нәфрәт уты дөрләтте, ауыҙын емерә һуҡҡым килде. Шулай ҙа тыйылып ҡалдым. Арттарындағы эскәмйәгә ултырҙым.


— Тимәк, өйләнергә уйлайһың? Минеңсә, бындай алманы шунһыҙ кимереп булмаҫтыр ул?


— Что һин, һөйөклө дуҫҡай, тилереп бараһыңмы? Моғайын, бөгөн һинең температураң күтәренке, йәки йөҙ грамм “сәлдереп” сыҡҡанһың! — Ваня хатта Лихачевтың маңлайына усын баҫып ҡараны. — Осраған бер йыуан күткә өйләнә башлаһаң, ҡайҙа китә, ти, ул? Ундайҙар күп булыр ул донъяла!


Быныһы инде оятһыҙлыҡтың ахырғы сиге ине.


— Подлец! — Сыҙамлығым ҡаҡшап, сикәләрем уттай янып, үҙемде белештермәй, Ваняның яғаһынан алдым да бөтә көскә үҙемә ҡарай тарттым. Замоктары ялтырауыҡ өр-яңы вильветка шытырҙап йыртылды, кәзә ҡолағылай ҡыйыҡ яға ярпыһы ҡалды усымда. Ваня һис тә көтмәгәйне, буғай, бындай һөжүмде: тәүге мәлдә ни ҡылырға ла белмәй аптырап ҡалды.


— Ни эшләйһең һин, Захар! — Бындай әкәмәтлегемде тәүгә күргән Лихачев ырғып торҙо. Шуның менән Ваняны уғата ярһытты:


— Ах сукин сын, сопляк! — Тәкмәстерә һуҡты мине. Ҡыуаҡтар араһына барып төштөм, йәшелле-ҡыҙыллы осҡондар сәсрәне күҙҙән, танауымдан уттай эҫе ҡан бөркөлдө. Ауыртыуҙы һиҙмәнем. Етеҙ ҡалҡынып, таяғымды күҫәк итеп юғары сөйгән килеш, һыңар аяҡлап ырғый-һикерә ташландым йәберсемә. Эштең хөртлөгөн төшөнгән Лихачев йәһәт ҡыуаҡтар артына тайҙы. Таяғымды Ваня башына төшөрәм генә тигәндә, ҡолағым төбөндә Аняның ҡурҡынған тауышы ҡалтыратты. Тертләп, таяғымды кире таяндым, ярһыуымды баҫа алмай, ҡыҙға әйләнеп ҡараным.


— Ни ҡылығың был, Захар, оят түгелме һиңә? — тине Аня, ҙур асылған зәп-зәңгәр күҙҙәрен сикһәҙ шелтәле төбәп һәм шунда уҡ вильветкаһын ипләп маташҡан Ваняһына ярҙамға ашығып.


— Маңҡа танау! Ҡоторған эт кеүек, тик-томалдан килеп йәбеште. Әҙәм рәтле һуғыр урыны булһа, ергә йәпләштерә инем! — тип көйәләнде Ваня, тештәрен шыҡырҙатып.


— Тыныслан, Ванечка, тыныслан, кәрәкмәй! Әйҙә, китәйек! — Ҡыҙ уны ҡултыҡлап алды.


— Аня, барма уның менән! Башыңды ашаясаҡ! — Ҡысҡыра-ҡысҡыра туйтаңданым арттарынан. — Аня, һаҡ бул! Тыңла мине! — Аня хатта әйләнеп тә баҡманы. Илар хәлгә етеп: — Аня, Аня! Әшәке кеше ул, һине мыҫҡыл итәсәк! — тип ялбарҙым. Аня ҡырт туҡтаны ла, ниһайәт, боролоп ҡараны. Йөрәгем һулығып типте: “Аня ҡаласаҡ, күр ҙә тор — ҡаласаҡ!” Ни күрәм: Аняның нәфис ирендәре асыулы ҡыҫылғандар, һоҡландыртҡыс сөм-зәңгәр күҙҙәре әсе нәфрәт уты сағып ялтырай.


— Күреүемсә, һин үҙең әшәке йән! Арабыҙға ҡотҡо һалып йөрөйһөң, сөнки беҙҙең дуҫлығыбыҙҙы көнләйһең! — тине миңә гүзәл Аня шәфҡәтһеҙ һәм улар, ҡултыҡлашып көлөшә-көлөшә, көҙгө төндөң ҡуйы ҡараңғылығына сумдылар.


Иртәгәһен дәрескә барманым. “Ванечка”ның йоҙроҡ еле һыйпап үткән танауым бейәләй хәтлем булып шеште, кеше күҙенә күренеүе оят ине. Фатир хужаһы балаларының сыр-сыуынан арыныр өсөн, өй алдындағы кескәй баҡсаға сығып ултырҙым да конспекттарымды аҡтарырға керештем. Башыма һеңмәне, әйтерһең, кәбәк тултырғандар. Тулғанам да кисәге хәл тураһында уйланам. “Ванечка”һының үтәнән-үтә күренмәле боҙоҡлоғон нисек шәйләмәй икән? Һөйөү тигәс тә, һөйөүҙең дә осо-башы бар ҙаһа, быға ла айыҡ аҡыл кәрәк! Ә кисә Аня миңә ниндәй һүҙҙәр әйтте! Хурлығыңдан шартлап үлерлек. Йөрөһөн әле шул әтәс менән, аҙаҡ үҙе лә үкенер. Иҫенә төшөр ҙә, һуң булыр. Белер унан киҫәтеүемдең ҡәҙерен, тип тынысландырырға маташтым үҙемде. Тыныслыҡ тигәнең килмәне, шундайын да мәсхәрәле һүҙҙәр сәпәп киткән зәңгәр күҙҙәр эйәһе ифрат йәл ине...


Курсташтар ҡыҙыҡһынып ҡаршыланылар. Лихачев теге хәлде түкмәй-сәсмәй еткергән булһа кәрәк — эштең асылын белергә теләп ныҡыйҙар. Өндәшмәй, ҡобарамды осороп, бәрелеп-һуғылып үткәрҙем көндө. Әллә нисә урындан аҡ пластырь менән ямалған битемдең һыҙлауы ла баҫылмағайны.


Аня иһә әйләнеп тә ҡарамай, минән ерәнеүе күренеп тора. Үҙем дә уға ялынмаҫҡа ҡарар итеп, һүҙ ҡатманым. Әрһеҙ Лихачев ҡына:


— Йә, нисек? “Кәләш”те ипкә килтерҙеңме, Захар? — тип, күҙ ҡыҫып, төртөп китә бөйөрөмә. Сарсун бабай иһә ысынлап тороп көйөндө минең өсөн. Ҡарт күҙҙәрен сөкөрәйтеп, оҙаҡ текләп ҡарай, башын хафалы сайҡап, телен цыцт-цыцт иттереп һөйләнә:


— Ух, насар, Заһит, насар... Гүзәл бәрәсте бүренән ашатаһың...


Ваня тигәнебеҙ көн һайын, бер минутҡа ла һуңламай, дәрестәребеҙ бөтөүгә “шып!” итеп килеп кенә тора, Аня ишектән сығыу менән үк уның ҡулындағы портфелен ҡармап алып багажнигына ҡыҫтыра ла велосипедта менгәшеп ултырып зыталар. Ошолай йөрөүҙәре инде беҙҙең өсөн күнегелгән хәлгә әйләнде, уҡыуҙар тамамланыуға уҡ Аня менән Ваняның туйы буласаҡ, имеш. Аҡрынлап мин дә юрауҙың бойомға ашырыласағына ышана биреп ҡуйҙым, Ваня менән яғалашҡаным өсөн ояла инем. Шулай ҙа ғәфү үтенергә теләмәнем, сөнки, аҡылым талап ҡылһа ла, күңелем төбөндә Ваняға ҡарата ауыр юшҡын ята ине.


Үкенескә ҡаршы, һиҙенеүҙәрем ерле-юҡтан булманы: Ваня, беҙҙең офоҡҡа тәү башлап ҡалҡҡанындағы уҡ тиҙлек менән, көтмәгәндә, бөтөнләй күҙҙән юғалды. Хәҙер Аняны велосипедта килеп ҡаршыламайҙар, йәйәүләп кенә оҙатып ҡуйыусылары ла юҡ. Көн һайын яңғыҙы ғына моңайып ҡайта, атлауында ышанысһыҙлыҡ, йөҙөндә ҡаушау билдәләре сағыла. Ҡапҡа яғына өмөтләнеп күҙ ата, көткән кешеһен күрмәгәс, ауыр көрһөнә, тәрән уйҙарға сума... Көндәр үткән һайын, һарғайған гөлдәй, бойоға барҙы һаман, күҙҙәре лә элеккеләй зәңгәр сәскәләргә оҡшап ялтыраманылар. Мин уны ҡыҙғандым, ләкин яҡынлашырға, ҡайғыларын уртаҡлашып йыуатырға батырлығым етмәне. Бәғзеләр, уны-быны уйламаҫтан:


— Ҡайһы күлгә батты һинең тупар балтаң? Туйығыҙ булмаймы ни? — тип йәненә тейәләр, был иһә Аняны ғазап уттарына һала, ул миңә уғата ҡыҙғанысыраҡ, сараһыҙыраҡ күренә.


Октябрь урталары етте, уҡыуыбыҙҙың осона сығып барабыҙ. Үткән дәрестәрҙе ҡабатлап, үҙенә күрә имтиханға әҙерләндек. Күңелдәр көр — айҙар буйы һөйләнелгән, көтөлгән көндөң етеүе ҡанатландыра. Уҡыуҙың осланыуы — өйгә ҡайтыу тигән һүҙ, ә ситтә һағынып йөрөгәндән һуң тыуған-үҫкән ереңә ҡайтыу кемде генә ҡыуандырмай икән?


Дүрт ай буйына ауылға ҡайтманым — үҙ ғүмеремдә беренсе мәртәбә өйҙән иң оҙаҡ айырылып йөрөүем ине. Туған һуҡмаҡтарға аяҡ баҫасағымды, ауылдаштарым, бигерәк тә Фәғилә (минең Фәғиләм!) менән, бәлки, йәнгә танһыҡ урындарҙа күрешәсәгемде һиҙенеп ҡанатландым. Йөрәгем ярға сығарып ташланған тере балыҡтай тулай ҙа һикеренә, ләззәтле уй-хыялдар томалай күңелде.


Бигерәк тә Фәғилә тураһында күп уйланам. Уҡыуын бөтөп ҡайтты инде ул хәҙер. Ауылда йөрөй торғандыр. Минең хаҡта уйлаймы икән? Әллә юҡһа теге гармунсы-композиторына әүрәп киттеме? Һәр хәлдә, йөрәгем түрендә ныҡ төпләнде инде ул. Теге ваҡытта ла бит, Рифтән көнләберәк ҡуйһам да, асыулана алманым. Бының өсөн кешене һөймәҫкә кәрәк, ә һөйөү көслө миндә. Хатта Аняны осратыу, әкиәти һылыулығына мауығып йөрөү ҙә Фәғиләне күңелемдән йолҡоп ташлай алманы (үҙ баҡсаңдың гөлө — үҙеңдеке шул). Хәҙер, ҡайтыу көндәре яҡынлашҡас, миңә ул уғата яғымлыраҡ, кәрәгерәк.


Аҙыраҡ аҡсам бар ине, сәйханаға керҙем. Йәкшәмбе көн булғанлыҡтан, халыҡ менән шығырым тулы. Өҫтәлгә сират алып, буфет янына үттем. Меню менән танышып торһам, арттан кемдер ҡолағыма сиртте. Салт әйләндем. Май сәскәһеләй алсаҡ йылмайып, Лихачев баҫып тора.


— Ниндәй елдәр ташланы һине бында, шухыр-мухыр урынға? — тип күҙ ҡыҫты. Ауыҙынан араҡы еҫе аңҡый.


— Һағыныу елдәрелер. Кисәнән биреле күрмәгәс, бик һағындым үҙеңде.


— Однако, Захарчик, мин һине был күңелле ваҡханалияла осратҡаным юҡ ине. Аня өсөн йөрәгең һыҙып, эскегә һабаштыңмы?


— Бында эсеү өсөн генә килмәйҙәр. Бында аш та бешә, — тигән булдым ҡоро ғына, гәрсә тап шул эскене яҫҡанып инһәм дә.


— Но-но, брат! Беләм мин һинең хәлеңде. Уны беҙҙән йәшермә! Фәрештәләр түгел бит беҙ. Бөтәбеҙ ҙә ҡыйыш тейәргә яратабыҙ, бөтәбеҙ ҙә шул тарафтан аҙыраҡ гонаһлыбыҙ. Ә Аняға иҫең китмәһен, ул тәмле алмаға ҡорт төштө инде хәҙер. Ваня тигән ҡара башлы ҡорт. Ни өсөн табан ялтыратҡан тиһең? Алма уға шартлап торған һутлы сағында ғына кәрәк, ә ул уның һутын һурып бөтөрҙө. Хәҙер инде ҡойроҡ тоттортмаҫ! Минең менән ярты литрҙы “һуғып” сығып китте әле, райфонан расчет алған. “Аня минең өсөн үтелгән этап!” — тип эре сирттертә, һулаҡай ҡулын ғына һелтәй. “Бөрөләнһә, нишләрһең?” — тим (эшен бөтөрҙөм, ти бит инде!). Иҫе китмәй: “Бишләтә игеҙәк тапһа ла, ул минән алимент түләтә алмай, беҙ уның менән яҙылышҡаныбыҙ юҡ”, — ти...


Тешемде шыҡырҙатҡас, яурыныма дуҫтарса һуҡты:


— Не дури! Әйҙә, тамаҡты сылатабыҙ! Әнә, папаша Сарсун да көтә, бөгөн минең тыуған көн бит.


Лихачевтың: “Ҡуй, кәрәкмәй, мин алдым инде!” — тип ҡыҫтауына ла ҡарамай, ҡушымтаға бер шешә портвейн алып, улар ҡорона ылыҡтым. Сарсун бабай ҙа аҙыраҡ “төшөрөп” алған, күҙҙәрен ялтыратып, селедка ҡойроғо кимерә.


— Ә, аҡыллы егет, һин дә моронланыңмы? Әйҙә, түрҙән уҙ, аш-һыуҙан рәхим ит! — Дөбөрҙәтеп ултырғыс шылдырҙы. Стакандарҙы сәкәштереп эсеп ебәргәс, ҡулының һырты менән ауыҙын һөртөп, йәнә һөйләнде. — Мин үҙем дә абайламаҫтан килеп эләктем, малай. Баҡтиһәң, Лихаш ағайыңдың байрамы имеш, әлеге шалапут Вәнке менән типтерәләр ине ошонда. Тешһеҙ ауыҙға — йомшаҡ аш, килеште генә миңә.


— Араҡы эсеү гонаһ бит. “Теге донъя”ла тамуҡ киҫәүе булыуҙан ҡурҡмайһыңмы?


— Һи, ҡолонсағым, сарылдап яна башлаһам, һеҙ, комсомолдар, ҡороҡ ташлап ҡотҡарырһығыҙ инде. Ҡасан да булһа бараһығыҙҙыр бит һеҙ ҙә Алаһы Тәғәлә ҡаршыһына “теге донъя»ға?


— Барабыҙҙыр инде...


— Алайғас, тамуҡтан ҡурҡмайым мин, уландар.


Бығаса өндәшмәй тыңлаған Лихачев, бәкеһенең бырауын шешә тығынына бора-бора, Сарсун бабайға ҡалҡынып ҡараны:


— Һин, папаша, ышанма уларға. Улар, бәлки, бөтөнләй ҙә бармай ҡалырҙар — ғилем тигәнең алға китте бит хәҙер. Әммә һин үҙең тиҙерәк ашыҡ, йәннәттәге ат фермаһында ат көтөргә вакансия бөтмәҫе элек.


— Юҡ инде, наҙан килеш барып инәһем юҡ. Уҡып сығып, практика фәлән-фәсмәтән үтмәйенсә китмәйем. Хоҙай Бабайҙан ҡурҡам. — Артығыраҡ төшөргән, ахырыһы. Шуны үҙе лә һиҙеп, буғай, ҡайтырға ыңғайланы.


— Ултыра бирһәңсе, бабай?


— Юҡ, ҡолонсаҡтар, миңә, ҡарт кешегә, аяҡ юллыҡ булғас, ярай. Үҙегеҙ уйнағыҙ ҙа көлөгөҙ, ә миңә яҫтыҡ яйын яйларға ваҡыт, юҡһа һөйәктәремдең ҡайһыныһы ҡайҙа икәнен тоймайым. Аңғармаҫтан йә юғалтып ҡуйырмын берәйһен...


Бабай киткәс, портвейнды ла төпләп, ҡабымлыҡтарҙы ҡайыҙларға тотондоҡ. Бүре аппетиты асылған — яңаҡтар уйнай ғына! “Йәшел йылан” өйкәүенән аҙыраҡ арынлғас, кирелеберәк ултырҙыҡ, залдағы шау-шоуға, яңы ғына абайлап, ҡолаҡ һалдыҡ. Лихачев папирос ҡабыҙҙы, бик баплап тартты. Ауыҙынан осҡан төтөн түңәрәктәренең олағыуын текләп оҙатҡан хәлдә, ирәүәнләнеп ултырҙы. Мин иһә фекерҙәремде тупларға тырыштым. Башым еңелсә генә әйләнә, кешеләрҙең шау-шоуы, иҙән аҫтынан сыҡҡандай тоноҡланып, һүрелеберәк килә.


— Друг, һин Ваня тураһында ысынды ысҡындырҙыңмы? Шул һүҙҙәрҙе әйттеме? — Төпсөндөм Лихачевтан.


— Әлбиттә. Ваня һиңә лә сәләм хатын ҡалдырҙы — йәненә тейгәнһең, буғай. Күрһәтергә теләмәгәйнем дә... Мә, ышанмаһаң уҡы.


Дерелдәүек ҡулынан дүрткә бөкләнгән шаҡмаҡ һыҙыҡлы дәфтәр битен алдым тартып. Ваняның үҙе кеүек үк ыҫпайланып, йыландай бөгәрләнеп йүгергән яҙыулы юлдар ныҡ “тәбрикләне” мине:


“Меҫкен аҡһаҡ!


Аняны башкөлләй үҙеңә алырға мөмкин, мин уны туйғансы иләнем инде. Хәҙер унан тәмһеҙ һеңер генә ҡалды, һинең кеүек ҡатын ите күрмәгән бахыр инвалидҡа ул ләззәтле кусок буласаҡ. Прокат өсөн хаҡ һорар был, тип ҡурҡма — башы-тояғы менән бушлай”...


Артабан бында күсерергә ярамаған хәшәрәт һүҙҙәр теҙмәһе...


Нәфрәтләнеп усымда йомарланым, мөйөштәге сүп һауытына ташларға иттем. Йәнә кире уйлап, салбар кеҫәмә тыҡтым.


— Ты что, оҡшанымы әллә? — тине Лихачев, мәкерле йылмайып.


— Мин ул әшәке бәндәне ҡасан да осратырмын, бысраҡ ҡағыҙын битенә бәрермен! — Асыуланып, хушлашмай сығып киттем.


Йүнһеҙ хәбәр бөтә курсҡа таралды. Ҡатын-ҡыҙ халҡы, Аняны күргәне һайын, үҙенә ишеттертмәй, ҡыҙғанып ахылданы. Мине лә “бәхетһеҙ романлы егет”кә һанайҙар.


Аняның үҙемә төбәлеп-төбәлеп ҡарауын һиҙәм, күҙ ҡарашы асыулы. Минән нимәлер белергә, асыҡларға теләгәне тойола.


Уйланыбыраҡ, яңғыҙым ҡайтып барһам, артымда ышылдап тын алыу, йәһәт аяҡ тауыштары һағайтты. Әйләнеп ҡарамай уҡ, Аня икәнен һиҙендем. “Бүтән юлдан йөрөй торғайны, ниңә артымдан ҡалмай?” — Ҡапыл тыҡрыҡҡа боролғайным, Аняның йөрәкһеп өндәшеүе туҡтатты:


— Загит! Килеүемде белә тороп, табан тайҙыраһың!


— Ҡайҙан беләйем мин? Күҙем юҡ бит елкәмдә.


— Ғәфү ит, һинең менән күҙмә-күҙ һөйләшергә кәрәк.


— О чем? Мин, право, һинең менән ни хаҡында һөйләшеремде белмәйем.


Өндәшмәй, йәнәшәләп атланыҡ. Аня бүлде тынлыҡты:


— Захар, голубчик, ниңә һаман минең менән бәйләнеүеңде ҡуймайһың?


— Ниндәй бәйләнеү? Теге көндән һуң, мин һиңә яҡын барҙыммы?


— Кем мине Ваня ташлаған тип ғәйбәт тарата?


— Кем таратҡандыр, белмәйем. Ләкин һиңә айығыраҡ булыу зарар итмәҫ ине... Ванечкаң бит...


Аня ҡыҙҙы:


— Етте! Иртәгә үк бөтә иптәштәр алдында минән ғәфү үтен һәм бынан һуң телеңде тешләргә һүҙ бир. Юҡһа, юҡһа...


Юҡһа нимә эшләтәсәген әйтеп бөтөүен көтмәй, беләгенән һығып тоттом:


— Анечка, тыңла мине!


— Тыңламайым! Ошонда уҡ теҙ сүгеп ғәфү үтен!


Ҡулымды тартып алдым:


— Юҡ инде, барышня, ғәйепһеҙҙән теҙ сүкмәм. Теге юлы рәнйетеүең дә еткән. Аҡ эт бәләһен ҡараһына ябып маташма. Һуңынан үҙеңә ныҡ үкенергә тура килмәгәйе!


— Ниндәй аҡ эт? Беҙҙе аймылыштыртҡан ул эт үҙең бит инде. Арабыҙҙы боҙоусы ла һин, инде ялған хәбәр таратып йөрөүсе лә һин! — Теҙеп алып китте һылыу. Күҙе тамам тоноуы, бер нәмә лә аңламауы ап-асыҡ


— Анечка, ышан, ул бит һине ысынлап яратманы... Көлөп кенә йөрөнө, ә һин ваҡытында күрә алманың. Йыландың таҫма теленә ышандың. Торғаны менән сереп бөткән шаҡшы бит ул! — Һуңғы тапҡыр күҙҙәрен асырға тырыштым.


— Ялған! Ваня — яҡшы, Ваня — намыҫлы! Яла яғыусы шаҡшы һин!


Быныһы тамам сығырымдан сығарҙы. Һәр кемдә лә түҙеүҙең ахыры-сиге бар. Сикәләрем ҡыҙышып, кеҫәмдә ятҡан хурлыҡлы хатты һондом:


— Мә, шул “яҡшы”, “намыҫлы” Ванечкаңдың һуңғы сәләмен уҡы. Почергын таныйһыңдыр, моғайын.


Хәйерһеҙ ҡағыҙ, ҡыҙ ҡулынан ысҡынып, юл саңына осто. Ирендәре ҡалтырап, алһыу яңаҡтарҙан эре күҙ йәштәре тәгәрләне. Ҡалҡынып ҡараны ла, ҡаушаулы, үкенесле ҡарашын йәшереп, яулыҡ осо менән күҙҙәрен һөртә-һөртә китеп барҙы. Йөрәгем әрнеп, йәһәт ҡыуып етеп, ялыныслы өндәштем:


— Анечка, өҙәләнмәсе улай! Насар төш кенә бит ул, онотолор ҙа бөтөр. Бөтәһе лә алда әле!


Аня һулҡылдап туҡталды, ҡырт-әйләнеп ҡараны:


— Их Захар, Захар, артта шул, артта шул... Күңелһеҙлек кенә булһасы! Яңылыштым мин, Захар, яңылыштым... — Тынысланыу урынына һулығып-һулығып иланы. Үҙе илай, үҙе ышанып, тотанаҡ өмөт итеп, башын һала иңемә. Йомшаҡ беләген услап, күкрәгемә ҡыҫтым, һулығып-һулығып йөрәгем һыҙлағанлыҡтан, һулышым ҡыҫылды.


— Ҡайғырма, Анечка, ҡайғырма. Моғайын, Ваня аҡылға ултырыр, яраларың уңалыр, — тип йыуатты телем, ә йөрәгем: “Бәлки, Ваняның ташлап китеүе яҡшығалыр ҙа. Ундай хәшәрәт ҡортҡа алма кеүек Аня йәл”, — тип туҡылданы. Икебеҙ ҙә ҡаршылыҡлы тойғолар диңгеҙендә йөҙҙөк, сөнки тормош ҡанундары үтә лә ҡаршылыҡлы.


Фатирынаса оҙатып ҡуйҙым да, тулып-ташып башым шаулаған хәлдә, туйтаңдап йүгерә-атлай, тигәндәй, ҡайттым. Бөтәһе шулай тиҙ, шулай көтмәгәндә булды, иҫем-аҡылымды йыя алманым. Урынға ятып бер аҙ тынысланғас ҡына, һөҙөмтәләргә күстем. “Иртән Аняға барырға, күңелен табырға кәрәк”, тип ҡарар иттем ныҡлап. Ҡабырғама әйләнеп ятып, тынғыһыҙ йоҡоға талдым.


Иртүк тороп, фатирына барғанымда ҡыҙҙы осратманым инде. Карауаты яланғас, мөйөштә ултырғыс өҫтөндәге таныш сумаҙан да юҡ.


— Аня ҡайҙа? — Ҡыймай ғына белештем иҙән йыуып маташҡан хужабикәнән, күңелһеҙлек һиҙенеп. Йыуғысын шапылдатып ташлап, ҡалҡынып ҡараны:


— Үҙең беләһеңдер ҡайҙа икәнен! Һинең ише айғырҙарға эйәрһәң, яҡшыға алып бармай шул. Ҡайтып китте, бында уның берәүгә лә кәрәге ҡалманы хәҙер.


— Ә уҡыу? Экзамен тапшырырға тейеш.


Бисә мине күҙе менән баштан-аяҡ һәрмәне:


— Экзаменды ул бында түгел, ә бала тыуҙырыу йортонда тапшырасаҡ. Күҙле бүкән булмаҫҡа кәрәк, егет!


Эҫе һыуҙа бешекләнгәндәй атылып сыҡтым өйҙән. Сикәләрем, ҡолаҡтарым уттай яна, мейемдә тулы хаос...


Көндәр үтте, экзамендарҙы ла тапшырҙыҡ, курс ябылып, колхоздарыбыҙға эшкә таралыштыҡ, ләкин ошо аяныслы хәл юйылманы хәтерҙән. Үткән тормош юлдарын иҫкә төшөрөп, курста ҡайнашҡан айҙарҙы уйлағанда, иң элек Аняның цикорий сәскәләреләй асыҡ зәңгәр күҙҙәре лә теге иҙән йыуыусы бисәнең ҡулындағы бысраҡ йыуғыс килә лә баҫа алдыма.


Мөхәббәт донъяһында иҫереп йөрөгәнемдә айыҡ тормош тарафынан ҡаптыртылған беренсе әсеүташым ине был минең.

4. Эш

Эш, бөтөнләй мин уйламағанса, ябай ғына башланды.


Ҡайтып, баш-күҙ алырға ла өлгөрмәнем, ҡапҡам төбөнә етәкләп ат килтерҙеләр. Колхоз фермаһынан сепарат пунктына һөт ташыусы Ғәйнитдин бабайҙың еккеһе ине.


— Улым, бынау малҡайҙы ҡарап ҡына ебәрсе. Әллә ни булды: йығыла ла аунай, йығыла ла аунай, — тип ялбарҙы өйгә инеп, кеселекле баш эйеп.


Тышта бала-сағаларҙың шарҡылдап көлөшкәне ишетелде, ҡарттың алты йәшлек ейәне Фәрит, тәҙрәгә яҡын килеп, ҡурҡыулы тауыш менән:


— Ҡарттай, ҡарттай, атыбыҙ эт булып сүкәйеп ултыра! — тип ҡысҡырҙы. Итегемде ҡуңалтаҡ кейә һалып, ишек алдына сыҡтым. Ысынлап та, бала-сағаларға ғәжәп күренеш: ат тиклем ат, алғы аяҡтарына таянып ергә ултырған да башын Уңлы-һуллы һелкеп бышҡыра. Теҙгендән тартып, һайт-һайтлап, саҡ торғоҙҙом бахырҙы. Шыбыр тиргә батҡан, күҙ ҡабаҡтарын, ҡайырып ҡарағанда, күкшелт яры ҡаплаған.


-- Ҡасан сығынсыҡланы? — тип һораным, аттың туптай ҡатып күпкән ҙур ҡорһағын йоҙроғом менән төйөп. Эстә әллә ниндәй металл тауыштары зыңлай.


— Яңыраҡ ҡына, улым, сипаратҡа һөт илтеп ҡайтҡас ҡына. Туғарып, һыуытырға ҡуйғайным, ер тырнарға, аунаҡларға тотондо. Үҙе ашамай, эсмәй, гел артына ҡарана.


Мәсьәлә сиселә төштө. Әммә һөҙөмтә яһарға ашыҡманым, сөнки, уҡығанда, беҙҙе диагноз ҡуйыу яғынан һаҡ булырға өйрәттеләр. Был ауырыуҙың нимә икәнен Ғәйнитдин бабай үҙе лә минән кәм белмәй ине, булһа кәрәк: быны мин уның һәрмәп-һынап ҡарашынан төшөндөм. Тулҡынланыуымды һиҙҙертмәй, ҡырыҫыраҡ өндәштем:


— Нимә ашатҡайның?
Ғәйнитдин бабай күҙҙәрендәге хәйләле уттар шунда уҡ һүрелделәр, ул тынысһыҙланырға, торған ерендә уңайһыҙланып тапанырға кереште.


— Малды ашатмай буламы ни, ашар өсөн дә ат бит ул, фәлән-төгән-фәсмәтән, — тип һөйләнде үҙ алдына.


— Һин, бабай, дөрөҫөн әйт, ашлыҡ ашаттыңмы? Шулаймы?


— Ҡайтып барышлай ырҙынға һуғылып, арыш әүәрәһенә генә ҡушҡайным шул. Екке малды емһеҙ йөрөтөп буламы, икмәге үҙебеҙҙең ауыҙға теймәһә лә...


— Контр һөйләйһең, олатай. -- Яңы килгән уҡытыусы-парторгыбыҙ Сабирҙың ҡанатлы һүҙен ҡабатланым.


— Булды, тешләнем телемде.


— Ошо йәшеңә етеп, мал тәрбиәләй белмәйһеңме әллә? Емде ҡапыл һәм күп ашатырға ярамағанлығы билдәле. Бигерәк тә арышты. Колик булған атыңа, йәғни ҙә эсе күпкән. Аҡрынлап ҡына йөрөтөргә кәрәк. Аунайым, тиһә, ҡамасаулама, ул уға файҙаға. Икенселәй арыш ашатма.


— Булды, улым, булды.


— Хәҙер иһә ат ҡарынында бүртенгән емдең әсеүен туҡтатырға кәрәк. —Дегеткә оҡшаған, креолин тигән зерә лә һаҫы дарыуҙан (шешә тултырып район ветеринар дауаханаһынан алып ҡайтҡайным) ярты процентлы шыйыҡса яһаным. Аттың өҫкө иренен ҡаты борғослаған (шулай итһәң, ауыртыуына сыҙай алмай тик тора) элмәкте ҡартҡа тоттортоп, шешәнән танау тишегенә ҡойоп эсерҙем.


— Аһ-аһ, был ни булды инде был? Ниңә уны ауыҙына ҡоймайһың? — Ғәйнитдин бабай, елкәһен ҡашып, аптырабыраҡ ҡалды. Рәхәтләнеп көлдөм:


— Үпкәһенә ҡоя икән, тип уйлама тағы, бабай. Ҡолҡолдатып ҡына йота бит. Шешәне тешләп ватмаһын өсөн шулай итәм мин быны.


Ғәйнитдин бабай уғата ғәжәпләнеп баш сайҡаны:


— Ай-һай, был хәҙерге замана балаларын, әллә ниндәй әкәмәттәр уйлап сығаралар!


— Йылы клизм да яһарға кәрәк ине, инструмент юҡ миндә. Шулай ҙа төҙәлер, торошо үтә насарҙан түгел.


— Ауыҙыңа бал да май, балаҡай, юҡһа анауы упалнамустары яңғыҙ һыйырымды тартып алырҙар. Колхоздыҡы үлмәй — колхозсыныҡы үлә, тиҙәр бит.


— Йәнә контр һөйләйһең, олатай.


— Бөттө-бөттө...


— Тик эсермә һәм аҡрынлап ҡына йөрөт, әммә шәп ҡыума, — тинем, үҙемде тамам “мал духтыры” итеп тойоп.


— Боронғо заманда ат тигәнең сысҡансыҡлаһа, сыбыртҡылап ярып саптырта торғайныҡсы, духтыр-мухтыры ла кәрәкмәне. Хәҙерге заманда дауалар ҙа яңырған икән! — Ҡәнәғәтһеҙләнеберәк мығырҙап бара бабай. Ҡыҙа төштөм:


— Ниңә бында килдең һуң? Үҙең дауаларға кәрәк ине!


— Нишләп килмәй, ти, һин шуның өсөн дә духтыр бит. Алты ай уҡып ҡайттың. Элек, исмаһам, духтыр булмай торғайны.


— Алайғас, әйткәндәремде үтә. Атты саптыртма! — тип ҡысҡырып ҡалдым. Эшемдең башланыуы булды был.


Һөйләүҙәргә ҡарағанда, Ғәйнитдин бабай, минең яндан ҡайтышлайы уҡ, идараға һуғылған. Тәмәкене йыуан итеп төрөп төтәтеп ебәргән дә эсендәге рәнйеүен түгелдергән:


— Мин ошаҡламайым, әйтәм генә. Бынау Заһит тигән мал духтырығыҙ Ябраил кеүек уҫал икән, мин әйтәм. Алты айлыҡ курстан үткерләнгән. Атым ауырып барғайным, енләнеп, эттән алып эткә һалып һүгеп ташламаһынмы! Шулай ҙа эште белә, мин әйтәм, енләнһә лә, тим. Мин ошаҡламайым, әйтәм генә.


Рәйесебеҙ Ғосман ағайға шул ғына кәрәк икән:


— Ҡайттымы ни ул? Ҡайҙа ул? — тип ырғып торған.


— Ҡайтты. Кисә генә мин үҙем урамда осраттым, — тип дөрөҫләгән МТФ мөдире Янбулат.


Был минутта Ғосман ағай өлкә гәзитенән килгән йәш кенә бер хәбәрсегә мәҡәлә өсөн материал тиреп маташа икән. Хәбәрсене лә онотоп, үҙ-үҙен белештермәй, ҡыҙып-ҡыҙып Янбулатҡа ташланған:


— Ниңә һин, әрпеш, шуны белә тороп та, әйтмәнең? МТФ мөдиреме һин, әллә күҙле бүкәнме? Ҡасан аҙыраҡ йәнләнерһең икән һин, ҡасан арынырһың ойоп йөрөүеңдән? Нисек итеп сеп-сей таҙыңды бөтөрөргә уйлайһың? Шул бошмаҫйәнлегең арҡаһында бөтә фермаға, фермаға ғына түгел, бөтә ауылға таҙ йоҡторҙоң бит инде һин! Хәҙер кем ихатаһын ғына алып ҡарама — таҙ. Ғәйнитдиндә лә таҙ, Садиҡта ла таҙ, Нәзһәтеңдә лә таҙ, хатта (әйтеүе оят!) минең үҙемә лә таҙ йоҡто, лично үҙемә! Хәҙер шул таҙ арҡаһында районда күренергә оялам — позор! Бына әле хәберсе иптәшкә колхозыбыҙ тураһында яҙҙыртып ултырам, үҙем: “таҙ тураһында ғына белмәһә ярар ине” тип шөрләйем. Позор! Бар, хәҙер үк Заһитты табып килтер!


Аңғармаҫтан утҡа баҫҡан Янбулат, оҙон мыйыҡтарын рәнйеүле һалындырып, мине эҙләргә сығып йүгергән, ә Ғосман ағай, тынысланыр өсөн, графиндан бер стакан һыу күтәреп эскән дә, һүҙҙе дауам итергә йыйынып, хәбәрсегә боролған. Был ваҡытта хәбәрсе инде әллә ҡайҙа, оҙон өҫтәлдең арғы башында, шөмтөрәйеп ултыра, ә төҫө-ҡиәфәте, он тәпәненә сумып сыҡҡан сысҡандыҡылай ап-аҡ, ти. Быны күргәс, Ғосман ағай аптырай төшкән, “ҡаланан килгән культурный егет шул әрпеш Янбулатты орошоуымдан ҡурҡты, буғай”... тип, аҙыраҡ үкенеп тә ҡуйған. Эште төҙәтер өсөн, хәбәрсегә яҡыныраҡ елтерәгән: «Ғәфү итегеҙ ҡыҙыулығым өсөн, ысынлап та, бәдбәхет таҙ ныҡ йонсота шул беҙҙе. Һүҙ бирәм: ҡыш сыҡҡансы башыбыҙҙан таҙ бәләһен осорорбоҙ, дөйөм фронт менән еңербеҙ! Шуға күрә мәҡәләлә телгә алмайыҡ уны. — Ҡунаҡҡа яғымлы йылмайып, уның өҫкә ҡарай бөҙрәләткән ҡуйы шоморт-ҡара сәсен усы менән атайҙарса һыпырып ҡуйған. Таҙ йоҡтороуҙан ҡурҡып ашыныр хәлгә етеп күҙҙәре аҡайған хәбәрсе рәйес ҡулын этәреп ташлаған да, йөҙө уғата нығыраҡ ағарынып, тоҙаҡҡа эләккән ҡуян кеүек үрһәләнеп сарылдаған, ҡағыҙҙарын ҡармап алып, идаранан олаҡҡан — туп-тура медпунктҡа; быны Ғосман ағай менән хисапсы Кәрим ағай тәҙрәнән күреп торғандар.


Меҫкен хәбәрсе атаҡлы фельдшерыбыҙ Илья Дмитрич янына, имеш, шарылдап илап ингән.


— Ҡотҡарығыҙ, зинһар, ҡотҡарығыҙ, башыма таҙ йоҡто! — тип ялбара икән үҙе. Ҡарағандар. Башы — баш кеүек: таҙ ҙа юҡ, ҡорсаңғы ла юҡ, тик сәсе генә тәүҙә һары булып, яңыраҡ ҡына ҡараға буятылған да алты айға бөҙрәләтелгән, имеш.


— Хафаланма, йәш кеше, таҙ юҡ һиндә, фәҡәт стиляга сире генә күренгеләй аҙыраҡ... — ти икән уға Илья Дмитрич.


— Алдамағыҙ! Бөтәгеҙ бер булып йәшерәһегеҙ! Бөтә ауылығыҙ — таҙ! Мин уны , яңы ғына йоҡторҙом — таҙ рәйесегеҙҙең ҡулынан! Сәсемде алып ташлағыҙ, дезинфекция яһағыҙ! — Шулай ҡаты талап ҡуйған ҡабилиәтле йәш кеше. Хатта үҙенең хәбәрсе танытмаһын күрһәтеп тә янағас, Илья Дмитрич, аптырап, яурындарын һелкеткән дә оҙон бөҙрәләрҙе бер һелтәнеүҙә сытырҙатып һыҙырып ташлаған, таҡыр түбәһен ихтиол менән лысҡылдатып майлап та ебәргән. Бәхетһеҙ егет, яман еҫе аңҡып торған яланғас башҡа эшләпәһен батыра кейеп, тимер юл станцияһына тайған...


Хәбәрсе шулай еңел ҡотолған таҙҙан, ә миңә уның менән айҙар буйы көрәшергә, яфаланырға кәрәк ине.


Идараға килеп инеүем менән үк Ғосман ағай яғамдан, тип әйтерлек, эләктерҙе.


— Ниһайәт! Ҡайттың! Ҡаптың! Уф, беҙ һине шулай һағындыҡ, шулай һағындыҡ! — Ҡулдарымды ҡайнар ҡыҫып күреште, үҙ эргәһенә ултыртып, теҙеп алып китте. — Беләһеңме, брат, ниндәй положение хәҙер колхозда? Позор! Бөтә ауылға таҙ таралды, лично минең үҙемдә лә таҙ бар. Бына шуны тиҙерәк бөтөрөргә кәрәк, ҡотолорға кәрәк шул яуыз врагтан!


— Бәй, ағай, алайһа ни эшләп медпунктҡа Илья Дмитричҡа бармайһың? Мин мал санитары бит, миңә кешеләрҙе дауаларға ярамай... — Шикләнеп, Ғосман ағайҙың башына күҙ йүгерттем. Мине ғәжәпләндертеп, кәнсәләрҙе дер-һелкетеп көлдөләр.


— Ах әпсәһен фәлән иткере, теге хәбәрсене лә шулай итеп өркөткәнмен икән дә!.. — Ҡәһәтләнеп башын тырнаны рәйес. — Гәзитәһенә ҡайтып, бөтә ауыл халҡының башы яман сирле — сеп-сей таҙ икән, тип яҙып сыҡмаһа ярар ине...


— Булыр ҙа. Бына әле ветсанитарың да шулай тип аңлаған бит... — тине Кәрим ағай.


— Ай әттәгенәһе! — Үкенде рәйесебеҙ. — Бына ҡара — минең башта таҙ юҡ, ҡарбуз кеүек тап-таҙа, әсәйем ҡарынынан сыҡҡаным көйөмсә генә. Мин ферма малдары тураһында әйтәм бит. Башмаҡтарҙың башы — бер иле ҡутыр, ауыл малдарына ла таралды. Шуларҙы дауаларға, тим!


Эштең асылын аңлап уңайһыҙландым, ҡыҙарындым.


— Зарар юҡ, зарар юҡ, ундай ғына була ул. Дүрт аяҡлы ат та һөрлөгә, — тине Ғосман ағай, арҡамдан дуҫтарса ҡағып. Мин иһә тиҙ үк иҫемә килеп, хәтерем биттәрен конспекттай аҡтара-аҡтара, таҙ ауырыуын ниндәй дарыуҙар менән дауаларға кәрәклекте барланым.


— Йә, ни эшләйбеҙ, энем, башлайбыҙмы?


— Башлайбыҙ инде, башламай нишләйһең... — тинем, үҙемдең идараға инер алдынан ғына, берәй аҙна баш-күҙ алмай тороп тотонмаҫҡа, тигән ҡарарымды онотоп.


— Алайһа, кереш, энем. Хәҙер үк, Янбулат ағайың менән барып, ферма менән таныш. Мәрхүм ветеринарҙан ҡалған дарыуҙарыңды барла. Тик оҙаҡҡа һуҙмау яҡшы, юҡһа бик ҡурҡыныс положениела ҡалып барабыҙ. Берәй һорауың булһа, лично үҙемә килеп әйтерһең, бындай сара өсөн бөтәһен булдырырға тырышырбыҙ. — Ишеккәсә оҙатты Ғосман ағай.


Һәлпе мыйыҡлы Янбулат, кәүҙәһен саҡ һөйрәгәндәй һәлпәң-һөлпәң атлап, МТФ-һына алып китте. Өҫтөндә — тупаҫ комбайн полотноһынан тегелгән аҡһылт брезент плащ, аяғында ҙур баллон калуштар кейҙертелгән һоро төҫтәге ҡаҙна быймаһы.


— Иртән торҙоң — һәлп-һәлп, кискә керҙең — һәлп-һәлп, бер туҡтауһыҙ тиреҫ иҙеп йөрөп-ятаһың, ғүмер илаһи башың мал һыҡраһынан сыҡмай, һаман рәхмәт әйтеүсе юҡ, һаман “эшләмәйһең” тиҙәр. Сирауна беҙҙең колхозда эшләгән кешенең ҡәҙерен белмәйҙәр, эш кешеһенә услауия юҡ! — Юл буйы мыжып, ҡарғанып барҙы мөдир.


— Ни өсөн таҙ шул тиклем ныҡ таралды?


— Услауия юҡ, ем эләкмәй мал ауыҙына. Мәҫәлән, анау торған күрше совхозда дәүләттән концентратын да, комбикормаһын да, картуфын да алып ашаталар, ә беҙҙә — юҡ. Бирһәләр ине ҡаҙнанан...


Бүлдерҙем:


— Ҡыҫҡаса әйткәндә: “Алма беш, ауыҙыма төш”, икән һинеңсә, ағай. Дәүләтебеҙҙән уныһын да бирһендәр, быныһын да бирһендәр, ә һин ҡулыңды ҡаушарып тик ят, эйеме. Тейешле мал аҙығының бөтәһен колхоздың үҙендә етештерергә кәрәк — шулай тип уҡыттылар беҙҙе. Дөрөҫ тәрбиәләһәң, беҙҙең әлеге шарттарҙа ла күп сирҙәрҙе булдырмаҫҡа мөмкин.


— Үҙең эшләй башлағас, белерһең әле нисек мөмкин икәнен. Ҡултыҡҡа китап ҡыҫтырып ҡына йөрөү түгел бында, МТФ-ла.


Ферма ҡапҡаһына тиңәлгәс кенә туҡтаны мыжыуҙан. Ҡапҡа төбөндә, ситәнгә һөйәлеп, төнгө ҡарауылсы Таһир бабай төтәтеп тора ине — тәмәке тоҡандырҙы шунан.


— Нимә, әллә беҙгә нәсәлник алып килә ятаһыңмы? — тип белеште бабай.


— Эйе, синатар алып килә ятам һеҙгә. Китапта яҙылғанды шәп беләм, ти бит, таҙартһын, әйҙә, таҙҙы.


Бабай Янбулаттың һуңғы һүҙҙәренә иғтибар итмәне:


— Ә мин, иҫәр, һинең урынға икән тип уйлаған булам тағы. Таба алманыларғуй үҙеңә алмашсыны. Хоҙайҙың аҡ бәпеселер инде һин. Балун калушлы быймаларыңды баш аҫтыңа һалып, түр башыңда ятыр инең, исмаһам.


— Юҡ, синатар ул, синатар... — Янбулат яғымһыҙ һөйләшеүҙе баҫырып ҡалдырырға тырышты.


— Синатарлығын синатарҙыр ҙа ул, әммә һинең ҡыйыш санаңа ултырһа, шәп була инде ферманың алға барышы: башы — таҙ, аҡсаһы аҙ! — Бабай, билендәге балтаһын һурып алып, үҙ алдына һөйләнә-һөйләнә, таушалған ҡапҡа араталарын ҡаҡҡыларға кереште. Ялан кәртәгә үттек, һепертеп һалған ҡар аҫтында тубыҡтан шыйыҡ тиреҫ. Башмаҡтар ҡутырлы баштарын һалындырып, бойоғошоп торалар: түбәләренән уҙып, муйындарын да ҡалын һарғылт ҡутыр ҡаплаған, күптәренең күҙҙәре лә күренмәй. Алдарында, ҡырауҙан һуң, булһа кәрәк, сабылған ҡара бүтәгә бесән, уныһы ла сей тиреҫ өҫтөнә сәсеп һалынған — атлыҡсалар юҡ.


— Бына ошолар инде иң насарҙары.


— Ә “иң насар” түгелдәре ҡайҙа?


— Улары көтөүҙә. Беҙ бында “таҡыя” кейгәндәрен генә ҡалдырабыҙ.


— Ҡар яуғас, ниндәй көтөү, ти, ул?


— Ҡыш бауыры оҙон, мал аҙығын һаҡлау кәрәк.


— Таҙҙарҙы ниңә ҡуштығыҙ?


— Уларын да айырырға кәртә-ҡура етешмәй.


Аңланым. Колхозыбыҙҙа ветпрофилактика тигән нәмәне архивҡа оҙатҡандар. Эштең бик күп һәм ауыр буласағын һиҙенеп күңелһеҙләндем, фермаға ҡарағы ла килмәне.


Аҙбар эсендә лә шундай уҡ күренештәр. Егәрле хужа ҡулы теймәүе, санитария талаптарының иҫәпкә алынмауы ап-асыҡ. Төшөнкөлөк биләне, бөтәһен ташлап ҡасҡым килде. Ундай юлым юҡ ине инде, күҙҙе сытырҙатып йомоп, үҙ бурыстарымды үтәүгә тотонорға, алған аҙмы-күпме белемемде колхозға файҙалы ҡайтарырға бурыслымын. Шул уҡ көндә ҡырҙа көтөүҙәге малдарҙың хәле менән дә таныштым, сирлеләрен, береһен-бер ҡалдыртмай айыртып, изоляторға ҡайтарттым.


Йоғошло сирҙе бөтөрөү саралары тураһындағы фекеремде идара ултырышы иғтибарына еткерҙем. Ул саҡтарҙа колхоздың үҙ ветфельдшеры булмағанлыҡтан, мин — санитар — ветеринарияның урындағы берҙән-бер абруйы инем, әллә шуға инде, әллә яман таҙ тамам теңкәләренә тейгәнгәме, ултырыштағылар бик ҙур иғтибар биреп тыңланы. Профилактика йәғни һау малдарҙы сир йоғошонан ҡурсалау мәсьәләһенә иң мөһим баҫымды яһаным.


— Гәрсә йоғошло малдарҙың айырым төркөмө тупланған булһа ла, ысын изоляция юҡ фермала. Ауырыуҙары ла, һауҙары ла бер ҡапҡанан инеп-сығып йөрөй, сөнки икенсеһен, ватылыу сәбәпле, бөтәштереп ҡуйғандар. Шулай уҡ тиреҫте лә бер үк арба, сана менән ташып түгәләр, зарарлыһын айырымлап, йә яндырып юҡ итмәйҙәр. Шул уҡ йөккә тейәп бесән дә килтерәләр. Ауырыу башмаҡ ҡараусыларға махсус эш кейеме, айырым һәнәк-көрәк бирелмәгән. Кешеләргә лә таҙ йоғоуы ихтимал. Ҡыҫҡаһы, таҙ гөмбәләренә таралырға бик уңайлы шарттар бар. Ә дөйөм көтөүҙәге шикле малдар, үҙ ваҡытында уҡ айырылып, изолировать ителәме һуң? Юҡ. Янбулат ағайҙың һуҡраныуына ҡарағанда, шикле башмаҡты башына “таҡыя кеймәй тороп” айырмайҙар. Шуға тиклем ул һау малдар араһында йөрөй бирә, заразаны тарата. Ә ауырыуҙарының хәле нисек? — Тейешле тәрбиә юҡ. Торған ерҙәре — баҫһаң сыға алмаҫ һаҙлыҡ, ашаған бесәндәре арыш һаламынан да ҡайтышыраҡ — ҡап-ҡара бүтәгә лә күрән. Дауалау тураһында әйтеп тораһы ла түгел. Янбулат ағай ошоғаса ветсанитарлыҡ өсөн дә тәбил алып килгән, ә эшләгән эше күренмәй. Малҡайҙарҙың хәле бик насар, уны яҡшыртыу өсөн, иң элек профилактика сараларын еренә еткереп үткәрергә кәрәк һәм яҡшы ашатырға, тырышып дауаларға. Әлбиттә, быны ветеринар бер үҙе эшләй алмай, бөтәгеҙ ҙә ярҙам итергә тейеш! — тип осланым һүҙҙе.


Ултырыш һуң таралды. Әсәйем йоҡларға ятҡайны инде — ишекте туҡылдатып, астыртып керҙем. Шәм яндырып сәғәткә ҡараным — икенсе ярты. Йоҡо килмәй. Өҫтәл ҡырыйына йәпләшеп, Янбулат ағайҙан ҡабул итеп алған фанир йәшниктең мөлкәтен аҡтарҙым. Бынан йыл ярым элек үлгән санитар ҡарттың инструменттары икән. Оҙаҡ ҡулланылмауҙан иҫкереп тутыҡҡандар. Тәбилде бик еңел алған был Янбулат!


— Мә, һемер, асыҡҡанһыңдыр, — тип әсәйем, көрөшкә тултырып, һөт, ҡара икмәк һынығы ҡуйҙы алдыма. Ҡулдарымды йыуып, ашарға ултырҙым. Һөт һалҡын, тәмле; идарала тәмәке төтөнө әсеттергән тамаҡты рәхәтләндереп, ялап төшә. Баш осомда ғына ҡаҙауға эленгән будильник-сәғәт сылтылдай, мейес артына тултырылған утын араһында бик дәртле сиңерткә йыры ишетелә, аҙлап-аҙлап тәнем ойой, күҙҙәремде ләззәтле йоҡо томалай.


— Кискеһен Фәғилә ҡыҙым килеп киткәйне, һине һорашты, — ти һикенең арғы башында ятҡан әсәйем, юрғанын бөркәнә-бөркәнә.


— Ә?! Ҡайтҡанмы ни ул? Институтҡа инергә ҡалаға киткән, тиҙәр ине бит?


Дөкәмиттәрен илтергә һуңлаған, тиҙәр, — ти әсәйем, — киләһе йыл килергә ҡушҡандар, шикелле.


Шатлыҡ йүгерҙе эскә — бергә булабыҙ икән. Һөттө күтәрә эсеп, урамға сығам. Әсәйем артымдан мыжый:


— Ҡайҙа киттең төнө менән?


— Мин — хәҙер, аҙыраҡ йөрөштөрөп, һауа алмаштырып ҡайтайым.


Урам тын һәм ҡараңғы. Һырт яҡта ферма тәңгәлендә мәскәй әбей йомарлағылай ут сайҡала — төнгө ҡарауылсы Таһир бабайҙың фонары, булһа кәрәк. Юҡҡа-барға ышаныусаныраҡ кеше күрһә, ысынлап та, “мәскәй әбей” ти инде быны. Кетәктәрҙең ҡалын һалам түбәләре аҫтынан, баҫлығыбыраҡ, әтәс һөрәндәре ишетелә. Тауыштары йәйге кеүек көр түгел инде хәҙер, ҡышҡы һыуыҡтарҙың яҡынлашыуын һиҙенәләрҙер, моғайын. Йәшерен өмөт менән янып, Фәғиләләрҙең йортона яҡынлайым. Алыҫ ҡалманы инде, бынау тыҡрыҡтан ғына үтәһе лә уңға боролаһы. Бәлки, йоҡламайҙыр ҙа әле, мине көтә торғандыр... Шундай ныҡ өмөтләнеп килдем... Һағындым Фәғиләне, хәҙер үк күрергә теләйем...


Ҡапҡаны асып инәм һәм, оғро кеүек һағайып, Фәғилә бүлмәһенең тәҙрәһенә үреләм. Йөрәгем үлтереп тибә, тамаҡ төбөм ҡорой. Мин уны күрмәй булдыра алмайым, мин уны бөгөн үк, хәҙер үк күрергә тейеш...


Һалҡын быялаға терәйем маңлайҙы. Тәҙрә пәрҙәһе асыҡ, тоноҡ күк шәүләһе бер аҙ яҡтырта өй эсен. Фәғилә, ҡулдарын кәүҙәһе буйына һуҙып һалып, салҡан ята, шалҡандай йоморо тубыҡтарын, бөкләп, күтәрә биргән аҙыраҡ. Бер ситкә шыуып төшкән бөркәнсеге аҫтынан тимгелләнеп, ҡараңғы фонда мәрмәр кеүек ағарып күренә һомғол һын. Бер нәмә лә белмәй йоҡлай, хатта ауыҙы ләззәтләнеп асыла төшкән. Һулыш алғаны һайын аҡҡоштай ҡалҡына тиртеү күкрәге...


Ҡыҙышыуҙан көскә-көскә тын алам, сихырланып, тәбиғәттең йомарт бүләгенә һоҡланам. Бәлки, һуңынан мин үҙемде тотанаҡһыҙлыҡта ғәйепләрмен, бәлки, кешеләр ошо төнгө йөрөшөмдө ишетеп, “холоҡһоҙ ул” тип һөйләрҙәр минең хаҡта, ләкин был мәлдә тамам иҫергәйнем шул матурлыҡтан, донъялағы бер көс тә мине тәҙрәнән айыра алмаҫ кеүек... Гүзәллекте ҡарау һәм уның менән һоҡланыу холоҡһоҙлоҡ буламы ни ул? Алайһа, ни өсөн уны полотноларға һүрәтләп-төшөрәләр, таштарҙан юнып яһайҙар? Ни өсөн минең кеүек үк кешеләр ҡарамағына күргәҙмәләргә ҡуялар? Яһалма матурлыҡ ысын матурлыҡҡа ҡарағанда ла өҫтөнөрәкме ни?! -- Шулай тип аҡлаған булам әхләҡһеҙлегемде (ғүмерем буйына тоҡтағы йәшерен беҙҙәй төртөп сығасаҡ һәм намыҫыма тейәсәк төрлө ахмаҡлыҡтарымдың береһе булғандыр был)...


Аҡрын ғына сирттем быяланы. Ишетмәне. Сабырлығым ҡаҡшаны, аҡылым ҡалын томан менән сорналды. Мин инде эштең аҙағын фекерләй алманым, ныҡышмаланып, талапсанланып сирттем. Фәғиләм ҡуҙғалды, әйләнде, ҡулын баш аҫтына һалып ятты. Инде лә бер сиртһәм, уяна ине. Тап шул мәлдә теге бүлмәлә әсәһе ыңғырашты, “Әү, кем ул?” тип өндәште. Кинәт айнып, ҡапыл ситкә тайпылдым... Өйгә ҡайтҡанымда тиле йөрәгем, башын киҫеп алғандай, юҡһынып һыҙлай ине...


Таң һыуыҡ, елле булып килде. Күкте ҡара болот ҡапланы, донъя ҡараңғыланды ла йәмһеҙләнде, нимәгәлер асыуланып йөҙөн һытҡандай булды.


Һырған көпәйкәмде кейеп, билемде быуып, аҡһаҡлап фермаға килдем. Көн һыуығы бейәләй талап итә: таяҡ тотҡан ҡулым сәңгей. Таяғымды ҡултыҡ аҫтыма ҡыҫтырып, ҡулдарымды йылытҡылап алам, ләкин туҡталмайым, сатанлап-сатанлап булһа ла (ләкин таяҡһыҙ!) атлай бирәм. Врачтар миңә аҡрынлап йөрөй башларға ҡуштылар, яраһы бөтәшкән инде. Ошо хәл ифрат шатландыра ла дәртләндерә — ғәриплек йөгөн ташлай башлауыңды тойоуҙан да ҙурыраҡ бәхет бармы икән донъяла? Шулай ҙа быны әсәйемә лә, Фәғиләгә лә белдертмәнем, һауығыуымды улар өсөн көтөлмәгән хәл ҡылырға теләнем. Фәғиләнең мине аҡһаҡ көйөмсә лә яратыуын, үҙенең кешелеклелеге, алсаҡлығы менән миңә бик күп ҡыуаныслы минуттар бүләк итеүен һис кенә лә онотмай инем. Шуға күрә лә үҙемдең ул буласаҡ бөйөк бәхетемде ул кинәнеп шатланырлыҡ итеп, һиҙҙертмәҫтән күрһәтергә йыйындым...


Ферма ҡапҡаһы төбөндә, көндәгесә, Таһир бабайым ҡаршыланы. Бер көлтә күрән ҡултыҡлап килә.


— Ай-буй, был көндө... Тамам ҡатырҙы бит, ә! Тунһыҙҙарға — тун, быймаһыҙҙарға быйма әҙерләргә ҡуша инде был. Аллаһы Тәғәләне әйтәм. Еле шундай ыҙғар — ҡурып-көйҙөрөп үтә.


— Күрәнде ни эшләтәһең, олатай? Мөйәт үрәһеңме әллә?


— Мөйәт, атаңдың башына! Янбулатта мөйәт ҡайғыһы юҡ хәҙер, быҙау өйҙәренең ел өрөп торған тишек-тошоғон бөтәштерергә ҡуша. Йәй буйына әрпешләнеп, аяғына аҡ айыу баҫҡас ҡына төшкән иҫенә!


— Үҙе бындамы әле?


— Бысағым белә уны! Йөрөй ине шунда һәлпәңдәп, ашарға ҡайтып китте, буғай.


Бабайҙың балтаһын һорап, аҙбарҙың емерек ишеген ҡаҡҡылай башлағайным, тейеү менән үк гөрһөлдәп ауҙы — Яңағы серегән икән.


Көс-хәлгә яңаҡты әтмәләп, күгәндәрен батырып маташҡанда, шарп-шорп атлап Янбулат килеп етте. Һис нәмәгә иҫе китмәҫтән, ауып ятҡан ишеккә ултырып, тәмәке тоҡандырҙы. Ул шулай оҙаҡ, тирә-яғына ялбыр төтөн тәгәрмәстәре осора-осора, эшләгәнемде күҙәтте. Хатта кәңәш тә бирҙе:


— Быға яраҡлы ағас тигәнең тимерлек алдында бар. Шуны килтереп һипләрһең. — Йәнемә тейҙе тамам.


— Мин һиңә балта оҫтаһымы әллә? Үҙең һиплә. Бынан башҡа ла эштәрем йырып сыҡҡыһыҙ.


— Үҙем генә булдыра алмам уны. Мин дә бит эш кешеһе. Мин...


— Эйе, һин! Ниңә ошо көнгәсә йоҡлап яттың? Малдарыбыҙ туңып үлһен, тимәһәң, яһатып ҡуйҙыртырһың. Иртәгәнән үк башмаҡтарҙы йыуырға ла майларға тотонабыҙ: йылы, ҡоро урын кәрәк уларға. Бөгөн үк һуйҙан-жирҙа килтерт: ялан кәртәне киңәйтеп, аҙбар эсендәге бүлмәләрҙе нығытып ҡуяйыҡ. Мал ырғып сыҡмаҫлыҡ итеп.


— Кемдән килтертәйем уны? Бригадир кеше бирмәй. Егер мал юҡ, ызбурый юҡ... — тип шыңшыны Янбулат. Балтаһын ала килеп, беҙҙе тыңлап торған Таһир бабай ҡушылды һүҙгә:


— Ә көн дә тирайтлап егеп йөрөгән атыңа ни булды? Бисәңде тейәп ауылдан-ауылға сабырға тип бирелмәгәндер бит ул, ферма эше өсөн тәғәйенләнгән.


— Ат булыу менән, кем бара унда? Бынау ырматиз ҡул менән мин нисек урман ҡырҡайым? Заһит үҙе керешһә, килешер ине лә бит, барамы ни ул... Ул бит уҡыған кеше...


Төртмәһен кире ҡаҡмай, мөдиргә тура ҡараным:


— Бар, егеп килтер, ағай, атыңды. Мин барам, мин эштән ҡурҡмайым. Ҡайтыуыма усаҡ ҡаҙҙыртып, тимер шаңды ултыртып, иртәгә һыу йылытырлыҡ әҙерләтеп ҡуй.


— Юҡ, ни эшләп? Янбулат та барһын урманға, бында хәжәте юҡ уның. Усаҡты унһыҙ ҙа яһарбыҙ, — тине Таһир бабай. Шатландым:


— Вәт был дөрөҫ! Әйҙә, Янбулат ағай, мин ауҙарырмын, һин тейәрһең — “һә!” тигәнсе еткерербеҙ! — Асыуымды оноттом.


Бригадир ҙа ярҙам бирҙе, әлбиттә. Шул көндә үк һуйҙандарҙы ташып, кәртәләрҙе нығыттыҡ. Усаҡ та өйөлдө, шаңға һыу ҙа тултырылды — башмаҡтарҙы дауалау өсөн әҙерлек эштәре түңәрәкләнде.


Тәүҙә, ике процентлы креолин шыйыҡсаһы яһап, әлегә сир билдәләре һиҙелмәгән малдарҙы йыуҙыҡ, һалам менән ышҡып ҡоротоп, йылы ҡураға ҡуйҙыҡ. Сирлеләргә етте сират. Хәлдәре хөрт: ветеринар өсөн дә, малдарҙың үҙҙәре өсөн дә яфалы булған әллә нисә төрлө им талап ителә һәм быны әллә нисә ҡабат эшләргә кәрәк. Ҡулдарым ай буйы креолиндан, кәрәсиндән, формалиндан һәм көкөртлө ихтиол майҙан сыҡманы. Участка врачыбыҙ Войтенко иптәш күрше ҡасабанан һирәк-мирәк моронлап, эшләгәнемде күҙәтергә генә килә, үҙе сыбыҡ та һындырмай, төрлө бойороҡтар биреп ялан кәртә буйынса арылы-биреле йөрөнә лә, идараға инеп, үҙенең тик ятмауын белдертеп сыға, магазинға һуғылып, атына шартлата һуғып саптыртып ҡайтып китә. Магазиндан сыҡҡанында лаяҡын иҫерек була.


Уның ҡул аҫтына ҡараған бөтә колхоздарҙа ла таҙ, ҡорсаңғы, әйләнсек һәм башҡа йоғошло сирҙәр “күкрәп сәскә ата”, йыл һайын, һыуыҡ төшә башлаһа, йәш малдарҙың байтағы ҡырылып бөтә. Бындай яуапһыҙлыҡҡа нәфрәтләнгән колхозсылар бер нисә мәртәбә районға Войтенко өҫтөнән жалыу биреп тә ҡарағандар, ләкин һәр саҡ иҫән-имен урынында ҡала килгән, сөнки район врачы булып уның бисәһенең бер туған ағаһы эшләй икән. Жалыу биргән кешеләрҙе Войтенко һәр яҡлап ҡыҫырыҡлаған: мал һуйып һатам тиһә, итенә мисәт баҫмаған, егеп йөрөгән аты берәй бәлә-ҡазаға тарыһа, ғәйебе булмаһа ла, тотҡан да шул кешенең өҫтөнә малдың хаҡын һалдыртҡан -- һыйырын тартып алғандар. Шул арҡала байтаҡ ғаилә яңғыҙ һыйырынан яҙған, сөнки “атайыбыҙ Сталин” сығарған ҡанун ҡаты: колхоздыҡы үлмәй — колхозсыныҡы үлә...


Бригадирыбыҙ Фәйзулла менән ифрат та дуҫтар ине. Йыш ҡына Фәйзулланың өйөндә араҡы, йәки асы бал һемереп төндәр буйы типтерәләр; үҙебеҙҙең магазинда әгәр араҡы бөтһә, сит ауылдарға ат саптырталар, йәки үҙҙәре ултырып китеп иҫереп ҡайталар. Нимә арҡаһында шулай ныҡ туғанлашҡандарҙыр — белмәнем; миңә ҡалһа, үҙемдең туранан-тура түрәм Войтенко менән һис кенә лә бешмәне борсағым (бәлки, тураһын әйткәнемәлер?). Ҡоро иҫәнләшәбеҙ, ул миңә бойороҡтар бирә, киҫәтеүҙәр яһай, бер ҡасан да тормошом, хәл-әхүәлем һәм ниндәй шарттарҙа эшләүем тураһында ҡыҙыҡһынмай. Минең һәм бергә эшләгән иптәштәрем эшенең ҡыйыш яҡтарын ғына күрә, ә ыңғайы күҙҙәренә салынмай, әйтерһең, тормоштағы гел насарҙы ла етешһеҙлектәрҙе генә һөҙөп үткәрмәле филтр-күҙлектәр кейгән...


Башмаҡтарҙың таҙ ҡутырын тәүҙә ағас бысаҡ менән ҡанын сығарғансы ҡырғыслап, баяғы шыйыҡса менән йыуам да баяғы майҙы һөртәм; дарыу еҫенә тирә-яҡты һаҫытам, үҙем дә һаҫып йөрөйөм. Колхозсыларҙың ихаталарында ла шундай уҡ шөғөл үткәрергә өлгөрәм. Дүрт дауалау курсы үткәргәндән һуң, малҡайҙарҙың хәлдәре шаҡтай яҡшырҙы. Элекке ике илеләй ҡалын ҡутырҙар урынында хәҙер һарғылт-ҡыҙыл төҫтәге тығыҙ ҡабыҡ барлыҡҡа килде. Яралар тиҙерәк бөтәшһен өсөн, көн дә уларҙы нафталинлы май менән майланым. Малдарҙы ныҡ айырып, дезинфекциялар үткәргәс, башҡаларына йоғошо ла туҡталды. Эштәр тамам һауығыу яғына ыңғайланы. Ашығыс рәүештә торлаҡтарға икенсе ҡабат дезинфекция үткәрергә керештем. Стеналар, кәртәлдәр, һәр төрлө эш ҡорамалдары хлор эзбизле, йәки һелтеле һыу менән йыуылдылар, тиреҫ ҡырсып алынып, яндырып зарарһыҙландырылды. Малдар ҙа үҙҙәрен яҡшы тоялар хәҙер. Көрәйеберәк тә алдылар хатта: ҡояшлы йылы көндәрҙә, ҡойроҡтарын юғары сәнсеп, уйнаҡлап уҡ китәләр. Элекке, ҡутыр “таҡыя” кейеп, дүрт тояғын ҡуша баҫып торған хайуандарҙың, тырышып-тырмашып, йәшәү яғына ынтылыуҙарын күреү ҡәнәғәтлек килтерҙе. Үҙеңдең тәүге эшеңдең емештәренән кинәнеү ине был.


Фермабыҙҙа хәлдең яҡшы яҡҡа ыңғайлауын райондағылар ҙа абайланы. Район гәзитендә “тынғыһыҙ ветврач Войтенко итәштең арыу-талыу белмәүсән өҙлөкһөҙ хеҙмәте арҡаһында” “Һаҡмар” колхозындағы “ҡурҡыныслы таҙ ауырыуы ояһының”, ниһайәт, тамырынан юҡ ителеүе тураһында ҙур мәҡәлә баҫылып сыҡты. Мәҡәлә аҫтына Войтенконың шешәләше бригадирыбыҙ Фәйзулла Бикмөхәмәтов имзаһы ҡуйылған...


Гәзиттең нәүбәттәге һанында йәнә лә бер мәҡәлә: таҙ ауырыуы ныҡ таралған ике ауыл советы ветеринарҙарының кәңәшмәһе булып үтеүе, унда ветврач Войтенконың был сиргә ҡаршы уңышлы көрәштә туплаған ҡиммәтле тәжрибәләре менән уртаҡлашыуы хаҡында хәбәр ителде.


Ташҡа баҫылған яңылыҡҡа әллә ни иғтибар итмәнем, минутлыҡ ҡына ҡыйырһытыу юшҡынланып онотолдо. Иң мөһиме — малдарҙың һауығыуы, минең һәм мал ҡараусыларҙың түккән көсөнөң бушҡа китмәүе.


Уңышым менән оҙаҡ шатланырға тура килмәне. Бер-нисә ай буйына сатлама һыуыҡта еңдәрҙе төрөп шыйыҡса менән эш итеүем үҙен яман һиҙҙертте. Уң ҡулымдың терһәк быуынында бик ҡаты ауыртыу кисереп уяндым. Көндөҙ абайламай берәй нәмәгә бәргәнмендер ҙә, ҡыҙыулыҡ менән һиҙелмәй йөрөп, хәҙер генә беленгәндер, тип, тәүҙә әлли ни иғтибар ҙа итмәнем. Ауыртыу иһә һаман көсәйә барҙы, етмәһә, беләгем, терһәк быуынынан тартышып, салғы кеүек кәкерәйеп тә ҡалды — күпме генә тырышһам да яҙлыҡмай. ҙур булмаған йәйенке, ҡаты шеш барлыҡҡа килде.


Яңы хәлемдән етди хафаланған хәлдә, эсемдән генә үҙ-үҙемдән әсе көлөп (аяғыңдың кәкереһе етмәгән икән, йәнәһе!), медпунктҡа тәпәйләнем. “Ауыртҡан башҡа тимер тараҡ”, тигәндәй, береһе бөтмәҫтән икенсеһе өҫтәлеп кенә торғас, көлмәҫлек тә түгел ине шул...


Медпункттың таҙа итеп йыйыштырылған көтөп ултырыу бүлмәһендә яңағын бәйләгән бер ир ҙә ике-өс ҡатын ултыра. Яңағы бәйләнгәнде мин ингәс тә саҡырҙылар, ахылдай-ухылдай инеп китте. Эстә алтмыш биш йәшлек фельдшер Илья Дмитричтың ҡәҙимге егеттәрсә ҡыҙыу атлап йөрөүе һәм “тарарам-тарарам” тип танау аҫтынан ғына көйләүе ишетелә. Бына ауырыу менән һөйләшә башланы; ауырыу, көтмәгәндә, “а-а-а!” тип аҡырып ебәрҙе лә тасҡа “тыңҡ!” итеп ҡаты нәмә төштө.


— Бөттө, бөттө, тыныслан! — тине Илья Дмитрич. Иллә-мәгәр пациенттың тынысланыуҙан уйы юҡ ине — уғата нығыраҡ һәм ҡыҙғанысыраҡ иңрәне.


— Үҙең айыуҙай ирһең, ә бала кеүек сарылдайһың! — Ҡыҙҙырҙы Илья Дмитрич. — Тешең һыҙламай хәҙер, ауыртмағанға олойһоң! — Һәм ир кинәт тынысланды, башын аҫҡа эйеп, еңел атлап сығып китте.


Илья Дмитрич ишек ҡыҫығынан мине күреп ҡалды.


— Нимә, Заһитка, әлеге лә баяғы шул аяҡмы? Әйҙә, кер. — Миңә ишек асты. Урынымдан ҡубынып ырғып торҙом да, кинәт иҫемде йыйып, туҡталдым һәм, уңайһыҙланып, ҡатындарға ҡараным.


— Ярар инде, кер, кер! Беҙ көтөңкөрәрбеҙ, -- тип йылмайҙылар. — Ни тиһәң дә, үҙең дә духтыр бит әле.


Илья Дмитрич кенәгәһенә текәлеп ниҙер яҙа, мин стена буйындағы ултырғыста шым ғына көтөп ултырам. Был урында мин бик күп мәртәбәләр ултырҙым һәм, ошолай итеп, Илья Дмитричтың яҙынғанын көттөм. Һәм Илья Дмитрич та мине күп мәртәбәләр ошо урында күрҙе, дарыуланы. Һуңғы тапҡыр аяғымды ҡарағанында, бәлки, ул да, мин таҙҙы еңгәндән һуң шатланған кеүек, тыныс ләззәт кисереп ҡыуанғандыр. Ни тиһәң дә, өс йыл ауырып ятып, бер мәртәбә лә больницаға һалманылар (минең һымаҡтар урынында ятып үлергә тейештер...), ошо ҡарт фельдшер, мәрхүм атайымдың дуҫы, үҙе дауаланы... һәм мин йәнә уның ҡаршыһына килеп, башымды һалындырып ултырам...


— Яраң асылдымы ни? — тине Илья Дмитрич, башын ҡалҡытмай ғына.


— Юҡ, ҡулым... Шеште лә киттесе, хәҙер яҙлыҡтырып булмай... — Еңемде үргә һыпырҙым. Илья Дмитрич, йәһәт тороп, тарамыш бармаҡтары менән терһәк быуынымды баҫҡылап, тартҡылап та ҡараны.


— Ни эшләттең? Һалҡын һыуға тыҡтыңмы? — тине, екерә яҙып.


— Фермала таҙ башмаҡтарҙы йыуғайным. Айҙар буйы булаштым, ул ваҡытта беленмәгәйне, тик сәңгей генә торғайны...


— Һалҡында һыуға ҡул тығырға кем ҡушты һиңә? Уның өсөн оҙон һаплы щетка бар. Һаҡланмай һыуыҡ тейҙерәһегеҙ-тейҙерәһегеҙ ҙә унан миңә киләһегеҙ. Нисәмә мәртәбә әйттем мин һиңә һыуыҡтан һаҡланырға кәрәк, тип? — Ҡартлас, асыуланып, иҙән буйынса йөрөндө, шкафтан әллә ниндәй шешәләр алып, һелкеткеләп ҡараны, ярҙамсыһына ҡысҡырынды. Үҙ йәше өсөн һоҡланырлыҡ төҙ кәүҙәле ине был, беренсе герман һуғышында батша армияһында фельдшер булып ҡайтҡан ир. Йөрөшө лә баҙыҡ, ышаныслы. Ыҫпай офицер гәлифи салбары, тәбиғәттең һәр миҙгелендә лә көҙгө кеүек ялтырап торған ҡупшы хром итектәре йәшлек күрке менән балҡыта үҙен.


— Мин... мин... колхоздың ауырыу башмаҡтарын йыуҙым, — тип ҡабатланым. — Үҙегеҙ беләһегеҙ, ветсанитар булып эшләйем хәҙер.


— Миңә тимәгәйе Хоҙай Бабайҙың үҙен йыу. Бер ҡайҙа ла, ветсанитар булған кеше һаулығын ҡаҡшатырға тейеш, тип яҙылмаған.


— Һеҙ үҙегеҙ ҙә шуны уҡ эшләйһегеҙ түгелме, Илья Дмитрич? Нисә мәртәбә күҙ асҡыһыҙ бурандарҙа күрше ауылдарға ауырыу ҡарарға китеп, ауырыу булып ҡайттығыҙ. Бөтәһен дә алдан күреп бөтөп буламы ни...


— Бөтәһе лә шул һинең кеүектәр арҡаһында! Әгәр һәр кем үҙ һаулығын ҡайғыртһа, бер кемгә лә буранда юлға сығырға тура килмәҫ ине. Үҙ һаулығыңды һаҡлау — ҙур батырлыҡ ул. Бына һин ревматизм эләктергәнһең, малай, ә мөмкин ине бит шуны яҡын юлатмаҫҡа! Ғүмерең буйына яфаланмаһаң ярар ине...


Ярҙамсыһы, ҡулымды дарыу менән ыуып, муйыныма аҫып ҡуйҙы. Шулай уҡ кистәрен ыуырға ла бирҙеләр. Ҡиәфәтем күңелленән түгел ине, буғай. Илья Дмитрич, яурынымдан ҡағып, тынысландырырға тырышты:


— Ҡурҡма, Загитка, ҡурҡыныслы нәмә юҡ, туйға ҡәҙәре төҙәләсәк. Үткер ревматизм...


— Төҙәйерме икән һуң? — тинем, “салғы”мды һелкетеп.


— Уныһы инде Хоҙай Бабай ихтыярында. Һәм үҙеңдең ныҡышмалылыҡта.


“Уныһы ғына миндә етерлек”, тип йыуанырға тырышып сығып киттем.


Ысынлап та, ыуа торғас, күпмелер ваҡыт үтеү менән ҡулым ҡайтанан турыланды. Тик уны юғары күтәреп эшләп булмай — ойоп тала, ә һыуыҡта бармаҡтарым иҫһеҙләнә, ҡымшатҡан саҡта көллө быуындарым (эйе, хатта муйыным, яңаҡтарым да!) майланмаған күсәр кеүек шығырҙап, шартлап тора. Шулай ҙа мин шат инем, сөнки быныһы сағыштырмаса тиҙерәк һәм тыныс үтте, күрәләтә ғәриплек килтермәне.


...Таң атмаҫы борон килеп уяттылар. Баҡтиһәң, Фәйзулла-бригадир баҙарҙан ҡайтып төшкән, ҡапҡаһынан да инеп өлгөрә алмай, аты йығылып үлгән.


Мин барғанда ат аяҡтарын һуҙып ҡарҙа ята, шыбыр тирле кәүҙәһенән, ҡаҙандан сыҡҡандай борлап, ҡуйы боҫ күтәрелә. Шул арала һыуыҡтан шыҡырҙап ҡатты. Фәйзулла үҙе тун кейгән килеш өйөндә ултыра, миңә таныш булмаған бер ир менән сәкәштереп араҡы эсә. Өҫтәлгә сусҡа майы, тоҙло балыҡ ҡуйылған, бисәһе туҡмас килтерергә өлтөрәп йөрөй. Һорашырға итһәм дә, Фәйзулланан йүнле һүҙ сыҡманы, ултырған урынында уҡ бер яғына янтайып, хырылдарға кереште. Сығып, Войтенкоға ат саптырҙым, ул килгәнсе үләкһәне санаға тейәп, һил урынға илттек тә, ат йығылған ергә һәм сана-ызбурыйҙарға һаҡлыҡ дезинфекцияһы яһап, йоҡларға киттек.


Войтенко төш ваҡыттарына ғына саҡ килеп етте. Үләкһә яртылаш туңғайны — ҡыйынлыҡ менән ярҙым. Ҡулым һаман ауырта, һыуыҡ насар тәьҫир итә.


Ҡорһаҡ күләмендә шикле бер ни ҙә осраманы. Уның ҡарауы, диофрагманы (күкрәк пәрҙәһен) ярып ебәреү менән үк, үпкә-бауырҙарҙың ҡан эсендә күлкеп ятҡанлығы асыҡланды. Йөрәге ярылған да ҡан шунан урғып күкрәк ситлеген күмгән.


— Шәп ҡыуып, сәсәтеп үлтергән икән был малҡайҙы... — тинем тиктормаҫ телем менән, Войтенконың күҙҙәренә тура ҡарап. Докторыбыҙ үҙ фекерен белдерергә теләмәне, екеренеп, сәбәпһеҙҙән мине әрләргә тотондо:


— Һин нимә беләһең?! Нимә тип бағана һымаҡ ҡатып тораһың? Һинең эш — ярыу ҙа тунау үләкһәне. Аръяғын миңә белергә рөхсәт ит! — Ярыҡ йөрәкте ашыҡ-бошоҡ ҡына телгеләп ҡараны ла, миңә тирене тунап алырға бойороп, Фәйзулла менән эйәртенешеп өйгә инеп китте. Ҡулым һыуыҡтан иҫһеҙләнә, ваҡыт-ваҡыт ыуғылап йылытып алырға тура килә. Ике көтөүсе ярҙамында көс-хәл менән тунаным.


Мин өйгә ингәндә, Войтенко өҫтәл ҡырында акт яҙып ултыра, янында ике стакан, ҡабымлыҡлы һауыт; өҫтәл аҫтында буш шешәләр ята тумарлап. Ҡулдарының дерелдәүенә ҡарап, “төшөрөп” алыуын аңланым. Фәйзуллабыҙ айыҡҡан, тип әйтерлек; ауыҙ-мороно елһенеп, аш өйөнә бер инеп, бер сығып, табын хәстәрләтеп йөрөй. Теге, Фәйзулла менән ҡайтҡан ир, йөҙлөк буйында аяғын бейетеп ултыра. Ултырғысты шыуҙырып, мейес янынараҡ урынлаштым — йылынырға тырыштым. Тәнемә ипкен бәрелеүҙән уғата дерелдәнем. Шулай ҙа, һыуыҡ үтеберәк киткән самаһы.


Баяғы билгеһеҙ кеше, һике аҫтынан шешә һөйрәп сығарып, ярты стакан ҡойҙо ла миңә һондо. Өшөүем ни тиклем көслө булһа ла, алманым. Фәйзулла өҫтөнән төҙөлгән актҡа ҡул ҡуйырға тейешмен, уның араҡыһын эсеү килешмәҫ.


— Төңкәйт! — тип ҡыҫтаны билгеһеҙ кеше. — Һин, нимә, әллә һыйҙан юғары булдыңмы? Әллә беҙгә дошманлыҡ теләйһеңме? — Быялаға оҡшаш һалҡын күҙҙәре менән үлсәп, һәрмәләп ҡараны. Ҡырыҫ кешеләр өйөрөн ташлап тиҙерәк сығып киткем килде.


Войтенко актты яҙып бөттө, пероны ҡараға манып, ҡул ҡуйҙыртыу өсөн миңә һондо. Билгеһеҙ кеше һаман күҙҙәрен быялаландырып текләне; Войтенко ла, Фәйзулла ла, уның бисәһе лә миңә тызырайып тексәйгәндәр, бөтәһе лә, өн сығармай, фәҡәт күҙ ҡараштары менән бойороп, тиҙерәк ҡул ҡуйырға этәрәләр. Ручканы алып, ҡағыҙға эйелдем, өйөрҙөң өнһөҙ бойороғон үтәргә генә ҡалды. Ручканы кире һалдым:


— Уҡырға рөхсәт итегеҙ!


— Һиңә барыбер түгелме ни?


— Уҡытма, Василий Архипыч, фәләнсәмә-төгәнсәмә олаҡһын! — Билгеһеҙ кеше миңә һөҙөп ҡараны.


— Һин нимә, әллә алдап яҙған тип беләһеңме? — тине, елкәмә араҡы һөрөмлө һулышын өрөп, Войтенко.


— Ҡайһылай яҙғанығыҙҙы белмәйем, атты шәп ҡыуып яндырып үлтергәндәрен беләм.


— Ниңә шуның менән сөсөләнеп торорға? Донъя тотҡаһымы әллә? Ҡуймай икән, ҡуймай китһен дә барһын! — тип сырҡылданы Фәйзулланың бисәһе.


— Уҡымайынса ҡул ҡуйырға хаҡым юҡ! — Тағы ла өҙөп һалғас, Войтенко минең талапты үтәргә булды.


Минең уйымса, акт күрәләтә яңылыш төҙөлгәйне. Аттың үлеме эсәк бөрөлөүенән тип иҫбат ителгән, Фәйзулланың ғәйебе ҡаплап ҡалдырылған. Әлбиттә, ябай ветсанитар ғына инем, бындай етди ҡазаға ҡарата һөҙөмтә сығарыу хоҡуғы юҡ ине миндә. Уның ҡарауы, хоҡуҡлы граждан булараҡ, ялған документҡа ҡул ҡуймаҫҡа тейеш инем. Гражданлыҡ бурысымды үтәнем.


Идара ултырышында актты тикшергән саҡта ла мин аттың үлемендә Фәйзулла ғәйепле булыуын, диагноздың ялғанлығын иҫбатлап сығыш яһаным. Һүҙҙәрем көҙгө елгә осҡан япраҡтарҙай эҙһеҙ китеп юғалдылар, байтаҡ ҡына колхозсылар мине яҡлап һөйләһә лә, һүҙем һүҙ булманы. Хәл иткес һүҙ ветврачтыҡы ине һәм ул Фәйзулла файҙаһына әйтелде.


Шулай итеп, бригадир себен осорҙо үҙ башынан. Уның ҡарауы, минең башҡа ҙур себен килеп ҡунды — ветврачтың ҡара кенә тотоуы, ә бригадирҙың хас дошманға әүерелеүе. Артабан күп этлектәр эшләнеләр, тормош юлымда ғәйепһеҙҙән төрлө-төрлө кәртәләргә осраным...


...Фәғиләне күргеләп йөрөһәм дә (ваҡытлыса мәктәптә уҡыта ине), иркенләп һөйләшелгән юҡ. Дөрөҫөн генә әйткәндә, теге төнгө ҡылығым — тәҙрәнән ҡарағаным өсөн оялам. Бер мәртәбә, гәзит-журнал тотоп, фермаға үҙе килде. Ә мин билдән, тигәндәй, бысраҡҡа батып, креолин еҫенә һаҫып, ауырыу дауалай инем, бер-ике ауыҙ һүҙ әйтешеүҙән ары уҙманыҡ. Шаһиттар ҙа күп ине шул тирәмдә... Фәғилә итәген бөрөп тотоп, аяҡ осо менән генә баҫа-баҫа эргәмә килде, эшләгәнемде өндәшмәй ҡарап торҙо. Танауын сыйырып:


— Фу! Ҡайһылай һаҫы. Нисек түҙеп йөрөйһөң бында?


Башмаҡ башын шаҡарып тотоп торған Ғәйнитдин бабай, күҙҙәрен сөкөрәйтеп, ҡыҙҙың ҡыланышын күҙәтте:


— Тиреҫе “фу!” булһа ла, итен-майын “фу”һыҙ ғына ҡабып йотаһыңдыр әле, ҡыҙым.


— Йотһа ни. Бөтәбеҙгә лә тиреҫ ҡорто булырға тимәгән. Заһит — ябай кеше түгел, шағир бит.


— Бәй, шағирҙың тамағы юҡмы әллә? Ағас ҡайырыһы ҡайыҙламайҙыр бит, бынауы ас торған колхоз малдары кеүек? Камсамулмын, тигәс тә!


— Оторо һөйләйһең, олатай.


— Миңә нәҫтә — әйттем-бөттөм, аръяғын үҙегеҙ ҡарағыҙ.


Бабай бауын бушатыбыраҡ ебәрҙе, булһа кәрәк: хәйерһеҙ мал, ысҡынып, тулап сабып китте лә Фәғиләне саҡ бәреп йыҡманы.


— Һаҡлан, һылыу, һаҡлан! Хәҙер тотоп ашай үҙеңде! — тип хихылдашты малсылар.


— Фу! Ниндәй шапшаҡ! Итен-майын ашамаҫтай булырһың! — Ҡыҙ, усы менән танауын ҡаплап, һаҡлана-һаҡлана аҙымлап китеп барҙы.


— Беҙгә кил! Миндә әкәмәт китап бар! — тип ҡысҡырҙы алыҫтан.


— Шапшаҡ имеш! Белмәй үҙенең ҡайҙан сыҡҡанын! — тип мығырҙап ҡалды мал ҡараусы Садиҡ ҡорҙаш.


— Хәҙерге заман ҡыҙҙары улар, бейек күтәрмәле түфли кейеп алалар ҙа, үҙҙәренең кем икәнлектәрен оноталар, — тине Таһир бабай ҙа. Фәғилә өсөн уңайһыҙлыҡ кисерҙем.


— Бушты һөйләмәгеҙ, һәйбәт ҡыҙ ул! — тинем.


— Нишләй, ала торған кәләшеңә тел тейҙерҙеләрме әллә? — Күҙҙәрен хәйләле ҡыҫып, юрый ныҡ ҡысҡырып һораны һәнәк тотҡан бер ханым. Көллөһө шарҡылдап көлдө, ҡолаҡтарым ҡыҙарып, усаҡ янына шыйыҡса болғатырға киттем.


Фәғиләләргә барырға ҡыйыулығым етмәне был юлы. Электән йыш инеп, ҡатышып йөрөгән өй булһа — бер хәл тағы; болотһоҙ көндә яуған ямғыр шикелле, көтөлмәгәндә нисек барып керәйем? Ата-әсәһе ни уйлар? Әгәр теге төнгө мажарамды белгән булһалар?.. Ҡаушап һөйләшә алмай торһаң, үлемең дә кәрәкмәҫ. Ҡыҙҙары менән йөрөүемде, бәлки, ишеткәндәрҙер. Күҙҙәренә нисек күренәһең?..


Фәғиләне йәнә бер-нисә тапҡыр осраттым урамда. Оҙаҡлап һөйләшеп торорға тура килмәне. Эргәһенән нисек тә тиҙерәк китергә ашыҡтым. Хатта ҡалҡынып ҡарарға ла ҡыйманым: һаулыҡ ҡына һорашам да, янғынға ашыҡҡандай, артыма ла боролоп ҡарамай, шәп-шәп атлап китеп барам. Теге төндә тәҙрәләренән барып ҡарауымдың ояты тынғы бирмәй. Үткән эшкә үкенеү тойғоһо торған һайын биләне, көндән-көн үҙемде Фәғилә ҡаршыһында сиктән тыш гонаһлы тойҙом. Бөтәһен йәшермәй һөйләп бирергә, ғәфү үтенергә, тәүбәгә ҡайтырға ине, тик хәлемдән килмәне.


Ҡыштың яртыһын, тип әйтерлек, үткәрҙек шулай. Быйыл ҡар оҙаҡ баҫылып ята алманы, декабрь урталарында уҡ көслө бурандар ҡупты — Ырымбур бурандары. Әле нығып өлгөрмәгән ҡарҙы ҡырағай ел тырнағы баҫыуҙарҙан, убаларҙан ҡырсып алып, соҡор-саҡырҙарға, туғайҙарға илтеп һалды. Ҡайһы берҙә урамға сығып булмай, өйҙән ҡураға барғансы ла аҙаша бәғзе берәүҙәр. Бындай саҡтарҙа мал ҡарау ҙа язаға әүерелде. Беҙ, ферма эшсәндәре, мал-тыуарҙы ашатып-эсереп бөтөрмәй тороп, ҡура янынан китә алмайбыҙ, хатта ҡайһы ваҡыттарҙа бесән һалыу өсөн генә лә ауылдың бөтә ир-аттарын егергә тура килә. Бигерәк тә , яңы һауығып килгән башмаҡтарымды ҡайғырттым, сөнки улар әле нығынып етмәгән, тиҙ үк йонсой һалалар.


Бөгөн дә шул башмаҡтарым менән яфаланып йөрөнөм. Буран арҡаһында кисә һуғара алмағандар; ә ул бөгөн дә баҫылмай, баҫылырлыҡ та түгел. Шулай ярһып ажғыра, күҙҙәргә ҡарҙы килтереп шулай ныҡ һылай — тын ала алмай тораһың, ҡасан да бер өнө тығылырмы икән, тип шикләнә башлайһың. Аҙбарҙағы башмаҡтар, һөрөлөшөп, бер мөйөшкә уҡмашҡан, эстәре үткәшкән, күҙҙәре йәнһеҙләнгән, тояҡтары ҡуша баҫылған. Буран, әллә ҡайҙарҙан ек табып, эскә ҡар өрә, энәләй үткер ҡар ҡомо, бер нимәне лә ҡотолдортмай, бөтөрөлә һауала, башмаҡтарҙың йөн араһына һырый, танауҙарына тула, шуға әрней йөрәгем. Тағы ла бер тәүлек һуғарылмаһа, малҡайҙарҙың күбеһен юғалтасаҡбыҙ...


Аҙбарҙан көскә сығып, ел ҡайырған ишекте саҡ ябып өлгөрҙөм. Берәү менән биткә-бит бәрелештек. Таный алмай аҙапландым, сөнки күҙҙе ҡар һылай, ҡысҡырып ишеттертеп булмай. Әсеттереп, һыҙлатып, биткә ҡаты ҡар төйөрсөктәре бәрелә. Теге әҙәм дә, елгә арҡаһын биреп, тире бейәләйле ҡулы менән күҙҙәрен ыуалап маташа; боҙ сосалҡалары ҡатҡан оҙон мыйыҡтарын абайлағас ҡына, МТФ мөдире Янбулатты таныным.


— Башмаҡтар ныҡ миктәгән. Эсерергә кәрәк! — Ҡолағына һөрәнләнем, буран үкереүен еңергә тырышып.


— Ә? Нимә? — тип ҡысҡырҙы Янбулат.


— Эсерергә! Һуғарырға!.. — Ҡар өйөрмәһе һулышымды ҡапланы, керпектәрем боҙланып ҡатты, “у-у-у! вз-жи-ии!” тип олоно ҡолаҡ төбөмдә буран; баҫып тора алмайынса, йомшаҡ көрт өҫтөнә тәкмәсләнем, Янбулат өҫтөмә йығылды һәм беҙ, плащ салғыйҙарыбыҙға сырмалып, йәтмәгә эләккән ҡыр тауыҡтарылай тыбырсындыҡ.


— Ҡарауыл өйөнә киттек, ҡарауыл өйөнә-ә-ә! — тип ҡысҡырҙы Янбулат, итәгемдән һөйрәп, һәм мин, башым менән буран йырып бик ныҡ түбән эйелгән килеш, уның ҡара калушлы ҙур быймаларын ғына күрә-күрә, артынан тәпәйләнем.


Ҡарауыл өйө ғәжәпләндергес йылы, хатта эҫерәк тә тойолдо — өшөнөп ингәнгәлер. Мейестә сартлап янған ут ҡаршыһына ултырҙыҡ та, ләззәтләнеп, ипкененә ҡулдарыбыҙҙы тоттоҡ. Таһир олатай, алюмин сәйгүндән ағыҙып, берәр көрөшкә сәй бирҙе. Сәй тәмле, хуш еҫле мәтрүшкә ине. Көллө тәнгә таралды, ҡандарыбыҙҙы йүгертте.


— Ғосман да һуғылып киткәйне әле, өлгөрмәнегеҙ.


— Һе. Ни ҡыйратып йөрөй? — Янбулат күҙҙәрен яртылаш ҡыҫып, иренеп кирелде. Таһир олатай асыуланды:


— Бындай саҡта кеше ни өсөн йөрөй? Әллә һин үҙең саңғы шыуырға сыҡтыңмы? — Үҙенә лә сәй ҡойҙо, осло һаҡалын келт-келт һелкетеп, ваҡ-ваҡ йотомлап эсте. — Ай егеттәр, егеттәр, харап итәбеҙ бит малды! Ташып булһа ла эсерергә кәрәк ине... — Башын хафалы сайҡаны.


Йөрәгем йәнә әрнеп һыҙлай башланы: үлер ҙә инде шул башмаҡтар, үлер... Ике-өс тәүлек һыуһыҙ тороуҙы нисек күтәрһендәр? Ә мин шуларҙың таҙын бөтөрәйем, һауыҡтырайым, тип, ни ҡәҙәр ыҙаландым. Әле булһа уң ҡулым эшкашмай бит...


Ә мейес эргәһендә ултырыу шундайын рәхәт, шундай ҙа ләззәтле ине. Өҫтәүенә, эргәңдә генә ҡайнар сәй ҙә бар. Аяҡ-ҡулдарың йомшап, йылыға ойоп алйыйһың. Йоҡо баҫа, күҙҙәр бөтәшә. Ошо килеш иҙерәп онотолғо килә. Йылы мейес эргәһендә тыштағы бурандың әсенеп үкереүен, мөрйәне һыҙғыртыуын тыңлап ҡына ойоуы бигерәк рәхәттер инде ул...


— Ох-хо-хо! Бындай буран күп йылдар булғаны юҡ. Былайһа, утын еткереү ҡайҙа ла, бесән еткереү ҡайҙа. Хәйерлегә булһын инде... — Үҙ алдына һөйләнә Таһир бабай. Күҙҙәремде саҡ асып, бейәләйҙәрҙе кейәм. Ултырыуы ни тиклем рәхәт булһа ла, торорға тура килә. Тормай булмай. Ә тышта буран шундайын ныҡ ажғыра...


Янбулат, ҡалын ирендәрен йымырҙатып, бөксәйеп ултырған ерҙән төш күреп маташа. Оҙон мыйыҡтары, йәйендеке һымаҡ, аҫҡа һалынып төшкән. Йәбешеп ингән сосолҡо боҙҙары иреп бөткәндәр инде, ҡыл бөртөктәре сыланып уҡмашҡан. Улар миңә һөткә тығып алынған бесәй ҡойроҡтарылай күренә.


— Янбулат ағай, ә Янбулат ағай! — Елкәһенән тотоп һелкетәм. Көскә күҙҙәрен аса ла аңлашылмаҫ буш ҡарашы менән төбәлә.


— Әйҙә, ат егеп, феләк менән ташып эсерәйек шуларҙы. Яртышар күнәктән генә лә — и то файҙа.


— Эт яманы буранда ҡоторор, тип, ҡайһылайтып ташып эсерәһең, ти? Күҙ асҡыһыҙ бит... — Янбулат битен ялбыр йөнлө яғаһы аҫтына йәшерә, арҡаһы менән борола. Беләм, тауышымды ишетмәҫкә тырыша, шул көйгә генә тынсып, онотолорға хыяллана. Яғаһын аҫҡа ҡайтарам да нығыраҡ һелккеләйем. Таһир бабай ҡушыла:


— Нишләп тыңламайһың әйткәнде? Үҙең ең һыҙғанып башлап йөрөйһө урында... Моғайын, малдарыңдың ҡырылып бөтөүен көтәһеңдер инде һин!


— Бынау эт йөрөгөһөҙ буранда бетем ҡоторғанмы әллә? Мин уның шикелле йәшме ни? — Шыңшый-шыңшый тора Янбулат. Ишекте асам, һаҡлыҡ менән ирҙе алға үткәреп, үҙем сығам. Бата-сума, аттар һарайына саҡ барып етәбеҙ. Буранға ҡарышып ат егәбеҙ, санаға биш феләкте арҡанлап ултыртабыҙ.


— Йәнгә тейәһең бит, әй. һинең менән миңә генә кәрәкме әллә был фирмы? — Маҙаһыҙлана юлдашым. — Ваҡытһыҙ үрһәләнәһең!


— Һинеңсә, ҡасан ваҡытлы булыр ул? Малдарың үлә башлағасмы?! — тим, нәфрәтләнеп. Ауыҙыбыҙҙан ел ала, ары һөйләшә алмайбыҙ, сөнки, лапаҫ ышығынан сығып, ыжғыр буран ҡосағына күмеләбеҙ


Ат бышҡыра-бышҡыра тарта, ҡайһы һырынтыларҙа бауырынаса бата. Сана эҙен артыбыҙҙан уҡ буран һепереп бара. Өй һыҙаттарына, таныш ағастарға юҫыҡлап ыңғайлайбыҙ. Һөйәктәребеҙҙе зәһәр ел киҫә. Төшөп йәйәүләргә итһәк, ел осортоп тәкмәстерә, санаға саҡ килеп йәбешәбеҙ.


Һыу буйына төшкәс кенә, аҙыраҡ ышығайҙы — урман ышыҡшаһы. Ағастар енләнгәндәй, нимәгәлер асыуланғандай шомло шаулай. Баштары ел этәргән яҡҡа әүешкән. Күктә болот ашығып ағыла, ҡарап торһаң, һис тә болот түгел, ә урманыбыҙ болотҡа ҡаршы шыуыша кеүек.


— Ах әттәгенәһе, фәлән-төгән! — тип һүгенә Янбулат. Боҙ өҫтөн көрт баҫҡан — аяғы менән ҡапшап эҙләй ул мәкене. Киртләсле боҙ соҡорона төртөлә таяғым — мәке! Тик ул туңған, тибеп тә ватырлыҡ түгел.


— Их, һөймән алмағанбыҙ. Мәкене нисек тишергә? — Һөрәнләйем, әсенеп. Янбулат, алдағы феләкте янтайта биреп, сана ҡарамаһына ҡыҫтырылған балтаһын ала.


— Мә, ват! — ти ул, һабын тоттороп. Шатланып сабам боҙға, үткер ярсыҡтар сәселә тирә-яҡҡа. Өшөү онотола, хатта тирләйем...


Алып ҡайттыҡ. Йотлоғоп эсте малҡайҙар.


Икенсе юллағанда Янбулатым бармаҡтарын өшөттө. Бейәләйҙәре минекенә ҡарағанда йылыраҡ — мех эсле — шулай ҙа биреште ул. Үкертеп, бармаҡтарын ҡар менән ыуаланыҡ. Таһир бабайға эйәреп, ҡарауыл йортона тайҙы. Тамам әлһерәгәйнем, өҫтәүенә, тирем ҡатып, өшөй ҙә башланым. Янбулатымдың йылы өйгә инеп сумыуын зарығып ҡарап ҡалдым. Ат та арыған, боҙлауыҡланған моронон аҫҡа һалындырып, күңелһеҙ ҡатып тора. Был күренеш сәйер шатлыҡ тыуҙырҙы, йәшерен фекер үтте һыҙылып: “Туғарырға кәрәк! Кем мине ғәйепләр тиһең — ат арыған бит!” Ҡулым йәһәт тамаҡбауға һуҙылды, бер тартһам — ысҡындырам. Хәҙер үҙемде сорнап аласаҡ яғымлы өй йылыһын хыялланып, дәртләнеп типте йөрәк...


Ҡапылтын ҡолағыма, иңрәп, башмаҡ баҡырыуы салынды. Ел олоуына болғанып килде ауаз, малҡайымдың үҙәгенән йәне менән ҡуша йолҡоноп сыҡты һымаҡ. Тәнем буйлап һалҡын дерелдәү үтте, ҡулдарым, ысҡындыраһы бәйҙе ысҡындыра алмайынса, һалынып төштөләр. Ауыр көрһөндөм, ағас кеүек тупаҫланған кәүҙәмде санаға ташланым. “Аҙаҡҡы юллау, бынан һуң мотлаҡ түгел. Башмаҡтарҙың иң насарҙары һуғарылған буласаҡ. Ә быныһын юлламаҫҡа һис кенә лә хаҡым юҡ. Әйҙә, Туратҡай, аҙаҡҡы тапҡыр, Туратҡай...”


Буран ыжғыра, буран ҡотора, күҙҙәрҙе ҡар томалай. Атлап булмай, ҡарап булмай, тын алып булмай. Ни өсөндөр, ат та йышыраҡ бата. Ҡайтыуҙа оҙаҡланыҡ, феләктәрҙә һыу туңмаһа ярар ине. Шулай уҡ бик тиҙ һырғаланымы икән ни юлды? Ауыл осондағы өйәңке ҡайҙа?


Ат, туҡтап, тояҡтары ергә ҡағылғандай ҡалды ҡатып. Дилбегәһен тартып һайтылдаһам да, ҡуҙғалманы. Ахыры, алдан төшөп, таяғымды сәнсә-сәнсә тоҫмаллап киттем юлды. Баҫҡан һайын бата, ары һуғылһам да, бире һуғылһам да, таба алманым ҡатыны. Күҙҙәремде талдырғансы ҡаранһам да, ҡуйы ҡар пәрҙәһе үтә бер нимә лә күренмәй.


Шомло тойғо телгеләне йәнемде. Арҡа буйыма йәмһеҙ һыуыҡ йүгерҙе, маңлайымдан һалҡын тир бөрсөктәре бәреп сыҡты. Йығыла-йығыла ҡабалан атлап ат янына килдем дә, унан берәй кәңәш алырға өмөтләнгәндәй, күҙҙәренә баҡтым, сөнки дәһшәтле мәлемдә берҙән-бер иптәшем ул. Ат, елгә артын биреп, ирендәрен һәлберәтеп тора бирҙе, күҙҙәрендә тупаҫ вайымһыҙлыҡтан башҡа бер ым да күренмәне.


— Әйҙә, малҡай, юлды эҙләйек, юлды эҙләйек, — тип ялбарҙым уға, шәйләүемсә ауыл булаһы юҫыҡҡа ыңғайлатып. Ҡар йырып оҙаҡ барҙыҡ, бәлки, шулай тойолғандыр миңә. Буран шаршауын йырта алмай йөҙәнек, күҙҙәрҙе ял иттертерлек бер ҡара ла осрамай. Атым тамам баш тартҡас, феләктәрҙәге һыуҙы ергә ауҙарҙым — малҡай йылдамыраҡ атлай башланы. Байтаҡ араларҙы уҙғас, ниһайәт, бышҡырынып, алдындағы ҡарҙы еҫкәне. Ырғып төшөп, ҡарайып ятҡан суҡалтай абайланым — ат тиҙәге. Айырым-асыҡ сана эҙҙәре лә бар. Шатлығымдан ҡысҡырып уҡ ебәрҙем. Ат та, юлдың табылыуына шатланғандай, йылдамыраҡ һөйрәне.


Был ни тағы — шәре өҫтөнә юлыҡтыҡ, аттың тояҡтары “лырҡ!” итеп батты, сана табандарына ҡар боламығы һыланды. “Әллә йылға өҫтөнән барабыҙ инде?” — Йылыуға төшөүҙән ҡурсаланып атты туҡтаттым. Шәре аҫтында боҙ ҡатламы һиҙелмәй, шулай уҡ йылға буйы ағастары ла күренмәй. Йөрәгем жыулап, бая ғына феләктәремде бушатып киткән урынға килеп сығыуымды шәйләнем дә, ҡаушап, башым әйләнде: юҫығымды юғалттым, тимәк...


— Оһо-һо-һо-о! Оһо-һо-һо-о! — Һөрәнләнем илереп, аҡылдан шашырҙай булып. Яуап итеп буран уҫал ажғырҙы.


Ҡараңғылана төштө, уғата хафаландырҙы. Тирә-яғыңда аҡ ҡар бәреп гөжләгән бурандан башҡа бер нәмә лә булмағас, аҡ кәфенле әжәлгә оҡшаш һалҡын төндө ҡаршылау үтә лә шомло ине. Көндәлек тормошта шундай ябай булып күренгән ут һәм торлаҡ кеүек нәмәләрҙең кешелек тарихында ниндәй бөйөк ҡаҙаныш булғанлығын тулыһынса шул мәлдә генә аңланым. “Мин — кеше, мин ҡатмарлы машиналар төҙөй алам һәм , яңы диңгеҙҙәр яһайым; хатта Ер шарын шартлатып юҡ итергә лә һәләтле; мейем яңы уйҙар уйлай һәм яңы нәмәләр уйлап сығара. Бәлки, иртән донъяны , яңы ҙур асыш менән таң ҡалдырырмын, кешеләргә яңы бәхет, шатлыҡтар килтерермен. Мин — кеше, мин бик күпте булдыра алам. Ләкин нимәләр генә эшләп, ниндәй генә дандарға сорналһам да, мин бының бөтәһен миңә боронғо ата-бабаларыбыҙ уйлап тапҡан ут һәм түбәле торлаҡ килтерҙе, тип әйтер инем. Мине ошонда туңып үлеүҙән ҡотҡарыу өсөн хәҙер ни бары шул ике нәмә генә кәрәк!”


Бер урында тапанып тороу хәтәр, ҡайҙа барыуымды белмәһәм дә, барырға, барырға; һуңғы көсөмдө йыйып, һуңғы рухымды туплап булһа ла барырға, фәҡәт бер урында ҡатып ҡалмаҫҡа! Аттың йөрөшө үтә яй — ҡысҡыра-ҡысҡыра ашыҡтырып ҡыуаланым. Ахыры, түҙмәнем, төшөп, бата-сума, йәнәшәләп атланым. Манма тиргә батып һыуландым, бая ғына ныҡ өшөттөргән буран тәнемде ҡар менән түгел, ә утлы ҡуҙҙар менән һыҙыра һымаҡ. Сананы туғарып ташлап, һыбайланып ҡар ярҙым, үҙем һаман һөрәнләнем, тилереп яуап көттөм. Салғыйҙарымды йолҡоп, ҡолаҡсындарымды тырнап әйләнәмдә шул бер ел генә гөжөлдәне лә туланы. Битем семелдәп өшөнө, аяҡтарыма, ҡулдарыма һыуыҡ үтте, ҡан тамырҙарым туңды. Аттан һикереп төшөп, йәйәүләп киттем, үҙем кеүек үк арыған һәм тирләгән мал етәгемдә һәлпәңдәп аҙымланы. Тик оҙаҡҡа һуҙылманы, арыным. Йығылып ятып йоҡлағы килде, хатта һыуыҡ та, буран олоуы ла йоҡлар өсөн генә яратылған тынысландырғыс бишек йырылай ине.

Йоҡла, балам, йом күҙең, йом күҙең... —

тип, ҡасандыр ҡайҙалыр тыңланылған моңло ауаз йомшаҡ ҡына һыҙылды ҡолағым төбөндә. Алдымда һалам өйөмөнә кәрәсин һибеп яндырғандағылай ҙур һәм яҫы телле усаҡ тоҡанды, шундайын да яҡын һәм йылы яна — бейәләйҙәремде һалып ташлап ҡулдарымды йылытыу теләге арбай. Бөтә донъя мине тиҙерәк сисенергә, күҙҙәремде йоморға, онотолорға димләй... Шул тылсымлы димләүҙәргә күнергә, кәүҙәмде шул яғымлы моң ҡосағына тапшырырға ғына ниәтләнгәндә, һиҫкәндертеп атым кешнәп ебәрҙе лә, ҡулымды ауырттыртып, теҙгенен тартты. Сайҡалдым, саҡ-саҡ ҡоламаным, уның ҡарауы айыҡ фекер йөрөтөү ҡеүәһе ҡайтты.


Йәнә тинтерәкләнек. Аяҡтарыма ботлоҡ гер тағылғандай. Биҙгәк тотҡандағылай, һәр төрлө һаташыуҙарға оҡшаш фекерләп, ҡойто хәлдән сығыу әмәлен эҙләнем. Бая үҙемде арбаған ялҡын йыраҡта, һүрәнке төҫмөрләнде. Йоҡлауҙан ҡотолоу өсөн, буранға ҡушылып йырланым, һүгендем... Бына ялҡын, оҙонса телдәрен йомарлап, йомғаҡтай түңәрәкләнде, алыҫтағы тәмәке утын хәтерләтеп быҙланы. Бына ул кәпәс хәтлем булып ҙурайҙы, бер урында ғына тороп сыҙамай, сиңерткәләй һикереп-һикереп яҡынланы. Күҙҙәремде сытырҙатып йомдом, таяғымды һелтәп ҡыуырға иттем. Әҙәм тауыштары салынды ҡолаҡҡа:


— Ана килә! Шул бит? Шул бит! — Һиҫкәнеп, күҙҙәремде асһам да ышанманым: бәлки, был да, баяғы ялҡын кеүек, алдаҡ ҡыналыр?


— Заһит! Заһит! — Ҡолаҡ төбөмдә генә геүләне Ғосман ағайҙың көр тауышы һәм яғамдан эләктереп һелкетеүгә ҡыуандым. Ҡаршымда рәйесебеҙ, малсы Садиҡ һәм ҡулына фонарын тотҡан Таһир бабай тора, елгә ҡаршы бөгөлөп.


— Ныу егет, туңып ҡалаһың икән! Ярай, атың кешнәне, юҡһа күрмәй үтеп китер инек! — Ғосман ағай телеграф бағанаһылай бейектә ултырған башын ҡолағыма яҡын килтереп ҡысҡырҙы. Тарамыш бармаҡтарын ҡулдарыма, балтырҙарыма батырып ҡараны. — Зыян юҡ, йомшаҡ икән, — тине.


— Бынау ир арыҫланы Янбулаттың үнәрен күр инде: әҙәм тиһәң — өнө юҡ, эт тиһәң йөнө юҡ. Бындай ҙа хөшһөҙ булыр икән. Аңғыра бисәләр кеүек, ҡулдарын өшөтөүе етмәгән, һине яңғыҙыңды һыуға ебәргән! — Көйәләнде Таһир бабай.


— Ә мин һыуҙы ҡайтарып еткерә алманым, түгеп киттем. Феләктәр ҙә әллә ҡайҙа тороп ҡалдылар, — тинем.


— Башмаҡтарға ҡар иретеп эсерәбеҙ, тип тынысландырҙы Ғосман ағай.


— Феләктәр тейәлгән санаңды силос ямы эргәһенән табып алдыҡ бит, әй. Ферма артында ғына аҙашып йөрөгәнһең. — Быныһы Садиҡ йәштәшем.


Ҡарауыл өйөнә ингәс, баштан-аяҡ сисендертеп ҡаранылар — туңған-муңған урын юҡ.


— Маладис егет, бирешмәгәнһең! — тип хупланы Ғосман ағай һәм шул егетлегемде бүләкләгәндәй, тантаналы рәүештә, “шап!” иттереп өҫтәлгә бер шешә араҡы ҡуйҙы. Стаканды күҙенән мөлдөрәмә иткәнсе тултырып, һүҙһеҙ-ниһеҙ ауыҙыма терәне. Бер һулыштан яртыһынаса бүҫкәрттем, был хәл Ғосман ағайҙы ныҡ кәйефләндерҙе.


— Маладис энем! — тип яурынымдан ҡаҡты ла ҡалғанын үҙ тамағына атҡарҙы. Мине ҡултыҡлап алды, ҡушарлап сығып киттек. Өй артында ғына кашауай санаһы тора икән, ултырып, урам буйынса һыҙҙырҙыҡ. Ғосман ағай мине ҡултыҡлап өйөбөҙгә керетте һәм мин, көс-хәл менән сисенеп, һикегә ауғас ҡына, тынысланып сығып китте.


Уянғанымда өй эсебеҙ яп-яҡты, әсәйем мейес эргәһендә бешеренеп булаша. Өҫтәлдә еҙ самауыр түшәмгә аҡ боҫ борҡотоп көр шаулай. Беренсе эш итеп тәҙрәгә баҡтым: буран тымдымы икән? Быялаларға ҡалын боҙ ҡатҡанлыҡтан, йүнләп күрә алманым. Әммә өй мөйөшөнә һуғылып елдең хәлһеҙ һыҙғырыуы ишетелә. Шулай ҙа һорай ҡуйҙым:


— Әсәй, буран баҫылмаймы әле?


— Аҙыраҡ иңшәй төштө. Еле лә кисәгеләй зәһәр түгел.


— Нишләп иртүк уятманың?


— Ғосман ағайың килеп киткәйне, шулай ҡушты. “Йоҡлаһын үҙе уянғансы”, тине.


Кейенә башлағайным, башым әйләнеп, ҡапыл күңелем болғанып, эләгән эргәһенә саҡ барып еттем — уҡшып ҡоҫоп ташланым. Бөтә тән күҙәнәктәремдән, осло энәләрҙәй төртөп, һаҫы тир бәреп сыҡты, баҫып торорлоҡ та түгел. Ҡулым менән ишаралап, әсәйемдән ултырғыс килтерттем дә, башымды һалындырған килеш, бик оҙаҡ ахылдап ултырҙым.


— Нимә тип эсәләр икән шуны. Үҙеңә ярамағанын белә тороп... — Асыуланды әсәйем. Һүҙ әйтер ҙә хәлем юҡ, яңаҡтарымды саҡ ҡуҙғатып:


— Өшөгәйнем бит! — тип аҡландым.


Бер ризыҡ та ҡаба алманым, ҡаты итеп сәй генә һемерҙем дә, билемде быуып, тышҡа сыҡтым. Әйтмәһәң дә, буран шаҡтай баҫылған — көйәҫләп-көйәҫләп өрә. Фермаға барыу менән дә файҙа сыҡмаҫ ине бөгөн. Ҡар аҫтынан ҡаҙып сығарып, өс ҡосаҡ утын ҡырҡып соланға ташыным. Малдарымды һуғарып, бесән һалдым да, таш киҫкән кешеләй арып, кире өйгә индем. Күҙ алдымда ҡара түңәрәктәр әйләнә. Кейенгән килеш һикегә һуҙылып, хәрәкәтһеҙ яттым байтаҡ. Аҡрынлап күҙҙәрем йомолдо, тынысһыҙ, һаташыулы йоҡо баҫты.


Кемдеңдер тартҡылауы уятты был юлы. Күҙҙәремде асыуға, ҡаршымда:


— Ағай, ағай! Тор инде! — тип ашыҡтырып, Фәғиләнең ҡустыһы Сабит баҫып тора. “Әллә яңылыш күрәмме икән?” тип, күҙҙәремде һыпырып ҡараным — уятыусым ысынлап та Сабит ине.


— Апайым һиңә хат ебәрҙе, кеҫәмдә ята, ал! — тип, үс иткәндәй бөтә көсөнә һөрәнләне (үҙенең ҡулдары оҙон ең эсенә йәшерелгәйне). Сикәләремә ут ҡапты, дүрткә бөкләнгән ҡағыҙҙы тиҙ генә тартып алып, әсәйем яғына һағайып:


— Хат түгел бит был, запискы, — тигән булдым.


— Хат, хат, апайым хат тип әйтте! — тип еңеште малай.


— Бынау буранда шул баланы ебәреп ултырмаһа инде! Хәҙергеләрҙең баштарында аҡыл юҡтыр инде ул! — тине әсәйем, Сабит һүҙҙәренә иғтибар итеүен һиҙҙертмәй.


— Ярай, ел осороп әпкитмәгән икән үҙеңде! — тип ҡушылдым мин дә, һүҙҙең боролош алыуына ҡыуанып, ә аңым фәҡәт хатты уҡыуға ғына уҡталды. 


Бына уның йөкмәткеһе:


Заһит! Әгәр мөмкин булһа (мөмкин булырға тейеш!), бөгөн киске сәғәт алтыға беҙгә кил. Атайымдар күрше ауылға ҡунаҡҡа китте (бөгөн ҡайтмайҙар), өйҙә ҡустым менән бер үҙем генә. Һөйләшеп ултырырбыҙ. Патефон уйнатырбыҙ. Сәләм менән: Ф.


P.S. Ҡустым артынан яуап яҙып ебәр. Ф.

Хаттың артына уҡ яуап һыҙғыланым да, бер китаптың эсенә һалып, Сабитҡа тотторҙом.


— Апайың китап һоратҡан, бына шуны юғалтмай ғына алып ҡайтып еткер инде, — тигән булдым, шуның менән серҙең осон һыуға сумырып.


Кискә тиклем ваҡытым тәрән тулҡынланыуҙа үтте. Минут һайын, тип әйтерлек, сәғәт уҡтарына баҡтым, улар ғәҙәттән тыш яй йөрөйҙәр төҫлө. Буласаҡ осрашыуымды күҙ алдыма килтерҙем, һөйләшәсәк һүҙҙәремде уйланым. Йөрәк ниндәйҙер йәшерен бәхет көтә, ниндәйҙер шатлыҡ һиҙеп елкенә.


Ниһайәт, сәғәт бишкә яҡынланы, бына ул биште һуҡты, алтынсыға ла китте. Кейендем, тик ниңәлер аяҡтарым тартманы. Йөрәк тигәнең инде тынысһыҙланып типте, һикерҙе; шатлыҡ урынына, әллә ниндәй хафағамы, ҡурҡыуғамы һалып борсоно. Хәҙер инде ваҡыты ла үтә тиҙ йүгергәндәй. Шәфҡәтһеҙ сәғәт уҡтарын кире артҡа этәрергә ине... Их, ваҡыт ағышын туҡтатып та булһасы!


Ваҡыт тигәнең йүгерә лә йүгерә, йүгерә лә йүгерә... Алла ла, бәндә лә — һис кем туҡтата алмай. Үтерҙәрен яйлатырға йә тиҙләтергә, ә үткәнен кире ҡайтарырға әмәл юҡ. Ваҡыт үтә лә үтә...


— Тамағыңа ашаманың бит әле? — ти әсәйем.


— Ашағым килмәй, әсәй, мине көтөп торма, аша. Бәлки, оҙаҡлап та ҡалырмын.


— Кисәге кеүек эсеп йөрөмә тағы! — Киҫәтә ҡаты итеп...


Сәғәт киске алтынсы яртыны күрһәтә. Өҫтәл эргәһендә аҙ ғына ойоп ултырам да, батырланып, ишеккә йүнәләм. Таш яуһа ла барырға кәрәк, бармай ҡалыу үлем менән бер...


Урамға ҡалын көрт һалған, атлауы ҡыйын. Таянам, тиһәң, таяҡ бата, таяҡһыҙ ғына атлайым, тиһәң, сирле аяҡҡа көс төшә. Күнегеп етмәй шул йөрөргә. Ошо буранлы көндәрҙә бигерәк тә ныҡ һыҙлай. Теҙ быуынын ҡуҙғатҡанда һөйәктәр шарт-шорт уфтана.


Елдән битемде ышыҡлай-ышыҡлай саҡ барып еттем ҡапҡалары төбөнә. Өй мөрйәһенән төтөн борлай: мейескә яға торғандыр. Инер алдынан, ҡаштарыма һырыған боҙлауыҡты һыпырып ташлап, ҡулъяулығымды сығарып битемде һөрттөм. Ҡыҙ янына нисек тә ыҫпайыраҡ инәһе...


Ишек эстән бикле булып сыҡты. Йөрәгем ҡыҫылып бераҙыраҡ торҙом да, ҡыйыулығымды туплап, шаҡылдатырға ҡарар иттем. Ишек тотҡаһына тейеү менән үк хәлһеҙләнде ҡулым, баҫалҡы һәм тоноҡ сыҡты шаҡыуым. Аҙыраҡ көтөп торҙом да нығыраҡ, оҙағыраҡ шаҡылдаттым. Өй ишегенең шығырҙағаны ишетелде, Сабит:


— Кем ул? — тип сәрелдәне. Мин өндәшкәс, эскә апаһына ҡысҡырҙы:


— Заһит ағай килгән, асайыммы?


— Ас, ас! — тине Фәғиләнең яғымлы тауышы һәм ишек биге шалтлап ысҡынды. Малай яланаяҡ сыҡҡан, күрәһең, йүгереп инеп китеүен күрмәй ҙә ҡалдым. Инеүемә ул һепертке тотоп ишек төбөндә тора: һушымды йыйырға ла өлгөрмәнем, йәһәтләп, быймаларымдың ҡарын һепереп төшөрҙө.


— Туҡта, мин үҙем...


Төпкө бүлмәнән Фәғилә тауыш бирҙе:


— Теймә, эшләһен. Был уның бурысы.


Уңайһыҙланып, оялыңҡырап, ҙур яҡҡа үттем. Бер яҡтағы аш бүлмәһендә Фәғилә (асыҡ ишектән күренә), мейестә таба сыжлатып, бешеренеп-төшөрөнөп булаша. Моғайын, өйҙә кейә торған ябай ситса күлдәктән, башында ла ябай ситса косынка, ялан аяҡтарында ыҡсым башмаҡтар. Эҫе ипкенгә ҡыҙып алһыуланған саф йөҙө ифрат һөйкөмлө. Ошолай, көндәлек өй шарттарында тәүгә күрә инем уны; табағас тотҡан етеҙ ҡулдарына, атлаш-йөрөшөнә һоҡланып торҙом.


— Күрешер инем дә, ҡулым ҡамырлы... Аптырап торма, сисен, уңайлап ултыр, — тине йылмайып, ябай ғына. — Әсәй өйҙә юҡ бит, ужин бешереп маташам, — тигән булды.


Теге бүлмәнән Сабит йүгереп инде, етеҙ хәрәкәтләнеп, өҫтөмдө һалдырҙы. Ҡарҙай ап-аҡ етен скатерт ябылған өҫтәл ҡырыйынан ултырҙым, өй эсенә күҙ йүгерттем. Мөйөштәрәк иҙәндә яҫы итләс япраҡлы фикус гөлө таң ҡалдырҙы. Күңелде сәмләндереп, бүлмәгә йылы субтропик йәм биреп тора.


— Кисә һине аҙашҡан тиҙәр ине, өшөмәнеңме? — тип күҙҙәремә ҡарап алды Фәғилә, яҫы бысаҡ ярҙамында табалағы һорғолт бөрсөклө котлеттарҙы ҡуптарып ала-ала.


— Әгәр Ғосман ағайҙар килеп сыҡмаһа, туңа инем — күҙҙәремә ут күренә башлағайны инде... — тинем һәм шул минутта үҙемә, нисектер, ҡыҙғаныс булып тойолдом. Фәғиләнән ҡайһылай ҙа үҙемде ҡыҙғандыртыу, тиртеү күкрәгенә башымды терәп үкһеп-үкһеп илау теләге тыуҙы...


Яҡында ғына дөбөр-шатор Сабит уйнай, Фәғилә һаман аш-һыу мәшәҡәтендә. Эшләгәнен ҡыҙыҡһынып күҙәтәм. Хәрәкәттәре гүзәл, һөйкөмлө, күңелемә яғымлы. Бер ҡалҡынып ҡарауы ғына ла донъямды оноттортоп, йөрәкте ырғаңдата. Эйе, ҡайһындай ҙа камиллыҡ, ниндәйен дә зифа буй-һын! Ә ҡулдары, шундай ҙа белдеклелек, егәрлелек менән тулыш ҡулдары! Йылғырҙар, йомшаҡтар, оҫталар, талыуһыҙҙар. Ошондай ҡулдар һөйөп үҫтерә лә инде донъялағы һәр сабый баланы һәм беҙ шулай буйға етеп, тыуған илдәрҙән айырылып ситкә сығып киткәндә лә илай-илай ҡосаҡлап, арҡанан һөйөп ҡала. Ошондай ҡулдар ҡораларҙыр донъяның бөтә йәм вә сәғадәттәрен. Мәңгелек дан был ҡулдарға, беҙҙе үҫтергән, кеше иткән ҡатын-ҡыҙ ҡулдарына! Йүгереп барып Фәғиләнең алдына теҙләнәһем, шул ҡулдарҙы оҙаҡ-оҙаҡ итеп үбәһем килде. Үҙемә ҡалһа, донъяның бөтә бәхете һәм ләззәте шул ҡулдарҙы үбеүҙән генә торалыр һымаҡ. Әммә ҡуҙғала алманым, әйтерһең, аяҡтарымды, ҡулдарымды күренмәҫ магнит тарта...


Йәшлек, йәшлек, һин ниндәй дыуамалһың, шул уҡ ваҡытта сабырһың! Үҙ юлыңа үҙең яһалма кәртәләр ҡораһың бит, күренеп торған бәхетеңә лә ирешә алмайһың тиҙ генә. Һуңынан ҡайһындай үкенестәр баҫа һине, һағыш төйөнө йөрәгеңде өйкәй ҙә йәрәхәтләй! Бик йыш тәүбә ҡылаһың, ләкин тәүбәләрең туҡран тәүбәһе булып ҡала, сөнки икенсе юлы уҡ һин тағы ла шул хатаңды ҡабатлайһың да шул уҡ сәбәптәрҙән өҙгөләнәһең. Шуға күрә лә йәшлек шул һин!


Фәғилә ынйы тештәрен йылтыратып йылмая, күҙҙәренән йылы нурҙар бөркөлә. Йомошо менән тегеләй-былай үткәнендә “яңылыш” ҡына ҡағылып-һуғылып үтә, тән йылыһын тойҙортоп иҫәңгерәтә. Тәненең тылсымлы ипкене шашҡын йөрәгемде ярһыбыраҡ ҡағырға, ҡайнар ҡанымды ҡыҙыуыраҡ тибергә мәжбүр итә. Көллө тәнем уттай янып, күҙҙәренә текләйем, ҡарашымдан, моғайын, тойғоларым урғыла. Йөрәкһеүем уға ла күсә һымаҡ. Ул да, моғайын, тулҡынлана һәм яна, уның ҡарашында ла мин әҙәм аҡылы барып етмәҫ сихри донъя осратам. Беҙгә инде һүҙҙәр ҙә кәрәк түгел, йәшәйештең иң һиммәтле сифаты — тойғоларыбыҙ һөйләшә, йөрәк менән йөрәк серләшә...


Ниһайәт, эшен түңәрәкләп, йыуынып-сайынып алды. Сабитты күрше бүлмәгә сығып уйнап торорға ҡушты. Мин иһә һаман хистәремдән иҫереп ултыра бирҙем.


— Заһит, күҙеңде йом, мин күлдәк алмаштырам.


Йәһәт иҫемә килеп, үтәнем яғымлы әмерен. Күңелде сикһеҙ ҡытыҡлап, шыма ебәк туҡыманың ҡыштырҙауы, ҡыҙҙың тигеҙ һулышы... Ирекһеҙҙән күҙ алдыма теге төнгө күренеш һүрәтләнде, тап ошо тәҙрә төбөндәлер, аҡыл юйып баҫып торҙом бит! “Бына ул миңә күҙемде йоморға ҡушты. Ә мин, оятһыҙ, тызырайтып торҙом бит... Ҡараҡ кеүек йәшенеп ҡараным уны...”


— Йә, асһаң да ярай инде. — Киреһенсә, сытырҙатып йомдом да ҡабат астым — ебәк туҡымаға төрөнгән алиһә тора алдымда! Әммә баяғы үкенесле хисем тынғылыҡ бирмәй:


— Фәғилә, мин һинән ғәфү үтенергә теләйем... — Моғайын, тауышым үҙемдекенә оҡшамағандыр, сөнки ҡысҡырып көлдө:


— Ни өсөн? Теге, Рифтән көнләшкәнең өсөнмө?


Ятаҡ тәҙрәһенән аяҡтарын һалындырып гармун тартыусының һыны күҙ алдыма баҫты ла ҡабат юғалды. Уны әлеге хафаларым томаланы.


— Беләһеңме, Фәғилә, мин... Их, әйтеүе лә ҡыйын бит!


— Бына һиңә иҫке ауыҙҙан яңы һүҙ! Әйт инде? Бер башлағас, әйт тә ҡуй инде, күңелемә төйөн итеп ҡалдырма.


Башымды түбән баҫып, икеләнеп ултырҙым: әйтергәме, әйтмәҫкәме? Әйтһәм, йөрәге ҡабарып асыуланмаҫмы? Үҙемә ошондай бәхетле минуттар бүләк иткән ҡәҙерле дуҫлыҡты һәләк итеп ҡуймаҫмынмы? Әйтмәһәм дә, күңелендә шик ҡалыр, ауыр таштай төйнәлеп, йәнен ағыулап йөрөр. Һиҙелмәҫ сирҙән оҙаҡ йөрөп һарғайып үлгән кешеләй, йәшлек мөхәббәтебеҙ ҙә һүрелер. Шунан да ҡурҡынысырағы юҡ ине минең өсөн...


— Бер үк асыуланма инде, Фәғилә. Хәтереңдәме, мин курстан ҡайтҡас та беҙгә килеп, мине һорашып киткәнһең? Шул уҡ төндә һеҙгә килдем бит мин, бына ошо тәҙрәгеҙҙән шаҡайып ҡарап торҙом. Бер ни белмәй йоҡлай инең, өҫтөңдәге япмаң асылып киткәйне, шулай ҙа мин китмәнем... яланғас аяҡтарыңа һоҡланып торҙом... Әлбиттә, саманан сыҡҡан оятһыҙлыҡ был, хәҙер бына шуның өсөн үкенәм, ҡыҙарам...


Ҡаршымда тороп диҡҡәтләнеп тыңлаған ҡыҙ мине ныҡ албырғатып, уның өсөн иҫ китерлек нәмә юҡтай вайымһыҙланып көлдө:


— Их һин, мой милый мальчик, шуның өсөн генә өҙгөләнәһеңме ни әле? Хәҙер наказать итәм үҙеңде! — Йомшаҡ, ҡайнар ҡулдарына сәсемде йомарланы, башымды улай-былай һелкегән булды. Ахырҙа әсәләрсә арҡамдан һөйҙө лә, эргәмдән китеп, бераҙыраҡ юғалып торғас, өндәште: — Ҡара әле, Заһит, һинеңсә нисек бынау... капрон? Килешәме?


Ҡалҡынып ҡараным да көтөлмәгән күренештән шаҡ ҡаттым. Фәғилә, бейек күтәрмәле түфиҙәр кейгән аяҡтарының береһен ултырғысҡа күтәрә баҫып, миңә яны менән торған. Ебәк күлдәгенең шауҙырҙауыҡ итәк ситен нескә бармаҡтары менән семтеп тотоп, тубығынан өҫкәрәк күтәргән, шаян йылмайып, ынйылай аҡ тештәрен йылтырата:


— Килешәме?


Ни тип кенә әйтәйем? Таш түгелмен дәһә мин, йәки үлек түгелмен — тамырҙарымда ут ҡайнай! Иң бәхетле минуттарымды кисереп, ҡыҙ алдында теҙләндем, күрһәтергә тип ҡуйылған капронлы гүзәллекте ике ҡулым менән ҡосаҡлап сикәмә ҡыҫтым, тилереп-тилмереп үптем... Фәғилә башымдан яй ғына ситкә этәрҙе, ҡулдарымды ысҡындырҙы. Ул этәргән ыңғайға аҡрын ғына тайшандым. Әммә ҡулдарым ҡулдарын усланылар, күкрәгемә ҡыҫтылар. Ул да ҡайнар ҡул ҡыҫышы менән яуапланы өнһөҙ. Бөтәһен бик тиҙ һәм өндәшмәй үтәнек, иллә-мәгәр бер-беребеҙҙе йылдар буйы һөйләшеп йөрөгәндән дә нығыраҡ аңлаштыҡ. Беҙҙең өсөн эске көстәр һөйләште, йөрәк иһә һөйләшеүҙәрҙе тыңлап, барыһын хәтерләп торҙо. Һәм беҙ йәшлек хисенән иҫерек инек, бер-беребеҙҙең яҡынлығы илертте.


Урыныма тартылып, ә Фәғилә көҙгө ҡаршыһына баҫҡас, икебеҙ тиң айныныҡ. Икебеҙҙә лә сәйер теләк уянды: әлеге яҡынлыҡ хисебеҙҙе балаларса бер-беребеҙҙән йәшереү. Хәҙер уның тураһында белдерергә, бер-беребеҙҙе аңлауыбыҙҙы күрһәтергә ярамай, быларҙың бөтәһе йәшерен сер булып ҡаласаҡ. Ябай һүҙҙәр аҫтында шуларҙы баҫырырға тырыштыҡ.


— Әсәйеңдәр ҡайһы ауылға китте? — Шуны һораған булдым, гәрсә былай ҙа белһәм дә. Фәғилә лә тулы яуап биреүҙе кәрәкле тапты:


— Тирәкле ауылындағы, атайымдың ағаһы саҡырғайны. Иртәнһеҙ ҡайтмаҫтар, пожалуй, — тине.


Дөбөр-шатор Сабит йүгереп инде лә шау-шоуы менән еңеләйтте хәлдәрҙе.


— Хай-хай, был апайымды! Заһит ағай килгәс тә, матур күлдәген кейгән! — тип, йөҙөнә етди ололар ҡиәфәте сығарырға тырышып, һөйләнде малай.


— Миндә эшең булмаһын! Бар, үҙ уйыныңды бел!


Кәмәһенең ҡомға терәлеүен һиҙгән малай, танауын мырш тартып, ашарға һораны. Көлөмһөрәнем, сөнки апаһының үҙем өсөн кейенеп-яһаныуын бала ауыҙынан ишетеү зерә күңелле ине.


Сабит иһә тамағын туйҙырҙы ла, күп тә үтмәй, табыны эргәһендә үк янтайып йоҡлап та китте.


— Уй эшем эйәһе, таш киҫеп арығандыр ни! — Иркәләп, арҡаһынан һөйҙө уны Фәғилә, күтәреп алып мөйөшкәрәк ятҡырҙы. Миңә яғымлы йылмайҙы:


— Әүен баҙарына китте, ниһайәт, тик тормаҫ-тикшергес! Пушканан атып та уята алмайһың инде.


Өҫтәлгә табын ҡорҙо.


— Икебеҙҙең кис ултырыу хөрмәтенә яһалған кес кенә мәжлесте асыҡ тип иғлан итәм! — тип шаяртты. Сынаяҡтарға ҡаты итеп сәй яһаны ла, шкаф аҫтынан алып, ҡыҙыл шарап шешәһенең һалҡын боғаҙын тотторҙо. Ҡаушабыраҡ ҡалһам да, белдертмәҫкә тырыштым. Хужабикәм быраулы бәке килтереп алдыма ҡуйҙы ла, яурынымдан әшнәләрсә төрткөләп, ҡыйыуландырҙы:


— Әйҙә-әйҙә, действуй! Атайымдың “дауаға” тип алып ҡуйған нимәһе ине. Һиңә насип булғандыр.


— Атайың ни әйтер икән?


— Бер ни ҙә әйтмәҫ. Иртән урынына алып ҡуйырмын.


— Ну, улайһа минең иҫәптән булыр инде ул... — тигәйнем, асыуланып бүлдерҙе:


— Мин һинән иҫәп һорамайым. Алдыңа килгәнде ҡабул ҡыл, әйҙә.


Бөкөһөн бөкөлдәтеп, соҡортайҙарға ҡойҙом.


— Әйҙә, пей! — тине Фәғилә, береһен алдыма этәреп. Был эшкә үҙенең ҡыҫылышы юҡлығын күрһәтеп, сынаяғына сәй яһаны.


“Йоторғамы, йотмаҫҡамы?” тип икеләндем, кисәге Ғосман ағай һыйының күңелһеҙ касафатын хәтерләп. Башым ауыртыуы әле лә бөтмәгән. Хәмер еҫе танауыма бәрелеүҙән үк күңелем болғанды, саҡ тыйылып ҡалдым. Бынауындай көндә бынауындай һылыуымдың хөрмәтен кире ҡағыу иһә башыма ла килтергеһеҙ хәл ине. Ҡыҙҙың ҡыйыу ишараһы бер-беребеҙгә яҡынлашыуыбыҙҙың, туғанлашыуыбыҙҙың иң татлы емешелер.


— Үҙең дә йотоп ҡуйсы... саҡ ҡына... Яңғыҙым эсмәйем, — тинем. Фәғилә күҙҙәремә ҡараны ла, һүҙһеҙ генә, соҡортайҙы нәфис бармаҡтары араһына ҡыҫып, минекенә сәкәштерҙе. Күҙемде йомоп, оҙаттым тамағыма... Үҙәк буйҙарым кисәгенән янған — үлтереп әсетә генә, иреү ҡурғаш ҡойғандай. Тәнемә тағы эҫе тулҡын йүгерҙе лә аңым томан артында тоноҡланып, ҡолаҡтарым шауланы еңелсә. Илке-һалҡы килгәнемдә Фәғилә тағы сәсемдән услап һелкетте, һиҫкәнеп, күҙҙәренә ҡараным.


— Эскәндән һуң закусывать итәләр, и иҫәр! — Ихлас көлдө Фәғилә, сәнескегә эләктереп, һимеҙ котлет киҫәге ҡаптырҙы. Көлөүенән уғата болоҡһоп, алҡымыма дәртле хистәр тығылды ла ҡанат үҫкәндәй еңеллек, күңеллелек биләне. Хәҙер инде ҡойто хәлем онтолдо, соҡортайҙы ҡабат күтәргем килде. “Ә бит кисә туңып ҡалыуым бар ине, ошо ултырыу — үҙе бәхет!” — Был уй әлеге теләгемде көсәйтте генә. Өҫтәүенә, Фәғилә лә йәнемде осондортоп көлә лә көлә, алпан-толпан баҫып минең тирәлә борғолана... Уй-хистәремде үтәнән-үтә күргәндәй, иң башымды усланы:


— Күҙ асҡыһыҙ буранда ниңә улай һыу ташып йөрөнөң, һантый? Аҙашып ҡалһаң ни эшләр инек?..


— Кәрәк бит...


Фәғилә ике ҡулын арттан яурыным аша һалды, муйынымдан ҡосаҡланы:


— Ташла һин шул эшеңде, Заһит! Һәр төрлө хайуан араһында бысранып, креолинға һаҫып йөрөүҙе бүтәндәр ҙә булдырыр. Һин үҙ урыныңды белергә тейеш.


Ҡулдарының йылыһынан эҫеле-һыуыҡлы булып иреп киткәйнем. Һуңғы һүҙҙәре боҙло һыуға сумырҙы, тамырҙарымда ҡан туңып, туҡталып ҡалғандай булды. Яуап итеп беләктәренә һалған ҡулдарымды тартып алдым.


— Хәҙергә минең урыным фермала, Фәғилә. Мин бысраҡтан ҡурҡмайым, сөнки мин шул мал араһында уралып үҫкән ябай ерекмән балаһы.


— Һин — буласаҡ ҙур әҙип, Заһит, аңла шуны! Үҙең күрһәтмәһәң дә, шиғырҙарыңды әсәйеңдән һорап алып уҡыным. Яҙмыш тарафынан бүтән, почетлыраҡ юл бирелгән бит һиңә. Әгәр бында һөрһөп ҡалһаң, шул тиреҫтәрең араһында күмелеп тонсоғорһоң. Ундай-бындай ғына, һәнәк-көрәктән башҡаны белмәгән Садиҡ, йәки фонар йөрөтөүсе Таһир бабай түгел бит һин.


— Яңылышаһың, һылыуым! Бындай һүҙҙәрҙе урта белемле аңлы ҡыҙҙан түгел, ә, ғәфү ит, мещанканан ғына ишетергә мөмкин... — Муйынымдан ҡулдарын алып ташланым, киҫкен ҡалҡындым. Ҡаушабыраҡ артҡа сикте Фәғилә. Ҡалтыранған ирендәренә ҡарап, саманан тыш ҡыланыуымды аңланым, ҡыҙғаныу хисе киҫте. Үкенеп, ҡосағыма алғайным, ул, үпкәләберәк, ситкә ҡайырҙы башын.


— Мин бүтәнсә булдыра алмайым бит, Фәғилә, ҡайҙа ғына булһа ла эшләргә тейешмен. Аңлайһыңмы: эшләргә! Яҙыусы булып сығаммы, юҡмы, уныһы билгеһеҙ әле, ә мин бында колхозым өсөн файҙалы эш башҡарам. Әйҙә, Фәғилә, һин дә беҙҙең фермаға кил, яҙға тиклем бергәләп мал бағайыҡ — күңеллерәк булыр. Шунан институтыңа китерһең, үҙ туған колхозың бит, — тинем, эскерһеҙ хистәр утында янып.


— Чудак та инде һин, Заһит, тәки айырып булмаҫ инде шул ҡутырлы башмаҡтарыңдан. Үҙең өсөн әйткәйнем дә инде, аръяғын үҙең ҡара, ауыртмаған яғыңа ят. Тик улай мине лә һөйрәй күрмә артыңдан, миңә йәйге имтихандарға әҙерләнергә кәрәк. Өҫтәүенә, уҡытып та йөрөйөм...


— Һин былай ҙа әҙерләнә алаһың. Тырышһаң, ваҡытың да буласаҡ. Кистәрен ултырырбыҙ. Аңлы кешеләргә мохтаж бит ферма. Уҡытыуҙы таҫма телле коллегаң — Сабир мөғәллим дә башҡарыр...


— Уф, ниндәй ныҡышмалйән һин, был сифатыңды белмәй инем әле! — Фәғилә шаяртыуға борҙо. Соҡортайҙарҙы мөлдөрәтте лә: — Һүҙҙәр тороп торһон, баҫайыҡ әле янған йөрәктәрҙе! Ниңә эсмәйһең, әллә тартынаһың инде? — тине. Көтмәгәндә, һандуғастар тауышы менән йырланы:

Эсәйек, дуҫтар, балдарҙы,

Бал бөтөрмәй малдарҙы.

Башҡа ауыр ҡайғы төшһә —

Шул бөтөрә малдарҙы.


— Былайһа, тамам алкаголик итәһең икән... Ярай, ни булһа ла булыр...


— Беләһеңме, ни өсөн саҡырҙым һине? Башың ауыртып ятҡанды ишеткәйнем: дауа булһын, тинем. Иң мөһиме, һөйләшеп ултырғы килде: бер үҙем бит, күңелһеҙ...


Ары ни һөйләшкәнбеҙҙер, хәтерләмәйем. Тик кәүҙәмдең үтә лә ауырайып, ойоп китеүен тойҙом. Телем дә ныҡ ҙурайып тумбыҡҡан: көрмәлепме-көрмәлә. Фәғиләнең сөңгөрҙәүҙәре боҙ аҫтына томаланғандай тоноҡ ишетелә... Мәсхәрәле икәнлеген тойһам да, янымдағы карауатҡа әүшәрелдем, һыу өҫтөндәге кәмәләй сайҡалған түшәмде күрмәҫкә күҙҙәремде сытырҙатып йомдом...


— Заһит, Заһит! — тип һөрәнләгәндәй ине Фәғиләм ҡолағым төбөндә генә, яурынымдан һелкетеп. Хатта битемде ҡытыҡлап ишерелгән сәстәрен дә тойҙом, ыңғырауға оҡшаш мығырҙауҙан башҡа яуап ҡайтара алманым.


— И, иҫергән! — тип көлдө Фәғилә, яңағымдан һыйпап. Һауыт-һаба йыйыштырып арылы-биреле йөрөүҙәрен ишетәм дә, ишетмәйем дә. Быймаларымды һалдыртып, баш аҫтыма мендәр ҡыҫтырҙы, тып-тын ғына эргәмдә баҫып торҙо. Күҙҙәрем йомолғанда: — Заһит! Заһит! — тип бер нисә өндәшһә лә, яуап бирә алманым. Ҡайнар битен битемә терәне. Эҫе һулышын һәм йөрәгенең дөп-дөп тибеүен, утлы ирендәре ирендәремде көйҙөрөп алыуын тойҙом...


Төн урталарында һыуһап-сарсап уяндым. Эсем яна, ауыҙымда яман тәм. Аяҡтарымды һалындырып, ҡайҙа икәнлегемде төшөнә алмай ултырҙым. Тәҙрәгә күҙ һалдым. Шул ғына арала күк йөҙө шундай аяҙыған, буран тигәндең эҙе лә ҡалмаған һымаҡ. Йүкә балылай ҡуйы, яҡты Ай нуры ағыла түрҙән. Мөйөштәге фикус гөлөн күргәс кенә, фекерҙәрем урынына ултырып, оялышымдан шартлап үлерҙәй булдым. Шыуышып ҡына төштөм дә, һыу эҙләп, босмаҡ яҡҡа йүнәлдем. Башым зырлап әйләнә, аяҡтарым алпан-толпан баҫыла. Һыу тигәнең мейес алдында ғына — сүмесен табып булмай. Ҡапҡасын астым да күнәктән иңкәйеп эстем. Эсемә һалҡын тулғас, рәхәтлек кисереп, башым әйләнеүе лә баҫылды һымаҡ. Күҙҙәрем менән Фәғиләне эҙләнем; ул, минең яҡҡа йөҙөн бороп, Сабит эргәһендә һикелә ята. Йөрәгем дөп-дөп тибеп, саҡ ҡына икеләндем. Шиктәремде һирпеп ташлаған һымаҡ, көллө кәүҙәм менән дерелдәп алғас, ҡапыл тамағым кибеп, үҙ-үҙемде белештермәй, эргәһенә яҡынланым. Йоҡо татып ләззәтләнгән тыныс йөҙөнә оҙаҡ-оҙаҡ текләнем. Ҡыҙ һис нимә белмәне. Һаҡ ҡына эйелеп, йомшаҡ ҡына итеп ауыҙынан үптем. Ҡыҙ тәрән һулыш алды, күкрәк өҫтөндәге ҡулын ситкә ташлап, салҡан әйләнеп ятты. Уның хәҙер уяныуын һәм уяныуҙың һөҙөмтәләрен көттөм. Хатта йөрәгем туҡталған, һулышым ҡапланғандай. Бер ниндәй ҙә ҡаршылыҡ билдәләре юҡ, хатта хуплап аҫтыртын ғына йылмайған да төҫлө. Ошо ялҡынландырҙы, ә йөрәгем шашып тибә башланы. Үҙ-үҙемде белештермәй, гүзәл һынды ҡосаҡланым, йәнем-тәнем менән мәңге ҡушылырға теләнем, ҡалҡыу-тығыҙ саф күкрәген үҙемдекенә ҡыҫтым...


Ниндәйҙер көс шул уҡ мәлдә мине ҡапыл һикенән быраҡтырҙы — ат тибеүе менән бер. Дөбөр-шатор иҙәнгә тумарланым, иҫәңгерәп, иҫемә килә алмай ултырҙым. Тәҙрәнән ағылған Ай юлағы иҙән буйлап тап минең өҫтән үтә, мәсхәрәле әхүәлемде яҡтырта. Йәберһенеп, һулығып илағым килеп, башымды һалындырҙым. Донъя тоташ бойоғоуҙан, һағыштан ғына хасил һымаҡ.


— Заһит, берәй ереңде ауырттырҙыммы әллә? — тигәнен аңғарҙым ҡыҙҙың. Һикеһенән төшөп, йәнәшәмә сүгәләне, яурыныма яратып ҡулын һалды. Таштан юнылған кеүек, өнһөҙ-хәрәкәтһеҙ ултыра бирҙем.


— Абау, ҡулың ҡанаған даһа! — тип тынысһыҙланды Фәғилә. Ырғып тороп бинт, йод килтерҙе. Ай яҡтыһында беләгемде аҡ марляға сорнаны. Осон бәйләп бөткәнсе, Ай юлағы ҡойондорҙо икебеҙҙе.


— Заһит, Заһит! — тип бышылданы ҡолағыма, ҡосаҡлап үҙенә тартты. Был киҙәнеш ҡапыл ғына мине таштан кешегә әйләндерҙе. Күҙ йәштәремде саҡ тыйып, башымды алдына һалдым.


— Их алйотом минең, аңһыҙым минең, улай итәләрме ни? Беҙ кешеләр бит, беҙгә аҡыл бирелгән, хайуандарса ҡыланырға ярамай... Ләкин яратам һине, яратам! — Йөрәкһенеп башымдан һыйпаны Фәғилә...

5. Эштең боҙолоуы

Тоҡом айғыры аҡһаны. Ҡайһы ваҡыт еңел-елпегә йүгертә торғайнылар. Түрәләрҙән кемдер менеп, ҡайҙалыр барған, булһа кәрәк. Тирләп ҡайтҡан көйөнсә эсергәндәр, күҙ менән ҡаш араһында ҡазаланды. Төпсөнөп ҡараһаҡ та, тапманыҡ ғәйеплене (ҡарға күҙен ҡарға суҡымай, тине Таһир олатай...). Әлбиттә, тәбиғи рәүештә, бөтә ауырлығы ветсанитар менән малсы елкәһенә ятты. Кем ғәйепле булыуға ла ҡарамаҫтан, сирле малды дауалап аяҡҡа баҫтырырға, — хеҙмәт бурысыбыҙ был.


Малҡайҙы йылы урынға ҡуйҙырттым да, эҫеһен бөтөрөү өсөн, шешкән тояҡтарға һалҡын компресс яптым. Войтенкоға ашығыс хәбәр иттем, сөнки ауырыуы ҡаты күренә, ветсанитар белеме һәм әсбаптары менән генә дауалау мөмкин түгеллеге миңә яҡшы аңлайышлы.


Ебәрелгән кешем Войтенконан бойороҡ алып ҡайтты: айғырҙы, һуңлатмайынса, ҡасабалағы ветлечебницаға килтерергә.


Тиҙ-тиҙ генә йыйындыҡ та, ат егелгән санабыҙҙың тәртәһенә айғырҙы ҡушар теҙгенләп, Садиҡ менән икәүләп юлға сыҡтыҡ. Әлбиттә, йәштәшемдең үҙен генә ебәрергә була ине, сөнки ул малсы, бының кеүек эштәр уның бурысы, мин иһә урында дауалау менән шөғөлләнергә тейеш. Борсолоуым был эштә үҙемдең ҡатнашлыҡты талап итте — айғыр яҡшы тоҡомло, ҡиммәтле, харап булып ҡуймағайы, тип ҡурҡтым.


Көн аяҙ, сатлама һыуыҡ. Юл һырты тимер кеүек дыңғырҙап ҡатҡан, атлағанда табан аҫтындағы ҡар сусҡалай сыйылдап, ҡаты һыҙланып ҡала. Ҡояштың тамсы ла йылыһы юҡ, ул, үҙ хәлһеҙлегенән оялғандай, ҡылау артына боҫҡан, нурҙары боҙ энәләреләй ҡатып, һалҡынайып ағыла. Кәпәс ҡолаҡтарын төшөрөп бәйләп, битте бейәләй менән ышыҡлап барһаң да, ҡыш зәһәре теләһә ҡайҙан йөй таба ла талған тәнде көйҙөрөп-көйҙөрөп семетә. Һулыш алған һайын тын, паровоз мөрйәһенән урғылған шикелле, ап-аҡ төҫтә боҫланып, боролдап сыға ла танау эргәһендә үк ҡатып боҙға әүерелә, ҡолаҡсын, шарф төктәренә һыра. Садиҡтың сысҡан ҡойроғолай нәҙек мыйыҡтарында ла оҙонса боҙ сосолҡалары һалынып төшкән, улар миңә яҙғыһын кәрниз буйҙарына сосолоп ҡатҡан осло боҙҙарҙы хәтерләтә.


Тәртә буйында аҡһаҡлап барған мал аяғы менән ете саҡрымды аҙымлағансы, байтаҡ ҡына ғүмер үтеп тә китте. Икебеҙ тиң саманан тыш өшөнөк. Әленән-әле сананан төшөп, йүгереп ҡараһаҡ та, ҡотолоу юҡ һыуыҡтан. Ниһайәт, һирәк туғайлыҡ үтә ҡаршыбыҙҙа ҡасабаның ҡоролмалары төҫмөрләнде. Шатланып, Садиҡтың бөйөрөнә төрттөм:


— Оҙаҡламай йылынабыҙ, туғанҡай! Войтенко ағайыңдың самауырын түңкәреп һалабыҙ инде!


Садиҡ, күҙҙәремә ҡарап, сәйер йылмайҙы.


— Ниңә тызыраяһың? Көрөшкәһе мөлдөрәмә ҡайнар сәйҙән баш тартырмын, тиһеңме әллә?


— Юҡ, Ғәйнитдин олатай әйтмешләй, мин былай ғына. Ике көрөшкә биреп ҡуймағайы, тим. — Серле итеп мыйыҡ аҫтынан көлдө.


Ветлечебница һәм Войтенконың фатиры бер үк ихатала ине. Шаңғырҙап торған таҡта ҡапҡанан үтеп, айғырҙы лапаҫ аҫтына бәйләнек.


— Әйҙә, йылынырға! — тинем көр тауыш менән, врачыбыҙ фатирына ыңғайлап.


— Юҡ, үҙең генә ин инде һин, ҡорҙашҡай! — Садиҡ, минән тиҙерәк ысҡынырға иткәндәй, ҡабырғаһын биреп сигенә-сигенә һөйләнде. — Мин лутсы таныштарыма инеп сығам, яҡында ғына улар.


Көйһөҙләнеберәк яурын йыйырҙым да, “Аяҡтарыңда үсең булһа, танау төбөндәге өйгә инмәй китә бир, үҙ иркең”, тигән мәғәнәлә ҡул һелтәнем. Ҡырт боролоп, тәүҙә ветлечебницаға һуғылһам, ишегендә ат башындай йоҙаҡ күреп, ҡабат тура Войтенконың фатирына йүнәлдем.


Күҙем тышта ҡалғанлыҡтан, ҡараңғы коридорҙа һәрмәнеп бара-бара, саҡ таптым төпкө ишекте. Алғы бүлмәһендә кеше юҡ. “Ары үтергәме, үтмәҫкәме?” — Бер талай икеләндем. Быныһы аш өйө икән: мейес алдында сафтарҙағы һалдаттарҙай теҙелеп киткән эреле-ваҡлы көршәктәр, ухват-ғәләмәттәр. Ғәжәп йылы, өҫтәүенә, танауҙы ҡытыҡлап, ауыҙ һыуын ҡойолдортоп, һимеҙ борщ еҫе аңҡый. Шул минутта тәнем йылыға йәйерәне, күҙҙәремә йәбешкәк йоҡо йүгерҙе. Йылы май эсенә сумғандай тойҙом үҙемде.


Ымлап тора бит төпкө өйҙөң ҡалын шаршау ҡоролған дәү ишеге! Ишетһендәр өсөн тамаҡ ҡырғылап, саҡ ҡына әҙәп һаҡлағас, таяғымды туҡылдатмаҫҡа тырышып, буй иҙәндән ыңғайланым, шаршау ситен ҡайырып, үтергә генә иткәйнем, тертләп артҡа сирғырға тура килде, сөнки, шөр ебәреп, танауымдың абайламаҫтан яҫтыҡ кеүек ҡабарынҡы ҡатын-ҡыҙ күкрәгенә төртөлөүен тойҙом. Ҡара-ҡаршы, бер иле лә ҡалышмай, ҡомалаҡ тултырған дәү тоҡ һымаҡ йыуан мәрйә эйәрҙе, шаршау ҡырыйын йомарлап тотҡан бала башы дәүмәлле йоҙроҡтарын, самауыр йыуанлыҡ балтырҙарын абайлағас, үҙемде бик насар һиҙә башланым. Йыуан ҡатын шул арала яны менән ҡыҫылып ишектән сыҡты ла, сажин боттарын ике яҡҡа хәтәр тарбайтып, ҡөҙрәтле ҡалаҡ һөйәктәре менән ишек яңағын терәне. “Стенаны ауҙарып ебәрмәгәйе был алпамышабикә!” тип, хатта шикләнеп тә ҡуйҙым. Бөйөрөнә таянған мыҡты һындың ҡултыҡ аҫтынан төпкө бүлмәнең бер өлөшө шәйләнде. Унда өҫтәл ҡырыйында Войтенко ашап ултыра. Тәрилкәһенә мөкиббән эйелгән дә, турамай ғына бешерелгән яҫы кәбеҫтә ярпыһын ауыҙына тынҡысларға тырыша, үҙе иһә күҙлеге өҫтөнән һөҙгәк үгеҙҙәй аҡайып миңә ҡарай. Крылов мәҫәлендәге сыр ҡапҡан ҡарғаға оҡшаттым да көлөүҙән саҡ тыйылдым. Был күренеш бисәһенең имәнес йоҙроҡтары менән бер ҡатарҙан хәтеремдә ғүмергә уйылып ҡалды.


— Нимә кәрәк? — Ниһайәт өндәште бисә, ҡалын ирҙәр тауышы менән екереп.


— Мин Василий Архипычҡа. Ауырыу ат килтерҙем.


— Бар, тышта көтөп тор. Мин хәҙер сығам, — тигәйне Войтенко, өйҙөң эсен күңелле музыка шаңғыртты (радиоалғыстың ҡолағын борҙо, буғай). Ҡатыны һаман һерәйеп торған килеш, шамбыныҡылай бәләкәс күҙҙәрен беҙҙәй ослайтып, аяҡтарымды ҡапшай, иҙәндән күренмәҫ бысраҡтар эҙләй ине. Ҡабаланып, сығыу яғына тайҙым, тыштың зәһәр һалҡыны быларҙың йөрәк һыуығынан шөйлә йылыраҡ тойолдо...


Айғырҙың сатлама һыуыҡта ауырыу тояҡтарын алмаш-тилмәш баҫҡылап, бөкөрәйеп тороуы үҙ хәлемде хәтерләтеп, арҡаһынан һөйөргә мәжбүр итте. Войтенконың сығыуын көтөп тормай, малҡайҙы етәкләп йылы изоляторға индерҙем. Утлыҡсалағы йомшаҡ бесәнгә ултырып, көтә башланым. Айғыр иһә бошонмай: буш ауыҙлығын шалтыратып, ҡоро бесәнде яй ғына кертелдәтә, ҡолағым төбөндә уның ауыр һулышы ла бесән ҡыштырҙауы ғына ишетелә. Йылы ғына, тиһәң дә, ҡалтырата башланы утлыҡсаһы. Тубыҡтарымды ҡосаҡлап, ҡуҙғалмаҫтан бөкөрәйеп ултырам, шул рәүешле эсемдәге йылы һаҡланыр һымаҡ. Сәсрәгере ҡыш һыуығы йоҡа көпәйкә аҫтына үткәндән-үтә, тәнем буйлап таралғандан-тарала. Аҡыллы Садиҡ кеүек, кемгәлер инеп йылынып сығырға ла баҙнат итә алмайым: Войтенко килер ҙә, мин булмағас, бер яҡҡа китеп барыр, малды тапшыра алмай, оҙаҡ ҡаңғырып йөрөрбөҙ. Садиғы ла һыуға төшкән балталай батып ҡалды бит, исмаһам, алмашлап киҙеүләр инек...


Ваҡыт бик оҙаҡ үтә, хатта ҡайсаҡ ул бөтөнләй туҡталып ҡалған кеүек. Ҡарбаҙға һалып, килер быуаттарғаса туңдырылып ҡуйылғандай тоям үҙемде. Йәнә яҙғы ҡояшты, хәтфә үләндәрҙе күрмәй, ошо ҡара һыуыҡта ҡатып ҡалһаң, ҡайһындай ҙа ҡыҙғаныс һәм ҡыйын булыр ине... Ә күп геройҙар бына ошондай зәһәр һыуыҡта яланғас һәм ялан аяҡ тороп һәләк булғандар. Дошмандар уларҙы ҡар өҫтөндә йөрөткән, һалҡын мәкеләргә сумырған, тоташ боҙ киҫәгенә әүерелгәнсе һыу һибеп туңдырған... Нисек түҙҙе икән улар, нисек һуңғы сиккәсә ныҡ торҙолар икән? Ә мин кейенгән көйөмә лә ошо һыуыҡты күтәрә алмай интегәм, рух ныҡлығы самалы, ахыры, миндә...


Ниһайәт, мыйыҡтарын хозур борғолап, Садиғым килеп етте; бойҙай йыйған йомрандыҡы һымаҡ бүлтәйгән уртлы яңаҡтарын уйнатып, йотоп өлгөрмәгән өлөшөн эшкәртте, буғай. Ҡараңғыла күҙҙәре менән һәрмәкләп мине тапҡас, шарҡылдап көлдө:


— Йә, урыҫ самауырын түңкәрҙеңме, әй?


Өндәшмәнем. Тик ул үҙенекен тылҡыны һаман:


— Минең эш хут: итле ашҡа эләктем. Борослап тороп һуҡтым, малай, табаныма барып етте эҫеһе. Ҡарҡ кикереп сығып киттем. Сәй ҙә эсергә була ине лә, ҡайнағанын көтөп торманым инде, һинең янға ашыҡтым. Бәлки, Войтенко ағайыңдың һиңә тип ҡайнатҡан самауырына өлгөрөрмөн, тигәйнем... — Көллө кәүҙәһен һелкетеп “ҡых-ҡых” көлдө...


Войтенко артынан ветлечебницаға инеп, йылы мейескә арҡа терәп ултырғас та әле дер-ҡалтырап йөҙәнем. Пероһын сиҡылдатып яҙа-яҙа өндәште нәсәлнигем:


— Үҙегеҙгә фатир табығыҙ. Ҡасанмы атығыҙ һауыҡҡансы, ошонда буласаҡһығыҙ.


— Мин дәме? — Аптырап һораным, сөнки Садиҡ ҡалырға тейеш ине.


— Һин дә. Беҙҙең санитар ялда, берәй аҙна шуның урынына эшләп тораһың.


Яңылығы ауыр йөк булып баҫты.


— Юҡ, бында ҡала алмайым. Беҙҙәге малдарҙың хәлен үҙегеҙ беләһегеҙ бит. Киңгәгән башмаҡтар бар, әгәр үҙем булмаһам, ҡойроҡ сәнсәсәктәр. Юҡ, миңә бөгөн үк ҡайтырға кәрәк!


Войтенко йоҡа ирендәрен сөрөштөрҙө, күҙлеге үтә йәмһеҙ йырсайып баҡты:


— Нимә, һин әллә үҙеңде ғилем яҡтыртҡысы итеп иҫәпләй башланыңмы? “Мин булмаһам”, имеш! Һинһеҙ ҙә булдырырҙар унда. Ашарға тигәндә — ҙур ҡалаҡ бирегеҙ, ә эшләргә кәрәккәндә елкәң соҡормо? Әллә үҙеңде бынауы малсынан артығыраҡ һанайһыңмы?


Күңелемә ҡурғашланып ултырҙы был һүҙҙәре. Әйтеүенә ҡарағанда, эштән ҡасырға тырышам булып сыға. Үҙемә генә сәпәһә — бер хәл, нисек тә кисерер инем, ауылдашым алдында бындай яланы күтәреү ауыр.


— Минең бында китеүҙе идара белмәй.


— Харап икән! Ер кендеге! Белмәһә, хәбәр итермен. Ә һин ҡойроҡ болғама, ҡушҡанымды эшлә! — Кенәгәһен шап иттереп япты. Өшөүемде лә онотоп, тышҡа сыҡҡанда, сикәләрем уттай ҡыҙыша ине. Ошоғаса бер кем дә мине ялҡаулыҡта ғәйепләмәне. Намыҫым шишмә һыуылай таҙа, күңелем тыныс ине. Войтенконың тупаҫлығы ҡаҡшатты күңелемде. “Әллә ысынлап та шулай насармынмы икән ни?.. Бәлки, йөҙөмә бәреп әйткәндәре булмағас, ошо насар сифаттарымды белмәй йөрөгәнмендер? Бәлки, түрәмдең оторо баһалауын хаҡлыҡ итеп ҡабул ҡылырға кәрәктер?” — Ағыулы энәләй ҡаҙалды йөрәгемә...


Садиҡ әшнәмдең баяғы таныштарына фатирға төшөп, шул көндө лә, иртәгәһенә лә ошоно ғына уйланым. Бәғерем таш йыртҡандай әрнеп һыҙлай, төҙәлтергә һис бер сара юҡ кеүек. Эш тә, уйын-көлкө лә уңалтманы ярамды. Йоҡлайым ғына тиһәм, мыжып тороусы Войтенко салына күҙемә. Бер ҡабырғамдан икенсеһенә әйләнәм, тышау буйы тормош тәжрибәмдән шөбһәләремде дөрөҫләрлек миҫалдар эҙләйем. Улар миңә хәтһеҙ күп булып тойола, артҡандан-арта бара. Донъялағы иң насар кеше итеп һиҙәм шул саҡ үҙемде, тормош бөтә гүзәллектәрен юғалта. “Йәшәргә хаҡым бармы һуң?!” тигән хәтәр һорау ҡалҡа алдымда. Моғайын, шундай уҡ фекер күп кешеләрҙе бейек күперҙән баштүбән ташланырға, сикәһенә терәлгән һалҡын револьверҙың саҡмаһын сағырға этәргәндер...


Шөбһә төйгөстәре аҫтында тамам иҙелеүҙән фәҡәт бер нәмә ҡотҡара: алдымда оло маҡсат (әҙәбиәт!), шуны бойомға ашырғыс йәшлек барлығын беләм. Ғүмерҙе бер киҙәнеүҙә һыҙып ырғытыуы еңел, ләкин яҡшы кеше булып йәшәп ҡара! Хеҙмәт кенә таҙартасаҡ күңел төбөнә ултырған юшҡындарҙы! Сит ауылдың төнө оҙон, өй эсе иҙерәп йоҡлай, ә мин таң атыуын көтәм атлығып. Ҡытыршы һәнәк-көрәк һабын юҡһынып ҡысыта устарым. Тиҙерәк ырғып тораһы, эшкә тотонаһы! Ташлы тауҙарҙы аҡтарырлыҡ һәләт бар, шуны үтәр теләк бар!


Садиҡ танауы буйынан әллә нисә төрлө көйҙәр сығарып хырылдай, иғтибар итмәйем уға. Войтенкоға ла инде асыу тотмайым, ҡара ялаһы — уҫал эттең абалап өрөүе генә. “Донъяла яман әҙәмдәрҙең булыуы, әленән-әле насарлыҡтар ҡылып, йөрәккә йәрәхәт һалыуы ла бик таман, шунаң арҡаһында үҙеңде идеаллаштырып тынысланыу бәләһенән арынаһың!” — Булды һуңғы һығымта.


Ике көндән һуң Ғосман ағай мине барыбер ауылға ҡайтарып алһа ла, фермалағы бөтмәҫ-төкәнмәҫ эштәремә тиҙ генә тотона алманым, юлда уҡ ҡаты йүткереп, ауырыҡһынып ҡайттым. Күкрәгемә һыуыҡ ныҡ үткән — ҡаты киҙеү (грипп) башланды. Ҡайтып инеүем менән үк түшәккә ауҙым, сәйҙән бушанған тимер банкаға ҡаҡырып-төкөрөп яттым. Өс кенә айлыҡ сағымда үпкәләрем шешеп, әжәлдән саҡ ҡалыуымды һөйләйҙәр ине — касафаты ныҡ тейҙе. Насарланған ике башмағым шул арала үлеп ҡалған, ә мин һаман һикенән төшмәй ятам...


Үпкәләрем ғыжылдаған килеш, тороп, фермаға киттем.


Мөдиребеҙ Янбулат, үтмәҫ балтаһын туҡылдатып, быҙау кәбәрткәләрен йүнәтә. Мине күргәс тә, ғәҙәтенсә, эш күплегенән, ватыҡ-емеректе төҙәтергә кеше бирмәүҙәренән, “егерме йыл мал араһында тубыҡтан тиреҫ кисеп йөрөп, туҡһан туғыҙ пар итек серетеп тә, эшләгәнеңдең ҡәҙерен белмәүҙәренән” зарланды. Сабырлығымды юйып, бүлдерҙем:


— Башмаҡтарҙы үлтергән өсөн ҡәҙерләһендәрме ни? Ниңә ҡараманығыҙ?


Ыҡ-мыҡ итте, булған-булмағанды һанай башланы. Оҙон телмәренән мал-тыуар бәләһендә иң ғәйепле кеше... үҙем икәнлеген аңланым.


— Шулай, егет, фирмы эше ҡултыҡ аҫтына китап ҡыҫтырып ҡына йөрөү түгел ул. Үгеҙ кеүек үкереп эшләү кәрәк бында. Һинең шикелле күрше ҡасабала икешәр тәүлек буйы отдых итеп ятһаң, ике башмаҡ түгел, ике йөҙөн дә күҙ асып йомғансы илтеп тығырһың! — тип осланы, ҡырын ҡарап.


Шул уҡ көндә идараға саҡырттылар. Йүткерегемдә көтөлмәгән ҡыҙыл ҡан таптары күреп, сәстәрем үрә торҙо: ошо йәшемдән үк шаҡшы сир — “Кох таяҡтары”мы әллә?.. (Яҙмыш-яҙмыш... йәшләй генә китәм инде был донъянан...) Ҡаҡырығым шундай күп, ҡапҡаслы тимер банканы бушатып ҡына өлгөр!.. Кәйефһеҙләнеп, бошонҡо хәлдә барҙым: ни өсөн саҡыртыуҙары билгеле инде... Ғосман ағайҙың йәберле һүҙҙәрен алдан уҡ самаланым, асыулы ҡиәфәтен күҙ алдыма килтерҙем.


Идараға “актив” ҡаршыһына, минән тыш, Янбулат менән башмаҡ ҡараусы ҡыҙ Маһира ла саҡыртылған икән. Өҫтәл башында Войтенко пероһын сиҡылдатып ултыра. Сәләмемде алманылар, Янбулат ҡына һиҙелер-һиҙелмәҫ баш һелкене. Стена буйындағы тимер һандыҡҡа ултырҙым да аунап ятҡан бер брошюраны аҡтарҙым.


— Йә, һайрап ебәр, ғалим егет, нисек итеп башмаҡтарҙы “теге донъя»ға олаҡтырҙың? — Аңлайышһыҙ, ят тауыш менән тап Войтенкоса өндәште Ғосман ағай. Ҡаушабыраҡ ҡалдым, сөнки рәйес тә асыҡтан-асыҡ ғәйепләр мине, тип һис кенә лә көтмәгәйнем.


— Янбулаттан һорағыҙ, ул быны яҡшы белә, — тинем.


— Кемдән һорарға икәнен өйрәтмә беҙгә. Үҙең тураһында һөйлә. Лечебницаға кем рөхсәте менән киттең? — Тауышын күтәрҙе рәйес.


— Дөрөҫ, мин һеҙҙән рөхсәт алманым. Көнөндә үк әйләнеп ҡайтырға иҫәп тотҡайным. Айғырҙың хәлен уйлап, мин уны үҙем оҙатып ҡуйырға булдым. Ҡурҡыныс хәлдә ине. Василий Архипыч мине ҡайтарманы, көсләп алып ҡалды. Ана, үҙенән һорағыҙ.


Ғосман ағайҙың күҙҙәрен томалаған пәрҙә асыла төшкәндәй ине. Бер һирпелеп Войтенкоға ҡараны, һүҙҙәремде дөрөҫләүен көттө. Войтенко ручкаһын өҫтәлгә һалды, урынында борғоланды, кеҫәһенән таҫтымал хәтлем ҙур яулыҡ сығарып, шар-шор танау һеңгерҙе.


— Эйе, мин ҡайтарманым уны, — тине.


— Ни өсөн, Василий Архипыч? Белгәнһегеҙҙер бит бындағы беҙҙең хәлдәрҙең насарлығын?


— Ул миңә башмаҡтар тураһында әйтмәне. Шунлыҡтан мин уны һеҙ үҙегеҙ, айғырҙы дауалашыу өсөн, махсус юлландырған, тип аңланым.


Һулышым ҡыҫылып ғыжылданым:


— Нисек оялмайһығыҙ?! Мин бит асыҡ итеп әйттем һеҙгә насарланған башмаҡтар тураһында. Һорамай ғына китеүемде лә белдерҙем, ҡайтырға тырыштым. Ә һеҙ идараға “үҙем хәбәр итермен” тинегеҙ, ебәрмәнегеҙ. Садиҡ дөрөҫләр!


— Ҡайҙа Садиҡ? — Ғосман ағай күҙе менән тентене.


— Әле генә тәмәке тартырға сығып киткәйне. Ана, үҙе инеп килә.


— Шылма малай, ниңә олаҡтың тап кәрәкле ваҡытта? Ветлечебницаға айғырҙы илткәнегеҙҙә Заһитты унда ҡалырға мәжбүр итеүсе булдымы?— Тәфтишселәй ныҡыны Ғосман ағай. Өмөтләнеп йөҙөмдө борҙом, ләкин Садиғым Войтенкоға ҡараны ла күҙҙәрен йәшерҙе.


— Ул, имеш, миңә ике насар башмаҡ тураһында әйттем, тип иҫбатлаған була! — тине, Садиҡҡа һөҙөп ҡарап, йоҡа ирендәрен мыҫҡыллы сөрөштөрөп, Войтенко һәм янаулы ҡарашын малсынан алмай көттө. Садиҡ, тиреҫкә ҡатҡан йыуан бармаҡтарын батырып, елкәһен ҡашыны, ни әйтергә лә белмәй икеләнде.


— Әллә, белмәйем, тине.


— Был ни һүҙ? Үҙең ишетеп ултырҙың даһа беҙҙең һөйләшкәнде! — Ырғып торҙом.


— Әлләсе. Урыҫсаны насар аңлайым шул мин...


— Бына, күрҙегеҙ бит! Ветсанитар түгел — йөҙ процентлы алдаҡсы! Нечего дурака валять! Малдарын дауаламай, эштән ҡасып йөрөүе көн кеүек асыҡ! Тегендә лә эшләп ҡыйратманы! — Войтенко ҡиммәтле ваҡытын әрәм итеүҙәренә нәфрәтләнеп ситкә боролдо.


— Дөрөҫ әйтә Василий Архипыч, ветсанитар түгел, ә этсанитар ул! — тип ҡысҡырҙы бригадир Фәйзулла. — Башмаҡтарҙың хаҡын уның елкәһенә һалырға! Колхоздыҡы үлмәй — колхозсыныҡы үлә! -- Атайыбыҙ Ысталин үҙе әйтә быны! — Үҙе күрәләтә ат үлтергән әҙәмдән быны ишетеүе имәнес ине.


— Бына, күрәһең, энем, баш-баштаҡлыҡ нимәгә килтерә. Әгәр ҙә һин китмәһәң, был хәл дә булмаҫ ине. Әлбиттә, төп ғәйеп бында Маһира менән Янбулатта: үҙ бурыстарына һалҡын ҡарағандар, башмаҡтарға үҙ ваҡытында һыу йылытып эсермәгәндәр. Һиндә лә ғәйеп юҡ түгел, һин уларҙы конторолировать итергә тейеш инең. Мөгөҙлө ике баш эре мал — уйын түгел ул, энем, партиябыҙ был биш йыллыҡта ит етештереүҙе өс тапҡырға арттырырға, тип саҡырыу ташлағанда! Беҙ был ҡойто мәсьәләне идара ағзаларының киңәйтелгән ултырышы ҡарамағына тапшырырға мәжбүрбеҙ.


Ҡалын томан артынан тыңланым Ғосман ағайҙың шелтәһен. Войтенконың әшәке хыянатсыларса алдауы, Садиҡтың белмәмешкә һалышыуы тетрәтте. Күңелемдә һалҡын бушлыҡ хасил булды, әйтерһең, кешеләргә ышаныуымдың бер өлөшөн балта менән сабып ташланылар. “Була икән бәндәләр...” тип рәнйенем.


Ҡайтып түшәгемә ауҙым, түшәмдәге ҡара нөктәләргә текләгән килеш, хәрәкәтһеҙ яттым. Ваҡыт-ваҡыт быуылып йүтәлләнем. Кәйефһеҙлегем әсәйемә лә күсте:


— Өҙлөкмәһәң ярар ине, улым. Бына, балан ҡағы ҡушып, ҡарағат түбере бешергәйнем, ата-баба әмәле. Илья Дмитрич та килеп, яҡшы дарыу ҡалдырып китте. Ошоларҙы эсһәң, һыпырып алғандай булыр.


Әйткәндәрен үтәп, йылы бөркәнеп яттым. Рәхәтләнеп тирләгәс, шөйлә еңеләйҙе хәлем, йүтәлләүҙән туҡтаным.


— Ниңә өндәшмәйһең, балам?


— Эс боша...


— Бер-ике көн ятырға кәрәк ине, иртә торҙоң. Тирә-яҡта киҙеү менән бик ҡаты ятыусылар бар, ти.


“Өф-өф” итеп мәшәҡәтләнеп йөрөүҙәре ялҡытты. Стена яҡҡа әйләнеп, арҡамды биреп яттым. Ул да булманы, әсәйем өҫтөмә лөрҫ иттереп ҡалын юрған бөркәне. Уныһын һелтәп ташлап, урынымдан торҙом да өҫтәл ҡырына килдем. “К черту! Төкөрәйем эштәренә! Астан илап ятыр балам юҡ әле. Әйҙә, үҙҙәре эшләһендәр!” — Үпкәле уй киҫте аңды. Ҡағыҙ киҫәге алдым да эштән сығарыуҙарын һорап ғариза яҙып ташланым. “Етер миңә уларҙан иҙелеп йәшәү. Күпме генә тырышһаң да, рәхмәт тимәҫтәр, сөнки, Янбулат ағай әйтмешләй, эшләгән кешенең ҡәҙерен белеүсе юҡ бында”, тип шашынды күңел. Елкәмдән ауыр тирмән ташын төшөргәндәй, инде колхоз ҡураларындағы һарыҡтар, башмаҡтар, аттар, һыйырҙар тураһында ҡайғырмай ғына тыныс йоҡлаясағымды, башым тартҡан яҡҡа йөрөйәсәгемде күҙ алдыма килтерҙем дә эштән китеү фекерем бик ваҡытлы килеүен уйлап ҡыуандым. “Әле аҡһаҡлыҡ таяғы ҡулдан төшмәҫ элек үк ревматизм эләктерҙем, ҡулһыҙ ҡала яҙҙым. Күреүсе юҡ, йылы һүҙ әйтеүсе юҡ. Көн дә йәнде ҡыйырһытҡыс ваҡ-төйәк ыҙғыштар, бәхәсләшеүҙәр... Шуның арҡаһында үҙең дә ваҡланаһың, аҡылың да ваҡлана. Бара-бара үҙең дә мәңге илаҡ Янбулатҡа әүерелерһең... Юҡ, минең өсөн түгел был эш, Фәғилә хаҡлы”, тип ярһыным. Өҫтәл аҫтындағы фанир ҡумтаны аҡтарып, ҡулъяҙмаларымды барланым. Ветсанитар булып эшләй башлағанымдан биреле ҡул тейҙергән юҡ уларға. Башланған әйберҙәр эшләп бөтөүҙе көтөп ята. Халыҡ әкиәтенән файҙаланып яҙған бер поэмамды дауам иттермәк булып, ҡәләм алдым ҡулыма. Сюжеты һәм композицияһы хәтерҙән юйылғайны. Яҙылған өлөшөн уҡып сығыу күңелемде һүрелтте: заманында үҙем тыңлаған әкиәткә ҡарағанда күпкә тоноғораҡ... Ә яҙғанда ниндәй шәп һымаҡ ине! Шундайын ҙур етешһеҙлектәрҙе нисек күрмәнем икән? Әйтерһең, икенсе берәүгә әүерелгәнмен хәҙер... Йөрәгемде: “Әллә ысынлап та талант юҡмы икән миндә? Ҡыйыулыҡ табып, көсһөҙлөгөмдө танырға ла яҙыусы булыу хыялы менән мәңгелеккә бәхилләшергә!” тигән хафа өйкәне (их, револьверым булһасы!..). Шунда уҡ тертләп, шомло уйҙы ҡыуып ебәрҙем. Яҙыусы булмай ҡалыу миңә һис кенә лә мөмкин түгел, йәшәүемдең мәғәнәһелер был, бәлки. Ҡулъяҙмаларымды туҙанлы ҡумтаһына кире ырғыттым (һуңғараҡ улар бөтәһе мейес тоҡандырыуға киттеләр). Ә шулай ҙа шөмтөрәйеп төшөргә иртә әле!


Яңы әҫәр яҙыу теләге менән ҡанатланып, өс-дүрт көнөмдө уйланып үткәрҙем өйҙә. Әллә ныҡ дәртләнгәнгәме, ауырыуым, ысынлап та, һыпырып алғандай юғалды. Атлығып урамға сыҡтым. Күкрәгемде болартҡан хис хәтһеҙ ҙур, уны кемгәлер һөйләге, уртаҡлашҡы килә. Аяҡтарым Фәғиләләргә тартты. Бүтән саҡта тота килеп барырға һис етмәҫ ине ҡыйыулыҡ. Хатта тәңгәлдәренән уҙғанда ла улар яғына ҡарамаҫҡа тырышам; ҡараһам, кемдер күрер ҙә хәйләле күҙ ҡыҫып бармаҡ янар төҫлө. Был юлы дыуамаллыҡ менән һуғарылдым, хатта Фәғиләне урам уртаһында ҡосаҡлап үбергә лә һәләтле инем...


Алғы бүлмәлә әсәһе ҡаршыланы. Һике йөҙлөгөндә йәйелеп йөн иләй, бураҙналар һырлаған уйсан маңлайына, яулығы аҫтынан һибелеп, ҡыуарған бүтәгә төҫлө аҡһылт сәс усламы һәленгән, ныҡ ҡыҫылған йоҡа ирендәренең ике яҡ мөйөшөндә күргән нужаларының хәбәрсеһе — нескә йыйырсыҡтар көлтәһе. Сәхипъямал апайҙы элек тә урамда, йәки магазинда осрата инем, тик был осраҡлы ғына булғанлыҡтан, йөҙөнә ныҡлап иғтибар итмәгәнмен. Хәҙер ул миндә тәрән тәьҫир ҡалдырҙы. “Ошондай етди әсәнән дә Фәғилә һымаҡ шаталаҡ тыуыр икән”, тип ғәжәпһенеп тә ҡуйҙым. Итәғәтле иҫәнләшеп, ҡаушабыраҡ, ҡыҙы тураһында белештем.


— Теге бүлмәлә. — Сәхипъямал апай миңә бер ҡалҡынып ҡараны ла эшен дауамланы.


Фәғилә, ҡәҙимге өйҙәгесә, сәсе-башы туҙғыған, ябайлашҡан хәлдә, өҫтәл эргәһендә мауығып шөғөлләнә. Ҡулында кескәй отвертка. Ишек тауышын ишеткәс, салт әйләнеп ҡараны. Матур маңлайы, танау һырты күберсеп еңелсә тирләгән, күҙҙәре талығыулы.


— Уй! — Тертләберәк, ҡысҡырып көлдө мине күргәс; отвертканы ырғытып-ташлап, ашыҡ-бошоҡ түш һәҙәптәрен элде. Күҙ асып йомғансы ғына арала мәрмәрҙәй аҡ күкрәге балҡыны.


— Әйҙүк, өмәгә саҡырам! — Буш ултырғысты миңә табан аяғы менән этәрҙе. Тик үҙемә генә аңлайышлы яҡынлыҡ менән йылмайҙы.


— Нимә ҡыйратаһың? — тинем.


— Бына, радиоалғысты йыйнап маташам. — Сәғәтенә ҡараны. — Өфө һөйләгәнсе өлгөртөргә ине...


— Ҡотло булһын. Ҡасан алдығыҙ?


— Бөгөн генә алып ҡайтты атайым. Йомош менән идараға киткәйне, түҙмәнем -- үҙем ҡорорға тотондом.


— Хәҙер шаңғыртабыҙ уны. — Батарейҙарын тоташтырып, түшәмгәсә антенна сымы һуҙып, “Родина”ны һөйләр хәлгә еткерҙек. “Йөрәгенә” тереклек уты йүгереүен белдереп, ҡыҙыл сигнал лампочкаһы тоҡанды, еңелсә ҡыштырҙаны. Ләззәтләнеп, эфир тулҡындарын һәрмәнем.


“...Шулай итеп, империалистар тағы бөтә донъяны ҡанға батырырға маташа, ләкин уларҙың был бысраҡ ниәттәре барып сыҡмаҫ, сөнки хәҙер донъяның тыныслыҡ көстәре бүтән бер ваҡыттағынан да көслөрәк...” — тип, ҡапыл өйҙө шаңғыртып ҡысҡырҙы Мәскәү. Сәхипъямал апай йүгереп инеп, беҙҙең кеүек үк тулҡынланған хәлдә, йәнәшә баҫты. Бер өн дә сығармай, дикторҙың халыҡ-ара хәлдәр тураһындағы әңгәмәһен тыңланыҡ. Фәғилә, өҫтәл ҡырыйына таянып, мөкиббән китеп һөйләгескә эйелгән, ҡолағым төбөндә генә уның тигеҙ һулышын тоям, сикәмде йомшаҡ сәстәре ныҡ ҡытыҡлай... Хатта һулышымды ла ала алмай, хәрәкәтһеҙ ултырҙым; сикһеҙ алйып, болоҡһоп, күҙ ҡырыйым менән генә Сәхипъямал апай яғын күҙәтәм: һиҙеп ҡуймаһын ине! Фәғилә лә үҙенең хәтәр торошон самаланы, буғай: йәһәт ситкә тайпылды.


— Заһит, Өфөнө тот, ваҡыт етте! — тине ул, ашыҡтырып, һәм: — Таш кеүек ҡатып ҡалғанбыҙ, әйтерһең дә, донъя яратылыуын иғлан ҡылалар! — тип шарҡылдап көлдө. Был иһә күңел киренкелеген йомшартып, тәбиғи хәлемә ҡайтарҙы; бер-беребеҙгә рухани яҡынайып, уңайлабыраҡ ултырыштыҡ.


— Тотһағыҙ, тотоғоҙ инде Өфөгөҙҙө. Тыңлаһам, аҙыраҡ ҡына тыңлайым да сығып китәм, атайың ҡайтыуға самауыр ҡуяһым бар, — тине Сәхипъямал апай.


Өфөнән ял концерты тапшыралар икән. Уралҡайҙың икһеҙ-сикһеҙ иңдәреләй иркен һуҙымлы ҡурай ауазы өйгә шаңғырып тулғас, Ырымбурҙағы Каруанһарайыбыҙ үҙебеҙҙең ауылға күсеп ҡайтҡандай, йәнебеҙгә әллә нисек рәхәт, еңел булып китте.


— Һа-а-ай, һаҙанып киткер был ҡурайҙы! Башҡортостан йөрәге үлмәгән икән! — тип кинәнде Сәхипъямал апай. Беҙ ҙә ярһыу йөрәктәребеҙҙең тибеше, тойғоларыбыҙ диңгеҙе менән һүҙһеҙ ҡушылдыҡ уға. Ҡурай моңо миңә үткән быуаттарҙың алыҫ төпкөлөнән һыҙылып сығыусы оран булып ишетелде, күҙ алдыма йәшел яландар һәм ап-аҡ кейеҙ тирмәләр, ярһыу аттар кешнәүе һәм булат ҡылыстар сыңлауы, кемдәрҙеңдер һуғышсан ораны һәм кемдәрҙеңдер аһылдап, илап ултырыуы, хәтфә үләндәр өҫтөнә алһыу ҡан ағыҙып батырҙарҙың дошман менән үлемесле алышыуҙары һынланды. Легендаларҙа телдән-телгә, быуындан-быуынға күсеп килгән халҡым тарихы ҡабат терелеп, йәшен уҡтары кеүек, есемемде телгеләп үтте. Туған моңдар тәьҫиренә бирелгән һәр саҡтағыса, йөрәккәйем парса-парса телгеләнде, керпектәрем дымландылар, берсә, йөрәкһеп йырлағым, берсә, үкһеп-үкһеп илағым килде. Башым түбән эйелде, күҙҙәрем томаланды. Шул мөһабәт моңдо тыуҙырған халыҡ — минең халҡым икәнлеген уйлап ғорурландым, ул халыҡтың данын арттырыу өсөн, арыу-талыуҙы, үлемде лә белмәй эшләгем, әкиәттәге Данко кеүек, ялҡынлы йөрәгемде йолҡоп алып, ил өҫтөнә балҡытып күтәргем килде...


Күңелемдә ошондай шиғыр тыуҙы:

Моң сиртмәгеҙ, мине тилертмәгеҙ,

Еҙ бөркәнгән шөңгөр турғайҙар!

Бала саҡтан өҙә үҙәгемде

Бабаларҙан ҡалған туғайҙар.

Ҡырҡһам талын — ағыр төҫлө ҡаны,

Өҙһәм еләк — әсе күҙ йәше.

Сайпылһа һыу — сыңлай кеүек ҡылыс, —

Ғазраилдың уҫал тиңдәше.

Һары турғай, наҙлы еҙ турғайҙар,

Ниңә-ниңә туғай бик уйлы?

Мүк ҡаплаған өнһөҙ таштарының

Тарихтарын әллә уҡыймы?

...Айҡап ҡылыс, ярһыу арғымаҡта

Сабырға, тип сурлай турғайҙар.

Бабаларҙың эшен эш итеүҙе

Ята көтөп сабыр туғайҙар...

Еҙ моңдарҙың талғын ағылыуы

Күңелемә һеңде бик иртә.

“Китәһегеҙ — һеҙҙән ни ҡалыр?” — тип,

Туғайҙарҙа турғай моң сиртә.


Ҡурайҙан һуң йыр китте. Әсмә Шайморатова “Ашҡаҙар” менән “Таштуғай”ҙы, Мәғәфүр Хисмәтуллин “Азамат”ты сыңратып башҡарҙылар. Хисмәтуллин йырлаған саҡта өйгә, күршеһе “Ерән” Ғимаҙиҙы эйәртеп, Фәғиләнең атаһы Йосоп ағай ҡайтып керҙе. Икеһе лә еңелсә “төшөрөп” алған, кәйефтәре күтәренке.


— Һай, һай, һай! Теттереп ултыра икән былар! — тине атай кеше, иҙән уртаһында туҡталып ҡалған килеш, ҡосағын йәйеп.


— Әтей, шаулама, Өфө йырлай! — тип киҫәтте Фәғилә. “Ерән” Ғимаҙи, кәпәс ҡолаҡтарын ҡалҡыта биреп, тыңлап торғас:


— Ух, һуйҙыра бит ирең! — тип өндәне лә өҫтәл эргәһенәрәк, радиоалғысҡа яҡыныраҡ, урынлашырға ашыҡты.


Йосоп ағай урынында сыҙамай ыуалана, күңеленең “Азамат” менән генә ҡәнәғәтләнеп етмәүе тиртеп тора. Ишекле-түрле йөрөндө, “кхымм! кхымм!” тип ҡат-ҡат тамаҡ ҡырҙы. Хитланыуҙарын күҙәтеп ултырған Фәғилә түҙмәне, йөҙөн һытып өндәште:


— Әсәй, бирһәңсе шуның киҫмәген! Тамағы ҡыжҡылдай бит.


— Кхымм, кхымм... Бына Ғимаҙи энекәш тә, приемникты йыуырға кәрәк, ти бит әле...


— Эйе, радиоғыҙ бысраҡ, йыумай булмаҫ ул... — тип дөрөҫләне “Ерән” Ғимаҙи.


— Ҡыжҡылдар ҙа торор инде! Гурлаңды сылатмағанға күп булып бара бит. Үҙәгең өҙөләлер ни... — Сәхипъямал апайҙың тауышында асыу юҡ, ул шелтәләп, һыйпап ҡына әйтә ине. Йосоп ағай дәртләнеп өҫтәл эргәһенә йәпләнде, ҡыҙы килтергән стакандарҙы сыңылдата башланы. Мин тороп, сығып китергә иткәйнем дә, өй хужаһы еңемә сат йәбеште:


— Улай ярамай, егет, табын ташлап китеү гонаһ була ул!


— Бигерәген бынауындай табынды! — тип йөпләп стаканға сиртте “Ерән” Ғимаҙи, мәғәнәле итеп миңә күҙ ҡыҫты. Икеләнеп торғанымда, Фәғилә лә ҡушылды — яурынымдан йомшаҡ ҡына этәреп кире сүктерҙе. Бөтәһе лә хуплау өнө сығарҙы.


— Маладис, энем, ферма эштәрен киҫкен алға ебәрҙең! — Яурынымдан ҡаҡты Йосоп ағай.


— Шәп егет, тик теле генә тик тормай, — тине “Ерән” Ғимаҙи. — Түрәләргә оҡшап етмәй быныһы.


— Зарар юҡ. Сталин иптәш әйтмешләй, түрәләр килә лә китә, ә халыҡ ҡала!


Фәғилә, әсәһенең ымы буйынса, мейес башынан балауыҙҙай һап-һары, ике күнәк һыу һыйҙырышлы мискәне төшөргәйне, Йосоп ағай шуның тирәһендә мәшәҡәтләнергә кереште. Йоҙроғо менән һәләт һуғып ағас бөкөһөн ырғытты. Мискә ауыҙынан, шампанский һымаҡ шаулап, ҡайнап, тирә-яғына аҡ күбектәр төкөрөнөп, умарта балынан яһалған гәрәбәләй һары әсе бал сәйгүнгә урғылды, беренсе тамсылары иҙәнгә лә һирпелде. Фәғилә, ашығып, ҡоторонҡо илһам һутының боғаҙы аҫтына яҫы ағас ялғаш ҡуйҙы.


— Һай, ғүмере оҙон булғыры, һай, мәңге тулып-ташып аҡҡыры! — Устарын ыуаланы “Ерән” Ғимаҙи, күҙҙәрен мискә ауыҙынан алмайынса, ирендәрен ялап.


Асы бал гәрәбәләй үтә күренмәле һары ла хуш еҫле ине. Уртлам ғына йоттом да кире ҡуйҙым: Фәғиләнең ата-әсәһе алдында ебеп төшөү — ирлек түгел.


— Ниңә, бал әллә насармы? Ситә балдан ғына ҡойҙом мин уны, шифаһы тейер үҙеңә. Ҡомалаҡ-фәлән ҡатнаштырманым. — Йосоп ағай өлөшөмдө кире ҡайтарҙы.


— Тот, Заһит, тот, оялма! Ауырып йөрөйһөң бит, — тип хупланы Сәхипъямал апай ҙа. Хужабикә теләген үтәп ҡуйҙым.


Бер-икене һемергәс, “Ерән” Ғимаҙи ҡулдарын ике яҡҡа ҡанат кеүек йәйеп ебәреп һелкенә башланы, бына-бына осоп китерҙәй ине.


— Садись, Кәрим ағай, маладис! — тип салғыйынан тартты уны Йосоп ағай, рәйесебеҙҙең илгә билдәле мәҡәл һүҙен ҡабатлап. “Ерән” ағайыбыҙ иһә, итәғәтле генә тыңлап, урынына ултырҙы, шул ыңғайҙан алдындағы мөлдөрәмә стаканды түңкәреп тә өлгөрҙө. Йәнә икәүҙе ҡойҙортоп алды ла, телеграф бағанаһылай төҙ баҫып, ғәжәп яғымлы көй менән (бәлки, миңә генә ул шулай тойолғандыр):

Туғанҡайым, мыйығыңа

Һандуғас оялаһын.

Йән дуҫҡайың йырлап биргәс,

Ялап ҡуй быялаһын, — 

тип йырлап, хужа менән хужабикәгә бирҙе. Икенсе пар соҡортайҙарҙы ла күтәреп:

Ыстаканың буталлы,

Буталынан тот әле.

Йән ағайың йырлап биргәс,

Ҡылҡылдатып йот әле.

Эй икегеҙ, икегеҙ,

Икегеҙ ҙә бер тигеҙ.

Икегеҙ тиң килгәнһегеҙ

Тигеҙ ғүмер итегеҙ, —

тигән теләк-фатихаһында Фәғилә менән миңә һондо. Йәшереп кенә бер-беребеҙгә ҡараштыҡ, оялыштыҡ. Фәғилә, тартынып, ата-әсәһенә күҙ атты.


— Ярар инде, үтәгеҙ шуның теләген, хәлегеҙҙән килгәнсә. Йырлап биргәс, ҡулын кире ҡайтармағыҙ, — тине Сәхипъямал апай.


“Әгәр төбөнәсә күтәрһә — ярата, бөтөрмәһә — юҡ” тип юраным; күҙ йомоп, түңкәреп ҡуйҙым үҙем. Шатланып, Фәғиләнең дә шулай итеүен күрҙем.


— Ғимаҙитдин, энекәш, хәтереңдәме икәүләп Апуш байҙың һарыҡтарын көткән замандар? Ул саҡта һин: “Эсәйек, дуҫтар, балдарҙы”, — тип йырламай инең, сөнки аяҡтарыбыҙҙа тишек ҡата, өҫтөбөҙҙә йыртыҡ сәкмән, эскәнебеҙ әсе айран да ҡара һыу ине. Бал ҡайғыһы юҡ ине беҙҙә, Ғимаҙитдин...

Һары балдарҙы беҙ эсмәнек,

Ҡама тундарҙы беҙ кеймәнек,

Аҫыл йәрҙәрҙе беҙ һөймәнек... —

тип зарығып-зарығып йырлай инек ул саҡтарҙа. Бына шулай, Ғимаҙитдин энекәш! — Йосоп ағай күршеһен ҡосаҡлап уҡ алды, икеһенең дә күҙҙәрендә йәш бөртөктәре емелдәне.


— Ана, ана, башланды. Үкереп илап ебәр тағы! — тип шелтәләне Сәхипъямал апай.


— Юҡ, әсәһе, иламайым. Апуш байҙар заманында етерлек иланыҡ инде. Етер! Донъя беҙҙеке хәҙер, йырларға ла, бейергә лә мөмкин беҙгә. Ғимаҙитдин энекәш, колхоздағы иң бай кеше кем хәҙер? Йосоп ағайың! Быйыл ике йөҙ бот бойҙай алдым тәбилгә! Аҙбарымды асһам — мал-тыуарым тулып тора, кәртә аҫтыма төшһәм — умарталарым гөжләй. Бына Заһит менән Фәғилә бәпестәрем белмәй элекке заманды, Апуш байға бил бөккәнде. Шуға күрә ҡыҙыҡ уларға — ауыҙҙарын йырып көлөп ултыралар, “маҡтансыҡ та инде был ҡарт” тип уйлайҙарҙыр. Юҡ, маҡтаныу түгел был, балалар. Был — бөгөнгө үҙ тормошоңдан ҡәнәғәтләнеү! Әсәһе, ҡунаҡ саҡыр өй тултырып! Мин бөгөн байрам итәм! — тип осланы оҙон монологын күңеле йомшарған өй хужаһы. “Ерән” Ғимаҙи ҡустыһы иһә әйткән берен баш һелкеп хуплап ултырҙы.


— Ҡыҙым, “Суҡ муйыл”ды һал әле! — Йосоп ағай, патефондың муйынын борғанды ла көтмәй, бармаҡтарын шартлатып, яурын баштарын һикертеп бейергә төштө.


— Асса! Асса! Асса! — тип устарын шапылдаты “Ерән” Ғимаҙи.

Ҡараташ аҫты суҡ муйыл,

Күтәргеһеҙ күп быйыл.

Ҡоҙасаны алам, тиеп,

Атһыҙ ҡалдым мин быйыл, —

Ғата Сөләймәнов ауазынан шуҡ һыҙҙырҙы патефон. Йосоп ағайҙың аяҡтары иҙән буйынса ҡалас кеүек ишелеп кенә йөрөнө, кәүҙәһенең тослоғонан таҡталар уфылданы.


— Ҡи-и-иу! Асса! Асса! Асса! Кемдең атаһы икән?! — тип өҙәләнде “Ерән” Ғимаҙи, урынында орсоҡтай борғоланып, аяҡтарын тыпырҙатып. Йосоп ағай, егеттәрсә сүгәләп-сүгәләп, миңә килтереп баҫты.


— Һи иҫәр, уның аяғы ауырта бит! — Хәләл ефетен һыуындырҙы хужабикә.


— Ничего подобного! Һеҙ уны күрмәгән икәнһегеҙ әле. Һеҙ уны иртә менән фермаға эшкә барғанында ҡарап тороғоҙ: таяҡһыҙ-ниһеҙ ҡалай ишшу йүгерә! Шулай бит, энем? — Йосоп ағай, яурынымдан ҡағып, ҡолағыма ҡысҡырҙы.


— Просим, просим! Ҡи-и-иу! — Ҡулдарын шапылдатты “Ерән” Ғимаҙи. Күбәләктәй елпелдәп Фәғилә төштө. Матур күлдәген, бейек күтәрмәле түфлиҙәрен кейеп өлгөргән, әлбиттә.


— Әтей, үҙем бейейем Заһит өсөн! Итәктәрен күбәләк ҡанаттарылай елпелдәтеп өйөрөлөп тә китте.


— Күрәһегеҙме минең ҡыҙымды! — тип ғорурланды атаһы. Мин иһә еңел һуланым, нурға тулышты йәнем: бер яҡтан, аяғымдың һауығыуы тураһында әйтелгән һүҙ (тимәк, кешеләргә лә һиҙелерлек ысын хәл!), икенсе яҡтан, Фәғиләнең көтөлмәгән ҡыйыулығы елкендерҙе. “Юҡ, донъяла яҡшы кешеләр күберәк!” — Идаралағы йәнемде йәнсегән рәнйеүемде күмелдерҙем шулай. Уңайын тура килтереп, Фәғилә менән аулаҡ бүлмәгә керҙек.


— Әйҙә, урамға! — тип шыбырҙаным, бөткөһөҙ дәрт менән уның шыма беләгенән услап. Эштән китеү ҡарарымды аулаҡлап әйтергә теләнем.


— Хәҙер. Быймаларымды ғына эләктерәм дә!

Урам дымғылт саф һауаһы менән ҡаршыланы беҙҙе — яҙға тарта. Ҡибланан иҫкән ел йылы; ҡар, балсыҡ кеүек лайлаланып, быймаларға йәбешә, өлгөр ауыл малайҙары урам уртаһына ҡарҙан “таш ҡала” өйөп тә ҡуйған; сыр-сыу ҡубып, йомарлаҡ ҡар менән туплашалар. Ситән ҡаҙыҡтарындағы турғайҙар, сырҡылдашып, ҡояшҡа тән ҡыҙҙыра — һәр йән эйәһе алсаҡ яҙҙың яҡынлашыуын тоя. 


— Уй, уй, башым әйләнә! — Яҫы маңлайын яурыныма терәне. Ҡайнар ҡосағыма алырға иткәс:


— Заһит, ҡыланма, кеше күрә бит, — тине, аҡрын ғына көлөп, ә үҙе нығыраҡ һырышты. Үҙ-үҙемде белештермәй, уттай янған битенә битемде терәнем.


— Заһит...


— Күрһендәр, күрә бирһендәр! Мин уларҙан ҡурҡмайым. Беҙ ниндәй насарлыҡ эшләгән? Бер-беребеҙҙе һөйөүҙән оялырғамы?


— Ғәйбәт тараталар бит. Унһыҙ ҙа гел һөйләгәндәре мин генә.


— Кем наҙан — шул ғына сөңкөлдәй ул. Ана, урыҫтарҙа асыҡтан-асыҡ йөрөйҙәр. “Невеста”. “Жених”. Берәү ҙә ғәйепкә алмай.


— Урыҫтар бит ул.


— Беҙ кемдән кәм? Иҫке ғөрөф-ғәҙәттәрҙе күптән инде емереп ташларға ваҡыт.


Фәғилә туҡтаны, күҙҙәремә ҡараны:


— Ҡалаға китәйек, Заһит. Мин — институтҡа, һин заводҡа эшкә керерһең. Киске мәктәптәр бар унда. Эшләп йөрөп уҡырһың, урта белем алырһың.


— Әсәйем яңғыҙ ҡала бит?


— Эшләй башлағас, үҙ яныңа алырһың.


Дөрөҫ әйтә Фәғилә. Ләкин атай нигеҙендә яңғыҙ алтын ҡаҙыҡмын бит әле мин. Атай нигеҙе ҡорор...


— Йә, ниңә өнөң тығылды? — Ҡулымдан тартты Фәғилә.


— Ярай, уйлап ҡарарға кәрәк.


— Әгәр ауылда ҡалһаң, көндән-көн хәмер һаҙлығына батырһың...


Хәүефләндем:


— Әйтмәһәң дә, йыш эскеләй башланым шул — үҙемде лә борсой был... Әгәр аяғым менән бынау хәл булмаһа, бөтөнләй ҙә ҡапмаған булыр инем... Тәмәке тартырға өйрәнмәнем бит әле. Үҙенә сәбәп табылып ҡына тора шул. Урыҫтар әйтмешләй, ҡайғынан да эсәһең, шатлыҡтан да эсәһең, ҡуйһаңсы инде был донъяны!


— Эсһәң дә, белеп эс. Ҡара уны, алкаголикка әйләнмә! — Бармаҡ янаны һылыу.


Һөйләшеп бара торғас, абайламаҫтан, ферма тәңгәленә тиңәлдек -- һауынсы ҡыҙҙар бесән таратып йөрөй.


— Бәй, Заһитыбыҙ ауырып ята, тиһәк... байрамың ҡотло булһын!


— Беҙҙең эргәгә лә килеп кит, зарыҡтырма! — Көлөшөп ҡул болғанылар. Фәғилә, кәйефһеҙләнеп, танауын сыйырҙы:


— Нисек һин шул некультурныйҙарҙы түҙәһең? Анау көндә һине эҙләп һуғылғайным: “Тәпәйҙәреңде бысратаһың бит!”, “Юлыңа эскәтер түшәйек!” — тип һауылдаштылар.


— Юҡҡа улай тиһең, Фәғилә. Бик һәйбәт ҡыҙҙар улар, тик һин белмәйһең генә. Әгәр үҙең дә бергә эшләһәң, башҡасараҡ уйлар инең...


— Һаман шул ферма! Ҡасан айырырмын икән үҙеңде шул батҡаҡтан?


— Белмәйем... Айыра алрһыңмы икән?..


— Заһит, ташла шул чудаклыҡтарыңды! — Фәғилә ҡулын киҫкен йолоп алды. — Киләсәгеңде ҡайғыртып әйтеүем, ә һин... Күпме өгөтләргә инде? Кеше булам, тиһәң, тиреҫ араһында соҡсонма. Әлеге мин әйткәнсә, белемеңде арттыр.


— Мин унһыҙ ҙа, бер-ике йыл эшләгәс, ветфельдшерҙар техникумына барырға йыйынам.


— Һаман шул “вет”!.. Ҡабатлап әйтәм, һиңә ауылдан китергә кәрәк, Заһит. Ветфельдшерлыҡ һине ауылға бәйләйәсәк. Һәләк буласаҡһың. Уйлап ҡара: бында һинең ижади үҫешең өсөн ни бар? Айына бер килә торған кинопередвижкамы?


— Ә кешеләр? Ҡолас ташлап йөҙөр тормош мәктәбе?


— Ташла шул яңғырауыҡ фразаларыңды, Заһит! Китапта ғына матур ул, ә тормошта юғары культураға эйә булған һәр кеше ҡалаға ынтыла. Ни өсөн һуң күренекле әҙиптәрең, артистарың бөтәһе үҙәк ҡалаларға тупланған? Әллә уларҙың барыһы ла шунда тыуып үҫкән тип беләһеңме?


— Юҡ. Ләкин уларҙың һәр береһе, һин әйтмешләй үҙәк ҡалаларға тупланыуҙан элек, ауыр тормош һабаҡтары үткәндәр, таланттарын шулай сарлағандар, көсөргәнешле хеҙмәттәре менән баш ҡалаларҙа эшләү хоҡуғын алғандар.


— Тик уларҙың һәр береһе һинән аҡыллыраҡ булған — колхоз фермаһына йәбешеп ятмағандар, баш ҡаланы артығыраҡ күргәндәр...


Бәхәсебеҙ, ҡыҙа барып, арабыҙға упҡын үткәрә ине. Һөҙөмтәләрен икебеҙ ҙә һиҙендек, телебеҙҙе тешләнек.


Инде теге ғаризамды күрһәтһәм, Фәғилә ысын йөрәктән миңә фатихаһын бирәсәк... Өндәшмәнем, сөнки уның ауыҙынан ферма хаҡында шундайын да яғымһыҙ һүҙҙәр ишетеү йәнемә тейҙе. Хәҙер үк йомолоп фермаға йүгерәһе, шат һауынсы ҡыҙҙар менән хәүефһеҙ уйнап-көлөп, малдар араһында йөрөйһө ине... Ғаризаны йыртып ташларға ҡарар ҡылдым — хәҙерҙән үк ферма менән өҙөшөү хәлемдән килмәй, унда минең байтаҡ көс һәм тойғоларым түгелгән, йәнемде шунда бәйләп тотҡан төйөндәр ҡапыл ғына өҙөлөрлөк түгел шул...


Баяғы үҙемә янаған идара ултырышына тәүәккәлләнеп килдем: бирешмәҫкә, Войтенконың ике йөҙлөлөгөн фашларға! Әгәр ошоға тиклем кешеләр уның йәбер-золомон күтәреп тә, йәмәғәт хөкөмөнә тарттырырға шөрләп йөрөгәндәр икән, быны мин эшләрмен, таҙа намыҫым менән ҡурҡаҡ ҡуяндай боҫоп ятмам!


Киске сәғәт алтыла асылды ултырыш. Ҙур залға, идара ағзаларынан тыш, әүҙемйәндәр һәм, былай ғына, тәмәке төрөп, колхоз яҙмышын хәл ҡылыусы әһелдәрҙең һөйләгәндәрен бер-ярты сәғәт тыңлап сығырға, тип килгән колхозсылар инеп тулдылар. Эскәмйә һәм һандыҡтарға йәпләнеп, йәки стена буйҙарында иҙәндә аяҡ бөкләшеп, кәпәстәренең ҡолаҡтарын торғоҙошоп ултырыштылар. “Т” хәрефе рәүешле ҡоролған ҡыҙыл япмалы оҙон өҫтәл башында рәйесебеҙ Ғосман ағай, уның һул яғында протокол алып барыусы иҫәп-хисап аллаһы Кәрим ағай, уң яғында урындағы партия ойошмаһы башлығы -- уҡытыусы-парторгыбыҙ Сабир иптәш, ә “Т”-ның буй өлөшөн ике яҡлап идара ағзалары биләгән. Мейес ҡабырғаһына терәп ҡуйылған тупаҫ ағас креслола үҙебеҙҙең ферма малсыларын абайланым. Түрә-ҡара араһында Янбулат менән Войтенко ла бар. Янбулат йыуан мыйыҡтарын бора-бора ниҙер һөйләй, Войтенко шуны блокнотына теркәй.


Тәүге мәсьәлә буйынса яҙғы сәсеүгә әҙерлек тикшерелде. Күшеккән тауыҡтай шөмтөрәйеп төшкән бригадирҙарҙың һабанға сығаһы мал-тыуар һәм ҡорамалдар торошо тураһындағы хисаптары тыңланды. Уларға, һәр яҡлап, бик үк күңелленән булмаған һорауҙар яуҙырҙылар, тәнҡитләнеләр. Меҫкен ирҙәрҙең маңлайҙарынан бөрсөк-бөрсөк тирҙәр атылып сыҡты. Быларҙың бөтәһен, артыҡ иғтибар итмәй, тамашасы сифатындараҡ тыңланым. Эске көсөргәнеш менән йомғаҡтай йомарланып, йыйылыштың үҙемде тамашасынан ҡатнашсыға әүерелдерәсәк дәһшәтле мәлен көттөм.


— Көн тәртибенең беренсе өлөшө һоҫолдо. Нәүбәттәге мәсьәләгә күсәбеҙ: “Малсылыҡтың торошо”. Был мәсьәлә буйынса һүҙ МТФ мөдире иптәш Йомабаев Янбулатҡа бирелә, — тип иғлан ҡылды Ғосман ағай. “Бына, башлана!..”


Баллон калушлы ауыр быймалары менән лап-лоп баҫып, Янбулатыбыҙ өҫтәл башына уҙҙы. Ҡатҡан тунының төймәләрен ысҡындырып, түш кеҫәһендә бик оҙаҡ ҡаҙынды. Ниһайәт, ҡатырғаһы майланып, иҙерәп бөткән дәфтәр һөйрәп сығарҙы.


— Ағай-эне, үҙегеҙ беләһегеҙ, мин тәүге йыл ғына эшләмәйем фирмы тәңгәлендә. Колхоз ойошҡандан биреле болғанам. Быны любой кеше подферждайт итер. Шул колхоз малдары артынан шарпаңдап йөрөй-йөрөй, туҡһан туғыҙ пар итек туҙҙырҙым. Әммә-ләкин күпме тир түгеп эшләп тә, фирмыбыҙ быйылғы кеүек ауыр положениеға ҡалғаны юҡ ине... — Һис көтмәгәндә, һуҙып ҡысҡырырға итеп тә ҡаҡалған бала әтәстәй, ҡарлыҡҡан нәҙек тауыш сығарып, шымып ҡалды. Мөйөштә хихылданылар. Мәгәр был хәл ҡаушатманы уҙаманды. Ике кеше елкәһе аша үрелеп, Ғосман ағай алдындағы графинды боғаҙынан эләктереп алды ла тулы стакан һыуҙы бер һелтәнеүҙә тамағына ҡойҙо, ғорҡолдатып йотоп та ебәрҙе.


— Йә, артабан? — тине рәйес.


— Шулай, ағай-эне, бындай положениеға ҡалғаныбыҙ юҡ ине. Ҡыш буйы беҙ, ең һыҙғанып, таҙға ҡаршы көрәштек. Үҙегеҙ уҡып белгән районный гәзитәлә асыҡ әйтелгәненсә, әгәр ҙә ки Василий Архипыч кеүек ҙур ғилемле врачыбыҙ булмаһа, малдарҙы беҙ күптән сығарып түгә инек. Шулай уҡ оҫта рәйесебеҙ иптәш Ғосман эненең етәкселеге арҡаһында ғына беҙ был ҙур бәләне атайыбыҙ Ысталин етәкселегендәге ысын бәлшәүиктәрсә башыбыҙҙан осороп, йырып сыға алдыҡ... — Стена буйындағылар яғында тағы хихылдау...


— Эш тураһында һөйлә, эш! — тине Ғосман ағай, урыҫтың өс баһадиры һүрәтләнгән йылтыр портсигары менән өҫтәлде тыҡылдатып.


— Эш, тип ни, эш бара инде ул. Пәләүәтскийҙар курмыны үҙ ваҡытында әпкилеп торһа, ҡара ергә аяҡ баҫырға ла күп ҡалманы инде...


— Ике башмаҡты кем үлтерҙе? Шуны әйт һин! — тине Войтенко.


— Кем, тип ни, беҙ үлтермәнек инде уны, ағай-эне, улар үҙҙәре үлде... Шул һынным ауырыу мал араһынан ике баш ҡына күп түгел инде ул. Ауырымаҡтың үлмәге лә бар бит уның. Ҡалғандарын иҫән-һау ҡара ергә баҫтыртырға яҙһын...


— Рөхсәт итегеҙ, был мәсьәлә буйынса аңлатма бирәйем! — Войтенконың ышаныслы, ныҡ тауышы яңғыраны һәм ул, рөхсәт тә көтмәй, һөйләй ҙә башланы:


— Иптәштәр, бында юрап тораһы юҡ — насар тәрбиә арҡаһында һәләк булды башмаҡтар. Миктәгәнлектән, мин уларға айырым, махсус шарттар тыуҙырырға ҡушҡайным. Үкенескә ҡаршы, ферма мөдире менән беҙҙең преподобный «ғалим-ветсанитар” күрһәтмәмде тормошҡа ашырмағандар. Һыуҙы йылытып эсереү урынына, мәкегә ҡыуалағандар, яҡшы бесән килтертергә иренеп, йылға буйының ҡолас буйы күрәнен ашатҡандар. Бындай енәйәтсел шарттарҙа, хайуан түгел, әҙәмең аяҡ һуҙасаҡ. Мин был хәлде енәйәтсел бәреүәйһеҙлек тип әйтеүҙән башҡа бер нисек тә тамғалай алмайым! — Войтенко, колхозды шул ҡойто хәлгә ҡалдырған ике ялҡауҙы сүплеккә һепереп түгеүҙән башҡа сара юҡ, тигәндәй, ҡөҙрәтле уң ҡулы менән тәрән йөкмәткеле киҫкен ишара яһап, бойондороҡһоҙ, үҙ-үҙенә баһа белгән ҡиәфәттә креслоһына ауышты.


— Йә, быға ни әйтәһең? — Янбулатҡа ҡалҡынып ҡараны рәйес.


— Ни,тип ни, әйтеремде әйттем инде... — Шулай тине лә Янбулат, көтмәгәндә, өҫтөнә осҡон төшкән ҡоро дарылай, кинәт шартлап тоҡанды. — Утыҙ йылдан биреле мин шул колхоз малдары араһында шырпаң-шырпаң тиҙәк иҙәм! Шуны үсүткә алырға тейешһегеҙ. Саҡ ҡына мал ауырынымы — Янбулат минауат. Мал үлдеме — Янбулат әтвисәй. Ә эшемде үсүткә алып, рәхмәт әйтеүсе юҡ. Синатар ҡарамай башмаҡты үлтерткән икән — таяҡтың башы йәнә лә шул битнәк Янбулатҡа төшә.


— Борсолма, таяҡ ике башлы. Береһе уға ла тейер, — тине Войтенко.


— Сәпләк малай менән мине бер таҡтаға һалырға хаҡығыҙ юҡ! Раунайт итмәгеҙ! — Хром итек ҡунысы кеүек ялтырап ҡатҡан киң тун еңе менән маңлай тирен һелтәне лә, кешеләрҙең аяғына һөрлөгә-һөрлөгә, елтерәп сығып китте. Зал геүләне:


— Ни сәбәптән тейешенсә тәрбиәләмәгәндәр?


— Санитар ни ҡараған?


— Яуап бирһен!


Йөрәгем дарҫлап типте, ҡулдарым ҡалтыранды. Әгәр хәҙер үк тынысланып ҡалыпҡа ултырмаһам, сығыш яһай алмаясаҡмын. Әйтә торған урыны ла тап ошо — бөтә кеше тәғәйен минең аңлатыуҙы көтә бит.


— Колхозыбыҙҙың ветсанитары Заһит Сулпановҡа һүҙ бирелә.


Ҡойто хәлемде еңеп, тороп баҫтым. Күтәргән ҡулым күкрәк тәңгәлемә генә етте лә, йөрәгемде услап тотоп, туҡталып ҡалды — башлап китә алмай ыҙаландым. Мейес буйындағы кресло шығырҙаны, Войтенко, ҡалҡына биреп:


— Әйтерлеге юҡ уның. Бесәй белә кем майын йәфҡәлләгәнен! — тине лә, эре шаҡмаҡлы ҡулъяулығын һөйрәп алып, ҡыҙыл танауын һөртөргә кереште. Яулыҡ өҫтөнән күҙҙәре мыҫҡыллы йылмайҙы, моғайын, үлтерҙем тип тантана ла иткәндер. Был хәл миңә киреһенсә ҡағылды. Һалҡын шишмәгә сумып сыҡҡандай тынысландым, фекерҙәрем бер төйөнгә тупланды.


— Яңылышаһығыҙ, иптәш Войтенко! Минең байтаҡ әйтәһе һүҙҙәрем бар һәм мин уларҙы әйткәндә, бәлки, һеҙ үҙегеҙ май урлап ашаған бесәйгә оҡшап ҡалырһығыҙ, сөнки һеҙҙең өсөн күңелһеҙ һүҙҙәр ул. — “Инде нимәне ялғап алып китергә?” тип саҡ ҡына уйланып торғас, ептең осо табылды. — Бойороҡ биреп киттем, тип дөрөҫ әйтәһегеҙ, иптәш доктор. Һеҙ һәр төрлө бойороҡтар, күрһәтмәләр биреп китергә шәпһегеҙ. Мин эшләй башлағандан биреле бер генә мәртәбә булһа ла, беҙҙән үтенеп саҡырыу көтөп тормай, үҙегеҙ килеп, шул бойороҡтарығыҙҙың үтәлешен тикшергәнегеҙ бармы? Ярҙам иткәнегеҙ бармы миңә? Юҡ. Бына Янбулат үҙенең телмәрендә һеҙҙе маҡтап, ал да гөл итеп ҡуйҙы. Уның һөйләүенә ҡарағанда, колхоздағы бөтә таҙҙы Войтенко ғына бөтөргән. Яҡшы. Войтенконың ең һыҙғанып башмаҡтар араһында йөрөгәнен ошондағы утыҙлап колхозсы араһынан кем күргәне бар? Әйтегеҙ тороп! Юҡ, быны берәү ҙә әйтә алмаҫ. Василий Архипыч ауылға килһә лә, ярҙам итешер өсөн түгел, ә Фәйзулла-бригадир әшнәһендә араҡы эсеп ҡайтып китер өсөн генә килә. Колхоз малдарына иҫе лә китмәй: әйҙә, үлә бирһендәр! Барыбер ул яуап бирмәйәсәк, бының өсөн ябай колхозсы бар бит. Уның яратҡан мәҡәле “Колхоздыҡы үлмәй — колхозсыныҡы үлә”. Уның эше акт төҙөү ҙә үлгән мал хаҡын колхозсы елкәһенә һалдыртыу. Ғәйеплеме кеше, ғәйепһеҙме — тикшереп тороу юҡ. Ә үҙе менән араҡы эсеүселәрҙе, мәҫәлән, колхоздың атын яндыртып үлтергән Фәйзулланы, любой ут эсенән тартып ала. Йөҙ грамм ултыртһалар, колхозыңдың аяҡ-ҡулын бәйләп һатырға әҙер. Шулай уҡ уның һулдан ҡармауы ла билгеле...


-- Ни тигән һүҙ? Нимә ул “һулдан ҡармау”? -- тип бүлдерҙе Войтенко.


— Дәлилең бармы? Клеветаң өсөн яуапҡа тарттырырмын! — Ырғып торҙо түрәм. Халыҡ “гөж!” итте. Фонарын тотоп ҡарауылға китеп барышлайы һуғылған Таһир бабай һүҙ алды:


— Дәлилең бармы, тип ни, уныһы үҙеңә мәғлүм, ызнакум: уҙған баҙарҙа ғына, һарыҡ түшкәһенә кләймә һуҡтыртам тип барып, һарыҡ бото менән бер сирүшкәмде ялмап ҡалдың дабаһа! — Тыңлаусылар шауланы.


— Ладно, говори, говори, а я потом скажу! — тип янаны Войтенко.


— Нет, я доскажу! — тинем. — Таһир бабай хаҡ әйтә: мал һуйып, баҙарға ит сығарам, тиһәң, танытманы пол-литрһыҙ тәтетмәй. Малың ҡазаланһа ла, страхауайын алыр өсөн литр ултыртырға кәрәк. Һыйырың ауырыһа, килеп ҡарағаны өсөн ике йөҙ грамм “һуҡтыртып” ебәр. Одним словом, ҡырҡ градуслыһыҙ булмай һөйләшеп. Дөрөҫ һорау бирҙеләр колхозсылар: “Санитар ни ҡараған?” — тип. Ғәйепләүсемдең үҙ һүҙе менән сурытып әйтеп бирәйем: “преподобный” врачтың капризы арҡаһында ветлечебницала ат ҡарап ҡалдым мин, туғандар. Көсләп алып ҡалды. Ә шунан һуң ҡаты ауырып яттым. Ә бында мин юҡта башмаҡтар үлгән...


— Иптәш Сулпанов, ваҡытығыҙҙы һоҫтоғоҙ! — Графин сыңылдаттылар өҫтәл яғынан. Таһир бабай уртаға сығып баҫты:


— Ағай-эне, йәмәғәт, алайһа миңә ауыҙ асып һүҙ әйтергә бирегеҙ. Тай-тулаҡтар ауыҙҙарына һыу уртлап өндәшмәй ултырһалар ҙа, ҡарт көрәндең кешнәгәнен тыңлаһындар әле бер. Бәлки, һуңынан үҙҙәре лә ауыҙ асырҙар. Һөйләмәһәләр ҙә рәхмәт — эйелгән башты ҡылыс ҡырҡмай, тиҙәр. Войтенко иптәштең ҡылысы үткер уның. Шулай булһа ла, хаҡ һүҙҙе әйтмәй хәлем юҡ. Ул бында бөтә бәләне Заһит-уланға ауҙара икән -- миңә шулай тинеләр. Беҙ, ферма эшсәндәре, ҡайҙа ҡара, ҡайҙа аҡ икәнен үтә күрәбеҙ — яры ҡапламаған намыҫыбыҙҙы. Әлеге лә баяғы, үҙегеҙгә мәғлүм данлыҡлы таҙ сырхауы синатарыбыҙҙың тырышлығы арҡаһында ғына теҙ сүкте бит. Беҙ, һаҫы һыуға ҡулдарыбыҙҙы сәңгетеп, башмаҡ баштарын ҡырғыслағанда Войтенко иптәш, ысынлап та, Фәйзулла менән араҡы эсеп форсит итеп йөрөнө. Взәтке ала тигәндәре лә хаҡ. Һурғыс башлыны күрһәтмәйенсә тороп, күңеленә юл ярам тимә. Үҙегеҙ беләһегеҙ... Ярай, хуш. Ғәйнитдин ҡорҙаш әйтмешләй, мин әйттем дә бөттөм, аръяғын үҙегеҙ ҡарағыҙ. — Фонарын тоҡандырып, сығып китте.


Войтенкоға бирелде һүҙ. Колхоз йыйылыштарындағы ыҙғыш-бәрелештәрҙә ҙур тәжрибә туплаған демагог, бөтә булған ораторлыҡ һәләтен егеп, минең башҡа утлы-дауыллы ғәрәсәтен яуҙырырға тотондо... Эйе, эйе, мин әшәке кешемен икән. Һәр һүҙем — яман яла, һәр һулышым яҡшы әҙәмдәрҙең тормошон боҙоусы зәһәр ағыу. Колхозға, зыяндан башҡа, һуҡыр тинлек тә файҙам юҡ. Хоҙайға шөкөр, Войтенконың араҡы алыр ғына аҡсаһы бар уның, взяткаһыҙ ҙа ул эсә ала, әгәр ҙә йәне теләһә. Ләкин ундай ғәҙәте юҡ, сөнки үҙенең һөнәре, коллектив хужалыҡтарҙың яҙмышы алдында оло яуаплылыҡ тоя. Ә ул нахаҡ һүҙҙәре өсөн сопляк малайҙы һис тә тиген ҡалдырмаҫ, прокурорға тиклем барып етер. Аҡһаҡ тип ҡарап тормаҫтар, урынын тиҙ табырҙар... Тағы әллә нимәләр, әллә нимәләр әйтеп ажғырҙы башлығым. Ҡолаҡтарым ҡыҙарып, торған һайын аҫҡа, бысраҡҡа бата барҙым. Әле генә миңә теләктәшлек белдергән колхозсылар ҙа телдәрен тешләп шымдылар. Күңел пәрҙәләрендәге миңә йылылыҡ ипкенле нескә генә аҡ һыҙаттар ҙа Войтенконың бысрағына буялды...


— Был бәндәгеҙ эшләй алырлыҡ түгел, урынына бүтән кеше табығыҙ. Ә аяҡ һуҙған башмаҡтарҙы өсөһөнөң елкәһенә һалырға! — тип приговор сығарҙы Войтенко.


— Да, верно! Колхоздыҡы үлмәй — колхозсыныҡы үлә! — тип хупланы Фәйзулла ла. Бөтә күҙҙәр яңы килгән түрәгә -- партия ойошмаһы етәксеһе Сабирға төбәлде, сөнки һуңғы һүҙ -- партияныҡы ине. Парторгыбыҙ бөтә бүлмәне яңғыратып абруйлы тамаҡ ҡырҙы, өҫтәл артынан тороп баҫты:


-- Иптәштәр, бында оҙон дискуссия ҡораһы юҡ -- мәсьәлә көн кеүек асыҡ: төбәктә бөйөк Сталинса ҡаты тәртип урынлаштырырға ваҡыт, бик ваҡыт! Колхоз эшенә илке-һалҡы ҡарау ғына етмәгән, ауыл буйлап контр йырҙар йырлайҙар, контр таҡмаҡтар әйтәләр. Фермалағы таҙ сиренең шашыныуы, ике башмаҡты енәйәтселәрсә юғалтыу -- шул контрлыҡтың дауамы булып тора. -- Йоҙроҡ төйҙәһе менән өҫтәлгә һуҡты, ярым быҫҡып ултырған кәрәсин шәме бер иле ырғып, ялҡын теле кинәт оҙайып, ҡара һөрөм һуҙылдырҙы. -- Етте! Ғәйеплеләр кисекмәҫтән язаһын алырға тейеш!

Партия һүҙе әйтелде, идара ҡарары ниндәй булыры билдәле ине инде — башым әйләнеп, күҙҙәрем тоноп, сығып китеүемде белештермәнем. Ҡараңғыла ауа-түнә, тигәндәй, уйланып ҡайттым. “Контр йырҙар”, “контр таҡмаҡтар” тигәне теңкәмә тейҙе, был ысынлап та шулай ине. Сөнки колхозсы тип аталған ерекмән бит тыуған ерендә фәҡирлек, аслыҡ-яланғаслыҡ ҡыҫымынан быуылып саҡ тын ала, аҙым һайын сәсәп йығыла. Сөнки тапҡан-таянғаны “һөйөклө атайыбыҙ Сталин” ҡаҙнаһына ҡырсып алынып тора: һәр ғаилә йыл һайын, ҡураһында мал-тыуары бармы-юҡмы, дәүләтебеҙгә ҡырҡ килограмм ит (бер быҙау!), ике йөҙ литр һөт, йөҙ дана тауыҡ йомортҡаһы, бер килограмм йөн, бер мал тиреһе, аҡсалата “сельхозналог” түләргә тейеш. Өҫтәүенә, хәлеңдән киләме-юҡмы, емерелгән халыҡ хужалығын тергеҙергә тип, көсләп дәүләт заемына яҙылдырталар. Ә һуғышта ир-ат ҡырылып бөтөү сәбәпле яңғыҙаҡ тороп ҡалған бахыр ҡыҙ-ҡырҡын балаһы юҡлыҡ өсөн (“за бездетность”) аҡсалата һалым түләргә тейеш. Саҡ тын алыусы ерекмәндән иҫәпһеҙ-һанһыҙ һалымдарҙы ҡайырып алыу өсөн иҫәпһеҙ-һанһыҙ упалнамустар (“уполномоченные”), финагенттар ил гиҙә, кемдер сығарған асы таҡмаҡ шулар артынан гиҙә:

Колхоз тарала микән,

Совхоз ҡаҙала микән?

Ҡапҡа һайын упалнамус --

Эттән ярала микән?


Таҡмаҡ шундайын хәйерһеҙ -- һис бер нисек яуапҡа тарттырып булмай, сөнки партия һәм ГПУ органдары күҙлегенән “контр” һаналырҙай “тарала микән” тигәне -- “тары ала микән”, “ҡаҙала микән” тигәне -- “ҡаҙ ала микән” тигән төптө ябай һүҙ, ә “эттән ярала микән” тигәне лә, баҡтиһәң, кешенең иң игелекле дуҫына -- йорт-ҡураны бәлә-ҡазанан ҡурсалаусы дүрт аяҡлы изге йән эйәһенә оҡшатып яратыу, имеш...


Бөгөнгөләй хәтеремдә, ауырыуымдың бик ауыр мәле ине. Таҡмаҡ сығарып ятыусы бәндә, тип ишетеп, буғай, ҡыҙыл тирәсле йәшел фуражка кейгән ике хәрби артымдан юллап килеп инде. Көбөләй шеш аяғынан һаҫы эрен һарҡытып ятыуыусыны алып китеүҙең мәғәнәһеҙлеген күргәс, ерәнеүҙән танауҙарын сыйырып, ҡағыҙҙарымды аҡтарҙылар. Шиғырҙарымды ташҡа баҫтыртып сығарырға хыялланған мин бахырығыҙ, Өфөләге “Октябрь натискыһы” типографияһында донъя күргән һәр китаптың тәүге бите “бөйөк атайыбыҙ Сталин”ды данлау менән асылыуын йәһәт абайлап, шундай уҡ әҫәремде ижад иткәйнем. Хәрбиҙәрҙең өлкән дәрәжәләгеһе, ҙур иғтибар менән уҡып сыҡҡас, йөҙө яҡтырып, ҡағыҙҙы папкаһына һалды:


-- Ошондай куплеттарҙы күберәк яҙ -- башың юғалмаҫ! -- тип, дөңкөлдәтә баҫып сығып киттеләр...


Таң-иртәнән тороп фермаға барғанымда һауынсылар килмәгәйне әле. Таһир бабай ғына, йоҡоһоҙ төндөң үтеп китеп, инде хафаһыҙ-ниһеҙ ял итеү форсаты тейгәнгә ләззәтләнгәндәй, ҡарауыл өйөнөң дөрләп янған мейесе алдында йоҡомһорап ултыра, эргәһендәге фонары ла һүндерелмәгән. Тәрән йыйырсыҡтар бураҙналаған маңлайында ҡыҙыл ялҡын шәүләләре уйнауын, сикәһендәге ҡыуарған сәс бөртөктәренең ут яҡтыһында йылтырауын ҡарап уйланып торҙом. Кисә ултырышта йыйын ғәләм араһынан бер үҙе яҡлап сыҡты, типһә тимер өҙөрҙәй ирҙәреңдең дә үҙ тиреләрен ҡурсалауҙан телдәрен тешләп ултырғанында Войтенкоға ҡарыулашыуҙан ҡурҡманы. Сығышы уға зыяндан башҡа бер ни ҙә бирмәйәсәк, күрәләтә ағынға ҡаршы йөҙҙө.


Бабайҙы уятырға ҡыймай, ҡытыршы таҡтанан әтмәләнгән яланғас эскәмйәгә төпләндем. Бүлмә эсе ҡәҙимгесә һөт, быҙау тиреҫе еҫенә туйынған; тынсыу, йоҡо баҫа. Борсолоп, кисә үҙем ташлап сығып киткән ултырыштың һөҙөмтәләрен юраным, үҙем өсөн көйөнөслө булырына һис кенә лә ышанғы килмәй ине, сөнки хаҡлыҡ бар бит ул...


Бабай күҙҙәрен асты, төһөрәйеп аптырап ҡараны миңә. Ҡарт мейеһе асыҡланды, булһа кәрәк, — күҙ ҡарашы нурланып, еңелсә көлөмһөрәне.


— Йә, улым, иҫән-һау йоҡланыңмы?


— Яҡшы әле, олатай. Үҙең ни хәлдә һуң?


— Миңә ни булһын, тап-таштаймын. Тик әлеге Алланың ҡәһәре һуҡҡыры йыйылыш арҡаһында башым тоноп, ҡарауыллау еңелдән булманы. Аҙ ғына сүкәйеп ултырһам, күҙ йомола ла китә. Шығыр-шығыр йөрөп сыҡтым төн буйы. Берҙән, бынауы ҡулым һыҙлап аптырата — көн буранлар, ахырыһы.


— Ултырыш ҡайһылай бөттө икән, олатай?


— Ахырғаса булмағанһың икән шул, үҙе юҡтың күҙе юҡ бит. Мин дә кешеләрҙән генә ишеттем.


-- Ниндәй ҡарар сығарҙылар икән һуң?

-- Ҡарар, тип ни, билдәле инде: ҡарға күҙен ҡарға суҡымай. Бер башмаҡты -- һиңә, икенсеһен Янбулат менән Садриға бүлеп һалғандар... Эшеңдән тайҙыртҡандар...

Күҙ алдарым ҡараңғыланды. Быйылғы ит түләүенә “Ерән” Ғимаҙиҙың башмағын уртаҡлашҡайныҡ, ә беҙҙең башмаҡты үҫтереп һатырға ла хаҡын бүлешергә булғайныҡ. Өҫ-башым әҙәм күҙенә күренгеһеҙ, бигерәк тә Фәғиләм алдында оят; әсәйем менән кәңәшләшеп, шул аҡсаға әҙәм рәтле костюм-фәлән, күн ботинка, башыма фуражка алырға ниәтләнгәйнек -- барыһы елгә осто. Ул ғына ла етмәһә, киләһе йылғы ит һалымында “Ерән” Ғимаҙиға ҡырҡ кило ит бирәсәклә булып ҡалдым...

Таһир олатай арҡамдан төйгөсләп йыуатты:

-- Аныһына китһәк, хеҙмәтең күҙ алдында. Яҡшылыҡ ерҙә ятып ҡалмаҫ, тигәне лә бар бит әле. Шулай ҙа һаҡ бул, улым, түрәләрҙең ҡарыуына тарының — башыңды ашамаһындар. — Тәмәке тоҡандырҙы, бит тәңгәлдәрен йыуан-йыуан төтөн дүңгәләктәренә сорнаны. Фонарын һүндереп, аяғы эргәһенә ҡуйҙы. Тышта зәңгәрләнеп яҡтырып килә, кескәй тәҙрә ҡаршыһындағы нәҙек ураҡ-Ай таң нурҙарына иреп юйыла бара. — Ҡайғырма, улым, һинең кеүек күҙе яҙыу танығандар юғалмай. Синатарҙан сығарҙылар тип, муйыныңа боғалаҡ һалмайһың инде...


Шулай икән... Оҙаҡламай мал-тыуар йәйге көтөүгә сығырға торғанда, ветсанитарһыҙ ҡалырға итәләрме? Себен-серәкәй, күгәүен... Уҡраға, әйләнсеккә ҡаршы кем көрәшер? Хайуандарҙың мыжғыу ҡортон кем сүпләр, яраларын кем таҙартыр?..


Уйҙарымды белгәндәй, бабай һөйләнә ҡуйҙы:


— Һем... яңы синатар тапҡылағансы, һиңә тейешле тәбилде тағы шул Янбулатҡа яҙырға булғандар...


Эш башлағанымда Янбулаттан ҡабул ҡылып алған санитар ҡумтаһы, унда ҡулланышһыҙ ятып тутыҡҡан инструменттар күҙ алдыма килде.


— Үҙеңә ҡулайлы бер эш табылыр әле шунда, колхоздың тишеге бөтмәҫ. — Тынысландырҙы бабай. “Эйе шул”, “нисауа”, “быға һис иҫем китмәй” кеүек һүҙҙәр менән дөрөҫләп ултырҙым, үҙемдең ҡапыл ҡаушап, күңелһеҙләнеп ҡалыуымды һиҙҙәртмәҫкә тырышып. Эсемдә ут ҡайнаны, үкенес һәм төшөнкөлөк биләне есемемде. Күҙ алдарым ҡараңғыланып, ни эшләргә лә белмәнем, әйтерһең, бығаса шундайын да яҡты, шатлыҡлы донъямды ҡара шаршау менән томаланылар. Эләгә-һөрлөгә ялан кәртәләр яғына сыҡтым. Байтаҡ ваҡыт үтеп киткән: Садиҡ йәштәш һыйырҙарға силос таратып йөрөй, ә һауынды тамамлаған ҡыҙ-ҡырҡын феләктәрен әүеш-тәүеш килтерә. Бөгөн миңә бөтәһе лә бүтәнсәрәк, ҡыҙғаныбыраҡ ҡарайҙар төҫлө: ни тиһәң дә, эштән ҡыуылғанмын бит. Ҡайтырға ыңғайланым.


Тыҡрыҡҡа боролор алдынан, артыма әйләнеп ҡараным. Беренсе хеҙмәт һөйөнөстәремдең һәм көйөнөстәремдең төйәге булған оҙон таш ҡураларҙы, ситән кәртәләрҙе берәм-берәм күҙҙән һәм күңелдән кисереп торҙом. “Нисауа, еңел генә һепереп түгә алмаҫтар. Бөгөн үк районға ғариза яҙам. Эшемә кире ҡайтарһындар!”, тип йыуанырға тырыштым. Был уйҙарым үтәлмәҫкә хөкөм ителгәйнеләр...

6. Яҙғы тойғолар


Күрсе, күрсе, донъя шундайын матур! Күрсе, күрсе, йәшәүе бик күңелле! Беҙҙең өсөн һыҙылып һары таң ата, алһыу нурға мансылып алтын Ҡояш ҡалҡа. Төндәр буйына көмөш Ай асыҡ сырайлы көлөп гиҙә. Йәшнәп үләндәр шыта, ағастар япраҡ яра. Муйылдар һәм баландар сәскә ата. Ел уларҙың серле шыбырҙашыуҙарын тарата киң донъяға. Ғаләм беҙҙең өсөн көлә, беҙҙең өсөн йылмая. Бөтәһе беҙҙең өсөн, бөтәһе беҙҙең өсөн!


Тәҙрәм төбөндәге ялбыр ҡарамала ҡанат ҡағып сурылдаған сыйырсыҡ, һумалалай ялтыр түшен кирә-кирә, ошо йырҙы түгелдерә. Бөтәһе беҙҙең өсөн, бөтәһе йәшәүебеҙ өсөн! Шатлан да дәртлән, уйна ла көл. Күкрәгеңде биләгән ҡайғы томандарын саф ҡыуаныс елдәре менән елләт. Бөтә донъя һинеке, сөнки һин донъяла бер генә, бер генә тапҡыр йәшәйһең. Бер генә тапҡыр бөтә ғаләмде үҙеңдеке итеп ҡоласлайһың һәм шашып дәртләнәһең. Шулай булмаһа, һин донъянан туйыр инең, уға, үҙеңдеке итеп, мөхәббәтле күҙҙәреңде төбәмәҫ инең. Бөтә йөрәк утың менән янып һөймәҫ һәм тағы ла матурыраҡ, тағы ла шатлыҡлыраҡ итеп үҙгәртеү өсөн тырышмаҫ инең был донъяны. Бер генә тапҡыр бирелгән ошо гүзәл тормош хаҡына, гүзәл йәшлегең хаҡына төҙәт үҙеңдең ҡайғы һәм моң томаны баҫҡан хата һәм шөбһәләреңде, зәңгәр күккә балҡып ҡалҡҡан яҙғы сағыу Ҡояш кеүек көл, бөтә донъяға тормош шатлығы тиртерлек яҡты нурҙар балҡытып көл!


Ошо сутылдауҙарҙан тилергән хәлдә, уяныр-уянмаҫ йомоп ятам күҙҙәремде. Был илаһи минуттарҙы, аҡ мәрмәрҙә мәңгеләштерелгән поэтик образ кеүек, мәңге-мәңге өҙөлмәүсән, һүрелмәүсән итеп һынландырып ҡалдырғым килә.... Күкрәп килгән яҙ һулышын тере ауаздарҙан тыңлап кисереү шундай ләззәтле ине!


Гәлсәр тойғом сатнаны көтмәгәндә. Ҡалҡынып баҡтым тәҙрәнән. Ни күрәм: йәш ботаҡҡа ҡулдары менән аҫылынып, ҙур һоро бесәй акробаттай сайҡала, әле генә сыйырсыҡты осондортҡан нескә сыбыҡ мин тыңлаған ғәжәп йырҙың һуңғы аккордтары булып талғын ғына тирбәлә...


Ҡоторонҡо дәрт менән тулҡынды йөрәгем. “Яҙ килде, яҙ!.. Тылсымлы ғәжәйеб яҙ килде!” — Ырғып тороп кейендем. Бөтә булмышым тышҡа, тәбиғәттең икһеҙ-сикһеҙ киңлегенә уҡтала. Һауығып етмәгән аяғымдың ауыртыуына ла ҡарамай, ырғый-һикерә сатанлап (үҙемә был ҙур ҡаҙаныш тойолдо!), атлығып сыҡтым тышҡа. Асыҡ күкрәгемә һалҡын ел бәрҙе. Тән күҙәнәктәрем, йөнө йолҡонған тауыҡтыҡына оҡшап, бөрсөк-бөрсөк бүртәсләнделәр. Ҡалҡып килгән Ҡояштың беренсе нурҙары саф таң еленә болғана, рәхәтләндергес йылыһын яға арҡама. Ни тиһәң дә, май айы, уның аҙаҡҡы көндәре — һыу ҡойонор саҡ етте.


Нәҙек һуҡмаҡ ситен ҡаймалаған йәм-йәшел йорт үләненең ялбыр һабаҡтарына урала-һөрлөгә, Һаҡмар буйына төштөм. Көн һайын, йоҡонан уянғас та, барып һыуға сумырға ғәҙәтләнгәнмен. Бейек ҡаяға баҫып, нисәмә йырҙарҙа йырланған данлы йылғаның күркәм йөҙөнә бағам, аҫта упҡын күгәрә. “Миңә тиклем дә ул ошолай аҡҡандыр, минән һуң да ағасаҡ. Ата-бабаларым да бит быуаттарҙың тәрән төпкөлөндә тап ошо урында, минең һымаҡ уҡ уйланып, Һаҡмарҡайҙың ағышын ҡарап торғандыр. Бәлки, улар ҙа, минең кеүек үк, үлемһеҙлек тураһында хыялланғандыр. Бер-бер артлы китеп торған быуындар, Һаҡмар аҡҡан да аҡҡан. Һаҡмар ғына үлемһеҙ...”


Хызыр менән Ильяс ҡына үлемһеҙлек һыуын эскән, тип һөйләй ине ҡарттар. Шул көндән алып аймылышҡандар улар: береһе — һыуҙан, икенсеһе ҡоро ерҙән мәңгелек сәфәргә сыҡҡан. Уларҙы берәү ҙә күрмәй, ә бәхетһеҙлеккә тарыған юлсылар икеһенең береһенең изге исемен әйтеп ярҙам һораһа, был мәңгелек йән эйәләре уларҙы һәләкәттән ҡотҡарып алып ҡала имеш... Ҡайҙан табырға икән мәңгелек һыуын, нисек итеп кешеләргә мәңгелек ярҙамсы булырға? Әгәр Һаҡмарҙы быуып, быуаттар буйына диңгеҙгә аҡҡан тамсыларын халҡым өсөн файҙалы хеҙмәткә екһәм, шул үҙе ысын үлемһеҙлек булыр ине, бәлки? Данлы йылғамдың үлемһеҙлеге минең үҙемдең үлемһеҙлеккә әүерелмәҫ инеме?..


Ҡаялы ярҙың үткер ярсыҡтарынан табандарымды сәнстертеп, һыу ситенә ылығам. Ваҡ таштары, баҫҡаным һайын, шауҙырҙашып аҫҡа тәгәрләнеләр. Тамыр аҫтында күк упҡында шәңгеп ятҡан ҡарт йәйен, шәүләм һыуға ҡапланыуҙан ныҡ тертләп, ҡойроғо менән һуҡты, шул тәңгәлдә бер-береһенә ҡатланмыш түңәрәк тәрилкәләр барлыҡҡа килеп, һыу өҫтөндә һәр береһе секунд тиҙлегендә киңәйеп-ҙурайырға, ярҙан ярғаса йәйелергә тотондо. Һаҡмар һыны һалҡынса, сафландыртҡыс һулышлы. Бил тиңентен кисеп барып туҡталдым. Яланғас тәнемде семетергә аҡ сабаҡтар эркелде, иң аҫтағы ташбашҡайҙар тупаҡ сусҡа морондары менән аяҡтарымды төрткөләп ҡытыҡланылар. Ташҡындарҙың туҡталыуына бер ай ғына булыуға ла ҡарамаҫтан, һыу шундай пак, үтәҙек — йылға төбөнә баҡһаң, аяҡтарың самауырҙай ҙур, килбәтһеҙ күренә. Эре-эре һары таштар, әкиәттәге мөғжизәгә әйләнеп, алтын киҫәктәреләй балҡып ята... Иңкәйеп, битемде шыма йылға битенә терәнем; башымды ҡалҡытҡанда йылға, айырылышырға теләмәгәндәй, маңлай сәсемде ялап һуҙылып ҡалды. Их Һаҡмар, Һаҡмар, ал мине пак ҡуйыныңа! Йәшел ярҙарыңды типкесләп икәүләшеп уйнайыҡ, аҡ тулҡындар ҡабартып, бөҙрә талдарыңдың япраҡтарын гәлсәр тамсыларың менән биҙәйек. Тымыҡ йөҙөңдө һыйпаған хуш еҫле һауаға саф тәбиғәтебеҙҙән урғылып сыҡҡан шатлыҡ ауаздары яңғыратайыҡ. Ал ҡосағыңа, Һаҡмар!


Иркен ҡолас ташлап, ағынға ҡаршы йөҙәм. Ауырыу аяҡ ҡына тиҙ үк хәлһеҙләнә, йөҙөргә ҡамасаулай. Есемемде иңләп алған йәшәү дәрте бирешеп бармай быға — алға ла алға ғына! Йәшлегемде ағыулаған ғәриплек бөтә инде! Аҙымлаған һайын үҙемде кәмһетеп, мыҫҡыллап йөрөгән кәкере башлы таяғымды ташлаясаҡмын. Сафҡа баҫасаҡмын, башҡалар кеүек үк, тулы ҡанлы көрәшсегә әүереләсәкмен. Ә Фәғилә, минең Фәғиләм! Оҙаҡламай бер тиң булып күрешәсәкмен уның менән дә! Уңайһыҙланып аҫҡа ҡарарға, ҡулымдағы таяҡты оялып йәшерергә, күрһәтмәҫкә тырышып ыуаланырға мәжбүр булмаясаҡмын! Бөтәһе менән бер тигеҙ!


— Һаҡмар, Һаҡмар! Ҡосаҡла мине, Һаҡмарҡай! — Тулҡындарҙы йәнә ҡотороноп ҡоласларға керешкәйнем, яр башында кемдеңдер ихлас ауазын ишетеп туҡталдым. Бәй, яҙбикә үҙеме әллә?! Иңендәге көйәнтә-күнәктәрен бейетеп-сайҡалдыртып, Фәғилә баҫып тора.


— Бына ҡайҙа икән мөхәббәтлеләр! Бер-береһен ҡосаҡлашалар, үбешәләр. Былайһа, мине бөтөнләй онотоп китмәһәң ярар ине, Заһитҡайым!


Бер аҙ баҙап, һыңар аяғым менән генә һыу төбөндәге осло ташҡа баҫҡаным килеш, ағындың этәреүҙәренә ҡарыша-ҡарыша бәүелеп торҙом.


— Һаумы, Заһит, нишләп өндәшмәйһең? — тине Фәғилә, уйсан йылмайыулы күҙҙәрен мөзөлдәтеп.


— Түҙерлек. Үҙеңсе?


— Мин ни, тап-таштай. Был арала күҙгә-башҡа күренмәнең, әллә ҡабат фермаңда эшкә сумдыңмы?


— Юҡ... — Аяғым ҡапыл таштан ысҡынып, һыу ыңғайына ыҡтым. Ҡарышып маташҡан арала, көмөш тәңкәләрҙәй сыңлап, көлөүен түгелдерҙе:


— Ниңә ыҙаланаһың, сыҡ, тим!


Ағын һөйрәүенән ысҡынып, ярға тарттым. Яр ситендәге яҫы ташҡа баҫып, трусигымдың сөрөшөн ипләй-ипләй, һөйләндем:


— Ферма минән ҡалғандыр инде ул... Ырымбурға барып йөрөнөм... профессорға күрендем.


— Ни тине һуң? — Йөрәкһеберәк белеште.


— Атларға ҡушты, һис кисекмәҫтән атларға! — Шатлығымды еткерергә ашыҡтым. Фәғиләнең иҫе китмәне кеүек: күҙҙәре бер ялтыраны ла һүнде. Һыу һоҫоп алған күнәктәрен көйәнтәһенә ҡаптыртып:


— Шулаймы ни? Әйтәм, беҙгә эҙҙәрең һыуынды, — тине. — Күптән көткәйнем һинән был хәбәрҙе, — тип өҫтәне. Был һүҙҙәрҙең ферманан ваз кисеүемәме, әллә аяғыма ҡаратамы әйтелгәнен аңғара алманым.


— Шулай... Эт һуғарып йөрөйөм. Тамам һауыҡмайынса тороп, физик эшкә тотона алмам инде... — тинем. Ауырыуым тураһында һөйләү ҙә һис ҡурҡыныс түгел инде.


Күнәктәрен ергә ҡуйҙы.


— Заһит, минең дә һыу ҡойонғом килә бит әле. Рөхсәтме? — Хәйләлерәк йылмайҙы.


— Әлбиттә, әлбиттә...


— Ниңә ҡатып тораһың, вәт егет! Ысҡындырыш, исмаһам! — Ҡыҙарынып, тигәндәй, күлдәгенең арҡа һәҙәптәрен ысҡындырышырға ашыҡтым, бармаҡтарым ипһеҙ ҡалтыранылар. Хәлемде һиҙмәгәндәй, аяҡ осо менән һыуҙы супылдатты: — Йылымы? Бер ҙә иртә менән сумып ҡараған юҡ. Үрмәксенән-күрмәксе, тигәндәй, һинең арҡала таң һыуының шифаһын татыясаҡмын... Заһит, ҡара әле анау яр ситендә үҫкән талдарҙы. Үҙҙәре һыуҙан һонолоп сыҡҡандар, үҙҙәре йәнә йәшел толомдарын һыуға сумырғандар. Әйтерһең, донъя рәхәтенән туймайҙар. Ниңә беҙ ҙә шулай түгелбеҙ икән? Абау, баянан биреле бер-ике төймәне ысҡындыра алмайсы...


Ҡаушауымды йәшереп маташам, ә һүҙҙәрем бәйләнешһеҙ, мәғәнәһеҙ килеп сыға. Мейем бер юлы ике йүнәлештә эшләй, әйтерһең, һәр яртыһы бизмәнде үҙ яғына ауыштыра... Шундай яғымлы, һағыныслы һәм изге тәнгә ҡулдарым менән ҡағылыуыма, донъялағы миллионлаған кешеләр араһынан берҙән-бер булып ул һулаған һауаны һулап тороуыма алйыуланып, гүзәл һынды ҡапыл күкрәгемә ҡыҫтым, битемде битенә терәп, күҙҙәремде йомдом. Ошо хәлемдә миллион-миллион йылдар буйынса ла ҡымшанмаҫҡа, Һаҡмар-һыуҙай ағылыусы быуаттарҙың һалҡын һулышын ҡайнар күкрәк ялҡынымда дөрләтергә әҙер инем. Тәндәребеҙ дерелдәне, һулыштарыбыҙ ҡыҫылды...


— Етәр... кеше күреп ҡуйыр. Унһыҙ ҙа гел һөйләгәндәре мин генә... — тине, уфылдап. Нескә яғымлылыҡ та, эске тәрән моң иңрәүе лә бар ине ауазында. Йәһәт тартылып, саҡ ҡына ситкә тайпылдым, тирә-яғыма ҡарандым. Хәҙер мин ошо минут хаҡына һуңғы тамсы ҡанымды ҡорбан ҡылырға әҙер инем.


— Аһ-аһ, Ҡояш ҡайҙа күтәрелгән, ә беҙ һаман һерәйешеп торабыҙ, — тине Фәғилә. Әле генә кисерелгән ҙур тойғоноң гүзәл сатҡылары — яҡынлыҡ, туғанлыҡ билгеләре ялтыраны күҙҙәрендә.


— Һәм һыу ҙа һаман өйгә ҡайтмай... — тигән булдым, буш күнәктәргә күрһәтеп. — Әсәйең сыбыҡлап сығармаһа ярар ине.


Фәғилә күкрәген киреп, башын салҡайта биреп, кинәнеп көлдө:


— Мин һыуҙы кисә үк ташып еткерҙем инде, малай. Әле яңы, үҙебеҙҙең буш күнәктәр ҡалмағас, күршеләрҙекен алып һыҙҙым. Ниндәй ҙә булһа бер сәбәп кәрәк бит инде!


Эйе, эйе, шөбһә юҡ, Фәғилә бында тик минең өсөн килгән. Минең өсөн! — яңы шатлыҡ тулҡыны эҫеле-һыуыҡлы итте, миңә ул бөтә донъянан: ағастарҙан, таштарҙан, һыуҙарҙан, күктәрҙән, ҡоштар тауышынан яҙғы ташҡындай ҡоторонҡо, дәртле, мул типкене менән ағыла ине... Дуҫтар, дуҫтар, кемдең башынан үтмәне икән үлемһеҙ йәшлек тыуҙырған саф мөхәббәт тойғоһо? Кемдәр уның тулҡындарында тирбәлмәгән дә шашҡын хистәр кисермәгән, шул хистәр хаҡына бөйөк ҡаһарманлыҡтарға ҡанатланмаған? Нисек иҫкермәй икән был бөйөк тойғо, быуаттарҙан — быуаттарға, быуындарҙан — быуындарға күсәгиләшеп, миллион-миллион йөрәктәрҙе бер ҡатарҙан дәртләндереп, ҡартаймай икән нисек? Әллә кешелек донъяһының мәңгелеге лә әҙәм балаларының һәр быуынын йәшнәтеп үткән ошо бөйөк мөхәббәт хисенең мәңге йәш ҡалыуындамы? Кем әйтеп бирер икән ошоноң серен?..


Ә шулай ҙа һыуға сумырға ваҡыт. Икәүҙән-икәү етәкләшеп төшәбеҙ. Ата-бабаларыбыҙҙың, башҡорт халҡының, берәм-берәм алмашынып, ләкин мәңге дауам ителеп килгән быуындар сылбырының тере тәндәрен иркәләп ҡосаҡлаған һәм үпкән яғымлы Һаҡмар һыуына килтерҙек беҙ ҙә дөрләгән йәндәребеҙҙе. Сумһаҡ та, һүнмәҫ улар!


Яйлап ҡына атлай-атлай, тәрәнерәккә керҙек, тулҡындар ҡосағына йомола барҙыҡ; аҙым һайын, һыу тәрәнәйгән һайын, ҡулдарыбыҙҙы тағы ла нығыраҡ, тағы ла ҡатыраҡ ҡыҫыштыҡ, устарыбыҙ, утлы тимер тотҡандай, йөрәк ипкенендә янды — зарығышыу уты ине был.


Фәғиләнең ҡояшҡа янып өлгөрмәгән тәне мәрмәр кеүек шыма һәм аҡ, шалҡандай таҙа муйынындағы бөрсөк-бөрсөк һыу тамсылары ҡояш нурҙарында ынйы бөртөктәреләй йылтырай. Мускулдары тығыҙ, хәрәкәттәре тигеҙ һәм ыҫпай; ул миңә, берсә, илаһи музыканы һынландырып бейеүсе балеринаны, берсә, шул музыканың үҙен хәтерләтте. Башҡайым шул илаһилыҡтан әйләнде, бөтә донъя уға ҡушылып бейей, йырлай һымаҡ тойолдо. Фәғилә эргәмдән сыр-сыу ҡубып йөҙөп киткәс һәм, уны ҡыуып етеү өсөн, үҙем дә күкрәгемде һалҡынса тулҡындарҙың тығыҙ һыртына ҡағылтҡас ҡына, аҙыраҡ һыуына төштөм. Бер-нисә ҡолас ташлағас та, аяғымдың ялығып ҡына һыҙлауы һиҙелде, икебеҙ араһындағы алыҫлыҡ күҙәмәле ҙурая барҙы, был мине сихри әкиәттәр донъяһынан йолоп, ҡәҙимге тормошҡа ҡайтарҙы. Үҙемдең хәлһеҙлегемде һиҙҙем ҡабат, әле генә онотолған иҫке кәмһенеү хисе телгеләне йәнә бәғерҙе. Шуны тиҙерәк үтергә тырышҡандай, ныҡышмалы алҡынып, ҡолас ташланым да ташланым. Уҙған билғауыр көндәремдең мәңге лә ҡабатланмаясағын, ваҡыт ҡанаттары инде яҡты киләсәккә генә илтәсәген күңел һиҙенә һәм үҙемә сихри-ләззәтле минуттар кисерткән ошо гүзәл йәнгә мәңге-мәңге йәнәшә барғым килә...


Бына тылсым-күренеш: Фәғилә йылға уртаһына эләгеп ҡалмыш йыуан тамыр сатаһына менеп урынлашҡан; тиртеү күкрәген салҡайтып, ағастың шыма тармағына ятҡан да, наҙланып, иркәләнеп, ярым асыҡ ауыҙы менән ҡояш нурҙарын аулай, табандары, шаянланып, һыу битен сәпелдәтә. Татлы йоҡомһорап күҙҙәрен йомған, әллә миңә, әллә Ҡояшҡа яғымлы йылмая...


Ағыш ыңғайына килеп тамырға тотонам, эргәһенә күтәрелергә итәм, аяҡтарым тайып кире зөмбөрләйем. Фәғилә кинәнеп көлә, һонолоп ҡулын бирә. Шундайын да йәнгә үтмәле яҡын, һағыныслы ул, әммә алмайым ҡулды, ярҙамдарға мохтаж зәғиф-зәңки психологияһынан арынғым килеүелер. Йыш-йыш, ауыр тын алып, үҙ хәлемсә күтәреләм тамырға, сүкәйәм эргәһенә. Фәғилә, ҡалҡына биреп, яҡыныраҡ шыуыша, башын һала тубығыма. Уны күкрәк тәңгәленән һыға ҡосоп, һулышымды тигеҙләргә тырышып ғазапланам, тыным уға ҡағылмаһын өсөн, башымды ситкә ҡайырам.


— Дөп-дөп һуға. Моғайын, ҙур йөрәктер һиндә! — ти Фәғилә.


— Һине һөйгән йөрәк ниндәй булһын һуң?.. — тигән булам. Ул нығыраҡ һыйына, мөлдөрәп текләй күҙҙәремә:


— Мин һинең ҙур йөрәкле икәнеңде тәүҙән үк белдем. Һин, Данко кеүек, кешеләргә яҡты юл күрһәтәсәкһең!


— Һәр кемең дә Данко булып бөтмәйҙер. Әммә Данколарҙы ла бит ябай йөрәклеләр тыуҙыра. Миллиондар ул ябайҙар. Осҡондарын бергә туплап, Данколарға ялҡынлы йөрәк бирәләр. Мин, шулар кеүек, бер генә осҡон йөрөтөргә лә риза.


— Юҡ, Данко бул! Һин Данко булырға тейеш! — ти, беләктәрен муйыныма уралтып. Өндәшмәйем, маңлайына ирендәремде тиртәм. “Ә кем белә, булырмын да! Йөрәгемдә халҡыма ҡарата бөйөк мөхәббәт янмаймы ни минең? Халҡым өсөн йәнемде бирергә әҙер түгелменме ни? Ҡаһармандарҙы тыуҙырыусы шул уҡ әсә тыуҙырғандыр бит мине лә? Минән дә ҡыҙғанмағандыр бит яҙмыш яҡты нурҙарын? Бына ошо мине һөйөүсе гүзәл йән дә үҙенең һөйөклөһөн Данко итеп күрергә хаҡлылыр бит? Ватан үҙе хаҡлылыр бит үҙенең ялҡынлы һәр улына Данко йөрәген бирергә?!” — Икебеҙ тиң, әйтерһең, бер үк кисерештәбеҙ, ә беҙҙең тылсымлы утрау-тамырға бәрелеп-һуғылып шаян тулҡындар супылдай, табандарҙы ҡытыҡлай... Ошо мәлдә күктәр күкрәп, ерҙәр тетрәһен ине, был ярҙарҙы алып ташлаһын ине. Күҙ асып йомғансы икһеҙ-сикһеҙ зәңгәр океан икебеҙҙе генә уратып алһын да, ошо кескәй утрауыбыҙ менән бергә һыу далаһы уртаһында торғоҙоп ҡалдырһын ине. Ул саҡта мин күрһәтер инем Фәғиләгә үҙемде! Тулҡындарҙың ҡоторонҡо ажғырыуы ҡурҡытмаҫ ине мине! Ошо тамырҙы йолҡоп алып һал бәйләр ҙә, берҙән-беремде, гүзәлдәрҙән гүзәлемде, дәһшәтле штормдар аша йәшел хәтфәләй ярҙарға — ожмах ҡосағынаса илтер инем. Оҙон юлда аслыҡтар, өшөүҙәр, һыуһауҙар эҙәрлекләһен ине беҙҙе — табыр инем мин берҙән-беремде ҡурсалау сараларын! Ырашҡы-ямғырҙарҙа, күкрәгемә ҡыҫып, йөрәк йылымды бирер, таңғы ысыҡ тамсыларынан мөхәббәттең шарабын әҙерләр инем. Бирһен ине яҙмыш миңә дөрләп-ялҡынланып яныу сәбәптәрен!” — Шулай хыялланамын, әммә икенсе төрлө, ябай-ерсән теләгем тынғы бирмәй. Ата-бабалар мираҫы булып ҡалған иҫке ғәҙәт, оялыу кәртәләрен ватып, йән һөйгәнем менән ошо минутта уҡ бер бөтөнгә әйләнергә талпынам...


“Ниңә кәрәк әле миңә улай океан урталарында аҙашып яфа сигеп йөрөү? Яҡыныңа ҡайнар йөрәк тойғоларыңды еткереү, игелектәр игеү өсөн көндәлек ябай тормошта ла форсат бар, ауырлыҡтар романтикаһы шартмы ни шуның өсөн? Һөйгәндәребеҙҙе ниңә ябай ғына көнкүрештә изге алиһәгә әйләндермәйбеҙ? Ҡайнар ҡалас һәм йылы бейәләйҙәр һатып алыу, ҡаты һикене пружиналы карауатҡа алмаштырыу кеүек көндәлек нәмәләр тураһында хыялланып йәшәгән, йәки һүтелгән итек табанын ҡаҡтыртыу кеүек мәшәҡәттәрен хыялланып кисергән ябайҙарҙан ябай тормошобоҙҙа ябай ғына йылы һүҙҙәр әйтеп шатландырырға оялабыҙ? Теләһәк тә, әйтеп бирелмәгән ялҡынлы хистәр, йылдар саңына күмелеп, йөрәк төпкөлдәребеҙҙә аҙ ятып ҡаламы ни? Ә барға-юҡҡа екеренергә әҙербеҙ, хаҡлыҡты төшөнөргә лә тырышып ҡарамай, сәбәпһеҙҙән, булған йәки буласаҡ тормош юлдашыңдың саф йөрәгенә ҡанлы яралар һалырға һис тә тартынмайбыҙ бит беҙ! Ауыҙҙарҙан ауыр һүҙ атылып сығырға ғына тора... Ҡайнар хистәр белдерергә оялабыҙ, ә бәғерҙе яралаусы осло боҙҙай һалҡындарын, сығармайынса, йәшереп ҡалдыра алмайбыҙ... Күргәнегеҙ бармы сәскәләй һылыу йәш ҡыҙ күҙҙәренән асы бөртөктәрҙең тамсылап тамғанын? Күрһәгеҙ, йәшле йөҙөн атайҙарса йә йәрҙәрсә күкрәгегеҙгә ҡыҫығыҙ, кеше йәне тыуҙыра алған иң тылсымлы һүҙҙәр менән йыуатығыҙ. Ҡәҙерләгеҙ уны, һеҙҙең буласаҡ улығыҙҙың йәки ҡыҙығыҙҙың буласаҡ әсәһе бит ул! Әсәйегеҙ һеҙҙе күкрәк һөтөн имеҙеп үҫтергән, ә ул һеҙҙең улығыҙҙы үҫтерәсәк... Әсә күңелен рәнйетергә кем теләр икән донъяла? Ҡыҙҙар күҙ йәше — әсә күҙ йәше, ағыҙмағыҙ был изге күҙ йәштәрен!”


Ошондай, ошондай уйҙар уйланым, йәшел һыулы гүзәл Һаҡмар уртаһында йән һөйгәнем менән ҡушарлап ятып. Әхүәлемде һиҙгәндәй, тулҡындар ҙа ҡанаттарын беҙҙең “утрау” әйләнәһенә һәлмәгерәк ҡаҡтылар, һалҡын ҡойроҡтары менән генә түбәләнеләр...


Бына алсаҡ көнөбөҙ кинәт үҙгәрҙе. Ике ярҙың тирәктәре көсәйә барған тығыҙ елгә үләндәй һығылып-бөгөлдө, үҙ телендә ниҙер һамаҡлап шауланы. Тәңкә япраҡтарҙың юғарыла бер-береһен сиртеп баҫалҡы илауы тора-бара шомло үкереүгә әүерелде. Беҙҙе күҙләгән ҡоштар, ботаҡтарынан сорғоп, урман төпкөлөнә инеп юғалды. Күк йөҙөнә, ҡара йыландай бөгәрләнеп, ауыр болот тауҙары ишерелде. Башыбыҙ тураһында уҡ, күк ҡабығын йыртып, йәшен ҡамсыһы шартланы, көслө гөрөлдәүе тетрәтте ярҙарҙы. Йылға битен беренсе тос ямғыр тамсылары шаҙралағас, донъя моңайып, илап ебәргәндәй булды. Ашығып һыуға ташландыҡ, ҡабаланып ярға табан йөҙҙөк. Һыу тигәнең яңы һауған һөттәй йылы, яғымлы — әйтерһең, йылға беҙҙе үҙендә ҡалырға димләй...


Атлығып сыҡтыҡ ярға. Кисеп барып, Фәғиләнең күнәктәренә һыу алдым. Ашыҡ-бошоҡ кейендек.


— Бына һиңә кәрәкһә! Әле генә йырсайып көлөп тора ине, күҙ асып йомғансы һөмөрөһө ҡойолдо. Әллә ваҡытһыҙ ҡойоноуыбыҙ менән саҡырып алдыҡ инде... — тине Фәғилә, көллө тәне дерелдәп. Һыулы көйәнтәне һалдым һылыуым иңбашына.


— Зарар юҡ, уның ҡарауы хәҙер инде йылғаға төшмәйенсә лә ҡойондорасаҡ, — тигән булдым, еүеш күлдәге йәбешкән тығыҙ арҡаһынан һөйөп. Шабырҙаған ямғыр рәшәткәһен ярып, тая-тая, бейек ярға күтәрелдек. Тыпырҙаған ямғырҙы ла, шыйылдаған елде лә иғтибарламаным — ялҡын дөрләй күкрәктә!


Шарлап аҡҡан йырғанаҡтарҙы кисеп, өйҙәргә яҡынланыҡ. Көйәнтәһен һығылдыртып барыуы, үҙемдең ул йөктө алырға көсһөҙлөгөмдө тойоуым болоҡһотто. Елдең олоуы, ямғыр сыптырҙауы, күктең ҡобараһы осоп боҙараланыуы сыбыртҡыланы йәнемде. Уйҙар диңгеҙ тулҡындарылай бер-береһен ҡыуалап, бер-бер артлы килделәр ҙә киттеләр...


Миллион йылдар йәшәгәнбеҙ, тормоштоң мәңгелек һуҡмағынан барабыҙ ҙа барабыҙ... Әллә бөтә йәшәйешебеҙ — бөтмәҫ-төкәнмәҫ оҙон симфония, героик симфония, ә үҙебеҙ шул симфонияны хасил ҡылыусы ҡатмарлы ауаздармы? Үҙҙәренә генә хас яңғыраусан ҡабатланмаҫ ауаздар; бер генә тапҡыр сиртелеп, дөйөм яңғырашҡа иң кәрәкле шаңды керетәләр ҙә, иде бүтән һис ҡасан да кире әйләнеп ҡайтмаҫҡа, ҡабатланмаҫҡа сумалар мәңгелеккә. Секунд һайын яңы тауыш ярала, ә иҫкеләре юғала, онотола... Ләкин эш ундамы ни, эш мәңгелек симфонияның мәңге үлмәй дауам ителеүендә!

Һыҙылып алһыу таңдар атҡанда,

Үҙәндәргә томан ятҡанда

Сәхрәләрҙең иркен түренә

Күкрәк терәп илағым килә.

Нимә өсөн илағым килә,

Дан табалмай йөрөгән өсөнмө?

Әллә юҡһа алтын-заттарға

Кинәнә алмай йөрөгән өсөнмө?

Юҡ, дуҫтарым, илағым килә

Күкрәгемдә ынйы барлыҡҡа,

Ул ынйыны алып халҡыма

Биреү өсөн ғүмер тарлыҡҡа...


Ямғыр яуа, шыбырҙап ямғыр яуа, ҡара күктә ялт-йолт йәшен йәшенләй. Һаҡмар буйы тирәктәре билдәрен бөгөп илай. Биттәребеҙҙән, шыбыр-шыбыр, йәшел үләндәргә тамып тамсы төшә, ә бәлки, күҙ йәштәрелер ҙә ул; ә бәлки, йәндәребеҙ күҙ йәшһеҙ генә илайҙыр. Ниңә, һуң, илайбыҙ беҙ — ауыр тормош баҫымынан зарығыпмы? Ошоғаса быуаттар буйына ата-бабаларыбыҙ илаған, ә беҙ ниңә илайбыҙ? Тимер сынйырҙар һәм ҡоллоҡ йөгө бөтөрөлгәндән һуң да булырға тейешме илау? Бәлки, иламайбыҙҙыр ҙа беҙ, бәлки, бер кем дә иламайҙыр, ямғыр тамсылары ғына кешеләрҙең биттәре буйлап ағалыр?..


Юҡ, беҙ ҙә илайбыҙ, сөнки теребеҙ. Ысын күҙ йәштәрен ямғыр тамсылары менән бутарға ярамай. Йәшәгән кеше — үлем, шатланған кеше һағыш әсеһе барлығын белмәҫкә мөмкин түгел...


Туҡталабыҙ, Фәғиләнең яурынынан күнәктәрен төшөрөшәм. Ямғыр сыптырыуына арҡамды ҡуйып, ышыҡланып, блокнотыма шиғыр юлдары яҙам. Шап-шоп бәрелгән тамсылар сәсрәй ҡағыҙ өҫтөнә, сонтор ҡәләм сыйғылаған кәкере-бөкөрө хәрефтәрем ҡағыҙ битенә йәйелеп, ағас япрағына оҡшаш зәңгәр таптарға әүерелә. Был дәфтәрҙә — ялҡынлы йәшлек ғүмерем, бик күп йөрәк моңдарымды һалғанмын. Донъя күрерме икән улар, бүтән кешеләрҙең йөрәгенә инеп, уларҙың да йөрәк моңона әүерелерҙәрме? Шиғырҙарымдағы моңдоң, Өфөләге “ысын шағир” Мөслимов баһалауындағы “пессимизм һығынтыһы” булмауына, ә рәссам полотноһындағы яҡты нурҙар сағылышын уғата баҙығыраҡ, асығыраҡ итеп балҡытасаҡ күләгәле тимгелдәр генә икәненә иғтибар итерҙәрме?..


Шулай тип уйланым мин. Еңел булманы миңә ошо минутта, күктәр күкрәп, ерҙәр тетрәп, ямғыр ҡойоп торған болоҡһоу көндә. Уңышһыҙлыҡтарҙан тыуған һыҙланыуҙар болот менән ҡуша килеп ябырылды өҫтөмә.


Ямғырҙың шәфҡәтһеҙ ҡамсылауҙарынан ҡасып, яҡындағы лапаҫ аҫтына ышыҡландыҡ. Ышыҡшаның алдында — тығыҙ һыу рәшәткәһе. Күлдәктәребеҙ лыс-һыу, елемләнгәндәй һыланып, тәнебеҙгә йәбешкән, тешебеҙ-тешкә теймәй. Фәғилә йәбешкәк күлдәк итәген һыҙыра тубыҡтарынан.


— И илаһым, был тиклем дә ҡойор икән!


— Яуһын, әйҙә, ашлыҡ үҫер, — тигән булам.


— И илаһым, һин һаман шул мужиклығыңа бараһың. Ниндәй шағир сығыр икән, һуң, һинән? — тип көлә Фәғилә. Шаяртыпмы, әллә мыҫҡыллапмы әйткәнен айыра алмайым... Ә ямғыр яуа ла яуа, Фәғиләнең күнәктәре өҫтөндә тамсылар бейей, һыуы ташып түгелә. “Шулай ташып-түгелеп килһен ине иген уңышы ауылға!” — Салбарымдың еүешләнгән тубыҡ тәңгәле һүрелеп, тишегенән ялтыраған тәнемде йәшереп ҡырҡышам...


— Теге, беҙҙең педучилищелә уҡыған сонтор буйлы Римде хәтерләйһеңме? 

-- Ныҡыш физкультурниктымы?

-- Эйе лә. Үҫеү өсөн, тип, ямғыр аҫтында яланғас йөрөй торғайны.


— Һиңә күстәнәс алып барғанда күргәйнем. Морфлотҡа әҙерләнә ине, буғай.


— Эйе, тап үҙе. Беҙҙең ҡыҙҙар уға арнап йыр ҙа сығарғайнылар:

Ямғыр яуһа үлән үҫә,

Ә Рим кирегә сүгә.

Дарыуҙар табыуы ҡыйын

Оҙон булып үҫеүгә.

Иҫе лә китмәй, үҙ үнәрен дауам итә генә теге. Әле килеп ямғыр аҫтында ҡалғас, шул иҫемә төштөсө.


— Иҫеңә төшөрлөктөр: “Фәғиләм дә Фәғиләм”, — тип өҙөлөп йөрөүселәрҙең береһе бит.


Һалҡын усы һыйпаны яңағымдан:


— Бушҡа көйәләнмә, бар хыялы — морфлот ҡына ине уның.


Үҙ хәлемде уйлап күңелһеҙләндем:


— Тырышҡан таш ярыр, тигәндәй, мораҙына ирешер ҙә әле ул, тәки. Тик мин нишләрмен инде: хәрби хеҙмәткә эләгерменме, юҡмы?..


Башымдан һыйпап йыуатты:


— Аяғыңа баҫып киткәс тә ярар. Армияһын инде уны — ни хәл итәһең... Бөтә кешегә лә һалдат булырға тимәгән.


Үҙем дә ҡайсаҡ шулай йыуанып ҡуйғылайым, тәрән күңел төбөмдә иһә, бәлки, хәрби хеҙмәткә ярармын, алырҙар, тигән ҙур өмөт йәшеренеп ятһа ла. Өндәшмәнем.


— Юҡҡа борсолма. Хәрби карьера һинең өсөн түгел ул, Заһит. Атайым әйтмешләй, әфлисүн ашаған ереңдән әфисәрлеккә тамшанма. Ғәфү ит: атлағанда нисегерәк бөкөрәйеп йөрөүеңде һиҙәһеңдер бит?.. Мин дә беләм үҙемде: актриса сыҡмаясаҡ. Һин шағир буласаҡһың.

-- Кәкере-бөкөрө шағирмы?

-- Ысын шағир! Һинең шиғырҙарҙы уҡып кәкере-бөкөрөләр ҙә төҙәйәсәк, рухтары балҡыясаҡ! Иманым камил быға!

Хәүефтәрем юйылып, йөрәгемдә яҡты хистәр уянды: юрауҙары юҡҡа ғына түгелдер. Күңелемдең ауыр юшҡыны йылы һыу менән сайылғандай йыуылды. “Ул миңә ышана. Зәғиф-зәңки көйөмә лә ул миңә, тартынмай, ҡайнар йөрәк йылыһын бүләк итте, кеше һүҙенә ҡараманы. Әгәр ҙә мин, бер генә тамсы булһа ла, кешелек дәрәжәмде, тормош шатлығымды һаҡлай алғанмын икән, — тик уның, тик уның арҡаһында! Зәғифлегем күңелемде йәнсеп ҡырыҫландырҙы. Һөйөүе йылытмаһа, ташҡа әйләнер инем. Игелеген ҡайһылай баһаларға, унан ҙурыраҡ игелектәр менән яуап ҡайтарырға? Моғайын, күп эшләргә кәрәктер. Үҙ-үҙеңде ҡыҙғанмай, көнө-төнө белем алырға, яҙырға ла яҙырға! Бер көн килеп, Өфө: “Был нәмәңде ташҡа баҫтырырға ярай. Әҙип булып етешкәнһең”, — тип әйткән бәхетле минутҡаса арыу-талыу белмәй эшләргә! Шунһыҙ уның, һөйөклө заттың, ихлас-ысын ышанысын аҡларға мөмкин түгел!” — Кисекмәҫтән, хәҙер үк өйгә ҡайтып, аҡ ҡағыҙ өҫтөнә эйелеү теләге ҡыҫтаны. Хатта Урал тауын күтәреп алырлыҡ тылсымлы көс уяныуын һиҙендем: ниндәй бәхет эшкә һәләтлелегеңде һәм алдыңда бөтмәҫ-төкәнмәҫ һөйөклө эш көткәнлеген белеү! 


Баҫыла төштө ямғыр. Болоттар шыйығайҙы — ел ғәскәре төньяҡҡа ҡыуалап алып китте. Йәшен уҡтары алыҫта, күк ситендә ялтырай. Ҡояш-апай, болот кейеҙенән кескәй тишек табып, оялсан көлөп ҡуйҙы. Шул уҡ мәлдә гүзәл төҫтәр менән балҡып күк йөҙөндә салауат күпере ҡабынды, бер осо -- Һаҡмарға, икенсеһе ауыл һыртындағы убаға ҡаҙалды.


— Әйҙә, артына сығабыҙ! — Ҡулымдан һөйрәне Фәғилә. Тартылдым:


— Күпер артына сығарып, минең ҡыҙға әүерелеүемде теләйһеңме?


— Һәм үҙемдең — малайға! Ҡыҙҙарса ҡыйыуһыҙһың бит...


— Улайһа, әйҙә. Миңә барыбер, тик икәү бергә булырға ғына яҙһын.


— Юҡ, лутсы ошо килеш кенә ҡалайыҡ. Беҙ былай ҙа бәхетле, — тине Фәғиләм. Урамда берәм-һәрәм кешеләрҙең йөрөшкәне күренә, ҡайһы берәүҙәрҙең сәйерһенеп төбәлеүе һиҙелә. Һаубуллашып ҡул бирҙем; ул, ике усы араһында ҡулымды оҙаҡ ҡыҫып тотоп, уйсан текләп һораны:


— Һине, икенсе бер эшкә урынлаша, тиҙәр ине, ысынмы?


— Миңә эш ҡайҙа инде ул. Ферманан тибелгәндән биреле урамда “буҡ тибәм”...


— Әйтәм, аяҡ аҫтында ат “туп”тары ҡалманы, — тигән булды Фәғилә.


— Нисауа, оҙаҡламай сафҡа баҫам инде, колхоздағы любой эш ҡулымдан килер.


— Һин һаман “колхоз”, “эш”... Ҡара уны, быйыл институтҡа китәм — һағынырһың!


Быныһы хәүефләндерҙе.


— Ныҡлы ҡарар иттеңме? Ырымбурғамы?


— Бери выше! Өфөгә, тип уйлайым.


— Да... һинең менән бергә булырға ине...


— Үҙеңдән тора. Өфө — хыял шәһәре. — Күҙҙәрен йомоп йылмайҙы. — Ярай, ҡайтырға ла ваҡыттыр. Әсәйем мине, моғайын, эҙләргә лә сығыр... Мин һиңә бер нәмә әйтергә тип килгәйнем, Заһит, онота яҙғанмын икән.


Ҡосаҡлап алдым:


— Әйт инде!


— Абау, ебәр! Иртәгә кискә тыуған көнөмдө үткәрәм, бер килке йәштәр йыйыласаҡбыҙ. Килерһең бит?


Килмәй ҡайҙа инде ул! Фәғилә, ҡулдарын яндырып ҡыҫыуым аша ризалығымды алып, һыулы көйәнтәһен йөкмәп йүнәлде. Һуҡмаҡ буйында һерәйеп, ҡарап ҡалдым артынан. Был елкеткес көндәрҙең тиҙҙән бөтәсәге, оҙаҡламай айырылышасағыбыҙ тураһында күңелһеҙләнеп уйланым.


Иртән Фәғиләнең ҡустыһы Сабит килеп, конверт эсенә һалып йәбештерелгән саҡырыу хаты ҡалдырып китте. Рәсем дәфтәренән ҡырҡып алынған ҡалын ҡытыршы ҡағыҙға, ситтәрен сағыу төҫтәр менән ҡаймалап, йылтыр-ҡара тушь менән яҙылғайны:


САҠЫРЫУ БИЛЕТЫ.


Хөрмәтле Заһит Әхтәмович! 1949 йылдың 29 майында киске сәғәт 8-гә һеҙҙе Фәғиләнең тыуыу көнө мәжлесенә саҡырабыҙ.

Кинйәбулатовтар ғаиләһе.


Оҙаҡ ҡына ҡағыҙҙы ҡулымдан ысҡындырмай ултырҙым. Минең өсөн мөғжизә ине. Үҙемде киноларҙағы, романдарҙағы ҡыҙыҡтырғыс донъяла йәшәүсе бәхетле геройҙарҙың береһе итеп хис иттем, елкендерткес шатлыҡ даръяһына сумдым. Культуралы, саф йөрәкле һәм талантлы кешеләргә бай булған күңелле мәжлестәр ишеге асыласағы билдәләнде һымаҡ алдымда. Саҡырыу билетына яҙылған ҡупшы хәрефтәрҙең артында һылыулығы, шаталаҡлығы менән һушымды алған һөйөклө Фәғиләм тора.


Кискә буласаҡ мәжлес тураһында көнө буйы хыялланып йөрөнөм. Тиҙҙән үҙен күрермен, алсаҡ-ихлас тауышын, көлөүҙәрен ишетермен, тигән ябай уйҙан ғына ла башым әйләнә, йөрәк ярыла яҙа. Әсәйем тәмле итеп аш бешерҙе, тик элеп тә ҡапманым. Алтын тапҡан әҙәм шулай ашамай ҙа, йоҡламай ҙа, тиҙәр бит...


Ботомдағы әрһеҙ иҫке салбарҙан башҡа, йәнә береһе бар ине, уны байрамдарҙа ғына сығарамын һандыҡтан. Әлбиттә, шуны кейеп барырға ҡарар иттем. Һуғышҡа тиклемге заманала ике туған ағайыма оҙаҡ ҡына хеҙмәт итеүе сәбәпле, салбарҙың тубыҡ тәңгәлдәре ҡырыла төшөп йөнтәҫләнгән булһа ла, үтекләгәс, суйын кеүек ялтыраны: ни тиһәң дә, йөн — йөн инде, беҙ кейгән сепрәк-сапраҡ түгел. Өҫтөмә шул уҡ ағайымдан ҡалған буй һыҙыҡлы һары ебәк күлдәкте кейҙем, гәрсә уның яурын йөйҙәре ҡулбаштарымдан һалыныбыраҡ торһа ла — ебәк булғас, был етешһеҙлектәре иҫәпкә алынмай. Аяҡтарыма көрән күн моронло һары брезент түфлиҙәр, башыма козырегы аҙыраҡ бүртә төшкән кепкамды (“һыйыр бәрәмәсе” тиҙәр уны) кейҙем — былары әсәйем һатып алып биргән нәмәләр. Үҙ көсөм менән тапҡан кейемдәрем юҡ ине әле. Аяҡ хеҙмәттәрен миңә оҙаҡ үтәшеү сәбәпле, ҡултыҡ таяғының арҡыс тотҡаһына таянып яҫырған һәм ҡайышланған ҡаты устарым бар ҙа, был ҡулдар кейем тапмай ҡалмаҫтар әле, тигән өмөтөм үҙемдеке инеләр.


Ҡунаҡҡа барырымды әсәйем дә белә, әлбиттә, мине нисек тә бөхтә итеп ебәрергә тырышты. Таҙа ҡулъяулыҡ алып бирҙе, салбарыма һырыған ваҡ-төйәк мамыҡтарҙы сүпләп таҙартты.


— Яҡшы ултыр, ишетһен ҡолағың! Иҫереп ҡалма тағы! — тип ҡаты киҫәтте. — Бер мискә һары бал
 ҡойғандар икән, тип ишеткәйнем. — Бераҙыраҡ уйланғас: — Фәғилә ҡыҙымдың үҙе менән бергә уҡыған иптәштәре лә килә икән, ти, ҡаланан. Уҡымышлы кешеләр араһында һиңә әллә нисек булыр инде... — тип көрһөндө.


— Эй әсәй, бошонма юҡҡа! Иҫерергә, туҡһан йәшлек бабай түгел дә инде. Ә тел яғына килгәндә, ғилемлеләр менән дә һөйләшергә могу, — тип көлдөм. Өндәшмәне, күңелһеҙләнеп, еп сиратырға ултырҙы. Орсоғоноң зырылдап йырлауы ла сәғәт сылтылдауы ғына хакимлыҡ итте өйҙә. Әсәйемдең кинәт күңелһеҙләнеүенең сәбәбенә төшөнә алмайынса, аҙыраҡ ҡына хәүефләнә бирҙем дә, әҙерләнеү мәшәҡәттәренә мауығып тынысландым. Белһәм ине шул минутта йөрәкһеп көтөлгән тылсымлы кисәнең үҙемә ниндәй яғы менән әйләнәсәген!


Киске сәғәт һигеҙ булырға егерме минут ҡалғас, урам буйлап Фәғиләләргә киттем. Бер ҡулымда таяҡ, бер ҡулыма байрам ҡотлап бирергә тип алған бүләгемде тотҡайным. Яртылыҡ юлға еткәс кенә, хәйерһеҙ таяғымдың ул бараһы еремдә һис кәрәкмәгән нәмә буласағын иҫләп, саҡ ҡына туҡталып торҙом, тик кире ҡайтҡым килмәне. Әгәр уны шунда әрем араһына ташлап, аҡһаҡлап булһа ла, таяҡһыҙ китһәм, бәлки, хәйерле булыр ине.


Йорттоң мөрйәһенән, бормасланып, шыйыҡ зәңгәр төтөн күтәрелә, һауа тәмле аш еҫенән аңҡыған. Ҡараңғы төшөп етмәгән булһа ла, тәҙрәләрҙе ҡороп шәм алғандар, бер асыҡ тәҙрәнән ағылған күңелле моң, йылға буйындағы кәкүк саҡырыуы һәм туғайҙарҙан баҫалҡы ел килтергән үткер хуш еҫтәргә аралашып, күңелде иләҫләтә, яҙғы хистәр менән башты әйләндерә. Ҡапҡа төбөнә еткәс, өйҙән һалмаҡ ҡына һөйләшеү, көлөү салынды ҡолаҡҡа. Ҡунаҡтар, моғайын, мәжлес башланыр алдынан, ҡәҙимгесә, уңайлы урындарға йәпләнеп, хозур түңәрәктә үҙ-ара бойондороҡһоҙ, күңелле әңгәмә ҡораларҙыр. Таяғымды соланда һөйәп ҡалдырып, ҡулъяулығым менән битемде ашыҡ-бошоҡ һөрткөләп, күлдәк яғаларын ипкә килтереп, эске тулҡынланыу менән ишек тотҡаһынан тарттым. Аш өйөндә ҡаҙандан борлап майлы боҫ бөркә, сыж-быж итеп табалар төкөрөнә, балауыҙ һарыһы сығарып бысаҡ менән ҡырсып йыуылған яланғас өҫтәлдә “польский” самауыр “көмөш” ҡорһағын кәпәйтеп көлөп, үҙ таҡмағына үҙе бейей. Кем уҙарҙан терелеп бер юлы шаулашҡан, сыжлашҡан, һыҙғырышҡан был ғәжәп тынғыһыҙ һауыт-һаба араһында ҡулына әле уҡлау, әле сүмес тотоп Сәхипъямал апай хакимлыҡ ҡыла, ул ғына был тәртипһеҙ ғауғаны аңлай, улар менән йәтеш идара итә. Ошонда уҡ әсәһенә булышып Фәғилә йөрөй (байрамым, тип, ҡул ҡаушарып ултырмаған!), уның ҡарҙай сөм аҡ маркизет күлдәге өҫтөнән ҡыҙыл сәтин алъяпҡыс бәйләнгән һәм уныһы, көмөш балдаҡ ҡашы яҡуттай бурҙатланып, күҙҙең яуан алып яна. Усаҡ ҡуҙҙарынан бөркөлгән ипкенгә ике бите ҡыҙарған, тирләгән, шат йөҙөндә бухет нурҙары уйнай. Һайрай-һайрай ботаҡтан — ботаҡҡа осҡан һандуғас кеүек, елпелдәп йүгереп йөрөй, ҡунаҡтарына үҙ ҡулынан аш-һыу тайярлай. Килеп инеүем менән үк, шатлығын һис йәшермәй, алсаҡланып ҡаршы алды. Сәхипъямал апай менән һәүетемсә иҫәнләшергә лә ирек бирмәй:


— Төпкә уҙайыҡ, мин һине ситтән килгән ҡунаҡтар менән таныштырам! — тип ҡулымдан һөйрәне.


Бүлмәлә дүрт кеше ирәүәнләнә: береһе әлеге мин районға барғанда педучилищелә күргән гармунсы Риф, тегеләре иһә үҙебеҙҙең ауыл мәктәбенә яңы килгән уҡытыусы (Фәғиләнең коллегаһы), бер юлы колхоз парторгы Сабир ҙа тағы миңә билгеһеҙ булған һары сәсле, ҡылыс моронло, тап урыҫҡа оҡшаш ҡиәфәтле бер егет менән оҙон буйлы һәм ҡарайылтыр ҡалын толомло ҡараҡай ҡыҙ. Риф тигәне күҙҙәрҙе үҙенә теккән — бармаҡтарының йүгереүенә эйәреп илаған баянының моңон йотлоғоп тыңлайҙар. Ҡунаҡтарҙың күҙҙәрендә әллә ниндәй уйсан томан шаршауы; бәлки, улар хәҙер үҙҙәренең күптән онотолған йөрәк яраларын хәтерләйҙәрҙер, бәлки (кем белә?), яңы яралар ҙа барҙыр берәйһендә. Моң уларҙың бөтәһен беректергән, төрлө холоҡло кешеләрҙең йөрәктәренән яңғыраш ҡылдар табып, бер тойғоло сыңларға мәжбүр иткән. Ҡушарланып беҙ ингәс тә әле улар ҡалҡынып ҡараманы, ойоған бер хәлдә ҡала бирҙеләр һәм мин дә тиҙҙән, эргәләренә һырнығып, дөйөм хискә баштан-аяҡ һуғарылдым. Гармунсының бармаҡтары һуңғы аккордтарҙы биреп туҡтаны, баян ғали йәнәптәре, олпатланып, өҫтәлгә ҡунаҡланы, тик беҙ баштарыбыҙҙы ҡалҡытманыҡ, сөнки күңелдәребеҙҙә баян моңо һыҙыла ла һыҙыла ғына.


Моңло йөрәктәргә һарымайҙай яғылып, шат көлөү һиҫкәндерҙе -- ишек төбөндә “Ерән” Гимаҙи ҡоластарын йәйеп йылмая ине:


— Һай, был хәҙерге замана егеттәрен, саҡ ҡына бер гармун тауышы сыҡһа, донъяларын оноталар, һыуҙағы тоҙҙай ирейҙәр ҙә төшәләр. Моңһоу йөҙҙәрегеҙҙе күргәс хатта, илап ебәрмәгәйҙәре, тип ҡурҡып та ҡуйҙым әле.


— Эйе... Беҙ белгән ҡөҙрәтле борон-борон замандарҙа егеттәр таштай ине шул. Бәғерҙәре — ҡулдарындағы суйыр балта, йәки мәмерйәләрендәге гранит ҡая һымаҡ ҡаты була торғайны... — тине һары сәсле егет, йөҙөнә һис тә шаянлыҡ билгеләре сығармай.


— Белгәнең шул кеше үртәү булыр. Килгән ҡунаҡтар менән таныш, культуралы кеше бит һин! — тине уға Фәғилә. Ләкин ҡала егетенең һис тә иҫе китмәне:


 — Нимә? “Көл түрәле” тинеңме? Көл ниңә түрәм булһын? Минең түрәм — үҙем, ә мин көлдән түгел, һинең кеүек үк, Аллаһы Тәғәлә биргән ит менән һөйәктән яһалғанмын, бына бынауы ҡунағың кеүек үк һары-ерән сәслемен, — тине, “Ерән” Ғимаҙи менән йәһәт күрешеп. -- Һин дә мин -- Ибли-Әмин -- икебеҙ тиң һары шайтан тоҡомонан икәнбеҙ! -- тип өҫтәне лә Һонолоп миңә лә ҡул бирҙе. — Мистер Садри Йомағужин мин. Әйтергә ауыр булһа, Антошка Еропкин тип кенә йөрөтөргә лә мөмкин.


Ҡыҙыҡһынып, йөҙөнә ҡараным. Әтәс кикерегеләй ҡып-ҡыҙыл биткә услап һибелгән мәк орлоҡтары һымаҡ ваҡ һәм ҡуйы һипкел төрткөләре араһынан теремек, шат, шаян һоро күҙҙәр туп-тура миңә тоҫҡалған. Ҡул ҡыҫышында ла айырым мәғәнә — хәйләле шуҡлыҡ бар кеүек. Ә баяғы оҙон буйлы һәм толомло ҡараҡай ҡыҙҙың исеме Фатима икән — Садриҙың һөйгәне, ти, быныһын һуңынан белдем. Былар икеһе лә Фәғилә менән бер курста уҡығандар, педучилищене бергә тамамлағандар ҙа Ырымбурға барып урынлашҡандар.


Ҡалған бүтән ҡунаҡтар ҙа (ауылдаш ҡыҙҙар һәм егеттәр) эркелде, һәр береһе, минең һымаҡ уҡ, бүләк итеп ҡағыҙға төрөлгән нимәлер килтергән. Аш-һыу янындағы эш кейемен алмаштырған, осоп-ҡунып ҡунаҡтар күңелен күргән Фәғиләнең тәҡдиме буйынса, оҙон өҫтәлде уратып, йәмле табын түңәрәгенә һырыныҡ. Йәмғеһе баяғы дүрт ҡунаҡ та Фәғилә менән минән башҡа йәнә лә һигеҙ кеше бар — тиҫтер ауыл йәштәре. Бындай тыуыу көн туйында үҙ ғүмеремдә тәүгә булғанлығымдан, мәжлесте асып ебәреү йолаларын ҡыҙыҡһынып, диҡҡәт менән күҙәттем. Киноларҙа күрелгән, йәки ҡалын романдарҙа уҡылған һиммәтле банкирҙарҙың, инженерҙарҙың, артистарҙың, йәки алпауыт ҡыҙҙарының һәм улдарының тыуыу көнө байрамын үткәреү эпизодтары күп ине хәтеремдә. Сәнғәт теле менән баплап бирелгән был гүзәл ваҡиғалар уҡыусыны сикһеҙ ҡыҙыҡтыра, үҙем дә шул яҙмыш иркәләгән алтын йәштәр араһында кинәнеп ултырырға, төштәремә лә кермәгән һылыу ҡыҙҙар менән ғишыҡ-ғишрәт диңгеҙендә тирбәлергә хыяллана торғайным. Мәҙәниәтле ҡала халҡы үҙләштергән күп йолалар ауылда юҡ, ауыл үҙенең ябай тормошонда йәшәй ине әле; шулайғас, Фәғилә тарафынан тәү тапҡыр үткәрелгән был мәжлескә нәҡ яҙғы ташҡындарға ирек биреп боҙ китеүендәй шатланып та өмөтләнеп ҡараным. Иҫке ғәҙәттәр болото томалаған офоғобоҙ асыла төшкәндәй булды, инде зәңгәрләнеп яңы таңдың яҡтыһы ла сағылыр, алһыуланып Ҡояш та сығыр төҫлө...


Мәжлес асылыр алдынан һәр саҡ була торған күңелле ығы-зығы ҡупты. Ултырғыстар шығырҙанылар, аш өйө яғында табаҡ-һауыт шылтыраны, ҡунаҡтар көлөштөләр, бер-береһен шаяртып, йор һүҙҙәр атыштылар. Бына уҡытыусы-парторг Сабир йылтыр сәнескеһе менән стаканға сиҡылдатып һуҡты ла умарта гөжләүен тыйҙы.


— Хөрмәтле ҡунаҡтар, һәр беребеҙгә билгеле һәм ҡәҙерлейән Фәғиләбеҙҙең тыуыу көнөнә арналған ҡыуаныслы мәжлесте асырға рөхсәт итегеҙ. Сәскәләргә төрөнгән гүзәл тормош яҙын ҡаршылаусы именинниккә оҙон ғүмер, бәхет теләйек һәм, ҡарттар әйтмешләй, туҫтаҡтарҙы тултырып күтәрәйек!


Кәйефле ығы-зығы, ҡул сабыуҙар аҫтында табындың аҡ япмаһын астылар һәм, күп тә үтмәй, нескә зауыҡ менән теҙелгән ҡабымлыҡтар араһынан йылтыр муйынлы шешәләр ырғып сығып, стакандарға шампанский тигән шарап урғылды. Ҡәҙимгесә, айырым тантана айҡанлы һәм асы бал алдынан телдәр асылһын өсөн бирелә ине был шарап тигән алйотом. Аяғүрә баҫтыҡ:


— Именинник һүҙ әйтһен!


— Просим, Фәғилә! — Берҙәм шаулашты табын.


Фәғилә, сәскә араһында осоп-ҡунып кинәнгән май күбәләгеләй еңел елпенеп, алдындағы бышҡырып, ажғырып тулаған эсемлекле стаканды нәфис бармаҡтары араһына алды ла, бер аҙ оялсан-ҡылансаҡ ыҡ-мыҡ иткәс:


— Ни әйтәйем инде мин... Рәхмәт хөрмәт итеп килеүегеҙгә, ҡәҙерлеләрем, ашайыҡ-эсәйек, уйнап-көлөп күңел асайыҡ сколько табын и душа позволяет... — тип соҡортайын юғары сөйҙө. — Бөтәбеҙҙең һаулыҡҡа!


— Именинник һаулығына!


— Оҙон ғүмер һәм бәхет теләйбеҙ!


— Кәрәсин туңғансы йәшә! — тине ҡаланыҡы Антошка Еропкин-Садри.


Төбәгебеҙҙәге арзанлы шарап-шораптарҙы һемергеләһәм дә, шампанскийҙы тәүгә татыуым ине, бөрсөкләнеп күбекләнмеш әскелтемлегенән күңелем болғанып, йөҙөм һытылды, буғай. Эргәмә килеп баҫҡан Фәғиләнең иркә бармаҡтары, һаҡ һәм йомшаҡ ҡағылып, маңлай бураҙналарымды таратты, күҙҙәремдең төбөнә үтеп кереп, әкрен генә:


— Йә, эс, эс инде! — тип үтенде. Татлы хистәрҙән алйып, эсемлекте бөтөрөп ҡуйҙым, ҡолаҡтарым зыңлап-шауланы.


Тәүге тостарҙан һуң егеттәр, кеҫәләренән һурып, табынға шап та шоп “күстәнәс” — шешәле араҡы ҡуя башланы. Бер аҙ баҙабыраҡ, аптырап уҡ ҡалдым, сөнки именинниккә тигән кескәй бүләктәрҙе ингәс тә тапшырғайныҡ таһа, ә “күстәнәс” тигәндәре башыма ла килмәне. Һуңынан ғына мин ауылыбыҙға урыҫтарҙан кергән яңы йоланы — табынға араҡы ҡыҫтырып килеүҙең ир-егетлек билдәһе икәнен белдем... Аҙыраҡ ҡыҙышып алғас, донъя тағы ла ал да гөл булып китте. Иғтибарҙы ҡапыл йәлеп иткән бер ҡыҙыҡ күренеш тә сәбәпсе булды, буғай, йөҙөм ҡыҙарыуҙың һүрелеүенә.


Үҙебеҙҙең ауыл егете — колхоз хисапсыһы Кәрим ағайҙың иркә улы Әптерахман да бар ине. Уны беҙ әллә ниндәй, ҡәҙимге кешеләргә хас түгел сәйер ҡыланыштары аша беләбеҙ. Һис көтмәгәндә генә, күҙгә-ҡолаҡҡа яҡмаған берәй “номер” ырғыта ла ҡуя ул: ни аҡыллы, ни дурак. Таһир бабай әйтмешләй: “Әҙәм тиһәң — өнө юҡ, эт тиһәң — йөнө юҡ”, — ике арала урала шунда. Быларҙың бөтәһе Әптерахман Ырымбурға барып, атаһының дуҫтарында бер ай ҡунаҡ булып ҡайтҡандан башланды. Һөйләүҙәргә ҡарағанда, станциянан тәпәйләп килешләйе, ауыл осона ингәс тә, фонарын тотоп ҡарауылға китеп барыусы Таһир бабай осраған. Әптерахман, урам уртаһында боттарын тарбайта баҫып, ҡырылып бөткән йоҡа драп пальтоһының ҡуйын кеҫәһенән алтын буталлы йыуан сигара сығарып (нәҡ Черчиллдеке!), боролдатып ебәргән.


— Эй, старик, ҡайҙа драпать итәһең?


Таһир бабай егеттең йөҙөнә бер аҙ текләп торған да, саҡ ҡына төшөнөп алғас:


— Миңә драп кәрәкмәй, ҡатҡан туным һау булһын, — тип яуаплаған.


— Мә, ҡыҫтыр берҙе танауың аҫтына! — тигән, икенсе кеҫәһенән “Беломорканал” тигән арзан папирос сығарып. — Фу, ниндәй культураһыҙлыҡ! Ниңә ауылығыҙҙың урамын көрәтмәйһегеҙ? Культуралы кешегә корочкалар
 менән аҙым да атларлыҡ түгел!


— Бәй, бәй... һин дә ошо ауылдың буҡлы күт малайы түгелме ни, улым? Сентябрҙә урам көрәгәндәрен ҡайҙа күргәнең бар? — Күстәнәс папиросты шулай ҙа “танауы аҫтына ҡыҫтырып” алған.


— Фу! Беҙҙең Ырымбурҙа урамдарҙы көн һайын таҙарталар. Бының кеүек һалам түбәле түгел беҙҙең Ырымбур!


Был һүҙҙәре бахыр бабайҙы уғата ныҡ тетрәткән. Хатта: “Аҡылдан ысҡынманымы икән был балаҡай?” — тип шомланып, ҡурҡышынан арҡа буйҙары һыуынған. Әптерахман-улан күҙҙәренең һис кенә лә “ысҡыныу»ға оҡшамаған ябай ялтырашында вайымһыҙ көлөп тороуын күргәс кенә, батырая төшөп:


— Ә һин үҙең нимә түбәле һуң? Һайғауың етешмәйме әллә? — тип һораған. Әптерахман иһә яуап урынына урыҫсалап шундайын да күп ҡатлы, зауыҡлы итеп һүгенгән ки, әгәр ул һүҙҙәрен бергә өйөп һалһаң, Каруанһарай манараһын да осонаса күмерлек икән, ти. Таһир бабай хатта асыуланырға ла белмәй, ҡолаҡтарын “һалындырған” килеш, ике минут ахырынаса тауыш-тынһыҙ тыңлаған уны. Ауыҙынан дилбегәләй һуҙылып барған төтөн ҡатыш мут телмәре тыҡрыҡ артына боролоп һүрелгәс кенә, бабай гүзәл ауыҙ-тел әҫәренең, һис тә һамаҡлау түгел, ә үҙенә яуҙырылмыш күпҡатлы һүгенеү икәнлеген шәйләгән...


Бына шул данлы ҡайтыуынан алып, Әптерахман үҙенең таш ҡаланан отҡан яңылыҡтары менән шаҡ ҡатырҙы ауылды. Ҡалдыҡ “Черчилл сигараһын” айырым тантаналы мәлдәр өсөн һаҡлап, тәмәкене лә ул хәҙер элеккеләй бармаҡ араларына ҡыҫтырып тартмай, ә аҫҡы ирененә йәбештереп ҡуя, һөйләшкәнендә тәмәкеһе, һис кенә лә ҡубып төшөргә итмәй, ауыл халҡын сикһеҙ сәйерһетеп, ирене менән ҡуша бәлкелдәп йөрөй. Айырым тантаналы мәжлестәрҙә генә баяғы алтын буталлы сигараһын ҡаба; аҙаҡ уны мылтыҡ гильзаһы кейҙереп һүндерә лә алдағы тантаналар өсөн кеҫәһенә йәшерә. Төкөргәндә лә Әптерахман ата-бабаларҙан ҡалған ябай ысулды ҡулланмай, ә теш араһынан сиҡылдатып фонтан урғылдырта. Клубҡа уйындарға йәки кис ултыра йөрөгәндә һираҡтарын ҡыҫып бөргән “шешәбалаҡ” салбар кейеп сыға, “кейер алдынан балтырҙарын трактор солидолы менән майлап шымарта икән”, тип һөйләйҙәр. Әптерахман иһә аптырап ҡалмай: ифрат кәйефләнеп, “наҙан”дарға мәсхәрәле төкөрөк фонтаны атып, “их һеҙ, аңыш һарыҡтар!” тигәндәй ҡыҙғанып баш сайҡай. Салбарының шаҡтай ҡырылған тубыҡ тәңгәлен һыйпап:


— Күрәһегеҙме материалын? Заграничный. Көнбайышта ғына кейәләр бындайҙы. Уныһын да Американан барып алалар. Тулайым шау-заграничный — контрабанда юлы менән табылған. Ырымбурҙағы танышым арҡылы ғына эләктерҙем, ә былай шәм яғып эҙләһәң дә тапмаҫһың! — тип ҡыҙыҡтыра күптәрҙе.


Октябрь байрамы көнөндә йәнә лә шаҡ ҡатырҙы ауыл күләмен: күнегелгән, арҡаһын көйәләр йырғыслаған драп пальтоһының тире яғаһы урынында — иҫке һоро шинелдән һүтеп алынып, арылы-биреле генә мистарлап беркетелгән тупаҫ буҫтау киҫәге. Киске клубта илде, байрамдан да бигерәк, Әптерахман яғаһы тартты үҙенә. Мөйөш-һәйештә бойоғоп ултырған бейей белмәүселәр генә иғтибар итте тәүҙә. Бара торғас, уйын түңәрәгендәгеләр ҙә, күҙҙәрен мызылдатып, уға ҡаранылар; әле бында, әле тегендә рәхәтләнеп көлөүҙәр ҙә салынды. Әптерахман ғына, быны һиҙмәгән кеүек, танауын мәғрур күтәреп бейей генә. Бына ул, эйелеп, гармунсының ҡолағына ниҙер бышылданы. Ауыл таҡмағы “Суҡ муйыл” шул секундта ярты билендә өҙөлдө, утлы фокстрот дер-һелкетте клубты. Үҙебеҙсә тыпырҙашып йөрөүселәр, аяҡтарына ауыр гер тағылғандай, иҫәңгерәп торҙолар ҙа, ҡулдарын ысҡындырышып, ситкә һирпелделәр. Хасил булған буш майҙан уртаһынан, нәҙек ултырғыс боттарылай ослайып сыҡҡан тар балаҡлы һираҡтарын оҙон пальто салғыйы аҫтынан фокстрот ыңғайына йүрмәләтеп, арт һанын тәүфиҡһыҙ бәүелдерә-бәүелдерә, Ырымбурҙан , яңы культураға тейенеп ҡайтмыш Әптерахман туҙан туҙҙырып уҙҙы.


— Иптәштәр, “Суҡ муйыл”дың башына етергә ваҡыт. Коммунизмға дөрөп барған ошо данлыҡлы минутта серек һалам түбәле ауыл таҡмаҡтары лайыҡһыҙ беҙгә! — тип иғлан итеп, икенсе ҡат туҙан туҙҙырып ырғандап китте; ауҡандараҡ бер килке ҡыҙҙар менән һөйләшеп ултырған медсестра Катя тәңгәлендә туҡталды.


— Сударыня, прошу! — Уң ҡулын таяҡтай ҡатырып алға ташланы, ҡыҙҙың түфлиенә үҙенең солидол һөртөп сыҡҡан йылтыр штиблет мороно менән шыҡ иттереп берҙе төртөп алды. Катя, тертләп, аяҡтарын эскәмйә аҫтына йәшерҙе, ҡурҡышынан йөҙө ағарҙы, әле генә йылмайған йоҡа ирендәре асыулы ҡыҫылдылар, ә шулай ҙа тәҡдимде кире ҡаҡманы — тансы-мансыны өйрәнмәгән башҡорт ауылында ҡала ҡыҙына танһыҡ ине был саҡырыу! Фыртый егет Әптерахманға тиҙ генә ҡулын биреп, һандуғастай порхолдап осоп та китте, нәфис аяҡтары, һөйөклө музыканың һәр тактына кинәнеп ҡалырға теләгәндәй, ҡомһоҙланып юрғаланы, көллө кәүҙәһе һуңғы күҙәнәктәренәсә ләззәт кисерҙе. Ҡалған егеттәр үҙҙәренең хыялы булған был һылыу ҡыҙҙы ҡылаяҡ Әптерахман нисек ябай ғына үҙенә беркетеүен күреп көйөндөләр. “Их, тансовать итә белһәм ине!” тигән әсе үкенес телгеләне йәндәрен. Әптерахмандың бая ғына гонаһһыҙ шуҡлыҡ булып күренгән ҡыланыштары, ытырғаныс тар балаҡлы салбар һәм аламанан әтмәләнгән тупаҫ яғаһы, иҙән уртаһында “культурный” итеп йыландай борғаланыуы хәҙер инде элеккесә мәсхәрәле тойолмай, ә ярһыта ғына ине. Әптерахман иһә Катяны һөмһөҙ ҡосаҡлаған килеш, кәүҙәһен уйнаҡлатып, килбәтһеҙ ишаралар яһай, ауыҙ мөйөшөнә ҡыҫтырылған алтын буталлы сигара көлө ҡыҙҙың һабын күперегеләй ҡабарынҡы йомшаҡ етен сәстәренә ҡойола, паровоз мөрйәһенән сыҡҡандай әсе төтөнө һылыуҙы эт эсәгеләй сырмаҡлай. Әптерахман әллә музыканы тыңламай, әллә, тыңлаһа ла, аңламай — майлы ялтыр штиблеттары нәфис түфлиҙәр өҫтөндә лә тапана... Ҡыҙ бөтә йәне-тәне менән тансы тәьҫиренә бирелгән, яғымлы көй ағылышы, иҫерткес морфий кеүек, уның бөтә булмышын томалаған; ул хатта Әптерахман аяҡтары баҫыуын да абайламай... Ҡарап ултырған еремдән, эсемдән генә, егеттәргә (сөнки үҙем аҡһаҡ-туҡһаҡ — уларға тиңләшә алмайым...) көйөнөслө өндәшәм: “Күрегеҙ инде, азаматтар, көҙгөләге ысын йөҙөгөҙҙө! Быға тиклем үҙ-үҙегеҙҙән ҡәнәғәт, маһайып йөрөһәгеҙ ҙә, кикерегегеҙ шиңдеме: бешкән еләктәй һылыуҙы әллә ниндәй шалапутҡа тоттортоп ҡуйҙығыҙ, етмәһә, аяҡтарын тапаттыртып ҡарап ултыраһығыҙ. Был тансы — көҙгө, үҙегеҙҙең кәмселектәрҙе күрегеҙ!”


Бына тансы тамамланды, гармун ауыл көйөнә тызҡылданы. Катя, тирләп-бешеп, сикһеҙ бәхетле ҡиәфәттә урынына барып ултырҙы.


— Мерси! — тине уға Әптерахман, баш эйеп, бармаҡ шартлатып; залға әйләнеп ҡараны ла, һүнеп ҡалған торомбашын ауыҙында уйната-уйната, теш араһынан брандспойт һымаҡ сыжылдатып, майҙан уртаһына фонтан урғылтты. Ҡырын һалмыш кепкаһы аҫтынан “Ырымбур ысулы” тип үҫтереп ятҡан оҙон сәс лоҡмандары ҡолаҡтарына ҡолҡамаланып төшкән, битенән юл-юл туҙан ҡатыш ҡайнар тир аға, елкәһе баяғы ҡырыҫ яғаның ышҡыуынан сейләнеп ҡанаған... Эргәмдәге Садиҡ тиңдәшем үҙенән һорай ҡуйҙы:


— Әптерахман әшнә, елкәңә ҡамыт тейгән бит, әй. Ҡайһы бригаданың һабанын һөрәһең?


— Һин һөргән дә еткән, сәпләк!.


— Уныһы шулай ҙа ул. Ниңә был ҡатҡан кейеҙҙе муйныңа һалып йөрөйһөң?


Әптерахман, өндәшмәй, оҙаҡ итеп ҡыҙғанып ҡараны уға, әйтерһең, ҡаршыһында әҙәм балаһы түгел, ә донъяның гүзәл ҡатмарлыҡтарына һис кенә лә төшөнә алмаған меҫкен турғай тора сөкөрәйеп.


— Их-ма! — тине башын сайҡап. — Һай ҡойотҡо эсендә болғанаһың. Мыйығың ҡомаҡ ҡойроғо оҙонлоғонда, әммә һаман аҡылың ҡыҫҡа икән. Ҡайҙа инде ул һиңә, малдар араһында ҡуржыған тиреҫ ҡортона, мода артынан ҡыуыу! Артта ҡалғанһың, брат, ух, ныҡ артта ҡалғанһың...


Садиҡ, мыйыҡ аҫтынан ғына йылмайып, ҙур ризалыҡ менән хупланы уны:


— Хаҡ һөйләйһең, уҙаман. Ҡайҙа инде ул беҙҙәйҙәргә һиндәйҙәрҙе уҙып китеү!


Әптерахман уҙаман, үҙенең өҫтөнлөгө ҡаршы яҡ тарафынан да танылғас, олпат тыныслыҡ һаҡлап, тауышын ҡалынайтып, инде көллө йәмәғәткә өндәште:


— Ҡырағайлыҡ билгеһен — тире яғаларҙы ташлағыҙ, иптәштәр! Хайуандарҙы тиреләре өсөн үлтереүгә ҡаршы көрәш ҡыҙа донъяла! Ырымбурҙың культурный әҙәмдәре ҡыш көнө лә сонтор яҡа һәм кепка менән йөрөйҙәр. Пример алығыҙ минән!


Ырымбур бурандарын мейес башында ғына ятып татымаған йәмәғәт уға эйәрергә ҡарар иткәнмелер, юҡмылыр — уныһы күренмәне. Әммә йәштәр ҡотороноп “Суҡ муйыл”ға баҫырға кереште. Шундай дәрт һәм оҫталыҡ менән башҡарҙылар, әйтерһең, фәҡәт шуның өсөн генә тыуғандар. “Суҡ муйыл”сыларҙың һаны һаман ишәйеп, бөтә түңәрәкте биләне, өҫтәүенә, ылғый егеттәр ине. Ни өсөндөр бөтәһе лә Әптерахман тирәһендә дөпөлдәй, солидол-майлы аяғына әленән-әле лысҡылдатып баҫалар, яурындары менән уны түңәрәктән оторо тышҡа этәрәләр. Әптерахман, тайпылып, һаман ситкәрәк ыға, “Суҡ муйыл”сылар иһә һаман ҡыҫырыҡлайҙар уны. Бара торғас, бахырҙы клуб ишегенән тышҡа уҡ елтерәттеләр, ҡайһылыр бер ҡалын табанлы аяҡ, арт һынына тупаҫ ҡағылып, фыртыйыбыҙ ноябрҙең , яңы ғына яуған йомшаҡ ҡарына танауы менән ҡаҙалды... Уны торғоҙорға тырышҡан егеттәр, көлөшә-көлөшә, модалы яғаһын йолҡоп уҡ ырғыттылар.


— Чучмектар! Ҡырағайҙар! Наҙан һарыҡтар! — Нәфрәтләнеп, өҙөк яғаһын услаған килеш, елтерәп ҡайтып китте. Һәм ни ишетәбеҙ: өйөндә яғаны арылы-биреле бер-ике урындан ғына эләктереп алған да, яғаһы аҫтына ҡырҡ градуслыны төшөрөп һәм тамам егетләнеп, бөйөк байрам төнөн ҡырағайҙар ауылында интегеп үткәрмәҫ өсөн, йәйәүләп күрше ауылға уйынға дөнгән. Ырымбурҙың бойондороҡһоҙ тәбиғәт шарттарынса, юлда ыжғыр буран сыҡҡан һәм Әптерахмандың ҡолаҡтары кепкаһына ҡуша ҡатҡан. Шуларын яматып уҙаманға больницала ятырға тура килде. Врачтар тырышып дөйөм һаулығын һаҡлап алып ҡалғандар, ләкин һыңар ҡолағының осо күрше ауыл юлында уҡ фажиғәле һынып, буҫтау яғаһы менән ҡуша юғалғанлыҡтан, ялғай алмағандар уныһын...


Ҡайтып ингәс тә ул, беренсе эш итеп, пальтоһының элекке тире яғаһын тектертеп алды; ҡолаҡлы кәпәс кейеп, яғаларын торғоҙоп йөрөһә лә, ауылдаштары етешһеҙлеген абайланылар ҙа “Сонторғолаҡ” ҡушаматын таҡтылар. Шунан биреле уның лексиконы бер кәлимәгә ҡыҫҡарып, “сонтор” һүҙен телмәрендә ҡулланмай, ә уны ҡулланғандарҙы ене менән бер күреп эҙәрлекләй, ылғый “ҡырағайҙар” һанай. Эргәһендә кемдер яңылыш шул һүҙҙе ысҡындырһа, бала әтәстәй ярһып, йоҙроғон болғап ташлана, тиҙәр...


Эҫе Ырымбур селләләрендә ҡолаҡсын һәм тире яғалы пальто кейеп булмағанлыҡтан, Әптерахман ил гиҙеүсе “шабашник” грузиндарҙан аэродромдай яҫы түбәле тәрән кепка һатып алды, сонтор яғына ҡырын һалып йөрөнө. Ҡунаҡҡа-фәлән барғанда кеше араһында яланбаш ҡалырға тура килгәнлектән, икенсе бер яңылыҡ уйлап тапты: ауылдың ҡырағай фәлсәфәләрен тыңларға теләмәйем — кеҫәмдәге аппараттан Чайковский менән Бетховенды ғына тыңлайым, тигән булып, детекторлы радиоалғыстың ҡолаҡсындарын (наушниктарын) атландыртты башына. Әммә шылмайән, ҡолаҡтары ҡапланһа ла, кешеләр ни әйткәнде сос ишетә — ҡолаҡсындарын беҙ менән тишекләгән...


Бына шул “Сонтор” Әптерахман, сәйер ҡыланыштары менән шаҡ-ҡатырыусы Әптерахман, әлеге тыуған көн мәжлесенең иң ҡыҙған бер мөҙҙәтендә йәнә бер “номер” ташланы — ата-бабалар тарихына ҡағылышлы әңгәмәбеҙ оҡшамағандыр, күрәһең:


— Меҫкендәр, сарматтар! — Ҡыҙған баштан тамаҡ ярҙы азамат, әммә берәүҙең дә иҫе китмәне — өйрәнеп бөткәйнеләр. — Аңламайһығыҙ яңы заман һулышын! Культуралы донъя хәҙер атом бомбаһы, Калашников автоматы менән зауыҡлана -- ете милле аҙымдар менән техника алға китте. Ә һеҙ һаман мәмерйә тормошонда йәшәйһегеҙ, артта ҡалаһығыҙ! — Шулай тине лә, бер кеҫәһенән “сирүшкә” араҡы, икенсеһенән йылтыр тимер көпшә һәм клизм ҡуйыу өсөн аптекаларҙа һатылмыш ҡыҙыл резинкә ҡыуыҡ сығарып, тантаналы рәүештә өҫтәлгә һалды. Шул уҡ тантана менән шешә төйҙәһен усына “шап!” иттертә һуғып, тығынын атлыҡтыртты, шешә ауыҙына көпшәне тыҡты.


— Мин был заманауи аппаратты, замананан артта ҡалмаһын өсөн, ҡәҙерле именинниккә бүләк итеп тапшырам!


Уҡытыусы-парторг Сабир, әллә юрамал инде, ғәжәпһенгән тауыш сығарып һораны:


— Нимәгә ҡулланыла икән был серле аппарат? Һин, ҡустым, уны беҙгә эшләтеп тә күрһәт инде.


— Ас ауыҙыңды, Ассаргадон! — Әптерахман, үҙенә иғтибар итеүҙәренән кинәнеп, резинкә ҡыуыҡтан шешә эсенә һауа өрҙөрттө, көпшә осон “Ерән” Ғимаҙиҙың ыржайып көлөп торған арандай ауыҙына тоҫҡаны. Шешәнән һыҙғырып сәптергән араҡы тегеһенең эйәгенә бәрелде. Табын сыр-сыу ҡубып көлдө, Әптерахман, ифрат ҡәнәғәтләнеп, көпшә бормасын япты.


— Аппаратың төҙ атмай икән һинең, ә йәл... — тип һөйләнде “Ерән” Ғимаҙи, яҫы еңе менән эйәген һөртөп.


— Икмәк һис тә ҡорһаҡ артынан йөрөмәй, тигән Ленин бабайыбыҙ. Ауыҙыңды тоҫҡап тормағас, үҙең ғәйепле, — тине, мут күҙ ҡыҫып, ҡаланың икенсе бер азаматы Садри Йомағужин.


— Һин, Антоша Еропкин, үҙең тоҫҡалып ҡара, белерһең унан!


— Брандспойт шәп, бының менән любой пожарҙы тонсоҡторорға була, — тинем мин дә, уйынға һабыштырып. Әптерахман, кәйефләнеп, “аппарат”ты ике ҡуллап Фәғиләгә тотторҙо:


— Мә, ал, файҙалан, ҡәҙерле именинник. Был — заграничный әйбер, Ырымбурҙағы таныштарым Америка дипломатынан долларға һатып алған!


— Ой, рәхмәт! Былайғас, стакан күтәреү мәшәҡәтенән ҡотолабыҙ икән дә!


— Тик ауыҙҙы тейешенсә аса белергә һәм күректән өрҙөртөүҙе онотмаҫҡа!


— Әлбиттә, әлбиттә!


— Күрексең итеп йәнең һөйгән рыцарҙы һайларһың, һылыуым, — тине Садри Йомағужин. — Мәҫәлән, бына мине.


— Һин, Антошка Еропкин, тәүҙә биш тарпайың менән стакан тоторға өйрән, ә рыцары булыуҙы мин үҙе өҫтөмә алам! — Бүләк биреүсебеҙ хәтәр ҡуҡырайҙы. Ҡаштарым емерелде -- уның рыцарь булырға теләүе тейҙе, ахыры, зитыма:


— Элек мин бындай аппаратты парикмахерҙар ҡулында күрә торғайным... Бөйөк культура эйәһе Әптерахман Сонторҡолаҡский ҡорҙашыбыҙ уны Ырымбурҙың берәй сәс алыу ханаһынан сәлдермәнеме икән?


Бүләксебеҙ ҡыҙышып ырғып торҙо:


— Һин кем? Оскорблять итәһең! Әйҙә, соланға — барьер артына баҫырға!


— Нишләйбеҙ унда?


— Дуэль! Икенсе аяғыңды ла ҡыҫҡартайым!


— Һе! Шәп булыр, икеһе тигеҙләнер... — тинем. — Юғиһә, береһе саҡ ҡына ҡыҫҡараҡ ине.


Табын шымды, ни булырын көттө.


— Ҡәҙерле ҡунаҡтар, һый-хөрмәттән рәхим итегеҙ! — Иғтибарҙы кинәт икенсегә борҙо Фәғилә, сөнки Әптерахман, ысынлап та атышырға йыйыныпмы, аяғүрә баҫҡайны. Итәгенән тартып, ҡөҙрәтле дуэлсене урынына сүктерттеләр, йәнә быяла сыңланы, сәнеске һәм ҡашыҡтар тәрилкәләргә төкәлеп сиҡылданы. Риф гармунын һуҙа тартып ебәрҙе, бер быуа оҙон көйҙән һуң, шаян таҡмаҡҡа күсте. Антошка Еропкин тигән Садри Йомағужин ғыжылданы ҡушылып:

Брандспойт уңайлы

Махмурҙы һүндерергә.

Транспортер ҡулайлы

Закускы мендерергә.

Американлы ирҙәр

Культурно ашай, тиҙәр.

Улар сисеп ырғытҡанды

Кейә беҙҙең шәп ирҙәр...

Әптрахманға һуҡтырыу ине, буғай, был...

Гармун икенсерәк көйҙө тартҡайны, ауыл таҡмаҡсыһы Садиҡ ҡушылды:

Әрәсәйҙең әрмеләре

Кейә, тиҙәр, ҡыҫҡа тун.

Ә шулай ҙа ҡойроҡ болғап

Баш эймәбеҙ, ызнакум.

Мысай икмәге ашап та,

Йыға һуҡтыҡ Гитлерҙы.

Эшләп сәскә аттыртырбыҙ

Киләсәктә был ерҙе.


Йыр нисек кинәт башланһа, шулай тиҙ өҙөлдө лә. Экспромт ҡыҫҡа һәм ябай ине, тормошсан ине; күңелдәргә тәрән эҙ һалып, күмелмәҫ бураҙналар ярып үтте ул. Миңә ҡалһа, һәр кемебеҙ үҙенең, үҙе баҫып торған ерҙә “Кеше” исемен күтәреп йөрөгәне өсөн, ни саҡлы ҙур бурыслы булыуын, был исем уға күпме вазифалар йөкмәтеүен һәм уның Кеше, бөйөк Кеше, аңлы Кеше, ирекле Кеше тип танылғанлығы өсөн бөтә Планета ҡаршыһында уға ни тиклем ҙур выждан яуаплылыҡтары йөкмәтелеүен нығыраҡ аңлағандай булдыҡ, табандарыбыҙ аҫтындағы ошо ябай һәм ҡытыршы, бысраҡ һәм изге, йәмһеҙ һәм зиннәтле ҡара ерҙең, бөйөк ерҙең, берҙән-бер тыуған еребеҙҙең йылыһын, туғанлыҡ һәм әсә йылыһын уғата нығыраҡ, тағы ла яҡыныраҡ тойҙоҡ та тулҡынландыҡ. Бәлки, күңелдәрҙең хәмер тәьҫире аҫтында көндәлек ҡайғы һәм бурыстарын ҡуйы томан артына күмеп ҡуйыуынан килеп сыҡҡандыр был, шуға ла һәр кем йөрәгенә һәм күңеленә тәбиғәт тарафынан тыумыштан уҡ мул һәм тигеҙ күләмдә бүләк ителгән юғары һәм изге тойғоларҙың көндәлек ваҡ һәм күңелһеҙ ябай хәстәрлектәрҙән арынып, үҙҙәренең күп ҡырлы гүзәл балҡыштарында ялтырап сағылыуҙарынан килеп сыҡҡандыр... Тик хикмәт унда түгел, ә йырҙың, ябай тормоштағы көтөлмәгән ямғыр тамсыларылай, һиҙҙертмәҫтән килеп төшөп, һиҙҙертмәҫтән юҡҡа сығырға тейеш булған ябай йырҙың, бөтә мәжлес күңеленә эркелеп, бәғерҙең иң төпкөлөнә, иң һиҙемле урынына барып тейеүендә ине ҙур хикмәт. Инанып фекерләнем: кеше психикаһындағы ошоға хас күтәренке минуттарҙың хасил булыу сәбәптәрен һәм тойғоларҙы тәрбиәләүҙең ҙур әһәмиәтен иҫәпкә алырға тейешбеҙ, кешеләрҙе бөйөк Ватаныбыҙҙың тоғролоҡло патриоттары итеп тәрбиәләүҙә ҡулланырға бурыслыбыҙ.


Ошолай тип мин генә уйлағанмындыр, минең генә фантазиямдыр ул, бәлки. Мейем ҡотороноп эшләй, мөҡәддәс шул һүҙҙәремде әйтергә үрһәләнәм. Ләкин баҫылып ҡалдым, өндәшмәнем. Әсәйем әйткән “уҡымышлы кешеләр” алдында шундай етди телмәр тоторға ҡыйыулығым етмәне. Кешеләрҙе тыңланым, уларҙың ынйы бөртөктәрен һеңдерергә тырыштым.


Әптерәхим тигәнебеҙ, баяғы һуғанлы-боросло таҡмаҡтың шәхсәнә үҙенә ҡағылыуын тойомлап, буғай (осонһа ла, аҡылы үҙ урынында бит!), осаһына энә ҡаҙалғандай тыбырсынды, йәшенле күҙ ҡараштарын өнәлмәгән таҡмаҡсы Садиҡ тарафына атты. Ғәҙәтенсә бойондороҡһоҙ, ғорур ҡиәфәт күрһәтеп, эре шаҡмаҡлы, септә ерлекле тупаҫ туҡыманан тегелгән “заманса” киң таҡта яурын, сонтор салғый (түңәрәкләп мөнтәлгән) пинжәгенең оторо-ҡаты яғаһын төҙәткеләне, һуңғы айҙарҙа ғына танауы аҫтында шытып хасил булған, бөтәбеҙгә мәғлүм илерек Гитлерҙыҡы һымаҡ дүрткел ҡалдырылған ҡарағусҡыл мыйыҡ ишаратын бармаҡ осо менән һыпырғалаштырҙы; Әптерәхим уны, моғайын, өйҙән сығыр алдынан ғына ҡара түшкә буяп-ҡатырып килгәйне.


— Ер-рунда! — Йырға иҫе китмәгәнлеген белдереп һәм, һирәк һары тештәре араһынан ҡыҫып “цыҡ!” иттереп, дүрткел мыйыҡ аҫтынан туранан-тура өҫтәл аша мейес буйындағы еҙ эләгәнгә нәҙек-оҙон төкөрөк фонтанын сәптертте. Зәһәр юлаҡлы ағын, ҡаршылағы ике ҡунаҡтың башы аралығынан һәм ҡул йыуырға ҡуйылған ҡомған аша иҫән-имен һыҙа үтеп, “шап!” итеп барып төштө. Мәргәнлектән ғәжәпһенгән ҡунаҡтарҙың ауыҙҙары йырылды. Әптерахман кеҫә төбөнән баяғы алтын буталлы йыуан сигараһы ҡалдығын тартып сығарҙы, ауыҙында килбәтһеҙ бәлкелдәтеп, төтәтеп тә ебәрҙе. Бер-ике һурып боролдатыу менән үк, затлы торонбашты ауыҙының мөйөшөнә беркетеп ҡуйҙы. Хәҙер уны хатта алып-нитеп тормайынса ла, һөйләшә, эсә, ашай ала, төтөндө лә, шул көйөнсә, ауыҙын паровоз торбаһылай ҙур асып урғылдыра. Ғәжәйеб ысул күршеләрен ҡалын төтөн ағындарына томаланы, табын өҫтөндә ҡара болот ҡуйырып, Сәхипъямал апай булашҡан аш өйө яғына йөҙҙө. Ҡыҙ-ҡырҡын йүтәлләне, сәсәне, берәм-берәм алғы бүлмәгә шылды. Күңеле ҡанған Әптерахман, серле төтөн сығанағын һүндереп, көллө башына еҙ гилзәһен кейҙертеп, икенсе бер тантаналы осраҡҡаса кеҫәһенә төшөргәс кенә, етемләнгән ултырғыстар хужаларын ҡабул ҡылдылар ҙа мәжлес ҡабат йәнләнде. Табындан һаман араҡы, шарап, әсе бал өҙөлмәне. Фәғилә ҡунаҡтарын үҙенә хас нескә күтәренкелек менән һыйлай, яҡты йөҙө, йылы күҙ ҡарашы, дәртле көлөүе елкендерә табынды. Йәш булыуына ҡарамаҫтан, тәжрибәле күҙҙәре ҡунаҡтарҙың алдында нимә барын, нимә юғын күреп-белеп, кәрәкле аш-һыуҙы килтереп кенә тора, һәр кемдең дә күңеленә йоғошло йылы һүҙ таба һәм уны үҙ ваҡытында еткерә. Табын күңелле, кәйефтәр күтәренке. Әленән-әле ҡыҙҙарҙың көр көлөүҙәре йөрәккә үтеп керә, үҙ-ара һөйләшеүҙәр кинәт кенә ҡуйырып, өй эсе умарта кеүек баҫынҡы гөжләй. Ҡыҙ-ҡырҡын тартынып эсә, әммә ир-егет ҡоронда сама тигән нәмәне оноттолар. Егеттәрҙең сикәләре имнек һөрткәндәй ҡыҙарып бүртенде, күҙҙәре ҡуйы томан артынан ҡараны.

Ашағыз ла эчегез, уйнағыз ла көлөгөз,

Бер туғаннар дисенләр... —

тип һыҙҙырҙы мәктәбебеҙҙең башҡорт теле уҡытыусыһы, үҙе үк парторг Сабир.

Безнең тату мәжлескә

Ҡунаҡ булып килсеннәр! —

тип йөпләне уның ыңғайынан коллегаһы Фәғилә. Садри Йомағужин, маңлайын йыйырып, саҡ ҡына уйланып алды ла, күҙ ҡыҫып, Рифтең бөйөрөнә төрттө. Риф гармунын ҡулына алды, етеҙ бармаҡтары йылтыр төймәләрҙән йор йүгереп үттеләр. Шаян, күңелле көйгә ҡушылып, үҙебеҙҙең “һ” өнөн айырыуса ныҡ баҫымлап, Садри Йомағужин йәнә көслө тауышын һалды:

Килһендәр ҙә аяҡ бөкләп

Түр башына менһендәр.

Эсеү беҙҙән, ашау беҙҙән,

Хөрмәт һеҙҙән, тиһендәр.

Йырҙың һуңғы ике юлын ҡабатлағанда Садри Йомағужинға ҡараҡай ҡыҙ Фатиманың йомшаҡ һәм яғымлы бәрхәт тауышы ҡушылды:

Эсеү беҙҙән, ашау беҙҙән,

Хөрмәт һеҙҙән, тиһендәр.

Һәм бөтә табын, бүлмәне дер-һелкетеп, йырҙы баштан-аяҡ ҡабатлап сыҡты:

Килһендәр ҙә аяҡ бөкләп

Түр башына менһендәр.

Эсеү беҙҙән, ашау беҙҙән,

Хөрмәт һеҙҙән, тиһендәр.

Йырҙың ҡойроғон киҫеп кинәт әсе һыҙғырыу сыйылданы, баштар шул яҡҡа боролдо. Ә унда, ултырған урынында уҡ яурындарын һелкетеп, кәүҙәһен әле алға, әле артҡа болғаҡлап, сикәләре ҡыҙышып алған Әптерахман мырҙа дәртләнә имеш. Торҙо, алпан-тилпән баҫып, иҙән уртаһына сыҡты. Муйыны, биле, аяҡтары, ҡулдары — аҙ-маҙ быуынлы, аҙ-маҙ бөгөлөү һәләтле көллө ағзалары ниндәйҙер сәйер хәрәкәттәр яһап һелкенергә, тулҡынырға, бөгөлөргә, яҙлығырға, болғанырға, тулғанырға тотондолар; йыландай борғоланды, өҙөлгән кеҫәртке ҡойроғолай тыбырсынды.


— Фию, фию, һайт, һайт, рокн-ролл, ролл-ролл-ролл! — Ҡолаҡҡа яғышһыҙ, иләмһеҙ өндәрен генә айырып була ине мырҙаның. Штиблетлы аяҡтары иҙән буйлап сәйер хәрәкәттәр яһай, таҡта яурынлы киң септә пинжәк итәге аҫтындағы шешә боғаҙылай нәҙек-осло салбар балаҡтары һәм баяғы штиблеттар егетте иҙәнгә ебәрелгән өйөрөлткөстәй күрһәтә. Хайран тамаша ҡылдылар, бындай ен-бәрей бейеүен күптәр осратҡаны юҡ ине.


— Һайт, һайт, һайт, һайт, рокн-ролл, рокн-ролл, ролл-ролл-ролл! — тип зәһәр сәбәләнеүендә булды Әптерахман, барғаны һайын ҡыҙышып та сәмләнеп. Ут ҡапҡандай ҡыҙарып-буҙарынған Риф тә, гармун күреген йәһәт-йәһәт тартҡылап, бейеүсенең ҡоторонҡо хәрәкәттәренә көс бирҙе. Әммә уныһы быға ғына ҡәнәғәтләнмәне:


— Ташла һин, Риф, үҙеңдең шул иҫке заман күрегеңде!


— Эйе лә, Әптерахман бит яңы замандың ен-бәрей бейеүен башҡара! Ябай гармун бында көсһөҙ — шайтан инструменты талап ителә! — тине Садри Йомағужин һәм, янындағы “Ерән” Ғимаҙиға мәғәнәле күҙ ҡыҫып, аш өйөнә алпан-толпан йүнәлде.


— Антошка Еропкин! — тип ҡысҡырып ҡалды Әптерахман. Садри иһә залға тимер күнәк, утын ағасы һәм ҙур ата бесәйҙе күтәреп инде.


— Мин күнәк ҡағам, ә һин бесәйҙең ҡойроғон бор, ерән шайтан тоҡомо,— тине ул “Ерән” Ғимаҙиға. Тутыҡ сүп күнәгенең ярһып дыңғырҙауы, бесәйҙең бажылдап мыяулауы ярҙы ҡолаҡты. Ҡотороп бейеү ыңғайына емдер әтәс булып ҡысҡырҙы, кемдер эт булып өрҙө, кемдер һыйыр булып баҡырҙы. Иләмһеҙ ауаздар болғатмаһы ябырылды Әптерахманға; ен-бәрей уйыны башҡарыусыбыҙ, баҙабыраҡ, иҙән уртаһында туҡтаны.


— Бис, бис, бис, дауамын һорайбыҙ! — тип ныҡыны Садри Йомағужин һәм аҡылдан шашыр хәлгә еткән бесәйҙе “Ерән” Ғимаҙи ҡулынан алып быраҡтырғайны, хәйерһеҙ яныуар Әптерахман өҫтөнә барып төштө лә, яман мыяулап, ары ырғыны -- күҙ асып йомғансы мейес араһында юҡ булды. Әптерахмандың иҫерек башы бының ҡайҙан килеп сығыуын һәм кем тарафынан ҡылыныуын төшөнөп етә алманы — ундай ҡатмарлы мәсьәләләрҙе сисеү ҡеүәһенән үткәйне шул инде. Бесәй типкеһенән, буғай, ҡулдарын ян-яҡҡа йәйеп салҡайҙы, ҡамырға әйләнгән аяҡтары күтәрә алманы кәүҙәһен. Иҙәнгә ултыра төштө лә ипләп һуҙылып ятты, көскә күтәреп алып диванға һалдылар...


— Йә раббым, рокн-ролл королен ҡырау һуҡты түгелме? — тип көйәләнде Садри Йомағужин, тегенең башы аҫтына мендәр ҡыҫтырып.


— Бахырҙы бушҡа мәсхәрәләнегеҙ, — тине ҡыҙҙарҙың береһе. Садри Йомағужин риза булманы:


— Бесәй менән тутыҡ күнәк таҡмағын әйтәһегеҙме? Яңылышаһығыҙ, ҡыҙҙар. Беҙ уны, киреһенсә, үҙ музыкаһы менән һыйланыҡ.


— Стилягалыҡ тигән йоғошло вирус беҙгә лә килеп етте. Унан һаҡланмаҡҡа яҡшы прививка кәрәк. — Мин дә ҡушылдым, уҡып ҡайтҡан “мал духтыры” булараҡ белдеклеләнеп.


— Тәбиғи иммунитеты булған йән эйәһе прививкаһыҙ ҙа бирешмәй, — тине Фәғилә.


— Ә рухы көпшәк бәндәләр? — Дивандағы Әптерахманға төртөп күрһәтте парторг Сабир.


— Бындайҙарға, һис тартынып тормаҫтан, айырым профилактик сара үткәрергә кәрәк, — тине Садри Йомағужин.


— Бесәй ырғытыпмы?


— Бесәй — сараһыҙҙың көнөнән генә ул. Тәүҙә уларҙың аяҡ-ҡулдарын шаҡарып, сәс лоҡмандарын мөнтәү мөһим. Бер юлы дүрткел мыйыҡтарын да үткер бәке менән ҡырғыслап таҙартырға, протез яурындарын тигеҙләргә, ыштан балаҡтарын яра телергә һәм, ниһайәт, ҡыҙыу мунса яғып, баштарына һылаған брилиантиндары, һәр төрлө лактары һәм хушпый-мушпыйҙары бөткәнсе селек һепертке йәки кесерткән менән сабырға. Мунсанан сыҡҡас, минутына ике литр тир ағыҙырлыҡ ҡаты эшкә ҡушырға. Бына шунда ғына ул вирустан арынырға мөмкиндер!


— Бәлки, арабыҙҙа кәмит ҡороп йөрөүселәр ҙә кәрәктер, уларҙан беҙгә ни зыян? — тип шаяртты Фәғилә.


— Шулай ҙа бит, эшләмәй генә типтереүсе һоро ҡорттар күбәйеп китмәҫме икән?


— Йомағужин дөрөҫ әйтә, — тинем, сырайымды һытып, сөнки дивандағы шул азаматтың йәмһеҙ хырылдау тейҙе теңкәгә. — Һәр төрлө паразиттар ғына йоҡторта ул алама сирҙе. Ферма башмаҡтарының таҙы кеүек!


— Тағы ла шул ферма! Таҙ башмаҡтарһыҙ йәшәй алмайһыңмы әллә? — Фәғилә, башын сайҡап, әсәһенә булашырға аш өйөнә йүгерҙе.


— Уныһын әйт тә быныһын әйт, әй, әммә ләкин рокн-рол королебеҙҙең эштәре шәптән түгел, — тип көлдө Риф, хырылдап йоҡлап ятҡанында ла ҡолаҡсын-наушнигын ике ҡуллап ҡурсаларға онотмаған Әптерахманға ҡыҙғанып ҡарап.


— Салбарын систерәйек! — тине аранан берәү. Аш өйөнән Фәғилә тауыш бирҙе:


— Ҡуйығыҙсы әле шул Әптерахманды, маҙаһыҙламағыҙ бахырҙы. Бер ауылға бер экземпляр күп булыр тиһегеҙме әллә?


Мәсьәлә шул реплика һәм көллөбөҙҙөң күңелле көлөүе менән сиселде. Ҡыҙҙар йыр һуҙғас, егеттәр ҙә ҡушылды, бигерәк тә Садри тәрән хисләнеп йырлай ине.. Яғымлы гармун моңонда йыр күптәр күңеленә тәрән эҙ ярып, һағышлы яңғыраны (минең һүҙҙәргә ауыл ҡыҙҙары һалған яңы көй ине):

Һауаларҙа осҡан ҡоштарҙың

Ҡаңҡылдашып үтеп китеүе

Хәтерләтә миңә үҙемдең

Тыуған илдән сығып китеүҙе.

Сығып китеп, ҡайтып индем мин

Илкәйемә иҫән-сәләмәт,

Ләкин минең яҡын дуҫтарым

Ятып ҡалды яуҙа, тәгәрәп.

Шуға күрә тыныс күҙәтә

Алмайым мин осҡан ҡоштарҙы.

“Хәйерле юл!” — тиеп теләйем

Һәм ҡыҙғанам бик ныҡ уларҙы.


— Их дуҫтарым! — ауылдан китеп ҡаңғырып йөрөгән “ҡала егете” Садри Йомағужиндың күҙҙәре дымланды. — Был тиклем дә йөрәккә үтер икән! Ҡарап торһаң, ябай ғына һүҙҙәр, ә уларҙы музыка, яҡшы музыка, ни тиклем көсәйтә! Һөйәм мин, дуҫтар, йырҙы, йырҙарҙың моңлоһон, һағышлыһын! Үҙеңдең йөрәгеңдән ярып сығамы ни!..


— Пессимизм! — Сабир-парторг, һис кенә лә иҫе китмәүен белдереп, түшәмгә күҙҙәрен төбәне. – Илде алға илтә торған нәмә түгел был! – тип өҫтәне. Көтөлмәгән бүлдереүҙән Садри өҙөлөп тотлоҡто, күҙҙәрен мызылдатып, бүлдереүсеһенән аңлатма көттө. Ләкин Сабир түшәмдән күҙҙәрен алманы, бер килеш ҡала бирҙе. Садри ирендәрен ялап алды ла, ипкә килеп, фекерен дауамланы:


— Мин, әлбиттә, күңелле йырҙарҙы ла яратам. Шулай ҙа моңлолары йәнгә тиҙерәк үтеп керә, сөнки бала сағымдан уҡ был донъяла әсе һағыш сигеп йәшәнем...


— Тағы ла пессимизм, хатта контралыҡтыр ҙа! “Был донъяла” тигәнең нимә ул, бөйөк юлбашсыбыҙ Сталин иптәш етәкләгән яҡты нурлы совет илен шулай тип әйтәһеңме? -- Уҫал ҡараш ташланы Сабир.


 — Туҡтасы, ниңә мишайтлайһың, ағай? Кеше үҙенең эс серен сисә бит! — тип ҡараны ҡыҙҙар. Садрый ҡапыл һулҡылданы:


— ...Ҡырҡ беренсе йылдың көҙө ине. Ағастар ауыр ҡайғынан баштарын һалындырып, һарғайып ултыралар. Туғыҙ ғына йәшемдән етем ҡалдым...


— Эй, гармонист, давай музыка! Давай дәртле йыр һәм бейеү, уйнау һәм көлөү! Оптимизм кирәк безгә! Сыздырт күрегеңне! — Ҡырт киҫте уны хәмер тәьҫиренән теле татарсаға борола ла китә торған парторг Сабир, аяғүрә тороп. Моңға ҡаршы сығыусы был башҡорт теле уҡытыусыһының ҡыланышы ҡаныма тоҙ ҡойҙо. Садри Йомағужин, рәнйеп, маңлайын өҫтәлдәге йоҙроҡтарына һалды. Һиҫкәнеп, башын ҡалҡытты. Стаканды күҙенәсә тултырып, тамағына ғорҡолдатты. Маңлайын йәнә йоҙроҡтарына терәне. Яурынбаштары киҫәк-киҫәк һелкенә — тауышһыҙ илай ине.


-- Балавыз сығучыларны мин себереп түгердәй булам, тигән йыр иҫемә төштө, тфү! -- тине парторг. Ошоно күрә тороу күкрәгемә бысаҡ ҡаҙалғандай ауыр тәьҫир итте, сикәләрем ҡыҙышты. Көллө кәүҙәм менән ҡалтыранып, оптимизм көҫәүсе Сабирҙың ҡаршыһына килеп баҫтым да һәр һүҙемде таңғай аҫтынан көскә һығып сығарҙым:


— Һин нимә, әсә телеңде төкөрөп ташлаған бәндә, керле ҡулың менән тығылаһың кеше йәненә?! — тинем, йоҙроғомдо танауы аҫтына терәп. Сабир ағарынып артҡа салҡайҙы, башы тәҙрә яңағына бәрелде, шул ыңғайҙа ҡыҙҙар сыйылдап ҡысҡырҙы. Фәғилә, йүгереп килеп, муйынымдан ҡосаҡланы, нимәләрҙер әйтеп өгөтләргә тотондо. Күкрәгемдә ҡайнаған ут уны тыныс тыңларға, ҡулдарының һөйкөмлө ҡағылышын тойорға ирек бирмәне. Һауыт-һаба тулып ултырған оҙон табын, ҡунаҡтарҙың сыр-сыу ҡубып болғанышҡан баштары күҙ алдымда зырлап әйләнде, аң һәләтем юйылды. Фәғилә ҡосағында килеш нисек атлап барыуымды, аш өйөнә сығып ултырыуымды белмәнем...


— Заһит, йәнем, тыныслан. Ниңә юҡтан тулайһың? Тыныслан, йәнем, тыныслан! — Башымдан һыйпаны Фәғилә, ҙур асылған ҡурҡыулы күҙҙәре төпһөҙлөктән тура төбәлә ине. Уны ҡыҙғаныу, ҡылығым өсөн үкенеү әсәһен тойҙом, һөйөклөмдө ҡосаҡлап үҙемә тарттым. Йоҡа аҡ күлдәк аҫтында ҡыҙ йөрәге ауға эләккән күбәләктәй лөпөлдәп тыбырсына.


— Ғәфү ит, Фәғиләм, ғәфү... — тинем, битен битемә ҡыҫып. Күҙ алдарым йәнә ҡараңғыланды, бүлмә тағы зыр-әйләнеп-болғанды.


— Һыу бир, һыу! — тинем, һикегә ауып. Һалҡын стакан ҡырҙары тештәремә бәрелеп сыҡылданы.


— Ну, мин ҡайтам инде, миңә ваҡыттыр, — тинем.


— Мәжлес яңы ҡыҙа бит, бейемәнек тә әле! — тине Фәғилә. Ҙур бүлмәлә беҙҙең яҡтарға ҡайҙандыр кемдер килтергән ят йыр гөрләне — баяғы Сабир кинәнә:

Сайрый матур, сайрый матур,

Сайра, матур сайрасаң.

Тавышларыңнан танырмын,

Ҡошлар булып сайрасаң.

Атылып сыҡтым ҡырына. Шул арала минән элек:


— Туҡта әле, кем, башҡорт теле уҡытыусыһы түгелме ни һин? Ниңә гел сусылдайһың, башҡортса йырламайһың? — тип, Рифтең тауышы салынды ҡолағыма. Дарыланған күңелемә, әйтерһең, утлы осҡон бәреп керҙе: “Дөрөҫ һорау бирә Риф. Сабир ул, йырлағанда ғына түгел, ауылдаштары менән һөйләшкәндә лә онота үҙ телен. Ә үҙе — башҡорт, етмәһә, әсә теле уҡытыусыһы”...


Сабир иһә вайымһыҙ яуапланы:


— Һе, онотолоп бөтөп барған башҡорт теленең бында ни хәжәте бар? Бәҙрәфкә барып килгәнсе лә етмәй бит ул.


— Көлмә!


— Көлмәйем, ә дөрөҫөн әйтәм. Партиябыҙҙың генеральный линияһын беләһеңме? Хәҙер башҡорт — татар булырға, ә татар урыҫ булырға тейеш. Ә аҙаҡ берҙән-бер тел генә ҡала, ул ғына йәшәргә хаҡлы -- бөйөк рус теле! — Тере йәнемә сыбыртҡы менән һыҙыра һуҡтылармы ни! Барып яғаһынан алдым:


— Их һин, маңҡорт! Башҡорт ҡарынынан тыуғанһың, башҡорт һөтө имеп үҫкәнһең, хәҙер башҡорт икмәген ашап һимерәһең — шул көйөңсә бөтөн бер халыҡ өҫтөнән мыҫҡыллап көләһең. Әгәр үҙеңде башҡорт һанамайһың икән, халыҡҡа яла яҡма, исмаһам, уның тарихын һәм мәҙәниәтен ихтирам ит!


— Не твое собачье дело! Һин мине ашаған икмәгем менән битәрләмә. Кусок һорап һиңә барғаным юҡ һәм киләсәктә лә бармамын. Үҙеңдең инвалид ҡорһағыңды тығылдыртырға тырыш! — тип, ҡулдарымды этеп ебәреп, тыныс тауыш менән теш араһынан һығылдырҙы Сабир. Зәғифлегемә төрттөрөүе, ҡарлы тауҙан ишелгән сил кеүек, ҡолаҡтарымды шаулатып төштө башыма, аҡылымды имгәтте. Өс йыл буйы йөрәгемдә бөтәшмәгән әсе яра кинәт ҡуҙғалып, ҡанһырап һыҙларға тотондо. Күҙҙәремде ҡан баҫып, Сабирға уҡталғайным, Фәғилә арҡылы төштө:


— Ҡайт инде, Заһит, ҡайт инде. Ҡайтырға йыйынғайның бит...


— Юҡ! Тәүҙә анауҙың томшоғон томалайым! — Ҡулдарын ситкә этәрҙем. — Мине ҡыуаһыңмы? Мине шул маңҡорттан кәм күрәһеңме? — Елтерәп килеп өҫтәл ҡырыйына бәрелдем, шешәләр тәгәрләне, быяла сылтыраны.


— Ой, ой! — тип сырылдашты ҡыҙ-ҡырҡын, шул арала Сабирҙың, ярһып, өҫтәл аша ырғып төшкәнен һиҙмәй ҙә ҡалдым. Башы менән төртөп тәкмәстергәйне, диванда шарылдап йоҡлап ятҡан Әптерахман өҫтөнә мәтәлеп төштөм. Уныһы ла илереп ырғып торҙо, боғаҙыма йәбеште... Ғауғаның ниҙән башланғанын һәм ни өсөн һуғышыуыбыҙҙы ла онотоп, йоҙроҡтарға ҡаршы йоҙроҡ уйнаттым, туҙғыған табын тирәһендә болғанышҡан башҡалар ҙа шуны уҡ эшләйҙәр ине... Ниһайәт, һулышым ҡыҫылып тын ҡалдым — өҫтөмдә, беләктәремде иҙәнгә иҙеп... Фәғиләнең атаһы Йосоп ағай атланып ултыра.


— Ах мөртәт, әҙәмгә һанап саҡырған булабыҙ тағы! Олаҡ күҙемдән, бынан һуң аяҡ баҫаһы булма тупһама! — Уҫал итеп һүгенде Йосоп ағай, бармағы менән төртөп ишекте күрһәтте. Айныным, ғауғаның үҙем өсөн ни тиклем һәләкәтле булырын да аңланым. Көскә тороп баҫтым.


— Сволочь! Һөрһөп бөткән башҡорт милләтсеһе! — тип ажғырҙы ҡабат түргә менеп ултырған парторг Сабир.


— Йосоп ағай, мин ғәйепле түгел...


— Бөтәһен шул башланы, шул! Оказывается, әҙәм түгел икән ул! — тине Сабир. Йөҙөмә төкөрөп әйтте: — Свинья, буржуаз милләтсе Зәки Вәлиди ҡалдығы! Мин генәме ни әле -- ҡомған менән һуғып, Йосоп ағайҙы үлтерә яҙҙың. Бының өсөн судҡа бирәсәкбеҙ һине!


Иҙәндә, ысынлап та, ҡапҡасы ҡуптарылған еҙ ҡомған ята аунап. Аптырап, иҫемде йыя алмай, берсә, ҡомғанға, берсә, Йосоп ағайға ҡараным, сикәһенең һыҙырылып, ҡанап торғанын күрҙем. Кемдер алып бәргән ҡомған бәләһен миңә ябалар...


— Алдашма! Бәлки, уны һин үҙең бәргәнһеңдер! — тинем.


— Мин татарса йырлағанда ҡәрҙәш татар халҡын мәсхәрәләүсе лә, бәлки, һин түгелдер, ә?!


— Мәсхәрәләмәнем, ә үҙемдең туған телемде яҡланым!


— НКВД-ға барғас әйтерһең уны!


— Бар-бар, күҙемә күренмә! — Ишеккә этәрҙе ҡурҡынған Йосоп ағай. Диванда ятҡан Әптерәхим генә, башын саҡ ҡалҡытып, мине яҡлап маташты:


-- Рәнйетмәгеҙ мырҙаны, уның бер ғәйебе лә юҡ!


-- Бар-бар, олаҡ!


— Әтей, әтей! — тип иланы Фәғилә. Тапма тапҡандағылай ҡалтыранып, ырғый-һикерә, кейем-һалымымды йыйырға керештем. Һәммәһенең күҙе тик миндә генә. Аҡһауымды күрһәтмәҫлек ныҡ баҫып, йәһәт атларға, ҡыҫҡа-ҡыҫҡа аҙымдар яһарға тырыштым.


— Милләтсе! Зәки Вәлиди шойҡаны! — Артымдан сүкене Сабир.


— Туҡта, алып кит бынау нәмәңде. Минең ҡыҙыма кәрәк түгел һинең инвалид бүләгең! — Йосоп ағай аяғым аҫтына төргәкте ырғытты. Соланды сыҡҡас, кәкере башлы таяғымды ла артымдан быраҡтырҙылар.


Йөрәгемә хәнйәр ҡаҙалғандай әрненем, эске илау менән һулығып иланым. Таяҡты һау тубығыма һалып һындырҙым, һыныҡтарын ситән буйына быраҡтырҙым. Тилереп аларған күҙҙәремде тондороп, урам буйынса туйтаңланым. Аяҡ юлымды тулған Ай мул яҡтырта. Ғауғаны тамаша ҡылырға эркелешкән бисә-сәсәнең ҡысҡырып тәьҫир уртаҡлашыуы ишетелә:


— Бөтәһен Заһит башлаған, ти!


— Ҡомған менән һуғып Йосоптоң башын ярған! — Хурлығына түҙә алмай, ситән буйы күләгәһенә сүгәләнем: “Юғалттым Фәғиләмде, юғалттым!..” Тештәремде ҡыҫып, әрем баштарын йомарланым усыма. Улар тупраҡтары менән ҡуша йолҡоноп сыҡты. Тупылдап йүгергән етеҙ аяҡ тауыштарынан һағайҙым. Туҙғыған сәстәрен оҙон аҡ ҡулдары менән артҡа ҡаратып һыпыра-һыпыра, зифа буйын Ай нурында балҡытып Фәғилә елә. Уңлы-һуллы аңшайып мине эҙләгәс (белеп торам!), башын түбән эйеп, яй ғына ҡайтып китте...


Иртәгәһен өйөбөҙҙә баш баҫып ултыра инем. Әсәйем, ныҡып, ҡолаҡ итемде ашай:


— Нишләнең һин, нишләнең? Бөтә урам һине һөйләй, оятынан үлерлек. Әйттем бит, уҡымышлылар араһында һаҡ бул, тип...


Кемдер ишек шаҡыны ла, өндәшкәнде көтөп тормай, өйгә инде, ишек төбөндә туҡталды — Ғәйнитдин олатай, имеш:


— Улым, хәбәрһеҙ ҡалма, тинем. Мин ошаҡламайым, мин былай ғына әйтәм. Кәнсәләргә барып инһәм, башын аҡ марля менән бәйләгән мөғәллимебеҙ йәғни парторг Сабир иптәш үҙе, телефондан ҡайҙалыр, кемгәлер һөрәнләй: “Тиҙерәк килеп етегеҙ — “враг народа” фашланды, ти. Кем икән ул, тип аптырап торһам, һинең исемде әйтте... Миңә нәрҫә — әйттем-бөттөм, аръяғын үҙең ҡара! — Ашығып сығып китте.

Ышанырға теләмәй, баш ҡатып ултырғанда, йәнә килеп кискә табан Таһир бабай пәйҙә булды. Башын сайҡап һөйләнде:


— Һай улым, улым, ашамаһалар ярар ине башыңды! Теге һалҡын йорттоң алтатарлы нәсәлниге менән үҙең белгән Войтенко килеп төштө, колхоз малдарына таҙ йоҡтортоусының, йәғни һинең, эшең буйынса килгәндәр, имеш... Шул ғына аҙ, тигәндәй, алтатарлыға парторгыбыҙ Сабир мөғәллим ялыу яҙып тапшырҙы — ауылға контра куплеттар яҙып таратыусы, серек рухлы Зәки Вәлиди ҡалдығы һин икән имеш... Һай улым, улым, әйттем бит шиғыр яҙыуыңды ташла, тип! Афзал Таһировтың да, Дауыт Юлтыйҙың да башына еттеләр... Инеүемдең сәбәбе шул: тәфтиш ала ҡалһалар, әйтереңде алдан уйлап бар, йәтмәләренә эләкмә!


— И илаһым, Сәхипъямалдарға барып киләйем! — Әсәйем уның артынса уҡ йүгерҙе.


Башым сатнап, өйҙән сыҡтым, Һаҡмар яғына ыңғайлап, арт ҡапҡаға тиңәлдем. Шул саҡ шығырҙап урам ҡапҡа асылды, ике ир килеп инде. Боҫоп торған еремдән Войтенконы таныным. Икенсеһе башына ҡыҙыл тирәсле бейек фуражка кейгән, билендә ауыр кобура. Ҡапҡа артында, ҡаса-боҫа, Фәғилә аңшайып тора.


— Өйөндәме икән ул? — Кобуралы кеше баҫалҡы тауыш менән һораны.


— Әлбиттә! Тәпәйенән эләктер күгәрсенкәйҙе! — Войтенко, өйгә юл башлап, дауамланы. — Сразу ҡулға алырға ҡарар итеп, дөрөҫ эшләнең, иптәш капитан. Мине клеветать иткәне генә етмәһә, төнгө туҡмашыуы, парторгка нападать итеп, антисоциалистик лозунгылар ҡысҡырыуы бик весомый добавка булды уға, хромой сукин сынға...


Фәғилә лә (ул мине күрмәһә лә, мин уны күреп торам), мин дә көтөлмәгән шомло һөйләшеүҙе ҡәбер тынлығы һаҡлап тыңланыҡ. Ҡыҙ ҡайҙалыр йүгерҙе.


Боҫҡолоғомдан сығып, Һаҡмар буйына ыҡтым. “Ҡулға алырға, ҡулға алырға”, — тип суҡыны мейемде. Түҙмәй, ырғый-һикерә йүгерҙем. “Ҡулға алырға, ҡулға алырға”...


— Заһит! — Баҫалҡы, һаҡ тауыш бирҙе Фәғилә, ҡайҙандыр яҡындан ғына. Күренмәҫкә тырышып, ҡуйы әрем араһына боҫоп ҡалдым. Һаҡмар ярының ҡая текәһенә етеп туҡталдым: “Их, револьвер булһасы ошонда!..”


Аяҡ аҫтында түбәндә тыныҡ упҡын ҡаҙаны күгәреп ята, уйсан йөҙөндә Ҡояш ярсыҡтары һарғайып йөҙөп йөрөй. Тәрәнлектән тирткән һалҡын бәрелде битемә, дымлы һауа урғылды үпкәләремә. “Их Һаҡмар, Һаҡмар, упҡыныңа инеп юғалырға ваҡыт етте миңә лә”... — Күлдәгемде ашыҡмай ғына һалдым, ҡулыма йомарлап тотҡан килеш, уйланып торҙом. “Юҡ, күлдәксән яҡшыраҡ!” — Йәһәтләп кире кейҙем. Салбар ҡайышымды алып, аунап ятҡан иҫке һабан тәгәрмәсен саҡ күтәреп элмәкләнем муйыныма — “Мы — из Кронштадта” фильмендәгеләй...


“Кешеләр төрлөсә үлә. Герой булып үлеү — йәшләй үлеүҙең битәбиғилеген ҡаплай. Герой үлемен хөкөм итмәй кешеләр. Ә мин хыялланмай инемме ни һуңғы тамсы ҡанымды ла Ватан өсөн биреп һәләк булырға? Хәҙер ниңә, йүнләп йәшәп тә өлгөрмәҫтән, баштүбән ташланам упҡынға?..”


Ҡолағым төбөндә “ҡулға алырға” тигән һүҙҙәр ҡабатланды, күҙ алдыма һары ҡайышлы кобура һүрәтләнде, ҡалын таш стена һәм тимер рәшәткәләр эсендә үҙемде буйлы-буйлы ыристан күлдәге кейгән итеп күҙ алдыма килтерҙем. Биттәремдән һалҡын тир аҡты, мин уларҙың тән күҙәнәктәремдән, йәҙрәләнеп, берәм-берәм атылыуҙарын тойҙом.


“Юҡ, юҡ, булмаясаҡ был! Ул мәсхәрәне күтәреүгә ҡарағанда, упҡын төбөнә китеү мең тапҡыр яҡшыраҡ!”


Һаҡмар өҫтөндәге дымлы һауаны тирбәлдертеп, һандуғас һайрап ебәрҙе. Уның саф, шат ауазы ҡара уйҙар менән тулған аңыма таңғы пак ел һымаҡ киҫкен бәреп инде, башымды әйләндерҙе.


— Хуш бул, донъя, хуш бул, йәшлек, ал мине, Һаҡмар, ҡуйыныңа! — Күҙҙе сытырҙата йомоп, кинәт аҫҡа — бушлыҡҡа зөмбөрҙәнем.


— Заһит! Заһит! — Ҡурҡыулы ҡысҡырыу донъяның һуңғы сәләме булып ишетелде, был тауыштың Фәғиләнеке икәнлеген аңғара алдым...

(Беренсе китап бөттө).
1957 — 1958.

ПОВЕСТӘР

***********

ҠОЯШЛЫ ҠАЯ

I


Эсе шаҡмаҡлы сепрәк плащын беләгенә бөкләп һалған мыҡты егет район дауаханаһына килде. Ялтлап торған йәшел ҡапҡа ҡаршыһында туҡталды. Башын артҡа салҡайтып, быялаһы күп өлгөлө вывескаға ҡараны. Ҡайһы бер өлгөләр, күрәһең, әле генә селпәрәмә килеп ҡойолған: һары лаклы быяла ярсыҡтары аунай аяҡ аҫтында, урыҫса яҙылған “Больница” урынында “Г...л...ница” тороп ҡалған.


— “Гөлница”, — тип уҡыны егет. — Гөлниса, һе! — Көлөмһөрәп, күҙҙәре сөкөрәйҙе, сысҡан ҡойроғо шикелле ослайып үргә тырпайған сөм-ҡара мыйыҡ остоғо ырғып-һикереп ҡуйҙы.


Ватыҡ “Гөлниса” эргәһендә, әлеге лә баяғы, завхоз ағай мыш-мыш эш башҡара ине. Яҙыу ҡараһы йыш түгелеүҙән зебр арҡаһын хәтерләткән аҡ өҫтәлгә арыш һаламы һымаҡ һары мыйығының остары тейә яҙғансы эйелеп, ауыҙына ҡымтыған тылсымлы алмасҡайын әленән-әле ус төбөнә генә йомарлаҡлатып, сыңғырҙатып быяла ҡырҡа ул. Эргәһендә тызырайған ят күҙ теңкәһенә тейҙе — ҡәнәғәтһеҙ тамаҡ ҡырып, егеткә боролдо:


— Ниңә, тызырайып, тутыҡҡан тәреләй ҡатып ҡалдың, һиңә кем кәрәк, ҡустым? Гөлниса-маҙарыңды юғалтһаң, башҡа урындан һәрмә. Ауырыуҙар йорто был.


Егет тығыҙ тарамыш кәүҙәһен орсоҡ кеүек өйрөлттө, ҡара муйыл күҙҙәренән ут сәсрәне:


— Шулаймы ни, ағайым? Ай әттәгенәһе, белмәй ҙә торам икән! Тимәк, “Гөлниса” атлы дауалау йорто була инде был? Ҡайһындай ҙа яғымлы! Шиғыр кеүек моңло исем! Ошондай ҙа гүзәл вывесканы кем бәғерһеҙе ғәрипләгән икән һуң, әллә турғай төртөп ватҡанмы?


Оҫта, һис тә көтмәгәндә, балаларса эскерһеҙ зарланды:


— Турғай һиңә, булмай ҙа ни! Бына ни менән шөғөлләнә хәҙерге мөртәттәр. — Завхоз өҫтәл башына, тәрән кеҫәһенән һурып, ҡара күн һиртмәле рогатка ырғытты. — Ҡапҡа асып сығыуым булды, бармаҡ буйлыҡ йәҙрәһен килтереп тә ҡундырҙы, мәлғүн малай. Бына хәҙер быяла ҡырҡаһы, буяу иҙәһе, хәреф яҙаһы бар. Бөгөн үк ялт иттереп ҡуймаһаң, Тимербәк Кәлимулловичтың, баш врачтың, тип әйтәм, көнө көн булмаясаҡ.


— Ай-яй-яй! — тип баш сайҡаны егет, — ниндәй аңһыҙлыҡ! Ай-яй-яй, ҡайһындай томаналыҡ! Турғайға тоҫҡаған йәҙрәһен шифахана шүрлегенә ҡундырған. Һай, боҙолдо заманалар! һеҙҙең тәүфиҡлы заманда ундай хулигандар булмағандыр, ағайым?


— Беҙ бәләкәс саҡтарҙа, себенгә лә тейеү юҡ ине, нитукмышты балнис ҡапҡаһына.


— Һай маладис, ағайым, бына ҡалай инсафлы булғанһығыҙ! һеҙ бәләкәс саҡтарҙа йәҙрәләр ҙә — мамыҡтан, һөңгөләр ҙә боламыҡтан ғына торғандыр, моғайын, ә больницалар, билдәле, шау алтын ғына түбәле, фирүзә мөрйәле булғандыр. Табиптары ла аппендикс тигән эсәк аҡтығын, өф-өф итеп, өшкөрөп кенә йүнәткәндер. Шәп йәшәгәнһегеҙ, ағай! Ҡайҙа ул беҙгә һеҙҙәр хәленә ирешеү!


— Эйе, һеҙҙең һымаҡ, яурынғаса ялбыр ялдар үҫтереп, тар балаҡлы салбар кейеп йөрөмәнек беҙ.


— Һай, маладис ағаҡай! Элеккегә ни етә һуң? һөйөклө әсәйем әйтмешләй, хәҙергеләрҙең эше ни ҙә үҙе ни. Моғайын, был төйәктә лә эштәр тиген түгелдер. Аллы-гөллө вывескаһына ҡарағанда, хирург булып берәй тар балаҡлы шағир-маҙар эшләйҙер!


Егеттең беҙҙәй төрткән йылтыр күҙҙәре менән осрашҡас, шом бөрҙө завхоз күңелен. Үҙен кемдер, арттан килеп, аҫтыртын семтеп алғандай тойҙо ул. Егет мыйығының шикле һикереп ҡуйыуы был тойғоно уғата ҡабартты ғына.


— Һыпырт-һыпырт! Ыҙаның ары ятһын. Хирургтың кем икәнен, йәмшегән ашап, ҡорһағыңды телдерә килгәс белерһең!


— О! Мин бындай сихриәтле ҡапҡа артында муйынымды киҫтерергә лә әҙер! Рөхсәт итегеҙ, гражданин, хәҙер үк операционныйға кереп ятам! — Егет, йылтыр күҙҙәрен уғата яман уйнатып, шашҡан тай-тулаҡтай, инеү яғына йомолдо ҡапыл.


Аптырабыраҡ ҡалған завхоз ит бүкәненә оҡшаш тос кәүҙәһе менән юлды ҡапланы, кәрәкһә, төртөп осороу ниәтенән ҡулын күтәрҙе:


— Шылтай, мырҙам, шылтай!


— Әһ-һә! Әле эш шулаймы ни? Ауырыуҙы, керетмәй, кире бороп ебәрергә итәһегеҙме? — Егет завхоздың алға тырпайып торған бармаҡтары кәкреһенә йәһәт сөйөп плащын, фуражкаһын элде. — Рәхмәт, гардеробығыҙ өсөн. Хаҡиҡәт эҙләргә китәм. Бынауындай эҫе селләлә, һөйөклө әсәйем әйтмешләй, гүремә лә хөллө йөкмәп барып керергә дөйә түгел мин. Теп-теүәл йөҙ процент ауырыу. Эйе! Мин хаҡиҡәт эҙләргә китәм! Ҡулығыҙҙағы кейемемдән бер генә һүҫ төшһә лә, закон ҡаршыһында яуап бирерһегеҙ!


Завхоз тәүҙә кейемдәрҙе атып орорға иткәйне лә, аптырап, егет артынан ташланды:


— Эй, мырҙам, ҡайырыл! Хөлләңде әпкит бынан. Хулиган! Әйлән, тиҙәр һиңә!


Башҡаса ни әйтергә лә белмәне, баш сайҡап, плащ менән фуражканы һаман тырпай бармаҡтарында элендереп, туҡтап ҡалды. Шул арала егет боролоп килде, плащты, тартып алып, яурынына ырғытты. Фуражкаһын кейҙе лә, тырнаҡ битендәй козырегын ике бармаҡ осо менән генә семтә ҡалҡытып, кеселекле баш эйҙе:


— Люкс де мажор! Дуҫлығыбыҙҙы ошолай дауам итәйек. Мине Ғәҙелша улы Тимур Һөйөндөков тип йөрөтәләр. Мәшһүр Биләнтау артындағы мәғрур Төбәк ауылынан!


— Ҡайһы Төбәк? Унда бит бер ыңғай өс Төбәк.


— Иң главный Төбәктән — Үргеһенән, тип белегеҙ.


— Үрге Төбәк? Кем нәҫеле һин, ҡустым?


— Атайым менән әсәйемдең балаһы, ҡайным менән ҡәйнәмдең буласаҡ кейәүе, Ватанымдың бына-бына өлгөрөп еткән һалдаты — бына кем мин ағаҡайым. Йә, ярһыу ҡыҙыҡһыныуҙарығыҙ ҡандымы?


Завхоз ауыҙ асҡайны ла, өнө тығылып ҡалды: егет һары мыйыҡ аҫтына елле күстәнәс — “Гавана” сигараһын тығып өлгөрҙө. Үҙҙәренең Төбәгенә, нисектер, аҙашып килеп сыҡҡан был әкәмәт тәмәкене ул ирмәк күреп һатып алғайны.


— Гуд-бай, ауыҙыңа бал да май!


Ҡапҡа ҡыҫығынан егет һары мыйыҡлы ағайға тағы ла бер ҡайырылып ҡараны, осоноп күҙ ҡыҫты. Уның ырғып-һикереүсе сөм-ҡара “сысҡан ҡойроҡ”тарын ихата эсендә күргәс, завхоз елкәһен тырнаны, сигараны ҡолаҡ артына ҡыҫтырып, үҙенең шулай еңел генә төп башына ултыртылыуынан үртәлеп, буғай, ергә төкөрөп ҡуйҙы.

II


Һаҡмарҙың түбәнге ағышындағы Ҡаҫмарт тамағында бөтә тирә-яҡҡа танылған Төбәкте беләһегеҙме? Белмәһәгеҙ, был хитаптың геройҙарын тыуҙырып үҫтергән, икмәк менән һыуын да, үҙенә күрә аҡылын да йәлләмәгән шул төйәккә өҫтән генә күҙ йүгертеп үтәйек. Был тәңгәлдә беҙгә, моғайын, ауыл тарихында тәүге сәмреғошҡа — вертолетҡа ултырып осҡан Ғәбделвасиҡ аҡһаҡалдың, ергә төшкәс, ауылдаштарының: “Тыуған Төбәкте күктең ете ҡатынан тороп ҡайһылайыраҡ күрҙең?” — тигән етди һорауҙарына яуап итеп әйткән һүҙҙәрен ҡабатлау урынлылыр.


— Урал батыр үҙенең туғаны Шүлгән менән алышҡанда, — тине ул, — Аҡбуҙатының һыңар дағаһы табанынан ҡубып төшөп ҡалған. Шул була инде Төбәгебеҙҙе уратып алған Биләнтау. Даға уратмаһы эсендә, ашъяулыҡҡа ноҡот һалғандай, өймәк-өймәк кенә өс ауыл, ә төп ауыл урталығында шәкәрҙәй ап-аҡ шифер түбәле урта мәктәп бинаһы балҡып, шырпы ҡабындай йыйнаҡ өйҙәрҙең мөрйәләренән зәңгәр төтөн борлап тора. Был өс ауыл — ата-бабаларҙан ҡалған, беҙ йәшәгән Үрге Төбәк, Урта Төбәк, Түбәнге Төбәк... Даға баштары араһынан тышҡа ҡарай шул өс ауыл кинәнеп эскән нәҙек кенә йәншишмә, ҡыҫыҡ ҡына юл үтә. Даға итәге — ҡарурман, һырты сутырмаҡ ҡая. Даға-Билән алдындағы Һаҡмар аръяғы иһә осһоҙ-ҡырыйһыҙ дала, беҙ йәшәгән урын иһә Биләнтауға килеп төртөлгән дала төбө һанала. Бына шуның өсөн дә был төйәк Төбәк тип атала...


Бынан өс көн генә элек ошо район дауаханаһында йөрәге ярылып вафат булған был аҡһаҡалдың аҡыллы һүҙҙәрен ошо урында ғына өҙөп торайыҡ та географик мәғлүмәткә бәләкәй генә тарихи өлөш өҫтәйек.


Биләнтауҙың яралыуы Урал батыр заманына тоташһа ла, даға уратмаһы эсенә инеп һыйынған өс ауыл тарихы һуңғыраҡ осорға ҡайтып ҡала. Имеш, бынан өс-дүрт быуат элек был тирә халҡын ҡалмыҡ-танғут сапҡындары йөҙәткән. Йыл һайын яу баҫҡан, илгә ғәрәсәт килгән. Шунан биҙәрләп, кешеләр Һаҡмар һыртынан төпкәрәк — урманға тартылғандар. һөйөндөк тигән бер уҙаман, сылтырап аҡҡан шишмә буйынса үрләп, абайламаҫтан, Биләнтауҙың биленә килеп сыҡҡан, яу аяғы аша атлай алмаҫлыҡ текә тау менән уратып алынған һәм үҫемлеккә ғәжәп бай йәшел уйһыулыҡты күргән. Башлап шунда нигеҙ ҡорған. Нәҫеле үрсеп — араға, аралар ауылға бүленгән, һәр береһендә йәлпәк төймә танаулы, ут күҙле, ҡаты тамаҡ төбө тауышлы һөйөндөковтар фамилияһы өҫтөнлөк иткән ошо өс ауыл хасил булған. Йыл әйләнәһенә, бигерәк тә ҡыштарын, киң донъяға юл ярып үтеү ысын этлеккә әүерелгәнлектән, Төбәк тиҙҙән, эт бармаҫ ер, тип данланған. Шуға бәйле бер әкәмәт ваҡиғаны әле лә көлөп һөйләйҙәр.


Имеш, 1917 йылдың март ахырҙарында, Биләнтау яғынан далаға (Ырымбурға) ҡарай көрт ярып килеп, ылыҫ
 юлындағы бер ауылға ҡаҙна ылауы туҡталған. Алдағы көймәле санала — күсере менән урядник, арттағыһында — ҡулдары бығаулы бер һалдатты урталарына алып, ҡылыстарын яланғаслатҡан ике стражник килә икән. Урам уртаһында тапалып, йыртылып, ауыҙ-мороно тирәһенә һыйыр тиҙәге ҡатҡан хәлдә мәсхәрәләнеп ятҡан ҙур һүрәттең батша хәҙрәттәренең портреты икәнен күреп, урядник ғауға һалған.


— Был нимә?! Бунтмы?! — тип күҙҙәрен алартып аҡыра икән, батша хәҙрәттәренең баяғы сүбекләнгән ҡиәфәтен башы осонда һелкеп.


— Бунт түгел, гражданин урядник, революция! — ти икән осраған халыҡ.


— Нимә?! Бунтовщиктар! Батша хәҙрәттәрен мәсхәрә ҡылғанығыҙ өсөн бөтә ауылығыҙҙы Себер ебәрәм!


— Ай-һай, беҙгә урын ҡалдымы икән унда? Батша хәҙрәттәре үҙе көллө әһелдәре, генералдары менән бергә Себер киткән, ти, бит әле...


Ярһып уртын сәнәгән урядникты, стражниктарҙы ылауҙан һөйрәп төшөргәндәр, сикәләренә уңлы-һуллы биргесләп, ҡоралһыҙландырып, һалдаттың бығауын һалдыртҡандар. һаман иҫенә килә алмай аҙапланған батша ялсыһынан:


— Мәхлүҡ, һин әллә Айҙан төштөңмө? — тип ҡабырғаларына үтерлек итеп һорағас, имеш:


— Юҡ, йәмәғәт, зинһар, ғәфү итегеҙ, мин Төбәктән сыҡтым, — тип яуаплаған, ти, урядник. Мөшкөл хәлен төшөнөп, бисараға майланып-тетелеп бөткән гәзит килтереп тотторғандар, шунан һуң ғына урядниктың зиһене ер менән күкте айырыр әмәлгә килгән: баҡтиһәң, бынан теүәл бер ай элек Петербурҙа Февраль революцияһы булған, Николай батша тәхетенән бәреп төшөрөлгән икән дә! Ә былар шул бер ай элек юлланып, Биләнтауға саҡ барып еткәндәр, шунда фронттан ҡайтып, империалистик һуғышҡа ҡаршы өндәп ятҡан “большевик ҡотоҡоһо” Ғәбделвасиҡ һалдатты ҡулға алғас, ҡапыл буран ҡотороп, юлдар өҙөлөп, айға яҡын арауыҡта Төбәктән яҙлыға алмай, умартасы Киле Ғимрандың йылы өйөндә асы бал һемереп ятҡандар, бөгөн генә юл төшөп, тонған күҙҙәрен асып, яҡты донъяға сығып киләләр, имеш...


Донъялар үҙгәрһә лә, тәбиғәт хөкөмө үҙгәрмәй: унда әле лә ҡыштарын Биләнгә артылғанда ҡоторонған әсе бурандан дизел моторлы тракторҙарҙың нәҙек көпшәләрендәге яғыулыҡтары туңа, аҙна-ун көндәр буйына юлдары өҙөлөп тора. Ҡыштарын почта аҙнаһына бер килә. Ә һуңғы йылдарҙа был Төбәктә теңкәгә тейгәне шул ине — телевизор ҡарап булмай. Зәңгәр экран тулҡындарының эфир юлын Биләнтау дағаһы быуа...


Төбәк өсөн хыял була килгән телевизор мәсьәләһе, көтмәгәндә, еңел хәл ителеү яғына боролдо ла ҡуйҙы: баяғы Ғәбделвасиҡ ҡарттың Ырымбурғамы, әллә Мәскәүҙең үҙенәме барып Төбәк халҡы исеменән юллауы буйынса, Биләнтауҙың ҡаҡ түбәһенә телебашня суҡайттылар. Көллө Төбәктең күҙ алдында ыраны металл каркастар. Бер заман башняның осло түбәһе бөтә тирә-яҡҡа — райондың бик күп ауылдарына һерәйеп күренде. Был иһә тауҙар араһына сумып ятҡан төйәкте ҡояшлы ҡая һымаҡ итеп тартып сығарҙы: хәҙер райондың ҡайһы ғына мөйөшөндә лә: “Төбәк ҡайҙа?” — тип һораһалар, “ана тора” тип төртөп күрһәтеп була. Уның үҙен дә йыш ҡына, төбәклеген онотоп, Телебашня тип атай башланылар — Төбәк исеме лә шулай ҡартайҙы. Фәҡәт йәше инде йөҙгә етеп барған Киле Ғимран һымаҡ төптө иҫкегә йәбешеп ҡатҡан һаңғырау йәндәр генә, башня өҫтөнлөгөн күтәрә алмайынса, Телебашня урынына, Тилебаш, тип ҡырын һаплайҙар икән... Төҙөүселәр тап шул көндәрҙә күккә сорғолтҡайнылар ҙа инде мәрхүм Ғәбделвасиҡ аҡһаҡалды...


Тап ошо Төбәк егете ине Тимур һөйөндөков та. Үҙҙәренең Төбәгендәге урта мәктәпте тамамлап, урта белем тураһындағы һәм хәрби комиссариаттың иҫәпкә теркәү танытмаларын икеһен бергә кеҫәгә бөкләп һалып, өҫтәүенә ҡарағусҡыл сысҡан ҡойроҡ мыйыҡ үҫтереп, допризывник булып йөрөгән көнө. Шуны ла әйтергә кәрәк: ул бәләкәйҙән үк китапты һыу кеүек эскән, мәктәп китапханаһын да, ауылдыҡын да арҡыры-буй йөҙөп сыҡҡан, кәрәккән һәм кәрәкмәгән мәғлүмәттәрҙе туплаған һәм тел тигәндә телеп һалырҙай егет. Колхозда ҡыҙыу бесән эше барғанда, хәрби комиссариат саҡыртып алып, комиссияға ҡуйғас, врачтарҙың, соҡсоноп, бәләкәс саҡта уйынсыҡ шартлатҡыстан күҙенә һикергән шырпы көкөртөнөң шауҡымын эҙләп табыуҙары, шуны ҡырсытып сығартмаҡҡа дауаханаға ятырға мәжбүр итеүҙәре шаҡтай борсоуға һуҡҡайны уны. Юл буйы ул кәйефһеҙләнеп килде. Колхоздың бынамын тигән кәбән ҡойоусыһына, ике аҙна ҡаҡланып, кәбән түгел, кәбәк тә ҡалҡытмай, дарыу еҫкәп ятырға тура киләсәге тамам йәненә тейә, кешт еҡта хатта һүгенергә мәжбүр итә ине. Етмәһә, бригадир Ғәлләм ағай, саҡыртыуҙы Тимур үҙ ҡулы менән яҙып килтергәндәй күреп, ул кәбәндән төшкән саҡта һуҡранып тороп ҡалды... һалдат хеҙмәтенең башланыуы ошолор инде, тип уйланы егет юл буйынса, көрһөнөп, хатта күңеле тулып моңланып та алды:

Алыҫтарҙан ғына ялтырап ята

Биләнтауҡайҙарҙың аҡ ташы.

Ҡайҙа ғына бармай, ниҙәр күрмәй

Ир-егеткәй менән ат башы...


Дөрөҫөн генә әйткәндә, сәсрәп торған йор күңелле булһа ла, беҙҙең хитап геройыбыҙ күҙ йомоп утҡа ташланыусы башкиҫәр сая егеттәрҙән түгел ине. Хатта, йәшермәйек, ул күҙенең ҡойроғондағы әлеге хәйерһеҙ көкөрт остоғон аҡ халатлы маһирҙарҙың нисек итеп соҡсонорон күҙ алдына килтереп шөрләй ине, сөнки бәләкәс сағында, табанын быяла уйып, аҡ халатлы апай үҙен нисек аҡыртҡаны иҫендә ине. Йәшермәйек, ҡапҡа төбөндә завхоз менән ысын сая егет булып ҡыланһа ла, был минутта ул, ҡапҡанан ҡырт боролоп, тиҙерәк үҙенең Төбәгенә табан тайҙыртыуҙан да алыҫ тормай ине. Бәлки, быға уның өйҙә күҙ ҡараһылай ҡәҙерле яңғыҙ ғына бала булыуы, әсәһенең һәр саҡ уны хәтәр юлға баҫтыртмаҫҡа ҡурсалап ҡына тороуы тәьҫир иткәндер. Бәлки, кескәй генә Төбәгенең шаулы оло юлдарҙан ситтә ятыуы, колхоздың ваҡ көндәлек эштәрен донъяның ҙур ғәме итеп күрергә күнегеүҙәре, аҙаҡ килеп, исемдәре гәзиттәрҙә ташҡа баҫылып сыҡҡан, ил шаулатҡан ҡаһармандарҙың барыһының да ҡайҙалыр тик алыҫта — икенсе бер планетала кеүек, Төбәктән ҡул еткеһеҙ ерҙә йәшәүе лә үҙ шауҡымын һалмай булмағандыр егеткә. һәр хәлдә, йәш кешебеҙ, үҙ ғүмерендә тик өсөнсө тапҡыр ғына Биләнтауҙан артылып, райондың ҡырсын түшәлгән оло юлына килеп сыҡҡайны.

III


Оло юл... Был юл әллә егетебеҙҙе оло ҡаһарманлыҡ таңына илтәме?


Оло юл... Әллә ҡаһармандар юлы ошоноң кеүек төбәктәрҙән ошолай башланамы?


Автобустың йылғыр тәгәрмәстәре шоссе ҡырсындарын ишеп тыҡырҙай, әйтерһең дә, Тимурҙың уйҙарын бутай. Тимур иһә оло юлда, хыялланып, оло тылсым — Ҡаһарманлыҡ ҡошо тураһында уйлай.


Имеш, борон-борон замандарҙан — Төбәктең баш бабаһы булған мыҡты кәүҙәле, төймә танаулы, ут күҙле һөйөндөк батырҙың үҙенән үк башланған, ти, баш китмәле ошо эштең хикмәте. Хикәйәттең тел төбөнә ҡарағанда, һөйөндөк-баба әле ул саҡта типһә тимер өҙөрлөк, һуҡһа баҡыр иҙерлек дәү ир арыҫланы булған, ҡулына алған һәр нәмәһе уйнап һәм йырлап торған. Йәйҙең йәмле көндәрендә, бер бите Ҡояш, бер бите Ай Көнһылыуын , яңы нигеҙгә килен итеп төшөрөп, татлы никах төнө алдынан бер мәлгә генә һауа һуларға сыҡҡан. Тупһа ташына баҫҡан да, ике күҙе сағылыуҙан, зиһендәре таралыуҙан һулышын да ала алмай ҡатып ҡалған: төндө аллап, бағана башында Ҡояштан да, Айҙан да яҡтыраҡ, һулыштары Көнһылыуыныҡынан да татлыраҡ алтын бөркөт ҡаурыйҙары осонан нур ағылтып ултыра, ти. һөйөндөк ҡул һонған икән, бөркөт ҡанат һелкеп ҡуйған да телгә килеп әйткән: “Донъялағы иң-иң ҡаһарман кеше генә мине тотоп аласаҡ, төбәген балҡытасаҡ. Ҡаһарманлыҡ ҡошо мин!”


Шаҡ ҡатып ҡарап торғас: “Мин түгелме ни ҡаһарман!” — тип бик сәмләнеп уйлаған, ти, һөйөндөк һәм болдорҙан ырғып төшкән, ҡапҡа төбөнә йүгергән, бағана башына үрелгән. Әммә ҡулдарынан уның алтын ҡош һыпырылып осҡан, ҡоштоң сәмле телмәре генә, алтын ҡаурыйҙарҙай ҡойолоп, батырҙың күңел көҙгөһөнә теҙелгән: “Тырышлығыңды ҡуйма, кеше, — һин алырҙай Ҡаһарманлыҡ ҡошо мин!”


Һөйөндөк ингән албырғанып Көнһылыуы янына, сумған кәләш ҡуйынына, әммә, таң һыҙылып атҡансы, һаман Ҡаһарманлыҡ ҡошо ғына килгән, ти, уның уйына. һабан һөрә барһа ла, солоҡ ҡарай йөрөһә лә, мал көтөүен байҡаһа ла һаман да шул уйынан арынмаған: “Их, Ҡаһарманлыҡ ҡошон нисек итеп ҡулға төшөрөргә, Төбәкте балҡытырға!” Көллө уйы шул булған.


Бер көн Биләнтау битләүенә ағас ҡырҡырға менһә, күрә: ҡая түтәһендә сәтләүектәре бешеп өлгөргән эрбет ағасы тора, ағас төбөндә, арҡаһын ныҡҡа терәп, ике ҡабымын бер йотҡан, ике йәшәрен бер йәшәгән олпат айыу ултыра, айыу башы осондағы мәңге йәшел ботаҡта, ал нур түгеп, Ҡаһарманлыҡ ҡошо елгә бәүелә. Балтаһын атып бәрә лә батыр, ике ҡулын юғары һоноп, алтын бөркөткә уҡтала, әммә олпат айыу, ер йыртҡансы аҡырып, уға ташлана, айыу менән ҡул алышы башлана. Алыша торғас, урман хужаһын ялбыр бөрмәһенән бөрөп тота батыр, күтәреп, сайҡап-сайҡап ебәрә батыр, артына әйләнеп баҡһа, айыу Биләнтау итәгендә — түбәндә тумарланып ятыр. Алдына әйләнеп ҡараһа, алам ғына тигән Ҡаһарманлыҡ ҡошо, ҡанат елпеп, үргә сөйөлөп барыр, алтын менән ялатылған мәңге йәшел ботаҡ ҡына талғын елгә сайҡалыр. Батыр алтын улъя артынан ҡулдарын һоноп йүгерер, Биләнтауҙың киртләсенә ырғып менер, иң бейек бер сағыл башын нурға мансып, Ҡаһарманлыҡ ҡошо ҡаяла ҡанат киреп ултырғанын күрер. Йүгереп килеп етеп, тәпәйенә тотонор, әммә ҡошо йәнә ҡулдан ысҡыныр, юғарыраҡ ынтылыр. Билендәге ҡороғон алып атыр, әммә ҡош тағы ҡалҡыр. Ерҙән оҙон һөңгөһөн һәрмәп һонор — ҡош уғата талпыныр. һаҙағынан осҡор уҡ алып сөйөр, башағы сәпкә тейер, әммә ҡошо уның һайын күккә юғарыраҡ менер... Шул саҡ үрҙән, бик Юғарынан, Ҡаһарманлыҡ ҡошо йәнә телгә килер: “Эй батырҙарҙың батыры! Батырлығың Билән тауын ашһа ла, тота алмаҫһың мине. Сөнки һинең батырлығың — йән алып батырайыу. Ысын батырлыҡ ул кешенең йәнен һаҡлап ҡалыуҙа. Нәҫелеңдән шундай бер батыр тыуыр һәм мине тотоп алыр!”


һөйөндөк батыр ҡайтып китә аптырап. Фәҡәт үҙенең батырлығын ысын батырлыҡ һанап, Ҡаһарманлыҡ ҡошон нисек алырға, тип, көндәр, төндәр, айҙар, йылдар буйы фекер йөрөтә. Ҡәбергә керер алдынан ғына, ҙур хикмәткә ирешеп, ҡоростан ҡойолған көбәк, көбәк эсен яҫаулаған дары менән ҡурғаш йәҙрәгә тейенә, Биләнтауҙың суҡай сағылына менеп, күктең төбөнә баға. Унда Ҡаһарманлыҡ ҡошо һаман сәмләп ҡанат ҡаға, ҡаурыйҙары осонан алһыу нур аға. һөйөндөк батыр мылтығынан йәҙрә атып ебәрә, ләкин шуның һайын ҡошто юғарыраҡ тибәрә. Ә унан, уғата юғарынан, ҡоштоң һуңғы телмәре ишетелә: “Батырҙарҙың батыры, гүргә ҡолап ятыры, күптән әйттем бит мин һиңә: йәндәрҙе ҡурсала әжәлдән!”


Аңлағандырмы быны, юҡтырмы, — мәғлүм түгел уныһы. Ахыры, күҙе ҡарайып, һулыштары тарайып, суҡай сағыл башында ятып үлә батыр. Йән бирере алдынан ҡаяға изге васыятын соҡоп ҡалдыра: “Төбәгемде ҡотлар аҫаба тоҡомдарым, еңегеҙ ерҙең тотҡор кәрен — күккә үҙегеҙ уҡ шикелле сорғолоғоҙ, Ҡаһарманлыҡ ҡошон артынан ҡыуып етеп тотоғоҙ!”


Бына шунан һуң күпмелер ваҡыт үтә, һөйөндөк батырҙың тоҡомдары самолет тигән осҡос яһап, үҙҙәре менә күккә. Әммә ҡыуып етә алмайҙар һис тә: Ҡаһарманлыҡ ҡошо инде йыһан ярым бейектә, яҡты йондоҙ булып сәмен йөрөтә.


Яһайҙар йыһан карабын, байҡайҙар күктең аръяғын. Әммә Ҡаһарманлыҡ ҡошо уғата менгән үргәрәк, уны ҡыуып етер өсөн шәберәк егетлек кәрәк...


Сәфәрләнер алдынан ғына бер сәйер төш күрҙе Тимур. Имеш, ҡаланан килгән эшселәр Биләнтау башына әлеге телебашняны ҡора, ә ул, Тимур, шулар менән ярышып кәбән ҡоя. Уға, ғәҙәттәгесә, кәбән башында тороу эшен ышанып тапшырғандар. Биригадир Ғәлләм ағай үҙе күбәләрҙе машина менән күтәртеп-күтәртеп ырғыттыра, үҙе: “Мырҙам, күккә күҙ ат: Ҡаһарманлыҡ ҡошо күренмәйме әле?” — тип ныҡыша. Тимур кәбән башында оҫталап тора. Бына кәбән бейеклеге Биләнтауға тиңәлде, телебашняны уҙып китте. Тимур һаман осларға уйламай ҙа: Юғарынан, аҫтағыларҙы сәмләндертеп, “давай, давай!” тип ҡысҡыра. Ул, моғайын, ошо тауҙар һәм яландар өҫтөн иңләп, кешеләрҙең күңел ҡылына сиртеп осҡан, әммә үҙен тоттортмаған алтын ҡаурыйлы бөркөттө — бая ғәлләм ағай әйткән Ҡаһарманлыҡ ҡошон йәпле тәпәйҙәренән эләктерергә ашҡына... Кәбән инде йондоҙҙар кимәлендә — осларға ваҡыт етте. Тимур, кинәнеп, тирә-яҡҡа бағырға тип ынтыла һәм... башы осонда ҡул һуҙымы ғына тәңгәлдә Ҡаһарманлыҡ ҡошо елпенеүен абайлап, ҡысҡырып ебәрә лә үҙ тауышынан үҙе тертләп уяна...


Был төшөнән һуң егет йөрәге байтаҡ ваҡыт ярһып-дөпөлдәп ҡаҡты, һис тынғылыҡ бирмәне. Уның йәше тулған һайын атай ҡулы ишек Яңағына һырлап һала барған тәрән кирттәргә ҡарап, буласаҡ һалдат хеҙмәте, үҙен көткән киң донъя тураһында хыялланды. Әжәл түшәгендә ятҡанында, үҙен саҡырып алып әйткән атай һүҙҙәре төштө иҫенә:


— Улым, — тигәйне ул, баяғы ишек яңағындағы кирттәргә ҡарашын йүнәлтеп, — һинең буйыңды йыл да киртләп үлсәй торғас, үҙемдең дә аҙаҡҡы кирткә еткәнемде һиҙмәй ҙә ҡалдым. Инде һиңә ишек яңағынан айырылырға, донъяға күренергә ваҡыт...


Ай-һай, донъяға күренеүҙәре! Табында ҡолаҡ һелкетеп кенә, хатта тупһа аша атлап ҡына ла күренеп булмайҙыр уға, тип сәмләнә Тимур. Уның үҙен, мәҫәлән, күп булһа, бригада күләме белә. Телебашняны уҙып китерҙәй бейек кәбән ҡойоу өсөн, моғайын, Төбәк түгел, шөйлә киңерәк донъя-күләм кәрәктер... Шул күләмдән беренсе булып ҡул һуҙа уға армия. Ә инде армиянан... туп-тура БАМ-ға, йәғни мәҫәлән, Байҡал — Амур тимер юл төҙөлөшөнә! Китапсараҡ әйткәндә, был мәсьәләлә егеттең шәхси мәнфәғәттәре дәүләт мәнфәғәттәре менән хайран тап килә икән...


Ә Төбәк? Төбәкте һағынып һарғайыуҙары үтә ҡыйын булмаҫмы?.. Һаҡмар һыуында өйрәк ҡыуыш уйнап кем оҫта сумыр? Олобайҙың һомғол кәбәндәрен кем шыплап һалыр?


Барыһынан да бигерәк, уға йылмаып ҡарай торған һылыуҙы нисек бында торғоҙоп ҡалдырыр?..

IV

Һары мыйыҡлы завхоз ағайҙың кәртәһен ҡайырып уҙғас, күңеле күтәрелеп, егет бөтә хәсрәттәрен һүрелдерҙе, сысҡан ҡойроҡ мыйығын, уғата осондортоп, өҫкәрәк ослайтып ҡуйҙы. Дауахананың ҡабул ҡылыу бүлмәһенә ул ысын һалдаттарса баҙыҡ баҫып керҙе. Таштан һалған ике ҡатлы бинаның ҙурлығы, мөһабәтлеге, ә эстән стеналарының һөттәй аҡлығы, яҡтылығы Төбәк егетен саҡ ҡына иҫәнгерәтте. Өлкә күләмендәге иң ҙур район дауаханаларының береһе, иң хәҙерге заманса итеп йыһазландырылған, юғары квалификациялы врачтар эшләгән ысын һаулыҡ төйәге ине был. Төрлө ҡатмарлы хирургия операциялары, хатта күҙҙе лазер менән дауалау ҙа үҙендә үк башҡарыла, кәрәк саҡта белгестәр тура Ырымбурҙан саҡыртып алына икән... Тимурҙың аңшайып ҡарап тороуын дежур сестра абайланы, йәһәт ҡалҡынып ҡараны:


— һеҙгә кем кәрәк, егет? — Уның яурындарына һалынып төшкән ялбыр сәс-ялдарын иғтибарлап барланы.


— Миңәме? Миңә һеҙ үҙегеҙ кәрәк. — Иҫен йыя һалып өлгөрҙө: бындай ғына биналарҙы кинола күргән бар инде! — Яҡшы ғына ғүмер һөрәһегеҙме? Бала-сағалар теүәлме? Хәләл ефетегеҙ көн дә айыҡ ҡайтамы?


— Бәй, һеҙ кем булаһығыҙ? — тине тегеһе. — Мине ҡайҙан беләһегеҙ?


— Минме? “Тиҙ ярҙам”ды ла көтөп тормайынса, ҡулығыҙға үҙем теләп, үҙ аяғым менән килеп ингән яныуар — йөҙ процентлы ауырыу-пациент булам мин. Ә һеҙҙе аҡ халатығыҙҙан таныйым.


— Тел биҫтәһе! — тип бармаҡ янаны тегеһе. — һуған һатып, борсаҡ атып торғансы, килтер бында ҡағыҙыңды. Хәрби комиссар юлландырҙымы?


— Һай, әүлиә икәнһегеҙ, апай.


— Минең йәшемә етһәң, пәйғәмбәр ҙә булырһың. Үтәнән-үтә күрәм ялбыр яллы саҡма телдәрҙе.


— Күреп еткермәйһегеҙ икән шул әле, апаҡай.


— Үтәнән-үтә.


— Күрһәгеҙ, һеҙ мине, юл йөрөп килгән мосафирҙы, аяғөҫтө торғоҙоп йонсотмаҫ инегеҙ. Ҡағыҙҙарығыҙҙы ҡуйып тороп, кухнянан бик елле ҡуш котлет менән ярты сүрәк икмәк алып сығығыҙ. Шуларға өҫтәп, күк ут булып тоҡана торғанығыҙҙан да тулыр-тулмаҫ стакан ҡойоп бирһәгеҙ, Аллаһы Тәғәләнең үҙе үк булыр инегеҙ.


— Оһо! Танауың еҫ тоя икән!


— Мин бит иртә өлгөргән, инкубаторҙан сыҡҡан!


— Ярар-ярар, лығырҙама, инкубатор әтәсе! — тине тегеһе. Ҡағыҙҙы әйләндергеләп, Тимурҙың исем-фамилияһын теркәне кенәгәгә. — Бер аҙыраҡ һуңлап килдегеҙ, аҫыл егет. Әле генә төпләттек төшкө ашты, — тип өҫтәне. Тимурҙың сырайы йәшел помидор ҡапҡандағылай йәмшәйҙе.


— Ах, ниҙәр генә күрмәй икән был бәхетһеҙ һалдат башҡайым!


Аҡ халатлы йомшарҙы:


— Ярар инде, булаһы һалдатҡа айырым ихтирам күрһәтәйек. Барығыҙ, анауы бүлмәлә йыуынып, өҫтөгөҙҙө алмаштырығыҙ. Ваннаны күрһәтерҙәр. Ә мин ашнаҡсы ҡолағына бер-ике кәлимә йылы һүҙ өрөп киләйем.


— Ашнаҡсы тигәнегеҙ, беҙҙең телгә күсерһәк, повар буламы инде ул?


— Тап өҫтөнә баҫтығыҙ.


Бармағын шартлатты егет:


— Бына быныһын аңлай һалдат күңеле! Тик тамаҡ ҡына туйһын, тамаҡ туйһа, ваннаһына ла, маннаһына ла сумырға әҙер!


— Йыуынғас, — тине тегеһе, таҫтымал һәм һабын тотоп көтөп торған йәш ҡыҙға өндәште, — буласаҡ был герой һалдатты 9-ынсы һанлы палатаға урынлаштырығыҙ. Үҙе кеүек тел биҫтәләре араһына, урталағы койкаға.


— Өсөнсө көн бушанғанынамы?.. — Ҡыҙ йөҙөндә ниндәйҙер борсолоу Ғәләмәте шәүләләнде.


— Әлбиттә, — тине тегеһе, ҡыҙға тура ҡарап, киҫәтеү яһаны. — Уның ҡасан бушанғанлығын хәбәрләү бында ниңә?


— Аңлайым.


— Аңламайһың шул әле.


Тимур, һүҙ айышына ҡул һелтәп, ванна бүлмәһенә тәпәйләне. Уны котлет хыялы тиҙләтә ине.


— Өсөнсө көн бушанған койкала ҡайһы батша серем итте? — тип белеште ул ҡыҙҙан, йыуынып-һөртөнөп, дауахана хөлләһенә төрөнөп сыҡҡас.


— Күп белһәгеҙ, иртә ҡартайырһығыҙ.


— Һм... Ниңә тәртәгә тибәһегеҙ?


— Тәртә? Кем типкән? — һылыуҡайҙың һис ни аңламай торған ҡуйы-зәңгәр күҙҙәре төймәләй түңәрәкләнде.


— Ҡара-ҡара, ҡала ҡыҙы булып та алған икән! Сәбәпһеҙгә тәртә тибеп һындыра торған күк бейә бар беҙҙең Төбәк ауылында... Үҙегеҙ ҡайһы колхоз фермаһынан булаһығыҙ?


— Унда һеҙҙең эшегеҙ юҡ! — тине ҡыҙ, ҡылтымбыйланып.


— Пардон. Әллә юҡһа мине берәй тутыйғоштар һайрай торған ситлеккә бикләйһегеҙме, тип торам.


— Ауырыу, күп лыҡылдайһығыҙ.


— Мерси, телемде тешләнем.


— Ҡолаҡтарығыҙҙы ла тығырға тура килмәгәйе. Ике яҡтан ике иҫке репродуктор шығырҙай башлаһа... — Ҡыҙ пырхылдап көлдө.


— Нимә, әллә мине радио йырлатып дауаларға итәһегеҙме?


— Бөттө, ингәс күрерһегеҙ.

V


Ә был ваҡыт 9-ынсы һанлы палатала мөйөштәре сәйнәлеп бөткән, ҡап-урталай асып һалынған иҫке китап киҫәге ята, шуның буйынса ҡыҙыу бәхәс бара ине.


Йәмәғәт фекере фәҡәт ике әҙәмдән — әлеге беҙ телгә алған Киле ғилман менән уның ҡорҙашы Фәтхелислам ҡарттан ғына ғибарәт булғанлыҡтан, ауыр түгел һүрәтләү. Бер-береһен бүлдертмәй, ныҡлы тәртип буйынса алмашлап һөйләйҙәр, сөнки Ғимран бабай ҡолаҡҡа ҡаты — ике усын граммофон торбаһындай түңәрәкләндертеп, һүҙ сығанағына тоҫҡалдыртып ҡуйып тыңлай. Ҡартластар бында Төбәк тиклем Төбәктән саяланып, береһе — ҡан баҫымын түбәнәйтеү, икенсеһе “Соцтәьминәт” иҫәбенән ҡолаҡ аппараты таҡтыртыу өсөн килгән. Ырымбурҙан ниндәйҙер ҙур профессорҙың ҡорос сәмреғошта районға осоп-ҡуныуын көтөп яталар, ҡартлыҡ көндәренең талыҡтырғыс оҙонлоғон икәү-ара фекер һуғаны һатышып ҡыҫҡарталар.


Йомарт Һаҡмар-һыу буйҙарында тыуып үҫкән булһағыҙ, һеҙ, моғайын, бәләкәстән үк бер ғәжәйеп күренеште ҡалдырғанһығыҙҙыр хәтерҙә: ниндәй ҙә булһа ағайҙың, өй артында ағас үҫтергеһе килһә, тәртә йыуанлыҡ өйәңкене яҙын туғайҙан, һис кенә лә һеҙ уйлағанса тамыры менән ҡаҙып түгел, ә тумыра ҡырҡып алып ҡайтып ултыртыуы ул. Дөрөҫөрәге, ул уны төптө ултыртмай ҙа, ә, ҡаҙыҡ итеп ослап, батҡаҡ ергә дөңкөлдәтеп ҡаға ла ҡуя, вәссәләм... Был яҡтың кешеләре үҙҙәре лә Аллаһы Тәғәлә тарафынан ана шулай яратылғандай төҫлө: үҫкең килһә, үҫ — теләгән яғыңа кәкерәйеп үҫ... Ҡаҙыҡтың башын, ҡояшҡа кипмәһен өсөн, бер йомарлаҡ йылы һыйыр тиҙәге менән шапылдатып һылап, сепрәк-сапраҡ урап тумалаҡлаталар — өй буйында һерәйеп торған нәҙек-оҙон был өйәңке сепрәк башлы кешене хәтерләтә. Әгәр ошо һерәйгән һынға баҡыр көплө әтәсегеҙҙең уттай янып торған ерән ҡаурый осон бармаҡ битендәй генә мыйыҡ итеп йәбештереп ҡуйһағыҙ һәм ҡаҙыҡты атлатып ебәрһәгеҙ, палаталағы ике серҙәштең береһе — ҡойоп ҡуйған Ҡолға Фәтхелислам ҡарт һыны килер ҙә сығыр.


Инде Ғимран ҡартты алһаҡ, беҙҙең һынлы портретыбыҙ йыуан өйәңке киҫкәһендәй йоморо һәм ҡыҫҡа булыр (ҡушаматы ла Киле бит!). Арҡырыһы ла, буйы ла бер үк самалы юнылған, был заманда йә музейҙа, йә соландың ҡараңғы бер мөйөшөндә күгәреп ултырған ағас килене беләһегеҙме? Бына шул килегә ҡылған төҫлө оҙон кәзә һаҡалын килтереп таҡһағыҙ, алдығыҙҙа Ғимран ҡарт үҙе ларҡайып ултыра тип уйлағыҙ. (Ә уларға ҡушарлап телгә алынасаҡ тупрағы еңел булғыры Алғыр Ғәбделвасиҡ ҡарттың бөтә төҫө һәм булмышы уның ерҙә эшләп киткән һәр төрлө эштәрендә, уны күреп-белгән ошо кешеләрҙең — замандаштарының күңел көҙгөһөндә...)


Дөрөҫ, бынан өс көн генә элгәре палатала улар өс ҡартлас ине — Алғыр Ғәбделвасиҡ көтмәгәндә был икәүҙең күҙе алдында факелдай дөрләп һүнде. Шунан биреле ҡорҙаштар бер аҙ шаңҡыбыраҡ йөрөйҙәр, нимәгә генә тотонһалар ҙа, бер нәмә иҫкә төшөп, һүҙҙең осон, үҙҙәре лә шәйләмәй, Алғыр мәрхүмгә илтеп тоташтыралар... Бына хәҙер ҙә китапты шартлатып яптылар, мендәр аҫтына тығып, фани донъя ғәмдәренә бирелделәр. Алғыр Ғәбделвасиҡтың, тупрағы еңел булғыры, ҡойроҡ кеүек эйәреп йөрөгән ошо Алғыр ҡушаматы бар ине, был кеше, нимә генә булһа ла, илдән алда атлығып сығыр ине. Ошо хәстә бүлмәһендә лә ғәҙәтен ташламаны, әжәл түшәгенә йәпләшкән еренән, ауыҙ асҡан һайын ырғылып, был икәүҙең һәр һүҙенән рыя табып, ал бирмәйенсә йөҙәтте. Төптө өндәшмәй ятҡанында ла уның хәйләкәр күҙ ҡарашынан, ауыҙының көлөмһөрәп ҡыйшайыуынан, хатта уның яғынан иҫкән күренмәҫ һауа ағымынан да башҡаларҙы йығып үтмәле өҫтөнлөк, алғырлығы тейә ине теңкәгә. Етмәһә, врачтар палатала ҡысҡырып һөйләшеүҙе тыйҙылар, шул Алғырҙың тыныслығын һаҡлаттылар. Телдәре бәйләнгән, тынлыҡтан биҙгән был ике серҙәш, күберәген баҡсаға сығып китеп, ҡарт ҡарама төбөндә ултырып гәпләшергә мәжбүр ине. Ошо хаҡта ауыҙ асып танырға баҙмаһалар ҙа, Ғәбделвасиҡ был донъянан кискәне биреле, икеһе лә, ниңәлер, еңел һуланы, елкәләрен баҫып торған үтә ауыр тирмән ташы төшөп киткәндәй булды... Шуға күрә, йәшертен һүҙ ҡуйышҡандай, ике ҡартлас Ғәбделвасиҡты тиҙерәк оноторға, исемен телгә алмаҫҡа тырыша ине, тиһәк, һеҙ, моғайын, был ҡарт кешеләрҙе үтә ғәйепләп, хөкөм итеп тә бармаҫһығыҙ, сөнки тормош юлдары ла, әҙәм балалары араһындағы мөнәсәбәттәр ҙә сейәлгән еп осо һымаҡ йомаҡлы, ғәжәйеп ҡатмарлы бит. Был донъянан кискән һәр йән үҙе менән шул йомаҡтың бер осон алып китә, тере ҡалғандарҙың йөрәк, зиһен ептәрен ауырттырып тарта...


Шулай итеп, был өс ҡарттың өсөһө өс ауылда тыуып үҫһә лә, әйтеп үтеүебеҙсә, өсөһө лә бер һөйөндөк бабаның нәҫелдәре, бөтәһе бер Төбәктән, бер заман кешеләре ине; фәҡәт Алғыр Ғәбделвасиҡ ҡына Ҡолға Фәтхелислам менән Киле Ғимрандан ун йәшкә ҡалараҡ тыуған, уның ҡарауы көллө ғүмерен алғырланып үткәргән һәм был донъянан да бына, мәғлүм булыуынса, алданыраҡ киткәйне. Әйтерһең, аҙаҡҡаса алғырлығында ҡалған ул — үҙенең ятҡан койкаһына ауылдашы Тимурҙың килерен алдан шәйләп белеп, шуның өсөн көн элгәре урын бушатырға ашыҡҡан...


Телеграф бағанаһындай ҡаҡса һөйәкле Фәтхелислам, үҙ буйына үлсәнмәгән ҡыҫҡа ыштан балаҡтарынан нәҙек ҡолға балтырҙарын һерәйтеп, иҙән буйлап ишеккәсә йөрөнөп килде, Ғәбделвасиҡтан тороп ҡалған буш койканың аяҡ осонда туҡталып, әйтерһең, унда йоҡлап ятыусының йөҙөнә текләп торҙо. Танау аҫтындағы бер иле ерән йөнө тәҙрәнән төшкән сағыу нурҙа баҡырҙай йылтыраны. Мыйығын бармаҡ осо менән ыуғыслап, бер талай уйланып алды. Йыуантыҡ ҡыҫҡа толҡалы, киле кәүҙәле күршеһе, Ғимран ҡарт та, был минутта улар өсөн Ғәбделвасиҡ шәүләһен һыуытмайынса йәшереп һаҡлаусы шул буш тәңгәлгә ҡарап ҡатҡан — аяҡтарын һалындырып койкаһында ултыра ла суйындай ҡарағусҡыл йөҙөндәге ап-аҡ ҡылған усламын — оҙон кәзә һаҡалын тарта ине. Ҡорҙашының ниҙер тишергә йәлп итеп әйләнеүен тойоп, ике усын ҡолаҡатарына ялғаны — тыңларға әҙерләнде.


— Убыр китте — урын ҡалды, шайтан килеп шап итте, тигәндәй, — тине Фәтхелислам, ҡолға кәүҙәһен өшөгәндәй ҡалтыратып, — ошо әжәл йүргәгенә тағы кемде килтереп биләрҙәр икән?


— Әү?


— Тағы кемде прописать итерҙәр икән, тим.


— Табылыр. Анауы морг тигән нәмәләренә йәтешләнгән кандидатты ятҡырыу урыны, ти бит был.


— Ләхәүлә. Кемдең көнө бөтә икән?


— Әү?


— Ғазраилын ҡаршылағанда ҡотобоҙҙо осормаһын ине, тим.


— Шулай шул. Алғырҙың һыңары булып, икебеҙҙе лә оҙон-оҙаҡ йөҙәтеүе ихтимал.


— Эйе. Берәй йылан аяғын ҡыйған булмаһа ярар ине.


Ҡорҙаштарға мәсьәлә ауыр ине. Селлә һыуығында көрт өҫтөндә бөршәйгән турғайҙай тынып ҡалды ла Ғимран, бөтә тәне тартышыуҙан эйәгендәге аҡ ҡылғандарын елпелдәтеп, пружиналы койкаһы менән ҡуша үрле-ҡырлы һикерҙе — әсе йүтәлләп алды. Хәлен йыйып, балта сапҡандай ҡырҡты:


— Һәр хәлдә, Алғырҙан да үткерерәк булмаҫ әле.


— Ай-һай, ҡорҙаш, ауыҙ бешеп ҡуймаһын.


— Бешерәһен бешереп китте инде.


— Ә шулай ҙа, ауыҙы тулы һуған-борос йөрөтһә лә, Алғырҙы әйтәм, үҙебеҙҙең ҡор ине. Файҙаһы теймәһә лә, зыянын күп күрмәнек.


— Үлгән һыйыр һөтлө була шул.


Фәтхелислам да урынына ултырҙы, шомло койка ике арала ҡалды. Күҙҙәрен сөкөрәйтеп, ғәҙәтенә бәйле, баяғыса, кәзә һаҡалын тарта башлаған әшнәһенә ҡараны:


— Ай-һай, яратманың уны.


— Һин өҙөлөп яратҡан да бик еткән. — Ашалаш койка йәнә хәрәкәткә килде, пружиналар шығырҙаны — Ғимран киле кәүҙәһен һикертеп йүтәлләне. — Ҡәҙеремде белмәне, ҡыһ-ҡыһ-ҡыһ... әфтиәгемде саҡ ботарлап ташламаны, ә үҙемде һуғып йыға яҙҙы...


Фәтхелислам койка башына киптерергә элеүле таҫтамалын алып, әстерхан сәтләүеге кеүек сөрөш-ялтыр түбәһен, итек ҡунысындай һырлы муйынын ышҡып һөрттө.


— Яманлама, — тине, нәҙек ҡолға ҡулын тубығына һалып. — Изге китабың гонаһлыны хурламаҫҡа, ә ярлыҡарға ҡуша.


— Дәһри есть дәһри. — Сырайын һытты тегеһе, ҡул һелтәне. — Мәңгелек донъяға ла, мәрхүм, аҡылға ултырмай китте.


Үҙ һөҙөмтәләрен яһап шымдылар. Икеһе бер юлы тел аҫтарына валидолмы, башҡа таблеткамы һалып, иреп бөтөүен көттөләр. Фәтхелислам ахырҙа хәрәкәткә килде — тумбочкаһынан майланып бөткән ҡағыҙ төргәк, салғы бәке сығарып, иренмәй генә икмәк, ә унан һуң ыҫланған колбаса киҫте. Бысаҡ тотҡан ҡулын иҙәп саҡырҙы:


— Сәсрәп китһен китаптары ла дәһриҙәре. Ҡорҙаш, кил, көн кискә ауышып бара — үҙәк ялғап алайыҡ.


— Ҡырын китмәҫ ине, — тине Ғимран, матрацына батҡан киле төбөн ҡалҡытып, әшнәһенең тумбочкаһы янына ҡыштыр-ҡыштыр килеп баҫты. — һе. Мәскәүский тултырма икән. Ҡайҙан алдырҙың?


— Кисә күрмәнеңме ни, кейәүем һуғылып китте бит. Ҡаланан ҡайтып барышлай.


— Дә-ә. Арыуыраҡтары килеп етмәй шул был тирәгә.


— Ҡеһ-ҡеһ-ҡеһ... — Фәтхелислам, ҡулындағы салғы бәкеһен һелкетеп, ҡорош күҙәһен һерелдәтеп кеткелдәне. — Арыуыраҡтары ризығыңа яҙмаған. һинең кеүек әфтиәк ҡортона ҡайһыһы ла ярай ул.


— Ә шулай ҙа үҙебеҙ тултырғанға етмәй, — тине Ғимран, мәсхәрәне ҡолағы һыртынан үткәрҙе. Ҡабығын сытырҙатып әрсеп, майы ҡояшҡа йылтыраған түңәрәк ҡалъяны тамағына атҡарҙы. Икеһе тиң Яңаҡтарын бейетеп, тәрән хискә бирелделәр, күҙҙәрен томанландыртып, ләззәт кисерҙеләр. Ике бисә дүрт ҡул менән ҡамыр баҫҡандағылай лысҡылдатып, шап-шоп иткән ауаздарға тулышты аулаҡ палата.


— Китап нимә әйтәлер — уныһы миңә ҡараңғы, — тине Фәтхелислам, ҡағыҙ ярпыһына тәүҙә бәкеһен, унан ирендәрен һөртөп. — Әммә атайым бахыр өйрәтер ине: аштың — йөҙөнә, ҡаштың күҙенә төртөп әйтмә. — Табындашы ауыҙынан үҙенең ҡала һыйының түбәнһетелеүе өсөн үпкә кисереүе һиҙелде.


— Үҙебеҙҙең ҡалъя тигәнем — бер ҙә магазин ҡалъяһын хурлау түгел, — тип һүҙенә асыҡлыҡ индерҙе Ғимран. Гармундың бер теленә генә баҫып тартҡандай бик моңло кикереп, һыңар ҡулы менән күлдәк итәге аҫтынан йөнтәҫ ҡорһағын һыйпаштырҙы. — Ара-тирә ошолай аш төрләндереү — беҙҙең ише һөрһөп ҡатҡан ҡорһаҡҡа ла бик килешеп ҡала ул, эйе. һис кенә лә ҡыйыш китмәй.


— Туҡта, муллам, ҡаты морон ҡалъяһы өсөн изге китабың ни тиер икән? — Колбаса хужаһы көлөп, әллә үсәп, майлы бармаҡтарын ерән мыйығына ышҡыны, алмаш-тилмәш һыпырып йылтыратты.


— Нимә тиһең?


— Ҡаты морон, тим.


Туҡлыҡ ләззәте баҫып, йоҡомһорап торған Ғимрандың ике күҙе маңлайына һикерҙе.


— Ә?! Ниндәй ҡаты морон?


— Бәй, әле генә буйыңа төйөп тултырғаның — сусҡа итенән ине бит. Хи-хи-хи, уҡымышлы мулла башың менән әллә шуны ла тойманыңмы? — Фәтхелислам кирелеп йүтәлләне — бының ысынлап та йүтәлме әллә көлөүме икәнен дә белеүе ҡыйын ине. Ауыр тынлыҡ урынлашты.


— Минең муллалыҡҡа ҡағылма, — тине иҫенә килә башлаған Ғимран, ихлас әсенеп.


— Бәй, әлепте таяҡ тип тә белмәгән көйөңсә, ҡөрьән-әфтиәк йөкмәп, юҡ мәсеткә ағас мулла булып ҡыланаһың даһа.


— Ниндәй генә булһам да, алҡымыңдан әжәл алһа, ясин сығартырға һорарһың әле.


— Тәүбә-тәүбә, — тине Фәтхелислам, иҙеүенә төкөрөндө. — Йүкә тәүҙә өҙөләме, ҡайышмы — уныһын кем белһен әле. — Шомло койкаға ымлап, өҫтәне. — Ана, ясин-масиныңды ла һорап торманы — һә тигәнсе китте лә барҙы.


— Һинең ише кибеп бөткән ҡолға түгел ине шул.


— Киле төбө лә түгел ине, эйе.


— Һе! Алғыр ине, тиһең инде, ҡеһ-ҡеһ-ҡеһ... — Ғимран үҙенең өҫтөнлөгөн — әле һаман яҡты донъяла киле төбө һымаҡ ныҡ йәбешеп ултырғанлығын уйлап ҡыуанды һымаҡ. — Әлдә шулай алғыр итеп яралтмаған Хоҙайым, — тине. — Ғүмере буйы йәшәй белмәне. Башҡаларҙы ла йәшәтмәне. Был донъяға бәғзеләрҙән тиҫтә йылға һуңыраҡ килде, ләкин, алғырлығына барып, әжәл йылғаһын кисергә лә бәғзеләрҙән алданыраҡ йүгерҙе. Моғайын, бер йәки ике тиҫтә йылғалыр әле...


— Йә, хуш иттек. Үткәндәргә — салауат, тупрағы еңел булһын.


— Амин. — Ғимран хуш күңеллеләнеп доға ҡылды. — Ҡалғандарҙың ғәмен күрергә кәрәк, эйе... Баяғы бер һүҙең менән, ҡорҙаш, бик рәнйеттең әле мине, — тип өҫтәне. — Әйтергә кәрәк, бысаҡһыҙ салдың гурлымды. Ҡаты морон тултырмаһы икәнен белгәс, алданыраҡ иҫкәртәләр ине уны, ә ашап бөткәс түгел. Ҡорошоп
 батшабыҙ башына еткән йылҡыныҡымы, тип торам...


— Бәй, тәмен тойманыңмы ни?


— Белә тороп мәсхәрә ҡылмаҫ инең. “Белмәй ейгән — хәләл, белеп ейгән — харам”, ти был хаҡта китап һүҙе.


— Бәй-бәй-бәй, шуға кәйефең ҡырылдымы? Иҫең китмәһен, ҡорҙаш, шаярып ҡына әйттем. Бының нимә ите икәнен үҙем дә шәйләгән юҡ әле... Ярай, булһын да, ти. һин сусҡа ите ауыҙ иткәндән Мөхәммәткә ни зыян?


— Тәүбә-тәүбә... — тине Ғимран.


— Теге донъяла яуап тотоуҙан бик ҡурҡһаң, гонаһын өҫтөмә алам — барыбер тамуҡта янаһы... Бына мин үҙем, беләһең, егерменсе йылдан биреле азат ул хөрәфәттән — сусҡаһын да, башҡаһын да бер тигеҙ ҡайыҙлайым, хи-хи-хи... Ошо урыҫ тултырмаһының бер ҡырҡымын ҡабыу үҙе ни тора! Әгәр белгең килһә, мин һиңә әйтәйем, шуның өсөн генә лә мин ожмахыңдан сығыр ҙа һыҙыр инем... Йәнә килеп, мин һиңә әйтәйем, бары шуның өсөн генә булһа ла, тим, мөртәт мәсет манараларын бер тиҫтә йылға элегерәк бысаһы булған икән, әй, хи-хи-хи!..


Ҡапыл йөҙө күгәренеп, кәзә һаҡалын тарта-тарта йүтәлләгән Ғимрандың төҫһөҙ күҙҙәренән йылтыр йәштәр тәгәрләне. Еңе менән күҙен һөртөп, теш араһынан һығып сығарҙы:


— Ун туғыҙынсы йылда, боғаҙ йыртып һөрәнләй-һөрәнләй, милли мосолман ғәскәренә ҡушылып киткәнеңдә бер ҙә “мөртәт” тимәгәнһеңдер әле. “Аллаһы әкбәр!” әйткәнһеңдер шул манараға ҡарап.


— Уның ҡарауы мин, күп тә үтмәй, ҡыҙылдар яғына сыҡтым, Алғыр менән бергә ҡыҙыл йөрөнөм, — тип балта сапты Фәтхелислам. — Ә һин, серек әфтиәк ҡорто, аҡтар сафында тәпәйләнең!


Ғимранды был иҫәнгерәтә һуҡты. Күҙҙәрен аҡырайтып, ҡаталы табандарын иҙәнгә ышҡыны. Көллө кәүҙәһе ҡурылып, суйын ҡара йөҙөндәге кәзә һаҡалы ел һелкеткән кәфен бәйендәй ҡалтыраны.


— Уйнаһаң да, уйлап һөйләш, ҡорҙаш. Былай шаярмайҙар, — тине.


— Бәй, ыраҫ түгелме ни шул? Килен артынан тәгәрләтелгән килеләй, Колчак артына тағылып киткәнең хаҡ бит!


— Сеү, кеше ишетеп ҡуймаһын... Уның ғәскәренә мине көсләп алып киттеләр. Ылаусы итеп...


Фәтхелислам йәнә хихылдап көлдө:


— Әһә, шыр ебәрҙеңме? Ҡурҡма, бер кемгә лә һатмабыҙ. Киле төбөмө һуң инде һалдат булып йәлсеткән! Адмиралдың ғәскәре менән Төбәктән ары уҙмағаныңды беләбеҙ.


Ғимран тынысланды, кәзә һаҡалын усланы.


— Белһәгеҙ ҙә, ғүмер буйы күҙемә төртөп йонсоттоғоҙ. — Буш койкаға ымланы. — Бигерәк тә бынауы күҙ астыртманы, тупрағы еңел булғыры...


— Уның урынында булһаң, һин дә астыртмаҫ инең. Беренсе ҡыҙыл партизан, ҡыҙыл гвардиясы. Ҡыҙыл Армия командиры. Төбәкте ашып китеп, ҙур донъяны әйләнеп ҡайтҡан кеше. һин өлтөрәп аҡтарға эйәреп барғанда уҡ, Ғәбделвасиҡ менән беҙ Биләнтау артында ҡыҙыл партизандар инек.


— Беләбеҙ һинең дә ниндәй ҡыҙыл икәнеңде, шлем аҫтынан фәсле түбәтәй кейеп йөрөгәнеңде, — тине Ғимран, һаҡалын йомарланы. Был юлы инде Фәтхелисламдың йөҙө күкшелләнде, йөрәк башына кейеҙ көйҙөрөп баҫҡандай тәьҫир итте.


— Мин ни эшләгән? Минең ҡыҙыллығыма ни булған?! — тине ул, ике күҙен тоҙландыртып.


— Ҡеһ-ҡеһ-ҡеһ, ниңә Ғәбделвасиҡ менән Владивостокка тиклем барып етмәнең? Биләнтауҙан да артылмай, кире әйләнеп ҡайттың? Тиҙерәк Төбәккә нәсәлник булғың килдеме?.. — Был юлы суҡмар Фәтхелисламды иҫәңгерәтте.


— Минең нәсәлниклегемә ҡағылма, — тине ул, ҡапыл тоҡанып китте. — Совет власының изгт елында үтте ғүмерем. Ә Владивосток мәсьәләһенә килгәндә, атымдың дағаһы ҡубып, әмәлһеҙҙән, айырылып ҡалдым ҡыҙыл ғәскәрҙән. Шунан үҙегеҙ, ҡыҙыл партизан кәрәк тип, комбедҡа һайлап ҡуйҙығыҙ...


— Туҡта, ҡорҙаш, туҡта! Ниңә ул атыңдың дағаһы, Төбәктә саҡта ныҡ булып, Ҡыҙыл Армияға ҡушылғас ҡына ҡупты һуң әле? Ә Ғәбделвасиҡтыҡы Владивостокка барып еткәнсе түҙҙе?..


— Әллә яла яғырға уйлайһыңмы? Ҡартайған көнөмдә... — Ысынлап уҡ үпкәләгән Фәтхелисламдың ҡулдары ҡалтыраны, графиндан стаканға һыуҙы саҡ ҡойоп эсте. — Бына минең дөкәмиттәрем, бына! — Ҡуйын кеҫәһенән, тутығып ҡатҡан булавкаһын саҡ ысҡындырып, ҡағыҙҙар тартып сығарырға кереште. Араһында ҙур түңәрәк мисәт баҫып мөһөрләнгән, ҡағыҙ эйәһенең советтар хакимиәтт елында ҙур әүҙемлек күрһәтеп, үҙ ҡулы менән мәсет манараһын бысып ауҙарыуын, ун биш йыл буйы бер өҙлөкһөҙ колхоздың ревизия комиссияһына һайланыуын дәлилләгән танытма ла бар ине. Был иһә кәзә һаҡаллыға айнытҡыс тәьҫир итте. Ҡағыҙ көсөн белә ине Ғимран — эштең үтә тәрәнгә киткәнлеген аңланы, ысын күңелдән үкенеп, ҡорҙашын тынысландырырға кереште...


Күңел елкенеүе осҡон осоп һүнеүгә тиң булғандай, ҡарт-ҡороноң асыу бәйгеһе лә ҡыҫҡа шул. Ярты сәғәт үтеүгә, ике ҡорҙаш йәнә лә һин дә мин көйләнеп, пар күгәрсендәрҙәй гөрләшеп, тирләп-бешеп сәй эсеп ултыра ине. Баяғы кескәй сәкәләш өсөн икеһе лә үкенә.


— Гүр тупрағы еңел булғыры, — тине Фәтхелислам, — тере сағындағы кеүек, үлгәс тә тынғы бирмәй. Алғыр исеме телгә килеп мендеме, бәхәс ҡуба ла китә...


— Үлгәнсе бәхәсләште шул... әстәғәфирулла тәүбә... Тейешенә лә, тейешһеҙенә лә алдан ырғылып сыҡты... Алыҫ китмәй, быйылғы — Биләнтауға тилебаш манараһы ултыртҡан саҡты ғына иҫкә төшөрәйек. Әжәленә күп булһа бер ай ҡалғандыр мәрхүмдең... Манараның башына ҡыҙыл йондоҙ элергә Төбәктең бер аҡһаҡалы кәрәк, тигәстәре, алғырланып, вертолетҡа үҙе менәп ултырҙы бит, әй. Беҙ, унан ҡартыраҡтар, һаҡалдарыбыҙҙы усланыҡ та ҡалдыҡ. Ә күкте әйләнеп осоп төшкәс, нимә ти бит әле ул!.. Беҙ, бер килке ҡарттар, райондан килгән түрәләр барҙан файҙаланып, кәрәкле һүҙ әйтеп ҡалырға фекер йөрөтәбеҙ: шул тилебиҙер күрһәтә торған тилебаш манаралары ауа-нитә ҡалһа, Төбәккә төшкән бәлә-ҡазаны кем күтәрер, тигән һорау бирергә йыйынабыҙ. Ауыҙ асырға ла өлгөрмәнек, Алғыр дөрөп сығып һөйләй башланы. “Инде был ер Төбәк булыуҙан туҡтаны — Тилебаш булды”, ти...


— Тилебаш түгел, ә Телебашня! — тип төҙәтте Фәтхелислам.


— Барыбер инде. “Был — тарих буйынса башҡорт ерендә ҡалҡынған иң гүзәл манара. Ошо көндән алып беҙ — бөтә донъяны, ә бөтә донъя беҙҙе күрәсәк!” ти. Мәсьәләне бына ҡайһылай әйләндерҙе лә һалды. Әгәр белгең килһә, үлеме лә ахмаҡлығы арҡаһында бит уның! — тине Ғимран. — Ишеттеңме?


— Нимәне?


— Йөрәгенән ҡурғаш пуля алғандар. Әгәр ҡырҡ беренсе йылда аҡыллы ғына ятһа, йә брондә һаҡланыр, йә, һинең менән минең кеүек, тылдағы трудармияла әштер-өштөр йөрөп ҡайтыр ине. Юҡ, уға һаман күктәге ҡош, алтын ҡауырый кәрәк булды. Тотторҙо, ти, тоттормай ҙа ни...һөйөндөк бабабыҙ үҙе ала алмағанды... Шул ҡурғашты алыу өсөн ашҡынғандыр бахырың...


— Дә-ә. Алғырлығы етте башына, — тине Фәтхелислам. Икеһе тиң, күҙҙәрен иҙәнгә ҡаҙап, үткәндәрҙе хәтерләне.


— Ҡара әле, ҡорҙаш, бушап ҡалған урынына кемде һалырҙар икән? Үҙебеҙ һымаҡ яйлыраҡ әҙәм булһа ярар ине, тим.


— Белмәйем инде. Теге, коридор башында махра урап тарта торған төтөн ҡомағын осраттым. “һеҙҙең палатаға пополнение килде, көтөгөҙ”, ти. Ниндәйҙер бер сысҡан ҡойроҡло бәндә, ти...


— Сусҡа ҡойроҡло?


— Әллә инде. Сысҡан, тип ишеттем.


— Сирме икән ни ул?


— Нимә?


— Сысҡан ҡойроҡ.


—Әлләсе, уныһы миңә ҡараңғы. Хәҙергеләрҙән шайтан ҡойроғо көтөргә лә мөмкин.


Өндәшмәй ғәмләнделәр. Бераҙыраҡтан Фәтхелислам йомғаҡланы:


— Бирешмәбеҙ. Һөйөндөк-баба тоҡомдары әле беҙ!

VI


Тимурҙы аҡ халатлы ҡыҙ ҡарттар ятҡан палатаға килтерҙе. Бында хәҙер йәмғеһе дүрт койка булып, ишек төбөндәгеһе әлегә матрацһыҙ ғына ҡаҡ килеш тора, түрҙә теҙелгән өсөһөнөң ике яҡ стена буйындағыларында, төшкө аштан һуңдыр инде, баштан-аяҡ бөркәнеп, ике бәндә хырылдап йоҡлап ята.


— Бына һеҙҙең урын. — Ҡыҙ урталағы койкаға төртөп күрһәтте. Шул арала, бурһыҡ һыртлы одеалдарын ҡайырып ташлап, хырылдаусылар тороп ултырҙы, сөкөрәйгән күҙҙәрен егеткә төбәне. Уң яҡтағы ҡорошҡан ҡолға буйлыһы, усына йомарлап тотҡан таҫтамалы менән танауын ҡаплап, ер йыртып сөскөрҙө.


— Һәй, ҡәһәр төшкөрө, форточканы кем асҡан?! — тип, бисәләрсә сәрелдәк тауыш менән һуҡранды. Танау аҫтындағы йылтыр баҡыр мыйығын әленән-әле таҫтамал менән һөрткөләне.


— Әү, нимә тиһең, ҡорҙаш? — тип тауыш бирҙе киле кәүҙәле күршеһе, һаҡалын услап тотоп, тартҡыларға кереште. Тауышы бөтә тауыштарҙан былайыраҡ — торба эсенән өрөлгән гөрөлтө ине.


— Форточка, тим. — Баҡыр мыйыҡлы ымланы.


— Тәртишкә?


— Эйе, форточка.


— Ә-ә, кәртишкә. — Бик зирәк аңлаштылар. Бирһә бирә икән Хоҙай әшнәләрҙе! Әммә уткүршеләр менән татыу йәшәргә кәрәк.


— Әссәләмәғәләйкүм, йәмәғәт! — тине Тимур, итәғәтле баш эйеп, кеселекле өндәшеп. Аҡһаҡалдар, сәләменә иғтибар итмәй, уның ялбыр ялына текләп ҡаттылар, ауыҙҙарын да асманылар. Инеүе менән түргә ҡарпыған килмешәкте үҙһенмәү — ситләтеү тип аңларға мөмкин ине быны.


Егет, палатала үҙҙәре генә ҡалғас, һаман текләшеп баш сайҡап ултырған күршеләренә ҡарап алды. Нисек тә был аҡһаҡалдарҙың йөрәк боҙон иретәһе, күңелен табаһы ине.


— Олатайҙар, икегеҙҙең араһына кереү уңайһыҙ бит әле. Әллә, тим, урындарҙы алмашып, берегеҙ ошонда күсеп ятамы? — тине, үҙенең койкаһына төртөп күрһәтеп.


— Ә?! Нимә?! — тинеләр, тертләп, икеһе бер юлы; тәпән буйлы тәбәнәге ҡолағына усын торбаландырҙы. Тимур, төрткән бармағын алмай, тамағына көс һалды:


— Берегеҙ ошо йомшаҡ болотҡа менеп сумһын, ә мин уның урынына тәкмәсләйем. Үҙегеҙгә йәтеш булыр, күрше ятырһығыҙ, тим.


Ғәжәпкә ҡаршы, кешелекле ошо тәҡдим ҡартластарға йәшен атҡандай тәьҫир итте, ҡобаралары осто.


— Һин... һин... ҡустым, атаңдан да өлкәндәр менән булашма! — тине береһе, саҡ иҫенә килеп, иҫке күректәй шый-шый тын алып.


— Ҡыһ-ҡыһ-ҡыһ... Ул... ул болот... үҙеңә осорға яҙһын!


Ерән мыйыҡлыһы мәғәнәлерәк өҫтәне:


— Белмәйем әле, ҡайһыһы тәүҙәрәк өҙөлә: серек йүкәме әллә майлаған ҡайышмы?..


Ҡарттар егет күңелендә төпһөҙ сәйер тойғоларға юл асып, арҡаларын борҙолар ҙа койкаларына ауҙылар, бурһыҡ һыртлы одеалдарын түбәләренәсә тартып бөркәнделәр. Тәүге сәләм шуның менән вәссәләмләнде.


Тимур, йөрәк төбөн әллә ниндәй тимер ярсығы өйкәп, шым ғына коридорға сыҡты. Ҡарттар уның артынса уҡ тулғандылар, ишек ҡыҫығынан мөңгөрҙәшеүҙәре лә ишетелде:


— Үҙебеҙҙең Үрге Төбәктең ғәҙелша мәрхүм малайына оҡшай түгелме был яллас?


— Һуйған да ҡаплаған инде. һәй, ялбыр ялынан услап ҡына йолҡорға атаһының ҡулы ҡайҙа!


Тимур ишекте япты. Бына һиңә, кәрәк булһа —атаһы кем икәнен дөп-дөрөҫ һуҡалайҙар. Ныҡ күреп белмәһә лә, егет тә уларҙы сырамытҡандай булды: ҡолға буйлыһы Ғәбделвасиҡ олатай мәрхүм менән бер ауыл — Урта Төбәктән, ә киле кәүҙәлеһен, нисектер, Түбәнге Төбәктә осратҡайны, буғай.


Арғы башта асыҡ тәҙрә эргәһендә йәшереп тәмәке тартып маташҡан ағай янына килде. Урталай бүлеп ҡабыҙылған затлы сигара уларҙы бик яҡындан таныштырҙы.


— Һа-ай, бөтә тамырҙарҙы тиртеп тарала! — Шулай һөйләнде ағай, күкрәк тултырып һурған төтөнөн баҡсаға бөркөлдөрөп.


— Кубанан, — тине Тимур.


— Кит уны! Нисек эләктерҙең?


— Шунда хеҙмәт иткән ағайым ебәрҙе.


— Кит уны!


— Бына һиңә “кит уны!” Ағайым унда куба дуҫтарҙы шәкәр ҡамышын урып-йыймалы комбайндың серҙәренә төшөндөртә.


— Кит уны!


— Бына һиңә “кит уны!”


— Туҡта әле, мырҙам, ә һин үҙең ҡайһы төбәктән? Ниңә ошо йәшеңдән үк йыуан торомбаш төтәтәһең?


“Тартмайым мин уны, ә ҡыҙыҡ күреп, ололарға оҡшарға тырышып, эскә алмай ғына төтәтәм”, — тип әйткеһе килде Тимурҙың. Ләкин нисек итеп үҙен көлкөгә һалһын инде! Хәлдең хәтәрләшә барыуын тойоп, тиҙ генә ҡойроҡто һыртҡа һалды:


— Ҡарағыҙ әле, 9-ынсы палатаны беләһегеҙме?


— Уны, туған, белмәйем тиһәң дә белерһең. Фәлсәфәсе фәйләсүфтәр ята бит унда. Ике ҡарттың шығырҙауы ете ҡат таш стена үтә лә ишетелә.


— Унда бер әкәмәт койка бар...


— Урталамы? Әкәмәт түгел, ә ҡиәмәт ул. Инфарктниктарҙы биләүләй торған тәхет.


— Инфаркт? Ниндәй бәпес икән ул?


— Ишеткәнең дә юҡмы? Ул “бәпес”кә тарыһаң...


— Теге ике ҡартты әйтәм, әллә ниңә шул урындан биҙгәнсе.


— Биҙмәгән, ә шөр ебәргән, тип һөйлә, ҡустым. “Летун” булғылары килмәй торғандыр.


— ?!.


— Белмәйһеңме ни? Әллә үҙеңде лә һалдылармы шул койкаға? — тине ағай кеше. — һалһалар ҙа ятма. “Летун”дар космодромы ул. Үткән аҙнала ғына Ғәбделвасиҡ тигән берәү шунан йыһанға тура старт алды. Теге донъя болоттарына сорналды.


“Әһә, төшөндөм, эш бына ниҙә икән!” Тимур, йөрәген ҡырып-өйкәп торған күңелһеҙлектән арынып, ҡысҡырып көлдө, көлә-көлә, палатаға ыңғайланы.


— Һин нимә, мырҙам, иҫереп бараһыңмы әллә? Сит ил тәмәкеһе шулай була ул: бөрмәһеҙ ерҙән бөрөп ала! — тип баш сайҡап ҡалды ағай кеше.


“Ҡыҙыҡ ҡоролған да инде был әҙәм тигән аппарат! — тип уйланды Тимур төбәктәш ҡарттар тураһында, ғәжәпләнеп. — Бер ҡараһаң, ашарҙарын күптән ашағандар, йәшәрҙәрен йәшәгәндәр, әммә һаман әжәлдән дер-ҡалтыранып ҡурҡалар. һөйөндөк батыр тоҡомдары, тип әйтмәҫһең. Әллә, ҡартайған һайын, ҡурҡағыраҡ була барамы кеше?..”


Ишекте һаҡ асып уҙҙы, йәнә бер ни белмәй хырылдашып “әүен баҙарына киткән” олатайҙары яғына ҡарап, көлөмһөрәп торҙо. Абайламаҫтан, көслө тулҡын сиртеп алды йөрәк башын: “Ошо ҡарттар булған арҡала бөгөн беҙ бар бит, егеттәрҙең егете бит. Сибек кенә күренгән был яурындары донъя ауырлығын күпме күтәргән! Ут-яу кискәндәр, илдең тәүге биш йыллыҡтарын үтәгәндәр, колхоз ойошторғандар, Магниткаларҙы, Беломор каналдарын төҙөгәндәр, Бөйөк Ватан һуғышының ғәрәсәтен йырып сыҡҡандар. Беҙҙең бөгөнгө һил тормош, уңыш, муллыҡ тыуһын өсөн, заманында ошо ике ҡартластың да тупаҫ һабан тотҡаһы, сыбыртҡы һабы менән устарын шыраулатып йөрөүе мотлаҡ булғандыр. Сыбыртҡы һабы тотҡандарҙың ейәндәре бөгөн автокомплекстарҙың кнопка төймәләренә төртөп эш йөрөтә”.


Тимурҙың тап ҡолаҡ төбөндә ғәйрәтле мотор гөрләп киткәндәй булды, үҙе эшләгән кәбәнселәр бригадаһының техникаһын килтерҙе күҙ алдына. Быйыл ғына яҙға ҡарай , яңы машина алып ҡайтҡайнылар: ауыр эштән арындыртып, күбәләрҙе үҙе тарттыра, кәбән башына күтәреп һала, хатта һәнәк осон да ҡағылдыртмай, балауыҙҙан ҡойған шәм һымаҡ итеп, кәбәнде үҙе шыплап ослап та ҡуя. Юғарыла бер оҫта шуны ипләштереп кенә тора. Дауаханаға юлланырҙан алда ғына Тимурға шул техниканы ышанып тапшырҙылар: иң алдынғы кәбәнсебеҙ иң алдынғы механизатор ҙа булһын, тинеләр. Бында, әлбиттә, эшкә тешеккән Ғәлләм ағай-бригадир бигерәк тырышты: мөғжизәне ышаныслы ҡулдарға бирәйек, йәнәһе. Үкенес, күкрәк киреп эшләргә лә өлгөрә алмай китте шул! Их, тиҙерәк һауығырға, ҡайтырға!..


Күңелендә сикһеҙ иркенлек тойоп, әрһеҙ хистәр йәнсеүенән әрселеп, егет үҙен көтөп торған серле койка ҡосағына ташланды, хатта бая ҡартластарҙы был урын ике минут араһында ике тапҡыр ҡалтыратты бит әле, тип тә уйлап торманы. Сөнки юлдан талсығып килеп, душта ҡойоноп сығып, айыу башын ашарҙай булып тумырып алғандан һуң, уны, аяғөҫтө бәүелдертеп, ойотоп йоҡоға тарта, ә, дөрөҫөн генә әйтһәк, барыһынан да бигерәк кисә, көнө буйы кәбән башында тороп, ике норма үтәп, төнө буйы егеттәр менән күрше ауыл ҡыҙҙары артынан йөрөп, бер тамсы ла серем итмәй килеүе тамам йығып бара ине аяҡтан. “Бындай саҡта ошондай аҡ простынялы урындың тап һине генә көтөп тороуы ниндәй мөғжизә — ысын ожмах!” тип уйланы ул, күҙҙәрен татлы томалаған аҡ болотҡа уралғандан-уралып.

VII


Күпме ятҡандыр шулай — билдәһеҙ. Күршеләренең, ҡыҙып-ҡыҙып, һуған баулауҙарынан уянды. Керпектәрен ҡымшатырға йыбанып, тыңлап ятты. Күҙ асып ҡарауға, һуған баулаусылар аяҡ һалындырып ултыралар, һуған баштарын уның аша ырғытышалар ине.


— Әгәр бик белгең килһә, — тине Ғимран тигәне, дөмбөр ҡаҡҡандай ҡаты тауыш сығарып, — мин был эшем эйәләрен үтәнән-үтә күрәм.


— Ә мин вүпсе баҡмайынса ла беләм! — тине Фәтхелислам. Бритва менән ҡолаҡ итен ҡырҡҡандай, әсе зыңланы тауышы.


— Әгәр ҙә белгең килһә, — тип ҡырҡышты тегеһе, — сельпо кибете тупһаһында утыҙ йыл буйы төнгө ҡарауыл булып ултырған, бурҙы бүрәнә үтә күргән кеше мин. Исемем дә Киле Ғимран минең. Бындай эшем эйәләрен нисек итеп төйгөсләргә беләмен.


— Ә мин, ҡорҙаш, үҙеңә яҡшы мәғлүм, колхоз ойошҡандан биреле пенсияға киткәнемсә, бер өҙлөкһөҙ, колхоздың күҙ-ҡолағы булдым, ревизор Фәтхелислам тип танылдым. Уның ише “ҡаһарман”дарҙы күҙ йомоп баһалайым.


“Ҡыҙыҡ, — тип эстән генә көлөп ҡуйҙы Тимур, был уҙамандарҙа телепатия ифрат көслө икән дә! Икеһе лә алманың эсен уны ярып ҡарамайынса белә”.


Ғимран ыңғырашып торҙо, өҙөк-өҙөк йүтәлләне, графиндан һыу ҡойоп эсте. Тамаҡ юлдары таҙартылып, тауышы көрәйеп сыҡты:


— Әйтмә лә инде уларҙы, ялбыр яллыларҙы! Балнис хөлләһе үтә лә эсендәге тар балағы күренеп тора!.. Үҙен хәтәр батыр итеп ҡылана. Ятҡан урыны тураһында ишетһә, аҫтына ебәрер әле.


— Тел тейҙермә батырға, ҡамыр мылтыҡ атырға, хи-хи-хи! Ул бит бына ошонда, ҡолҡама сәсенә уралып, Ҡаһарманлыҡ ҡошон һағалап ята.


—”Әһә, — тип шәйләп алды егет. — Ике ҡартлас, үҙ-ара сәкәшһә лә, тел остары минең оҙон сәс тәңгәлендә тоташа. Ә ниңә ул Ҡаһарманлыҡ ҡошон тылҡыйҙар икән?”


— Тотторҙо, ти, ҡойроғоноң күләгәһен! — Элекке сельпо ҡарауылсыһы Ғимран уҙаман тумбочка ишеген шығырҙатты. — Ул аҫыл ҡошто тәпәйенән, тотор булһа, һөйөндөк бабабыҙ тотор ине. Утыҙ йыл буйы бер урында һөлөк кеүек йәбешеп ятып эшләгән, донъяның барлыҡ әсеһен айран урынына һемереп эскән, ветеран исеменә лайыҡ булған беҙ эләктерер инек. Баяғы нәмә тип торманыҡ, алтмыш тәңкә айлыҡ алып тир түктек.


“Нимә икән һуң был “баяғы нәмә”?..


— Ауыҙ-мороно ла ҡыйшаймай: күсенеп ят, күрше булырһығыҙ, ти бит, әй. Күрәһең, үҙе урынына мине теге донъяға оҙатырға самалай.


— Күҙен ялт-ялт уйната. Кеҫәңдән бер-ике һумың һәлберәп торһа, күҙ ҙә йоммай йыйыштырыр.


— Баяғы нәмә, тигәндән, заманында беҙ ундай ҡыҙылғолаҡтарҙы ҡалыпҡа ултыртҡан бар, — тине элекке ревизор Фәтхелислам. — Ҡырҡ етенсе йылды хәтерлә, ҡорҙаш.


— Хәтерләмәй ни. Тап шул йылда беҙҙең сельпо кибетенә бур төштө. Иҫеңдәме, мин ултырған ишек төбөн һаҫы көҙәндән ҡасҡан эттәй уратып үтеп, арттан үрмәләгән — мөрйә төбөнән өңгән. Бер йәшник хәлүә, ике шешә араҡы, ҡырҡ дүртенсе размерлы бер пар кирза итекте сәлдергән, шаҡшы. Ошоноң ише бер шылғаяҡ ялбыр ял булғандыр әле. Мине уратып үтеп, түшәм тиклем түшәмгә үрмәләп менмәҫ ине.


— Итекте, ҡырҡ дүртенсе, тиһең дәһә? — Фәтхелислам хәйләкәр хихылданы.


— Булһа ни. Аяғындамы ни эш? Яман ағас ботаҡҡа үҫә, тигәндәрен онотма... Бына шунан һуң бит Алғыр, тупрағы еңел булғыры, күҙҙе лә астыртманы...


— Һәй ҡорҙаш, мулла башың менән юҡты һөйләмә! Үҙебеҙҙең Үрге Төбәктең Әзмәүер Ғәйзулла ине бит ул һине, эсереп иҫертеп, төп башына ултыртҡан шылғаяҡ бур. Шул көндә үк Алғыр менән ошо дәдәң айғолағынан матҡып алмағайнымы ни уны?..


Эйе, Ғимран ҡарттың көллө Төбәккә Киле булып танылған, Киле ҡушаматы алған тарихи йылдары ине был. Таш йораты йөрөп шымара, тиһәләр ҙә, Киле ултырғаны килеш шымарҙы: колхозда удар хеҙмәт менән бил бөгөп һабан һөрөү, иген игеүгә ҡарағанда, урылған игенде әҙер буранан һоҫоп алыуҙың шифалыраҡ икәнен шәйләне ул һәм, ғүмер-ғүмергә ата-баба тапаған бураҙна буйынан табан тайҙырып, ҡарлау менән урағын тутыҡҡан көбәкле ҡаҙна мылтығына алмаштырып, баяғы сельпо дөкәненең бейек болдорона арҡа терәп менеп ултырҙы. Аяҡта ла ҡалын ҡаҙна быймаһы, өҫтә ҡатҡан толоп тун, ҡулда тире бейәләй, башта ялбыр төлкө бүрек, арҡа терәгән тәңгәлдә ат башындай ҡорос йоҙаҡ, ә баш осонда уға ҡарап ялтас түбәле Ай көлә...


Ул хәйерһеҙ кистә ҡөҙрәтле төнгө ҡарауылсы өйҙән сығып китере алдынан яғаһы аҫтына татлы балдан үҙе яһаған “зәмзәм һыуы” төшөрөп, йылымса ғына булып килде. Өҫтәүенә, аяғына табаны ҡупҡан алаптай дәү штиблет Ғәләмәте кейгән хәйерһеҙ Әзмәүер Ғәйзулла тигәндәре дөкән төбөндә пәйҙә булып, нәҙек боғаҙлы шешәнән туйҙыртҡансы һыйлағайны шул...


Иртәгәһен шау-шоу ҡупты, ҡайтып ятҡан ҡарауылсы иртәнге йылы түшәгенән ҡалҡытылып, дәррәү ауыл Советына саҡыртылды — магазинға бур төшкән. Әммә Киле Ғимраныбыҙ ауыл Советы рәйесе Алғыр Ғәбделвасиҡ янында ла, ауылдаштары күҙендә лә ебеп-ҡойолоп төшмәне, арҡаһын совет ҡануны тигән ныҡҡа терәп, өҫтәл һуҡҡанға иҙән тибеп һөйләште. “Магазинығыҙҙың болдоро имен, ишеге бөтөн, ат башындай йоҙағы үҙ урынында; ишек яҡлап уйылған тәҙрәһе лә ватылмаған, стенаһы ла ишелмәгән, ә ҡалған өс стена, иҙән һәм түшәм өсөн мин яуап бирмәйем; ана, ҡара наҙан булмаһағыҙ, инструкцияғыҙҙы уҡып ҡарағыҙ!” — тине лә ҡырт өҙҙө. Уҡып ҡараһалар, ысынлап та, уның буйынса ҡарауылсы хаҡлы икән. Аптырағас, Алғыр Ғәбделвасиҡ уны оялтырға, намыҫына тейергә итеп ҡараны:


— Әгәр һинең үҙ өйөңә бур төшһә, бер ниндәй ҙә инструкция юҡ тип, ҡул ҡаушарып ултырып ҡалыр инеңме?


— Үҙ өйөмдө нисек ҡурсаларға һеҙҙән аҡыл һорамам.


— Магазин да бөтә халыҡ байлығы, үҙ мөлкәтебеҙ бит һуң.


— Үҙ мөлкәтебеҙ булғас, ниңә минән ингәнем һайын янсыҡ систертәһегеҙ? Бушлай ғына биреп ебәрмәйһегеҙ? Коммунизм осороғоҙ еткән тип беләһегеҙме?


Ысынлап та, сәйәси яҡтан ҡарағанда, алғараҡ ырғылған икән шул... Ҡараулсы менән артабан ҡарыулашыуҙың мәғәнәһеҙлеген аңланылар, ҡул һелтәнеләр... Бур йораты шул көндә үк тотолдо, ләкин Алғыр Ғәбделвасиҡ онотманы был тарихты, әйләнгән генә һайын, күҙен астыртмай, Килегә әбейе янына һәндерәгә менеп ятырға ла инструкция кәрәк, уның гражданлыҡ намыҫы урынында йыртыҡ ҡағыҙ ярпыһы һалбырап тора, тип йөҙәтепме-йөҙәтте...


Ошо үткән тарихтарҙы күңеленән кисереп, Киле Ғимран ҡабат теге Айлы төндәге сельпо көрпөсәткеһендәй ап-аҡ көрпәк ҡарҙы, һүтек түшәмле магазин артында ярылып ҡалған оло штиблет эҙҙәрен, мөрйә төбөнөң ҡыштырҙауын иҫенә төшөрҙө лә һағынып көрһөнөп ҡуйҙы — табаны ҡупҡан алаптай штиблетлы йылғырҙың шешә боғаҙын ҡаптыртып эсергән араҡыһының әсеһе әле лә тамаҡта икән... Һәм тағы икенсе хәл — һөмһөҙ Алғырҙың уға ҡаштарын емереп ҡарауын хәтерләп болоҡһоно... Үҙ сиратында йәшлеген һағынып уйланып ултырған Фәтхелисламға эскерһеҙ-бойоҡ ҡарашын йүнәлтеп, бүленеп ҡалған баяғы һүҙ ағышын дауамланы:


— Эйе, яман ағасҡа үҫкән ботаҡ булды ул... Әзмәүер Ғиззәтте әйтәм... Өйгә ҡайтып ингәс ҡараһам, мылтығымдың көбәгенә ҡар төйгөсләп, сепрәк тынҡыслап киткән... Ҡайһындай ҙа йүнһеҙҙәр бар донъяла!


— Дә-ә... Үҙең йүнһеҙ булманыңмы икән, ҡорҙаш? Алғыр мәрхүм әйтмешләй, намыҫыңдың саң-туҙанын ҡаҡҡыларға ла инструкция көтөп ятманыңмы икән?


Ғимран үпкәләне:


— Ғүмер буйы кирле-мырлы һөйләнең, Ғәбделвасиҡтың шинель салғыйына йәбешеп йәшәнең.


— Уның ҡарауы, һинең һымаҡ, салмаға уралып ятманым. — Тегеһе лә ҡылтайҙы. — Хәлемдән килгәнсә, салғыйға тотоноп булһа ла, Ҡояшҡа ҡарай ынтылдым.


— Ҡеһ-ҡеһ-ҡеһ! — Ғимран мыҫҡыллап көлдө. — Ҡояш тигәнеңдең нимә икәнен яҡшы беләбеҙ. Ҡыҙыл йондоҙло осло кәпәс кейеп тә, “удар хеҙмәт” тиеп тә, асылында баяғы нәмә артынан ҡыуҙыҡ, тип кенә әйт тә ҡуй инде, ҡорҙашҡайым.


— Баяғы нәмә артынан ҡыуыр булһам, партизан булып та китмәҫ, Магниткаға ла бармаҫ, ә һинең һымаҡ ҡараңғы мөйөштә Киле хәлендә ултырып күгәрер инем, ҡәҙерле ҡорҙашҡайым.


— Бахыр, ҡыуармаған Ҡолға икән! Улай бик сая булғас, ниңә бабаңа тоттортмаған Ҡаһарманлыҡ ҡошон ҡойроғонан тотманың, шул маҡтаулы Магниткаңдан, телеңде арҡыры тешләп, өс көндә әйләнеп ҡайттың?..


— Өс көн түгел — өс ай!


— Һе-һе-һе! Алғырйәнгә тағылып, һин дә Магнит ҡорорға йүгергәйнең бит?!.

VIII


Фәтхелислам тәрән итеп көрһөндө, бер талай уйға талды. Елкәһен тырнап, Һаҡмар-һыуҙай ағып киткән ғүмерен хәтерләне. Эйе, ул да Магнит ҡорорға барғайны шул...


Алғыр Ғәбделвасиҡ шул ҡоролошҡа кешеләр алырға ҡайтҡайны.


— Киттек минең менән бергә — елле удар төҙөлөшкә! Бауыр аҫтыңдан ел үткәреп, әҙәм булып ҡайтырһың, — тине ул.


Трактор һабаны артынан йүгереп йөрөп ҡарлау менән төрәндәр таҙартыуҙың асыһы, Магниткала оҙон аҡса түләйҙәр икән, тигән имеш-мимештәрҙең татлыһы Фәтхелисламға барыһын да хәл итте: “Бер-ике ай кеҫәгә баяғыны — оҙон аҡса тигәндәрен тиреп, бисәне һағындыртып, башҡа — күн картуз, аяҡҡа йылтыр штиблет кейеп ҡайтам!” — булды мөҡәддәс мораты.


— Киттек! һинең менән, ҡыҙыл партизан булып, Биләнде лә ашҡан баш әле! — тине. Тик ҡапыл, өҙә әйткәненә үҙе үк үкенеп, ерекмәнлек аҡылы өҫкә сығып, биргән вәғәҙә-һүҙен төҙәтеп ҡуйҙы: — Киттек, тигәнем ни, шул — ҡыр эштәре теүәлләнеп, ҡырпаҡ ҡар төшөүгә булыр инде ул...


Ғимран ҡорҙашы шуны иҫенә төшөрә: “Магнит ҡорорға йүгергәйнең бит”, — тип көлә...


Фәтхелислам ирекһеҙҙән үҙенең ошо дыуамал йәш саҡтарын, Ғимран ҡорҙашы әйтмешләй, Алғырйәнгә тағылып, Магнит төҙөргә барыуҙарын ләззәтләнеп хәтерләй. Ысынлап та, өс көн үк булмаһа ла, аҙна-ун көн араһында Магнит икмәгенең нисек тартҡанын, әсе тирҙең ысын баһаһын кәрәгенсә тойоп-шәйләп өлгөрҙө ул. Ҡышҡы сатлама һыуыҡ, ышыҡһыҙ-ҡараһыҙ ҡола дала — үтәнән-үтә ел бәрә, таштай туң ерҙе кәйлә менән ватып соҡойҙар ине. Ҡаҙып төшкән һайын ауыр, өҙөлә елкә тамыр... Фәтхелислам бизмәндең бер табағына үҙҙәре соҡоп сығарған ҡурғаштай туң тупраҡты, икенсеһенә янсыҡтарға ҡойолған баяғы нәмәне һалып үлсәп ҡарағас, күҙ алдары ҡараңғыланды.


— Ауылда йылы өйөмдә сөсикмәк кимереп ятып, ағай-энегә ҡоҙоҡ, мөгәрәп ҡаҙышып ҡына кәсеп итһәм дә, бындағынан икеләтә оҙонораҡ алаһым икән баяғы нәмәне! — тип ҡысҡырып ебәрҙе ул.


— “Баяғы нәмә” тигәнең ни була ул? — тип һоранылар унан.


— Аҡса, беҙ бәндәләрҙе йүгерткән оҙон аҡса!


Бергә эшләгән, сәйәсәткә ҡолаҡтарынан былай сумған иптәштәре төкөрөндө, кәйләләрен уғата ярһыуыраҡ сиҡылдатып сабылдырҙы. Ғәбделвасиҡ иһә шарҡылдап көлдө.


— Ауыҙ йырма, — тине Фәтхелислам. — Беҙҙең өсөн бер тин ҡуян — ун тин зыян була был Магниттары!


Алғыр иһә етдиләнеп ирендәрен тешләне. Кәйләһен етерлек уйнатҡас, йән асыуын саҡ тыйып әйтте:


— Үҙеңде аңлы граждан итергә йыйынам тағы. Шуның өсөн ошо бөйөк төҙөлөшкә алып килдем, замананың ағышына ылыҡһын, күҙҙәре асылһын, тинем. Ә һин һаман донъяны шул аҡса оҙонлоғо менән үлсәйһең.


— Аҡсаһыҙ йәшәп ҡара, — тине Фәтхелислам. — Шуныһын көрәп алмағас, был этлекле ҡола далаға нимә тип килдем һуң мин?.. һин ярый бәлшәүик бит, һүҙең үтә — күсәйек төшөмлөрәк эшкә! Әллә, тим, үҙең генә, беҙҙән йәшереп, оҙонон һәрмәп алаһыңмы?..


Дөрөҫөн генә әйткәндә, большевиктарҙың да йәне, тамағы бар, тип уйлай Фәтхелислам, һәм уларҙың икенсе бер йәшерен кассанан һәрмәп кенә кеҫә ҡалынайтмайынса йәшәүҙәренә төптө ышанмай ине. Алғыр Ғәбделвасиҡ быға эскерһеҙ хәсрәтләнде:


— Аңла шуны, кирегә бөткән әҙәм: беҙ бында оҙон аҡса артынан ҡыуып түгел, ә социализм нигеҙҙәрен нығытып һалырға килдек. Беләһеңме, бына ошо һинең менән мин ҡаҙыған соҡорҙан нимә ҡалҡып сығасаҡ? Индустрия гиганты! Ул ана анауы Атас тауын төбөнәсә кимереп, иретеп, ҡорос ҡойоп, бөтә совет илен , яңы машиналар, техника менән йыһазлаясаҡ!


— Һе! Ярай ҙа ул техниканы ҡорһаҡҡа тултырып булһа, — тине Фәтхелислам, көнө-төнө ауыр эшләп эсе арҡаһына йәбешкән Алғырға төрттөрөп көлдө. Ләкин тегенең илһамланып елһенгән күҙ ҡарашы Фәтхелислам башы аша әллә ҡайҙа алыҫҡа — киләсәккә үтә баға кеүек ине:


— Ул замана машиналары ишелдереп ҡырҙа иген үҫтерәсәк, ер аҫтарына, һыу төптәренә төшөп, хазиналар сығарасаҡ, һауаларға аҡ юл һыҙып осасаҡ. Ул замана машиналары төҙөгән таш пулаттарҙа фатирҙарға торба буйлап саф һыуы, зәңгәр уты үҙҙәре урғылып инәсәк, иртән торғас, бер кранды борһаң — һалҡын һыу, икенсеһен борһаң ҡайнар һыу урғыласаҡ...


— Ә өсөнсөһөн борһаң, “зәмзәм һыу” ҙа таммаҫмы? — тип ҡыҫтырҙы Фтхелислам.


— Кәрәк булһа, “зәмзәм һыуы”нан артығыраҡтары ағылыр — күгәрсен һөтө менән йәншишмәгә тиклем!


— Ярай, улайһа һин, аңлы кеше, кәйләң менән соҡоп, ошонда йәншишмә сығара тор, ә мин, ҡайтып, бисәмдең хәлен беләйем. Беҙ унда алай-былай итеп йылы мейес башынан төшкөләгәнсе, бәлки, әлеге әйткән “зәмзәм”дәрең кран һемәгенән ауыҙға ла килеп инер, оҙон аҡса юллауҙың кәрәге бөтөр. — Шул һүҙҙәрҙе теше араһынан һығып сығарҙы ла Фәтхелислам, кәйләһен атып бәреп, тыуған Төбәгенә ҡарай ялтыратты табанын. Ә тиле Ғәбделвасиҡ, алғырлығына барып, йыртыҡ һалдат ботинкаһын, тишек буденовкаһын кейгән килеш, ыҙғар елдә ҡолас буйлыҡ кәйләһе менән Магнитканың туң ерен соҡоп, социализм нигеҙен төҙөп ҡалды. Дөрөҫөн әйтергә кәрәк: Магнитканан ҡайтҡас та, ғүмере буйына тынғылыҡ бирмәне ул — Фәтхелисламды йоҡомһорауҙан уятып, ҡабырғаларын ҡытыршы ҡом менән ышҡып торҙо гел... Бына хәҙер ул — ҡара ер ҡуйынында, ә Фәтхелислам, уның салғыйына тағылған әҙәм — ап-аҡ палатала ап-аҡ ҡалас ҡайыҙлап ултыра... Ә шулай ҙа ниңә түбәнһетә әле уны был Киле?!


— Юҡ! — тине Фәтхелислам, һыны кинәт турайҙы. Серҙәшенә аҡырайып ҡараны. — Алғыр менән бергә саҡта һин әйткән “баяғы нәмә” артынан йөрөмәнем, ә Ҡояшҡа үрләнем мин! Эйе, Ҡояшҡа.


— Һе-һе-һе, ә Ҡояшың ҡайҙа һуң?


Фәтхелислам сырайын сытырайтты, елкә соҡорон ҡашыны. Өнө тығылып ҡалды. Ысын лап та, Ҡояшы ҡайҙа икәнлеген белмәй шул...


— Бына шулай ул, ҡорҙаш, — тине Ғимран, иркен тын алып. — Донъя — кәкере мөрйә, ләкин төтөнө тура сыға. Бөгөнгө Белорет — Шишмәләренән, БАМ-дарынан ҡасмайҙар тиһеңме ни?! Оҙонон тәтетмәгәс?


Ҡартластарҙың сәйер фәлсәфәһе күңелен хәтһеҙ хафалаған, ҡыйырһытҡан беҙҙең егет етдиләнеп баш сайҡаны, одеалын быраҡтырып, тороп ултырҙы. Икеһе лә Төбәктәге һыу үтеп күгәргән иҫке кәбәнде хәтерләтте...


— Ғәфү итегеҙ, олатайҙар, ирекһеҙҙән уянып, тыңлап яттым. Тимәк, һеҙҙеңсә, бөтәбеҙҙе был донъяла һеҙ әйткән “баяғы нәмә” — оҙон аҡса йөрөтә? — булды егеттең йөрәкһеүе. Сәйер, икеһе лә уны шунда уҡ ишетте.


— Башҡа нимә була һуң?


— Дөрөҫөн генә әйткәндә, мин дә ҡушылам быға, Ғимран ҡорҙашымдың мәҡәл һүҙенә, — тине Фәтхелислам да, бойоғоп.


Тимур туптай ырғып тороп баш сайҡаны:


— Их һеҙ, олатайҙар!.. Икенсе бер әкиәтте хәтерләттегеҙ... Мейес башында борсаҡ сүпләп ятып ҡалған ҡайһы берәүҙәр ҡартайғансы Ҡаһарманлыҡ ҡошон һағынып тел сарлай, ә үҙҙәре ғүмер буйы ярғанат ботона йәбешеп йәшәй...


Ҡарттар, шымып, бер-береһенә ҡарашты. Киле Ғимран койкаһының пружиналарын шығырҙатып ҡуҙғалды:


— Ә һин үҙең кем?!


— Белгегеҙ килһә... — тип ауыҙ асҡайны ла егет, Фәтхелислам бүлдерҙе:


— Белә белһәң, мырҙам, Ҡаһарманлыҡ ҡошо тигәнебеҙ ҙә шул баяғы нәмәлер әле. Ғимран ҡорҙаш әйтмешләй...


Ике быуын кешеләре араһындағы алыш аяҡланырға өлгөрмәне, киске ашҡа сәғәт һуҡты — дәррәү күтәрелеп туйтаңданылар. Сәмле фәлсәфә йылғаһы киселмәй ҡалды.

IX


Иртәгәһен донъяның , яңы мәшәҡәттәре ҡалҡып сыға. Ҡолаҡ аппараты алыу өсөн өҫтәлмә мәғлүмәттәр кәрәге асыҡлана ла баш врач Тимербәк Кәлимуллин Ғимран ҡартты ҡайтанан комиссия бәйгеһенә сығарып, кабинеттан-кабинетҡа юртырға старт бирә. Фәтхелислам ҡан баҫымын үлсәтергә, уколдар алырға китә. Палатаға постель күтәреп сестра-хужабикә килеп инә лә ишек төбөндәге буш койкаға урын һала. Был иһә ҡайтып ингән ҡарттар күңелендә , яңынан тәрән кисерешлт ерауҙар тулҡыны ҡуҙғатып ебәрә: киләһе кеше кем икән, таныш-тонош түгелме?


Бына ул йән эйәһе лә күренде: төймәһт еғалған хәстә ыштанын бөрмәһенән бер ҡулы менән тотоп, икенсеһенә төймә менән энә-еп услап, һимерткән ҡаҙҙай бүртек полиэтилен муҡсайын ҡултыҡ аҫтына ҡыҫтырып, йомарлаҡ майҙай тулыш кәүҙәле бәндә тумарлап килеп инде. Өндәшмәй, ултырған койкаһынан ике ботон тәртә һымаҡ киреп ебәреп, әйберҙәрен тумбочкаға ҡыҫтап тыҡты ла ишеген шартлата ябып, аҙыҡ келәтенә әүерелдерелгән был ҡоролмаһын үҙе алып ингән баҡыр сым киҫәге менән билбауҙай уратып, остарын сырмаҡлап ҡуйҙы. Ыштанына төймәһен тағып алғас, бер талай ойоп ултырҙы. Ашап туйған һыйыр һымаҡ уфылдап һулыш алды ла мөңгөрҙәп өн сығарҙы:


— Имен-аман ғына йәшәп ятаһығыҙмы, ағай-эне кешеләр? Кем тип һораһағыҙ, Мифтахитдин булырмын , — тип өҫтәкләп ҡуйҙы. Быныһын шаяртыпмы, әллә ысынлапмы әйтеүен айырыу ҡыйын.


— Бәрәкалла, шулаймы ни?! Аман-имен генә ятып-йәшәйбеҙ, эне-ағай кеше, — тип, үҙенә оҡшатыбыраҡ, әммә кирегәрәк һаплап сәләм ҡайтарҙы Тимур. Ниңәлер, был йән эйәһе баштан уҡ уның кире хистәрен уятып, тамағына көсләп тығылған һары май кеүек еләтте, һарыуын ҡайнатты. “Нисә йәштә икән был һимеҙ өйрәк?” тип самаланы ул, һытылып китерҙәй тулыш, көлсәләй түңәрәк йөҙөнән берәй яуап билдәһе табырға тырышып. һөҙөмтәлә, егерме биш тирәһелер, тигән яҡынса тоҫмал менән сикләнергә мәжбүр булды. , яңы күрше шул арала баһадирҙарса дөһөрҙәтеп кикерҙе лә кире-ҡабат тумбочкаһына үрелде. Баҡыр сымды тағатып, муҡсайынан күҫәктәй ҡаҙ бото ҡайырып алды, иңкәйеп ултырған килеш, көрпә тыҡшынған һыйырҙай, мыш-мыш тын алып, ялманырға тотондо. Аҙаҡ тағы ҡарҡ кикереп, аш һеңдереп йөрөп килергә китте, коридорҙа уның әленән-әле бер үк сәләме ҡабатланды:


— Имен-аман ғына йәшәп ятаһығыҙмы, ағай-эне кешеләр? Кем тип һораһағыҙ, Мифтахитдин булырмын мин...


Был көн шулай ығы-зығылы осланып, палаталағы көнүҙәк фәлсәфә киләһе көн үҙәгенә ҡалдырылды. Икенсе көндә ул, бер үк балыҡ башы, инде онотолоп ҡалды тигәндә, үҙенән-үҙе ҡубынды.


— Һе! Ҡаһарманлыҡ, тиһең инде, хөрмәтле мырҙам? — тип, ашханала төшкөлөккә бик шәп тауыҡ өлөшөн ботарлап сыҡҡандан һуң кәйефләнеп, осло ҡауырһын менән теш соҡоп ултырған еренән кинәт кенә һөйләнеп ҡуйҙы Ғимран. Киле төбөн һелкетеп, мут ҡыҫылған күҙҙәрен Тимур яғына төбәп кеткелдәп көлдө.


— Эйе, ҡаһарманлыҡ! — тип сәмләнде Тимур. Фәтхелислам, ниңәлер, әңгәмәгә ылығырға ашыҡмай, хәйләкәр йылмайып ҡына, бармаҡ бите менән баҡыр мыйығын ышҡып ултыра ине.


— Әгәр ҙә шулай булһа, — тип аҫтан семетте Ғимран, — һинең ише ялластар, әжеренә аҡса алмай, ҡорһаҡтарын ҡаһарманлыҡ менән тултыра булып сыға...


— Һеҙ, олатай, барыһын да ҡыйыш һаплайһығыҙ, — тине Тимур.


— Бына шул-шул. һеҙгә барыһы ла ҡыйыш. Сөнки бит беҙ баяғы нәмә артынан ғына сапҡан. Ялбыр ял үҫтереп йөрөмәгән.


— Олатайҙар, аңламайым мин һеҙҙе. һеҙҙеңсә, бөтәбеҙҙе оҙон аҡса ғына тартып йөрөтә. Төмән нефть ятҡылығын быраулаусылар араһында ла, Камазда ла, үҙебеҙҙең Белорет — Шишмә удар тимер юлын төҙөүҙә лә ҡаһармандар юҡ булып сыға...


— Эйе, унда ла беҙҙең ағай-энене ҡорһаҡ менән янсыҡ йүгертә.


— Үҙегеҙгә тиңләмәгеҙ! — тине Тимур.


Тура әйтеү, мөшкәнән төшкән таштай, бәхәс тирмәнен саҡ ҡына туҡтатып торҙо. Әйтергә кәрәк, ошо минутта уларҙың һәр ҡайһыһы, үҙ ҡабығына йомолоп, эстән генә мөҡәддәс уйҙарын уйланы.


— Ярай, хуш, бына һинең һымаҡ уҡ йәш быуындан — Мифтахитдиндән һорап ҡарайыҡ, булмаһа, — тине Ғимран. — Мифтахитдин, ҡара әле, әгәр ҙә һине, мәҫәлән... нимә тип әйтәйем... мәҫәлән һине, һайыға башлаған Каспий диңгеҙен кибеп бөтөүҙән ҡотҡарыу өсөн, өҫтөнә аҡ быяланан лапаҫ ҡорорға ҡушһалар, барыр инеңме?


Мифтахитдин тумбочкаһы эсендәге һимеҙ ҡаҙҙан, ҡулын аҫҡа тығып ҡына, әле ҡанат, әле түшкә ҡайырып алып, мышнай-мышнай ялмап ултырған еренән ике уртында тумпайып торған ҡалъяларҙы ашыҡмай ғына сәйнәп бөтөрөп, йотоп ебәрҙе лә майлы ирендәрен ялап мөңгөрҙәне:


— Бармай ни.


Ҡарттар, ҡатып ҡалсайған ҡолаҡтарына элеүҙән дә бигерәк, яуаптың ыңғайлығын ҡаҙ ҡайыҙлаусының ҡапыл, көлсәләй йәйелеп, балҡып киткән майлы йөҙөнән, күҙҙәренең йылтырауынан тойҙолар.


— Мифтахитдин, әгәр ҙә һине, әйтәйек, күк ҡабағын әүештерергә, йондоҙҙарҙы ергә тоташтырырға йыһан төбөнә сорғолтоп ебәрһәләр, унда ла барыр инең бит?


— Бармай ни. — Ҡаҙ ҡалъяһы һөйөүсенең йөҙө тағы ла майлы көлсәләй йәйелеп китеп балҡыны. Ғимран иһә кәзә һаҡалын тартҡыслап кинәнде:


— Бына күрҙеңме, хөрмәтле мырҙам? Хатта тумбочкаһы төбөнә генә ереккән, ҡаҡланған ҡаҙ ботона ҡуш ҡуллап йәбешеп ятҡан Мифтахитдин дә, һинең һымаҡ ялласйән булмаһа ла, барыр инем, эшләр инем, ти. Сөнки ул да, унда барһа, янсыҡҡа баяғы нәмә көрәлерен белә. Бына шулай.


— Туҡтағыҙ әле, кем, бында төгәллек кәрәк! — Өндәшмәй түҙгән Фәтхелислам да һүҙ алды. — Мифтахитдин мырҙаға тағы ла бер бәләкәс кенә һорауым бар бит әле. Әйтәйек, әгәр һин, ҡәҙерле Мифтахитдин, күк ҡабағын шулай ергә әүештереп йөрөгәнеңдә ерҙә ҡалған ошо һыйлы тумбочкаңдың ишеге асылып китеп, унда ятҡан ҡаҙ, тауыҡ түшкәләреңдән елдәр иҫһә, ни эшләр инең?..


— Юҡ, ярамай улай! Бер ҡайҙа ла китмәйем! — Ҡобараһы осҡан Мифтахитдин палаталағыларҙың һәр береһенә үгеҙҙәй аҫтан һөҙөп ҡарап алды, биғәйни, һәр береһенең ауыҙына нисә тауыҡ йәки ҡаҙ түшкәһе инеп китерен самаланы. Ҡапыл яҫы арҡаһын күрһәтеп, тумбочкаһын шартлатып япты, баҡыр сымын һүтелмәҫлек борғосланы. Быны ҡарап ултырған Киле кинәнеп һүҙ әйтергә иткәйне лә, ярты өндән быуылып, койкаһының пружиналарын һикертеп йүтәлләне, Тимур менән Фәтхелислам икеһе бер юлы шарҡылдап көлдө.


— Сеү, һуңғы бер һорауым ҡалды! — тине йүтәлләүен баҫып тәрән тын алған Ғимран. — Мифтахитдин, баяғыса йыһан төбөнә сорғолороңдан алда шуның әжере итеп һиңә һайлап алырға ике нәмә — оҙон-оҙон ҡаһарманлыҡ даны йәки оҙон аҡса тәҡдим ҡылһалар, шул икәүҙең ҡайһыныһын алыр инең?


— Әлбиттә, оҙон аҡса! — тине мырҙа, һис кенә лә уйлап тормаҫтан.


— Һәй маладис, тураһын ярып һалдың! — Ҡартластарҙың күңеле түңәрәкләнде. Әммә риза булмаған да бар ине. Халатын иңенә һалып, бейергә төшкән сиғандай, табандарын тыпырҙатып сығып барған Тимурҙың бер тубығы Мифтахитдингә шомло ҡағылып үтте.


— Күрҙеңме, ҡайһылай тибенә? Алғыр ҡорҙашыңдың йән биреп яҡлаған йәш быуыны ошо инде, ҡыһ-ҡыһ-ҡыһ... — тине Ғимран, Тимур киткән яҡҡа бармаҡ төртөп күрһәтеп.


— Йылан аяғын ҡыйған бәндә икән, — тине Мифтахитдин дә.


— Шылманы, бынауы летун карауатына ятҡырғастары, ҡыҙғанып бер булабыҙ тағы.


— Белмәйем, белмәйем, кем ҡыҙғаныс икән әле бында. — Фәтхелислам хитланып баш сайҡаны. — Улмы, әллә беҙ үҙебеҙме?..


Мифтахитдиндең дә фәлсәфәлә үҙ ҡарашы барлығы беленде:


— Ундайҙарға вагон тамбурында яңғыҙ осраһаң, яурыныңдан тоҡсайыңды ҡырҡып алыр.


— Әү?


— Тоҡсайыңды “ҡых” итә, тим.


— Һөйләмә юҡты, — тине Фәтхелислам.


— Булыр һиңә “юҡты”! — Мифтахитдин, шикләнеп, ишек яғына күҙ атты. — Бындай бәндә тирәһендә итәк-салғыйыңды йыйыбыраҡ йөрөмәһәң... — Алан-йолан ҡаранып, дөбөрҙәтеп, иттәр ятҡан тумбочкаһының ауыҙын койкаһына ҡаратып борҙо...


Тимур, шәп-шәп атлап, коридор башындағы тәҙрә төбөндә туҡталды. Таң ысығы ҡунғандай һалҡынса быялаға маңлай терәп, алыҫтағы офоҡ ситен күҙәтте. Ҡарт тирәктәр араһынан йыланланып һуҙылған берләм һуҡмаҡ, ҡоймалағы уға тоташҡан баш һыйырлыҡ ҡына ҡумшырыҡ зиһенен һүрҙе уның, әйтерһең, тынсыу мөхитле палатанан тыуған Төбәгенә саҡырып әйҙәне... Был сәғәттәрҙә, моғайын, уның йәштәр бригадаһы тирләп-бешеп кәбән ҡоялыр. Егеттәрҙең дәртле ауаздарынан, машиналар тауышынан йылға буйҙары шаулап-гөрләп торалыр. Бригадир Ғәлләм ағай, эш тигәндә йәнен бирер колхоз тотҡаһы, ҡомһоҙлоғона барып, егеттәрҙе уғата ашыҡтыралыр. “Даешь, бөркөттәрем, даешь ике норманы! Анауы янсыҡ тиклем генә ҡара болот яҫтыҡ хәтлем булып килеп еткәнсе, ослап ҡуяйыҡ кәбәндәрҙе. Башланған эш — бөткән эш!” — тип күккә төртөп күрһәтеп һөрәнләйҙер. Ҡара юрғаһын юл ситенә ҡамтарып, йөрәге түҙә алмай, кәбән башына үрмәләгәндер, давай ҙа давай, тип, Тимур урынында үҙе шыплатып өйөргә тотонғандыр. Эшкә тиһәң, донъяһын онота ул!


Күҙ алдында төнәге бер хәтирә һүрәтләнеп, көлөмһөрәп ҡуйҙы Тимур.


Бесәнгә , яңы төшкән мәл. Бригадирҙың бар эштәре ал да гөл генә булһа ла, ҡаҙан төбө бушағыраҡ булып сыҡты. Бер һүҙ менән әйткәндә, табында ит наҡыҫыраҡ ине.


Көн түҙҙеләр егеттәр, ике көн түҙҙеләр. Өсөнсө тәүлеккә киткәндә, кинәт кенә эштәр түбән тәгәрәне. Бригадирҙың һөйөклө ике нормаһын биреү түгел, береһен дә көскә генә үтәнеләр. Был хәл ғәлләм ағайҙы шашыр сиккә еткерҙе.


Төшкө аштан һуң, кәбән төбөндә ашығыс йыйылыш үткәреп ташланы:


— Бөркөттәрем, ни булды һеҙгә? Ҡыйғыр ҡанаттарығыҙ ниңә һалбыраны? Ниңә ике норманан берәүгә ҡалдыҡ?


Кәбән төбөндә өнһөҙлөк.


—Бөркөттәрем, һеҙгә ни етмәй тағы? Күгәрсен һөтө кәрәкме лә бурһыҡ майы кәрәкме?


Тағы ләм-мим яуап юҡ. Егеттәр әллә ояла, әллә әйтергә ҡыймай. Бригадир тороп баҫты:


— Бөркөттәрем, даешь ике норманы!


Бүтән саҡтарҙа был өндәмә егеттәрҙең йөрәк төбөнән яндырып-ҡыҙҙырып ала ла “Даем ике норманы!” тигән берҙәм ялҡын менән дөрләп ҡабына ине. Был юлы улай булманы. Кәбәнселәр, дискуссия бөткәнлеген, эшләргә ваҡыт еткәнлеген белдереп, эш урындарына баҫтылар. Бригадир, ауыҙын асҡан килеш яуап өмөт итеп, аптырап ҡалды.


Шул саҡ көтмәгәндә кәбән башынан Тимурҙың ҡорос салғы һымаҡ үткер (һәр хәлдә, бригадирға шулай тойолдо!) тауышы уның бауыр итен тунаны:

Бригадирҙың юрғаһы,

Келтер-келтер арбаһы.

Тешараға ит кермәгәс,

Нисек кәбән һалаһы?


Ғәлләм ағай иҫенә лә килергә өлгөрмәне, кәбән төбө уттай ҡайнар хеҙмәт ярһыуына күмелде — бесән күбәләре, ҡушарлап-ҡушарлап сәнселгән һәнәктәрҙән, бөркөт ҡанаттары кеүек ялпылдап үргә осто. Аптыраған түрә йораты ашнаҡсы эргәһенә килде.


— Мәфрүзә, был таҡмаҡтан берәй йүнле нәмә аңланыңмы һин?


— Бик аңланым, ғәлләм ҡоҙа.


— Ә мин аңлай алманым.


— Аңлай алмаһаң, кил бында, ҡалаҡ тығып ҡара ашҡа.


Бригадир, ипләп ултырып, бер сүгәтә һурпаны икмәкләп тороп һуҡты.


— Мәфрүзә, аш бынамын тигән бит.


— Бынамын тигән булһа ла, улар тигәнсә түгел шул! — Ашнаҡсы аш сүмесе менән кәбәнселәр яғына төртөп күрһәтте.


— Нимәһе килешмәй икән? Ите, тиһәң, ите...


— Эйе, ите. Әммә ниндәй ите һуң?


— Тоҙлаған ит.


— Тоҙлаған шул.


— Ни булған был халыҡҡа? Бынамын тигән быҡтырылған һыйыр ите түгелме?


— Их бригадир-бригадир, ҡырандаста ғына тыр-тыр тирбәлеп йөрөп, эш кешеһенең эсе нимә көҫәгәнен дә айырмай башлағанһың. Әйт әле, заманында, , яңы һуйған тәкә ите бешеп сығыу менән, иң ҙур байһөйәккә кем ынтыла торғайны? Үҙеңдең кәбән ҡойоп йөрөгән саҡтарыңды онотҡанһың!


Бригадирҙың башына аш сүмесе менән һуҡтылармы ни! Ҡамтарған атын ысҡындырып, тура ауылға сапты, артынан саң ғына борхолдап ҡалды. Сәғәт үтер-үтмәҫтән, дөбөрҙәп килеп етеп, башмаҡтай тыу һарыҡты ҡырандасынан төшөрҙө, һуйып, ботарлап, бригаданың күҙ алдында ҡаҙанға ла сумырҙы. Ашнаҡсыға ашты йәһәт өлгөртөргә бойороп, ҡырандасына ултырҙы. Колхоз келәтендә әлегә , яңы ит булмайыраҡ торғанлыҡтан, хәл иткес мәлде ҡулдан ысҡындырмаҫҡа, үҙ һарығын тейәп килтергәйне ғәлләм ағай (тимерҙе ҡыҙыуында һуғып өлгөрөү ҡиммәт!). Кәбәнселәр тәңгәленән елдереп үтеп барышлай, егеттәрҙең көр ауазы ҡыйып етте артынан:


— Даем, бригадир, ике норманы!


Бына шундай бригадир ул ғәлләм ағай тигән ир... тип, ни өсөндөр күңеле тулышып уйланды Тимур. Етте, бында һамҫып ятыу егетлек түгел! Иртән күҙгә операция яһатырға, ғәлләм ағай эргәһенә ҡайтырға!


Тимур, маңлайын һалҡынса быялағы ҡыҫып терәгән килеш, хыялланып, тышҡа текләп тора һаман. Баҡсалағы ағас олондары аралығынан уға район ҡасабаһының бейек биналар һырты аша Төбәккәсә йәйрәп ятҡан асыҡ дала һыҙатлана. Тонйорап байып барған Ҡояш, ҡылдай нескә офоҡ һыҙығына ярты биленән батып, егеттәр ҡойоп ҡуйған һомғол кәбән һымаҡ күренә...

X


9-ынсы палатаны , яңылыҡ һиҫкәндерҙе бөгөн: Тимурҙы Ырымбурҙан вертолетта осоп килеп төшкән профессор ҡарамағына саҡырҙылар.


— Ҡапты бит әтәс, ҡапты! — тип асыҡтан-асыҡ үсәп тантана итте егетте тәүге күреүҙән үк үҙһенмәгән Мифтахитдин. — Күҙенә оҙон эҫкәктәрен тығып бер-ике айҡаһалар, кикректәре тиҙ шиңер, төләгән тауыҡ шикелле булып ҡалыр.


— Туҡта, балам, ҡабаланма, — тине Фәтхелислам. — Үҙеңдең арҡаңа ҡайнар парафин ҡойғас нисек бейерһең? Үҙең көн дә ҡайыҙлаған ҡаҡланған ҡаҙҙай ҡатмаһаң ярар ине.


— Парафин ҡойҙортоп күргән бар, күҙгә кереүҙәренән Аллам һаҡлаһын!


— Ни ҡылһалар ҙа, фәҡәт дөйөм файҙаға: сиңерткәләй һикерәндәмәҫ, койкаһында ...тен ҡыҫып тик ятыр, — тип йомғаҡланы Ғимран.


Сәғәте килеп етте — һыңар күҙен марля менән ҡаплатылған әҙәм балаһын аҡ халатлылар ҡултыҡлап индерҙеләр, койкаһына ҡәҙерләп ятҡырҙылар. Кискә тиклем ҡуҙғалмаҫҡа ҡушып сығып киттеләр. Шым күҙәтеп ултырған йәмәғәт, ҡалҡынып, бурһыҡ одеялы аҫтында йомоҡ күҙ килеш йәнһеҙ бүрәнәләй һуҙылып ятҡан Тимур янына эркелде. Тын ғына текләп торғандарында, ауырыуҙың бәйләнмәгән һыңар күҙе асылды, утлы ҡуҙҙай яндырып, ҡаҡланған ҡаҙ ҡайыҙлаусыға туп-тура төбәлде:


— Мифтахитдин уҙаман, кил әле яҡыныраҡ.


— Ни булған? — тине тегеһе, һағайып.


— Нисек итеп күҙ алмамды һурып сығарғандарын, көмөш тәрилкәгә һалып ҡуйып, соҡсонғандарын һөйләйем.


— Йә, йә? — Ҡыҙыҡһынып, Мифтахитдин яҡыныраҡ эйелде.


— Тауыҡ күкәйендәй күҙ алмам көмөш тәрилкәлә мөлдөрәп ята, — тип хәлһеҙ тауыш менән бәйән итте ауырыу, — ә профессор, лазер тигән оторо ҡасау осон бушап ҡалған күҙ соҡорона тығып ебәреп, бөтә эс-бауырымды, эсәктәремде айҡапмы-айҡай ғына. Ә үҙе, түҙ, егет, операциянан һуң өс тәүлек буйына эсең өҙлөкһөҙ китер, бөтә ашағандарың сығып бөтөр. Аҫтыңдағы ярауыңды ташыр өсөн, әсәйеңде саҡыртып килтерергә тура килер, тип һөйләнә.


— Ай-бай, — тип күҙҙәрен аҡайтты Мифтахитдин, — лазер тигәндәре шулай оҙонмо ни?


— Һөңгө буйы. Һул күҙемдән тығып ебәрҙе, уң табанымдан осҡондары сытырҙап килеп сыҡты.


— Кит, булмаҫ.


— Ышанмаһаң, табанымды ҡара бына. — Тимур одеял аҫтынан аяғын сығарҙы. — Фәтхелислам олатай, ҡара әле: табанымдан көйҙөрөп сыҡҡан лазер эҙен күренәме икән?


Ауырыуҙың аяҡ осонда баҫып торған ерән мыйыҡлы, ғәҙәтенсә, хәйләкәр йылмайып ҡуйҙы ла шырмый егеттең шырымын дөрөҫләне:


— Абау, ысынлап та, тәңкә ҙурлыҡ көйгән тишеге бар бит, әй!


— Булмаҫ. — Мифтахитдин, ышанмай, шул уҡ ваҡытта иҫ киткес шәп , яңылыҡтан мәхрүм ҡалырға ла теләмәй, ауырыуҙың аяҡ осона ташланды, үҙ күҙҙәре менән күреп ҡалырға эйелде һәм... Тимурҙың яҫы табаны уның сикәһенә һәлмәк кенә һыланды:


— Яратам мин һине, Мифтахитдин! Бар, ҡәҙерле ағай кеше, туалеттан миңә ярау көршәге килтерә тор... әсәйем килеп еткәнсе.


— Хулиган! Ҡыҙылғолаҡ! — Ярһып ҡысҡырҙы Мифтахитдин. Таҫтамалын яурынына һалып, һөмһөҙйәндең аяҡ табаны һөртөлгән битен йыуырға йүгерҙе. Ҡарттар, хихылдашып, үҙ урындарына ҡайтты. Ләкин күп тә үтмәне, Мифтахитдин, хәле бөтөп, палатаға , яңылыҡ алып инде:


— Вәт әпәтәй, алйоттоң да алйото! Үҙе теләп ҡапҡанға ҡыҫылған ҡомаҡ! Ғәрип булып ҡалыуы ғына етмәһә, трактор хаҡын да түләтәсәктәр үҙенән. Өҫтәүенә, ошонда һауыҡтырып сығарып, таш ҡапсыҡҡа ла ултыртасаҡтар, иң кәмендә биш йылға! Милицияның, следователдең көн-төн ошонда ағылыуын, һорау алыуын көт тә тор инде хәҙер, их-ма!


— Бәй-бәй, ни бытырҙай был бәндә?


— Кем ул, ниндәй алйотлоҡ?


Мифтахитдин, һорауҙарға яуап биреп тә тормай, таҫтыамалын атып бәрҙе, ҡабат сығып йүгерҙе.


-- Яңылыҡ үҙе аяҡланып таралды, 9-ынсы палатаға ла керҙе:


— Күрше райондыҡы. Быйыл ғына армиянан ҡайтҡан, совхозда тракторист булып эшләгән. Беҙҙең районға сиктәш баҫыуҙа парға ер һөрөп йөрөгәнендә, күрше колхоздың арыш баҫыуына ябырылып килгән янғынды күреп, арҡыры төшкән утҡа. Янғынды яҡын юлатмаҫҡа һөрөп үткән саҡта тракторына ут ҡабып, янып киткән. Игенде ҡурсалаған, ә үҙен... Ярай, уҙғынсы шофер күреп ҡалып, килтереп еткергән бында. Инде уны үлемдән ҡотҡарыу өсөн, тере тәндән тире кәрәк икән. Кемдеке лә ярамай, ти: пациент һәм донорҙың ҡан һәм туҡыма төркөмдәре тура килергә тейеш, ти...


Шомланып, ҡартластар ҙа төрлө яҡҡа таралышты, палатала Тимур бер үҙе ҡалды.


Күңелһеҙ. Эс боша. Иген баҫыуын ҡурсалап янған уға билдәһеҙ егеттең яҙмышы һыға йөрәкте...

XI

Кискелеккә дарыу эсер ваҡыт еткәс, баҡсала елләнгән ике ҡартлас һертелдәп ҡайтып инде. Тәҙрә пәрҙәһе ҡоролоп, бүлмә эсе ярым ҡараңғыланған, шылт иткән дә тауыш юҡ. Графиндан һыу ағыҙып маташҡанда, Тимур койкаһына Ғимрандың күҙе төштө. Көтөлмәгән күренештән шомланып, ҡулындағы стаканын ысҡындырып ебәрә яҙҙы, артҡа сигенде:


— Ҡорҙаш, ҡорҙаш, ҡара әле! Бынауы фыртый егеткә әллә ни булған...


— Бәй-бәй, ҡорҙашҡайым, ысынлап та, ятыуҙары шикле бит! — тип ҡаушаны Фәтхелислам да. Ишек төбөндә туҡталып ҡалған Мифтахитдин тамаҡ ярып ҡысҡырҙы:


— Абау, үлек ята, үлек! — Коридорға ташланды. — Безобразие!.. Ниңә ҡарамағандар?! Етмәһә, чума-фәләндер әле ул!


— Йөҙө аҡбурҙай ҡатҡан...


— Операцияһын күтәрә алмаған, бахыр... — Фәтхелислам аҡ халатлылар бүлмәһенең ишеген барып ҡаҡҡас, йәш кенә ҡыҙ хәле бөтөп килеп инде. Бер ни әйтмәй, одеалды ҡайырып асты. Артында өймәкләнеп көткән ғауғасылар берҙәм аһылданы: мәйет тигәндәре — одеял аҫтына оҙонсалатып төрөп һалынған ала түшәккә әүерелде...


Баяғы ҡыҙ иртә менән градусник ҡуйырға ингәндә, Тимурҙың, койкала бик әҙәпле генә һуҙылып, көлөмһөрәүҙән саҡ-саҡ тыйылған ирендәрен бөрөштөрөп, осло мыйыҡтарын хозур бора-бора, һыңар күҙе менән генә ҡаш аҫтынан былтайып ятыуын күрҙе.


— Ҡайҙан үттегеҙ, дежур сестра эргәһенәнме? — тине ҡыҙ, тыны ҡыҫылып.


Егет киреһен белдереп баш сайҡаны.


—Ишектәр элеүле бит?


— Минең алда теләгән бер элгәсәк үҙе асыла. Уларҙың телен беләм.


— Ә беләһегеҙме, һеҙ был ҡылығығыҙ менән беҙҙе ни хәлгә ҡуйҙығыҙ?


— Юҡ, туташ, киреһенсә, мин һеҙҙе күп яфаларҙан ҡотҡарҙым, — тине Тимур. — Әгәр ҙә мин тәүлектәр буйы ошонда һөрһөп ятһам, беләһегеҙме, Ҡояш ҡайһы яҡтан килеп сығыр ине?


— Аҙ ғына намыҫ кәрәк!


Тимур тороп ултырҙы, һыңар күҙен төбәне:


— Нисә йәш һеҙгә, һылыуым?


— ?!.


— Ә миңә ун һигеҙ. Бында мине биләп һалыуҙары өсөн һис кенә лә ғәйепле түгел намыҫым. Үҙемә ҡалһа, һеҙҙең кеүек һылыуҙарҙың тыныслығын һаҡлау өсөн генә лә мин, туҡһан йәшем тулмай тороп, был мәрхәмәтле төйәктең тупһаһына табан терәмәҫ инем. Анауы ятҡан Мифтахитдин уҙаманға ғына ифрат килешә был — одеалы аҫтында ҡаҙ боттары кимерергә.


Мифтахитдин, танауы аҫтынан мыңғырҙап, артына әйләнеп ятты. Ҡыҙ өндәшмәне. Ике таблетка ҡалдырып, терт-терт баҫып сығып китте.


Ошолай итеп, дауаланыуҙың тағы ла бер ялҡытҡыс көнө килде. Тағы ла тонйорап кис булды, һарғайып таң атты, ғәҙәти көн башланды.


Элекке ҡарауылсы менән ревизор, фәлсәфәләр донъяһына башкөлләй сумыр өсөн, ишек алдындағы баҡсала төйәкләнделәр. Асыҡ тәҙрәнән уларҙың талып ҡарлыҡҡан ауаздары палатаға тишек түбә үткәргән көҙгө әсе ямғырҙай ялҡытып һарҡыны. Мифтахитдиндең арҡаһына сестра массаж яһаны; дауа мәшәҡәтенән һуң ул, яңағын шап та шоп ҡаҡтырып, ҡырын ятҡан килеш, бисәһе килтереп еткергән тауыҡтың түшкәһен ботарланы. Тамағын бөтәйткәс, ул да түҙмәне: Тимур яғына бер нисә ҡат шикле ҡараш атты ла, төплө ҡарарға килеп, майлы ҡағыҙға төрнәлгән аҙыҡтарын тумбочканан мендәр аҫтына күсерҙе, мендәр менән түшәк тоташҡан урынды таҫтамалы менән билдәләп, егетте яңғыҙын ҡалдырҙы.


— Ҡыҙылғолаҡ йоҡлап ятҡан була, — тип ишетелде тыштан тауышы. Ҡарап ултырайыҡ әле: ни ҡыланыр икән.


— Ысынлап та ҡыҙылғолаҡ. Төнгө ҡылығы менән бөтә балнисты аяҡҡа баҫтырҙы бит, әй! — тине Ғимран. — һуҡыр себендәй күҙе тоноп, әллә ҡайҙарҙа олағып ҡайтты. Теге беҙҙең замандағы мөрйә төбөнән төшөп тунай торғанға оҡшаған был.


— Шомлойән есть шомлойән. Әллә берәй ҡош-ҡорт кетәгенә төштөмө икән? — тине Мифтахитдин.


— Шулайҙыр. һиңә ҡырын ятып кимерергә түшкәләр ҡалмаҫ инде!


Быныһы өтөрәйҙе:


— Кимерһәм ни, урлап алмайым бит мин!


— Нисауа, төнгө бәйгеһе өсөн арт яғына нишатыр ҡыҫтырырҙар әле. Баш врач ҡына белһен!


Теңкәһенә тейгән Тимур таблеткаларҙың береһен ғәйбәтселәр тарафына сорғолтто. Быялаға ҡаҡлығып сыңғырҙаны, фәлсәфәселәр шым булды. Бераҙыраҡ тынып торғас, көстәр , яңынан тупланып, ошондай хәтәр йәш быуынға тороп ҡалған ғәзиз ерҙә Ҡаһарманлыҡ ҡошоноң ҡанат ҡағып-ҡаҡмауы тураһындағы иҫке бәхәс ҡабат ҡабынды. Егет тәрән көрһөндө. Күңел болғатҡыс ярышты тыңламаҫ өсөн, түбәһенәсә бөркәнде. Ахыры, булманы, тыны ҡыҫылып, битен асты. Яңғыҙаҡ ҡалған таблетканы тамағына ырғытты. Уҡшытҡыс сөсө балыҡ майы тәме болғатты күңелен. Уғата һағышланып, ҡарашын түшәмгә төбәне. Бына-бына баш врачҡа саҡыртырҙар, киске эш өсөн “нишатыр ҡыҫтырырҙар” тип көттө ул. Ләкин аҡ халатлылар инеп-сығып йөрөнө, баш врач Тимербәк Кәлимуллин да үҙ сиратын үткәрҙе, төш етте, ә кисәге ваҡиға хаҡында — ләм-мим. Эсенә йән ингән Тимур бүлмәләштәре менән ашханаға йүнәлде. Төшкөлөктө бик тәмләп ашап алды ла коридорҙа алпан-тилпән йөрөштөрҙө. Сырхау йәмәғәт аштан һуң йоҡларға ятты, Тимур ҙа ауҙы койкаға...


Ҡартластарҙың алмаш-тилмәш хырылдауы, Мифтахитдиндең танау һыҙғыртып быҡыр-быҡыр “бутҡа бешереү”е йөҙәтте уны. Түҙмәне, ипләп кенә ҡалҡынды, койка аҫтынан һәрмәп ҡаталарын кейҙе.


— Һөйөндөков, кисәге һымаҡ төрөп һалып китергә теге түшәкте килтерәйемме? — Ишек ҡыҫығында, йылмайып, әлеге йәш медсестра тора ине. Егеттең сикәһенә эҫе ялҡын бәрҙе, ҡолаҡтары ҡыҙарҙы.


— Юҡ-юҡ, кәрәкмәй... — Бер көрһөндө лә, ҡаталарын этеп ебәреп, кире ятты. Ни өсөндөр был юлы уға үҙ ҡылығы бик-бик оят тойолдо.


— Шулай ҙа әйтегеҙ әле, кисә ҡайҙа йөрөнөгөҙ?


Их быны, ниңә ныҡыша икән?!


— Үлеп йөҙөм яратам бит мин. Бер ағайҙың йөҙөм баҡсаһына төшкәйнем, әгәр рөхсәт итһәгеҙ.


— Төн сыҡҡансы Кавказға барып уранығыҙмы әллә?


— Уның өсөн Ҡаф тауын да артылырһың.


— Тешегеҙ ҡамашманымы һуң?


— Бик ҡамашыр ине лә, әгәр бында ҡайтыуыма һеҙ көтөп тормаһағыҙ.


Күңелле генә моронлаған әңгәмәне бүлдереп, ҡара костюмы өҫтөнән аҡ халат бөркәнгән урыҫ кешеһе килеп инде:


— Һаумыһығыҙ, туғыҙынсы палата ошо буламы?


— Ошо, ләкин һеҙгә кем кәрәк? — тине ҡыҙ.


— Тимур Һөйөндөков иптәш бындамы?


— Ул мин, ә һеҙ кем булаһығыҙ?


Тимурҙы ҡосаҡлап алды ир:


— Рәхмәт, туған, ҡустымдың хәлен белдертеп, төн уртаһында килеп еткәнең өсөн! Юғиһә, командировкаға китергә тейеш инем... — Аптырап ҡалған сестраға ла, баштарын кәшкәйтеп тороп ултырған палаталаштарға ла ҡыҫҡаса аңлатты: — Мин ошо район үҙәгендә йәшәйем. Арыш баҫыуында тракторы менән ҡуша янып, ошонда килтереп еткерелгән егеттең ағаһы буламын.


— Урамығыҙ оҙон икән. Әкиәттәге дейеү пәрейе кеүек, һыңар күҙ менән, эләгә-һөрлөгә, саҡ барып еттем, — тине Тимур.


— Һинең егетлек арҡаһында, бахыр туғанымдың бәхетенә үҙ ваҡытында килеп өлгөрҙөм. Анализдар тапшырылды, әгәр килешле сыҡһа, тәнемдән туҡыма аласаҡтар, ҡустыма күсереп ултыртасаҡтар. Рәхмәт, туған!


Урыҫ кешеһе сығып киткәс, күҙҙәр Тимурға уҡталды:


— Вәт малай! Был әҙәмде нисек белдең?


— Бик ябай. Кисә һеҙ, ах та ух килешеп, коридор буйлап сапҡанда мин егеткә яҡынланым, туғандарың бармы, ҡайҙа торалар, тип һораным.


— Нисек яҡын ебәрҙеләр?


— Уныһы инде, ағайҙар, аҙ-маҙ ғына йылғырлыҡҡа, уйлап табыу һәләтлегенә бәйле. Егерменсе быуат аҙағы бит.


— Бына һеҙгә, кәрәк булһа, ҡыҙылғолаҡ! — тип һөйләнде Фәтхелислам.

XII


9-ынсы палатаға йәнә бер койка ҡуйып, баяғы янған егетте индерҙеләр — бығаса ятҡан палатаһы ваҡытлыса булған икән.


Төптө хәрәкәтһеҙ, ике бото төбөнәсә марляға уралғайны. Күҙҙәре йомоҡ, һулышы ауыр, һары йөҙөндә энә күҙендәй генә тир бөрсөктәре йымылдай. Етен һары сәсенә, ҡырлас танауына, ваҡыт-ваҡыт шар-асылған зәңгәр күҙҙәренә ҡарап, урыҫ егете икәнен генә белергә була ине.


“Иртән операция”, — тигән хәбәр таралды. Бышылдашып ҡына:


— Кем яһаясаҡ? — тип белештеләр.


— Үҙе, ти.


һәр кем иркен һуланы. Сөнки “үҙе” — баш врач Тимербәк Кәлимулла улы Кәлимуллин була инде. Ә уның ҡулдарының тылсымына ышанмаған кешт еҡ. “Алтын ҡуллы” тигән юғары сифат баһаһы хирургка тиктән бирелмәгәндер. Риүәйәттәргә бай Төбәк халҡы араһында уның хаҡында иҫ китерлек имеш-мимештәр йөрөй. Йәнәһе, әгәр теләй икән, скальпеле менән күҙ асып йомғансы мөжизә яһай, үлгәнде лә терелтә.


Имеш, Төбәктең бер ауылындағы ғүмер буйы төкөшөп йәшәгән ир менән ҡатын, төкөшөүҙең һуңғы сигенә етеп, бер-береһенән мәңге ҡотолоу өсөн, икеһе ике баш тартҡан яҡҡа күҙ йомоп сығып киткән. Көн барған былар ҡарурмандан, тау-таш араһынан, төн барған, ә уйҙары фәҡәт бер-береһе менән осрашмауҙа, төкөшмәүҙә генә икән. Бына бер заман икеһенең да алдында кинәт, хирург ҡулындағы бысаҡ менән ҡырҡылғандай ярылып, ҡарурман асылып киткән, мосафирҙарҙың юҫыҡтарын ҡырт киҫеп, оҙон-оҙон рельстәр һуҙылып ята икән. Замана хикмәте булып, улар, ҡыҙырып-ҡаңғырып йөрөй торғас, үҙҙәре теләмәһә лә, ҡара-ҡаршы килеп сыҡҡандар. Улар ҡаңғырған арала быуаттың ҡорос һулышы шул Төбәк аръяғы урманы араһына ла килеп еткән — донъяларҙы тоташтырыусы Ырымбур — Өфө тимер юлы һалынып өлгөргән, үҙ ғәмдәрен донъя ғәмдәренән өҫтөн ҡуйған ике төкөшсө һиҙмәй ҙә ҡалған шуны. Маңлайға-маңлай килешеп, алыҫтан уҡ бер-береһен танып алалар ҙа былар, күҙҙәрен аҡайтышып, төкөшөргә ташланалар. Нәфрәттәрен морондарынан мөңгөрҙәтеп, нәҡ төкөшсө тәкәләрсә муйындарын ҡатырып, дүрт аяҡлап мүкәйләп киләләр, ти. Маңлайҙары ут сәсрәтер тапҡырғаса ике аҙым ара ҡалдырып, икеһе ике рельс аша ҡара-ҡаршы текләшеп, хәтәр ырғылышҡа уңайлы поза алалар.


— Маңлайыңды көл итмәҫем борон кире борол, ҡатын була алмаған ҡыу баш! — тип телен сығарып үсекләй, ти, береһе.


— Әгәр кире китмәһәң, аҡшайған ике күҙеңде үксәңә һеңдерәм, ир була белмәгән туң баш! — тип, күҙен йырсайтып мәсхәрәләй, ти, икенсеһе. Тик сикмәй береһе лә. Ахыры, ажарланып арығас, икеһе тиң үҙ рельсенә муйынын һалып ята, ятҡан килеш нәфрәттәрен сәсрәтә. Ошо ҡойто мәлдә боролманан күҙ асып йомғансы поезд килеп сыға ла, береһе ир була белмәгән, икенсеһе ҡатын була алмаған ике тинтәк башты, кишер ҡырҡҡандай керт иттереп, муйындарынан айыра...


Ләкин бының менән генә эш тамамланмай әле.


Шул минуты-секундында мотодрезина килеп сыға ла дүрт киҫәккә әүерелгән ике байғошто тоҡтарға һалып ала, йәшел ҡапҡалы дауаханаға еткерә: мәрхүмдәрҙең теге донъяға китеүҙәре тураһында врачтарҙан танытма яҙҙыртырға. Баш врачтың үҙенә килеп честь бирә тимер юл кешеһе, күҙ йәштәрен тыя алмай, матәмле йомошон әйтә:


— Тимербәк Кәлимуллович, үҙегеҙ күрәһегеҙ... тупраҡтары еңел булғыры.


— Йә, йә?


— Йәйҙең себен-серәкәйле мәле, тим... тупраҡтары еңел булғыры... Зинһар, фактический үлектәрҙт еридический үлек итеп бирегеҙ.


Баш врачтың күҙҙәренән утлы осҡондар сәсрәй:


— Башығыҙ бармы һеҙҙең — ҡайһы ҡапҡанан кергәнегеҙҙе шәйләйһегеҙме?


— Шәйләйем дә ул...


— Йә, йә?


— Һүҙҙе нисек осларға баш етмәй тора...


— Баштарын ялғау тураһында бара һүҙ! — ти баш врач.


Маңлайына күсә тегенең күҙҙәре:


— Тимербәк Кәлимулович, уларҙың бит икеһенең дә...


— Операционныйға! — тип бойора баш врач.


Шаңҡып ҡалған тимер юл кешеһе шундағы баҡсала башын баҫып ике махра урап тартырға ла өлгөрмәй, дауахана ишегенән йөҙҙәре Ай менән Ҡояш кеүек балҡыған, береһе — Йософ, икенсеһе Зөләйхаға оҡшаған ир менән ҡатын ҡултыҡлашып килеп сыға ла, ҡарт ҡарама ышығында ҡосаҡлашып, суп та суп үбешеп, бының янына килә, үҙҙәрен йылғыр дрезинала билетһыҙ-ниһеҙ килтереп еткергәне өсөн мең-мең рәхмәттәр уҡып, Төбәктәре яғына үҙ аяҡтары менән йырлап ҡайтып китә.


Еңел һулап ҡапҡаны сығып барғанында, тимер юлсыны операционный сестра ҡыуып етә, шыбырҙап ҡына әйтә:


— Харап булдыҡ, ауыр хәлгә тарыныҡ!


— Ни булған?


— Бер тоҡта килтерелгәс, баштарҙы бутағанбыҙ... Ялғағанда ирҙекенә — ҡатын башын, ҡатындыҡына ир башын беркеткәнбеҙ...


— Әйтәм дә, суп-суп үбешәләр, һандуғастарҙай һайрашалар! Мин белгән ул бәндәләр бит әүәлге тере саҡтарындағы баштары тура килешкәндә эт менән бесәй шикелле ине.


— Ә шулай ҙа... Нисек уйлайһығыҙ: Тимербәк Кәлимулловичҡа әйтергәме был хаҡта?


— Тссс, ауыҙығыҙҙы ла асмағыҙ! Ғүмер буйы береһе — ир, икенсеһе ҡатын була белмәне. Бер һүҙ менән әйткәндә, баштары үҙ урынында түгел ине. Бөгөндән башлап — икеһе лә үҙ урынында!..


Ошо Төбәк әкиәтен иҫенә төшөрҙө лә Тимур, зәңгәр күҙле иптәше яғына ҡарап, еңел һулап ҡуйҙы: Тимербәк Кәлимулловичҡа белеп килтергәндәр уны! АҒаһының да ҡыҙыуында ошонда булыуын уйлап ҡыуанды.


Зәңгәр күҙле егеттең янында медсестралар өҙлөкһөҙ киҙеү ултырҙы. һуңғы ваҡытта дауаханала бындай ауыр хәл булғаны юҡ ине, тип һөйләнеләр. Тимурға был аяныс тәьҫир итте. Ғәҙәти шаянлыҡтарын онотоп, уйсанланды. Бына ҡайһындай бәләләр килә икән әҙәм башына! Хәтәр хәрби хеҙмәтен дә тамамлап ҡайтҡан ул егет (пограничник булған, тиҙәр). Тыуып үҫкән ғәзиз еркәйенә аяҡ баҫып, инде генә рәхәтләнеп тормош көтәм тигәндә, уйламаҫтан-нитмәҫтән... Өҙөлөп һөйгән ҡыҙы ла барҙыр әле уның, Тимурҙыҡы кеүек, балам, тип бауыр итен өҙөлдөртөп ултырған әсәһе барҙыр. Улар күҙен ҡара ҡайғы томалайҙыр был көндә...


Тимур, егеттең ыңғырашыуҙарынан йөрәге һыҡтап, төнө буйы уйланып сыҡты. Уңышлы ғына үтһен инде операция!

Таң һыҙылып, йәйге Ҡояш ташҡын нурҙарын тәҙрәләргә сайпығас, янған егетте, ҡул арбаһына һалып, операционныйға алып киттеләр. Палаталағылар тороп ултырған, шым ҡалып, кәмәләгеләй сайҡалып-йөҙөп барғанды оҙаталар...


Күпмелер ваҡыт үткәс:


— Бөттө, һуңғы йөйҙө тегәләр, — тигән хәбәр килеп етте. Һәр кем ҡапыл еңелерәк һуланы. Инде күсереп ултыртылған туҡыманың тәнгә тоташып үрәһен көтөргә ҡалды.


Ауырыуҙы палатаға ҡайтарҙылар. Зәңгәр күҙҙәре шар асыҡ, ул, хирургтың әле генә әйтеп оҙатҡан ҡанатландырғыс һүҙҙәрен тәрән кисереп, хәлһеҙ генә йылмая. Сыуаҡ сырайын күреп, башҡалар ҙа алсаҡланды, палата кинәт яҡтырып киткәндәй булды...


Бер-нисә көндән бәйҙе аласаҡтар — күсереп ултыртҡан сит туҡыманың үреүен асыҡлаясаҡтар. Был сәғәттең егеткә бәхет килтеререн ныҡ өмөт итте һәр кем.


Тәғәйенле көн еткәс, зәңгәр күҙле егетте йәнә операционныйға күсерҙеләр. Тимур ултырып сыҙар урын тапманы — коридорға сыҡты. Операционный ишеге төбөндә халыҡ йыйылған. Тимербәк Кәлимуллиндың эстә эш барышында әйткән тыныс һүҙҙәре, боҙ аҫтында томаланып аҡҡан йылға тауышындай, һүрелеп кенә сыға.


Билдәһеҙлек бик оҙаҡ интектергәс, шартлап ишек асылды ла, кешеләр иҫтәрен йыйырға ла өлгөрмәнеләр, төҫө ҡасҡан баш врач, өндәшмәй, үҙ бүлмәһенә уҙҙы. Артынан ассистенты ашыҡты...


Ҡул арбаһы ла тәгәрләп сыҡҡас, ауырыуҙың һулыған йөҙөн күреп шомланды Тимур. Бынан күпме генә элгәре өмөт нурҙары менән балҡыған яҫы маңлай, һырланып, әллә ниндәй тәрән уйҙар ҡосағында ҡатып ҡалған, алсаҡ күкте хәтерләткән ҙур күҙҙәр, бөтөп барған усаҡтағы ҡуҙ киҫәктәреләй көйрәп һүрелеп, һис вайымһыҙ баҡҡандар. Шул аяныс хәлендә ҡайтарҙылар.


Тимур егет эргәһенә теҙләнде, одеял өҫтөндә ятҡан һалҡын ҡулын услап:


— Йә, хәлдәр нисек, иптәш? — тип тилмерҙе. Күҙҙәрен йомдо егет.


— Тәнем... туғанымдың тәнен ҡабул итмәне, — тине ул. — Ҡабул итмәне... Хәҙер инде аяҡты ҡырҡтыртыу ҡотолғоһоҙ. Хирург ҡан зарарланыуҙан ҡурҡа... — Ауыр һулап, күҙҙәрен сытырҙатып йомдо:— Юҡ! Аяҡһыҙ йәшәүгә ҡарағанда, үлем артығыраҡ! — тип шыбырҙаны елһенгән ирендәре. Тимур, йөрәкһеп, егеттең ҡулын ҡыҫты:


— Ҡуй әле, иптәш, өҙгөләнмә ул тиклем. Ниңә насарға юрарға? Ҡырҡтыртмай ҙа уңалыр.


— Булмай, — тине ауырыу. — Күсереп ултыртҡан тире үрерлек булмағас, икенең бере инде ул: йә ампутация, йә үлем. Әйттем бит, ҡан боҙолоуҙан ҡурҡа. Иртәгәнән дә ҡалмай, ҡырҡырға тәҡдим итә...


— Бәлки, тағы ла бер тапҡыр һынап ҡарарға кәрәктер бәхетте, ә? Әйтәйек, йәнә лә бер донорҙың...


Әсенеп ҡул һелтәне:


— Әй әшнә, үҙ туғаныңдыҡы ла ярамағас, булмай инде ул! УҢмаған юлды ҡыума, тигәндәй... үлеүем яҡшыраҡ... — Түбәһенә тиклем бөркәнде.

XIV


Бәхетһеҙ егет өсөн янып-көйөп ултырғанда, күҙ врачы Әнисә Дамирова Тимурҙы алып китте:


— Допризывник иптәш, башыңды ғорур күтәреп тот: күҙ бәйләмеңде сисәбеҙ!


Кабинетта аҡ халатлы бер төркөм көтә ине. Медиктарҙың район-ара семинарына йыйылғандар, Әнисә Дамирова шуларҙы “һирәк осрай торған күҙ травмаһын нисек итеп лазер менән дауалауҙы” күрһәтергә алып ингән. Тығыҙ божораланып, Тимур тирәһендә һерәйештеләр. Әнисә Дамирова йылтыр ырғаҡ менән егеттең күҙ ҡабағын әйләндерҙе, нимәгәлер төртөп күрһәтә-күрһәтә һөйләне. Шунан операцияға тиклем һәм операциянан һуң төшөрөп алған фотоларға етте сират. АҢлайышһыҙ медицина терминдары араһынан Тимур яҡынса шуны шәйләне:


— Күҙҙәге бына был кескәй аҡ нөктә — эйәһенең шуҡлығы арҡаһында төшкән. Үҙ ваҡытында дауаланмаған. Лазер менән бына шулай иттерҙек. Инде Мәскәүҙән алынған , яңы дарыу менән бөтөрәбеҙ. Ҡарағыҙ әле. һирәк осрай торған ҡыҙыҡлы күренеш.


Һоҡланыу ауаздары сығарып, телдәрен шартлатып, тере экспонатҡа өңөлдөләр, һәр береһе “һирәк күренеш”тән файҙаланып ҡалырға — фәһем алырға ашыҡты.


— Ой, ниндәй асыҡ сағылған!


— Классик форма!


Егет үҙен баҙар халҡы тарафынан тояғындағы дағаһы өсөн үлтереп маҡталған ҡорсаңғы тайҙай тойҙо.


— Бәлки, тел сығарып күрһәтергә лә кәрәктер? — тип ҡырыҫланды ул. Аҡ халатлылар эскерһеҙ, шарҡылдашып көлдөләр. Әнисә Дамироваға ҡалһа, пациентының яурын башынан һөйҙө:


— Асыуланма инде, алтыным. Докторҙарға ла практика кәрәк бит. Ғилем хаҡына ҡорбан бирәһегеҙ.


— Һау бул, сибәр егет, ауырыма! — Тәжрибәселәр шау-гөр килеп сығып китте. Әнисә Дамирова иһә пациентының күңелен күтәргән булды:


— Бошонма, допризывник иптәш, мин һине оҙаҡ тотмам. һә тигәнсе бынамын тигән һалдат яһап оҙатырмын военкоматыңа.


Тимурҙы иһә был ябай һүҙ шартлар хәлгә еткерҙе:


— Бик шәп булғас, ниңә ысын һалдатты ҡотҡармайһығыҙ? Аяғын ҡырҡып ташларға йыйынаһығыҙ?!


Күҙ докторы нимәлер әйтергә итһә лә, Тимур ашығыс хушлашып юҡҡа сыҡты. Коридорҙа бер талай ҡаңғырғас, юҡ йомошто бар итеп, аҡ халатлылар йыйылып ултырмалы бүлмәгә тартты аяғы. Йоғошһоҙ ауырыуҙарға ундағы телефондан файҙаланырға рөхсәт ителә ине. Тик, ишекте төртөп асҡас ҡына, башы ҡатып йөрөп , яңылышыуын, киҙеү бүлмә урынына уға йәнәш ҡатын-ҡыҙҙар палатаһы тупһаһында тороуын абайланы. Бүлмәлә сыр-сыу ҡупҡас, арттан кемдер ҡулын ҡамтарып та алды. Умарталай кәүҙәле, урта йәштәрҙәге санитар ҡатын, уға текләп, хәүефле баш сайҡап тора:


— Егет кеше, оят түгелме һиңә?


Тимур ҡыҙарҙы.


— Яңылыш ҡына килеп ҡаҡлыҡтым, апай. — Яба һалды ишекте.


— Яңылыш булғас, ниңә күҙеңде тызырайтып тораһың?


— Башыңа төшкәс, тызырайтырһың да... — тип көрһөндө егет. — Инде миңә донъяны шулай ярыҡтан ғына күҙәтергә ҡалды бит.


— Ниндәй донъя? Ҡатын-ҡыҙҙар палатаһы был.


— Ҡатын-ҡыҙҙар булмаған ерҙе мин донъя тип тә иҫәпләмәйем!


— Их егет, егет!.. — тине санитар ҡатын, ирендәрен етди ҡымтып.


— Их апай, апай! — тип көрһөндө егет.


Коридорҙа Әнисә Дамирова салынды күҙгә.


— Бөттө, апаҡай, табанымды ялтыратам!


Күңеле болоҡһоп, палатаһына ҡайтты. Элекке ревизор менән ҡарауылсы олаталары одеялда ноҡот һалып ултыра — Ҡаһарманлыҡ ҡошоноң тоттороп-тоттормауын юрайҙарҙыр, моғайын. Тимур уларға ҡыҙғаныбыраҡ ҡараны, иғтибарҙарын йәлеп итмәҫкә тырышып, урын йыйыштырырға кереште. Мендәрҙән осҡан бер ҡауырый ревизорҙың мыйығына барып ҡунды, ә ҡарауылсы, танауына ниҙер тығылып, ер йыртып сөскөрҙө. Ҡарттар егеткә хөкөм итеүсән уҡталды. Әммә тауыш икенсе яҡтан килде:


— Кеше ризыҡ ашағанда, улай елпенмәйҙәр ул! — тип, мискә эсенә инеп ултырғандай, бум-бум итте ауыҙын төйгөсләп тултырған Мифтахитдин. Был юлы әзмәүер ҡулында тултырылған тауыҡ сайҡала ине... Тимурға был бәндә тәрән океан төбөнән тотоп килтерелгән һимеҙ кит балығы — үҙ тамағынан башҡаһына бошонмаҫ йән булып күренде.

XV


Әммә Мифтахитдиндең дә эскәйендә серәкәйҙәй тыбырсыныусы йәне бар, ул ғына ла түгел, , яңы сыҡҡан тауыҡ себешенекендәй сибек кенә йөрәккәйе әҙәм рәтле һәр саҡ тибеп, аҡ донъяның ҡара ҡайғыларын яҡын юлатмаҫҡа һулҡылдап тора ине. Донъялағы бөтә серлеләрҙән айырмалы булараҡ, ул эсенән генә һыҙып, үҙе инанмаған Аллаһы Тәғәләһенән дә, Иблесенән дә ялбарып, мең доғаларҙа булып, үҙенең тиҙерәк һауыҡмауын, — эйе-эйе, һауыҡмауын! — дауаханала оҙағыраҡ ятыуын тилереп-тилмереп теләй, иртә-кисен ҡапҡа яғына күҙ атып, ҡалтыранып, хәтәрҙәрҙән-хәтәр ҡыҙыл билле милиция фуражкаһының салынып китеүен шәйләй. Сөнки бөтә донъя, усына хәтәр прокурор ордерын йомоп, уны һағалап көтә, уны ҡулға алырға, таш ҡапсыҡҡа илтеп ябырға форсат ҡына һайлай кеүек. һәм барлыҡ хыялы шул: нисек кенә итеп булһа ла, медицина әһелдәренең дә, яҡлау һүҙе әйтә алырлыҡ абруйлыраҡ сирлеләрҙәң дә күңелдәрен иретеп, эс-бауырҙарына инергә, ошо йәшел ҡапҡа артында оҙағыраҡ ҡаҡланырға. Әгәр ҙә мөмкин булһа, йәмәғәт алдында үҙен көллө яҡтан яҡшы күрһәтеп, баш врачтан, урындағы профсоюз ойошмаһынан ыңғай характеристикалар сәпәтеп алып ҡайтырға... Шуның өсөн дә Мифтахитдиндең үҙәккә үткес кешелекле, кеселекле, итәғәтле, яғымлы тауышҡайы иртәнән ҡара кискә тиклем оҙон коридор буйҙарын, палата тупһаларын, ихатала йәмле ағас араларын ҡыҙыра, осраған берәүҙең ул, өҙөлөп-өҙөлөп, “ағай-эне кешеләрем” тип хәл-әхүәлен һораша, йөрәктәренә һары май булып һыланырға, яғылырға тырыша, шул уҡ ваҡытта үҙенең исемен, кем икәнлеген таныштарының хәтерендә уйылдырып ҡалдырырға ныҡыша: кәрәк саҡта, үҙен яҡлап, тел ярҙамы һуҙһалар ҙа — аҫыл мал. Әммә Тимур кеүек күҙгә төртмәле, ул ғына ла етмәһә, тырпай тәбиғәте менән үк өркөтөп, йәмәғәт тынлығын боҙоусыларҙан ул ике саҡрым ара ҡалдырып ҡаса, әмәле тура килгәндә хатта тайҙай тибеп тайырға ла булдыра — быныһы ла киләсәккә файҙаға. Сөнки Мифтахитдиндең үҙ тормош фәлсәфәһе бар — йығылырҙайҙы түбәлә, түбәләүсегә ҡул ялға. Фани донъя уның күңел көҙгөһөндә бал кәрәҙе кеүек татлы төбәктәргә бүленгән, эсенә бал өймәләнгән. Бөтә йәшәү мәғәнәһе — ана шул балға һемәгеңде тәрәнерәк сумырырға, йығылырҙайҙарҙы ситкә тибеп ебәреп, түбәләүсе-һемереүселәр ҡоронда ҡыбырҙарға. Ошо алтын фәлсәфәгә таянып, ул бығаса майҙа йөҙгән бөйөрҙәй шыма барҙы — ферма кетәгендә ябай тауыҡ хисаплаусынан хәҙерге заман колхоздың ҡош-ҡорт фабрикаһы мөдиренәсә үрләне, бер һүҙ менән әйткәндә, ҡош-ҡорттоң ҡойроғон да, муйынын да бора белде. Ҡапыл ҡурпып ыраған дуҫ-иштәре лә үҙе һымаҡ нескәлекле тәбиғәтле — ҡош-ҡорт итен үлеп яратыусыларҙан булғанлыҡтан, әлбиттә, ҡанатлыларҙың күберәк муйыны боролдо ла һул һуҡмаҡтан тумарланы. һуҡмаҡ башында ҡырын ятып һимереп алған, усы-табаны шымарған Мифтахитдиндең һуҡмаҡ бөткән ерҙә көткән хыялы — инкубатор себешендәй ап-аҡ ҡанатлы шәхси “Жигули” ине, бына ниңә фабрикаға ҡала яғынан “Жигули”лы таныш-белеш ағылды, һыҙылып ҡына ятҡан һуҡмаҡ түтә юлға әйләнде. Колхоздағы дуҫ-иштәре менән ҡулға-ҡул тотошоп, Мифтахитдин муйыны боролған һимеҙ-һимеҙ тауыҡтарҙы, өйрәктәрҙе, ҡаҙҙарҙы туп-тура, дәүләт ҡаҙнаһына түгел, ә һулаҡайҙан ҡайырыусыларҙың баҙарына оҙатты — икеләтә, өсләтә хаҡҡа, әлбиттә. һөҙөмтәлә аҡҡош ҡиәфәтле “Жигули” ҙа һулаҡайҙан бына-бына моронларға торғанда, моронға килтереп һуҡтылар: шәйләмәҫтән-көтмәҫтән... ослокүҙ халыҡ контролдәренә һул яҡ сере асылды, ҡағыҙҙарҙа көнө-төнө һәрмәнеп төпсөнөү башланды. Тешен ҡыҫып йөрөп аҙна-ун көн түҙҙе лә нескә күңелле Мифтахитдин, кәмәһенә һыу инеп, батып барғанын тойҙо һәм, күптәнге тән һыҙлауҙарын ҡапыл иҫенә төшөрөп, дауахананың ышаныслы йәшел ҡапҡаһы артына ыңғырашып килеп керҙе. Төпсөнөүселәр уның буталған ҡағыҙҙарының осона ҡасан сыҡҡансы, ошондағыларҙың эс-бауырына кереп, үлемесле рак сиренә юлығыуы, йәшәренә лә инде күп ҡалмауы тураһында Тимербәк Кәлимулловичтан диагноз яҙҙыртып алып, үҙен ҡыҙғандыртырға ла һулаҡайға янтайып ҡотолорға ине изге ниәте... Ут ҡапҡан тракторы өсөн ҡулға алынырға тейешле янған егетте эҙәрлекләп, милиция-фәлән килеп инмәүен, бер ыңғайҙан үҙенең дә айғолағынан алмауҙарын йәне сығырҙай зарығып теләне Мифтахитдин...

Урыҫ егетенең туғандары килде, эргәһендә ултырып, бик оҙаҡ кәңәштеләр. Ахырҙа уны ампутация яһатырға көсләнеләр. “Ни хәл итмәк кәрәк, яҙмыштан уҙмыш юҡ”, — тип әсенеп әйткәндәрен ишетте Тимур, улар сығып барғанда. Бауырын умырып алғандай булды, йоҙроҡтарын йомарлап, ишек Яңаҡтарын туҡмағыһы, “дөрөҫ түгел! Бар, бар ул яҙмыштан уҙмыш!” тип ер тетрәткеһе килде. Йөрәкһеп, үксәһеҙ ҡаталарын шарпылдатып, коридорға ташланды.


— Ҡайҙа сабаһың? Ут ҡаптымы әллә? — тип ҡысҡырып ҡалдылар арттан.


— Һе! Был бәндәнән яңы ғибрәт көт тә тор инде хәҙер! — тип мөңгөрҙәне Мифтахитдин.


— Тегеһен дә әйтер инем инде, иҫәүәнде... — Ғимран янған егет яғына ымланы. — Бер баҫыу арыш үртәлгәндән ни зыян? Ил асҡа үлмәҫ ине әле. Өҫтәүенә, үҙенең совхозыныҡы ла түгел, ти, бит әле ул. Уныһы ғына ла аҙ булһа, бөтөнләй икенсе райондыҡы, йәғни беҙҙеке, ти. Бындай бәндәләр баштарына бәләне үҙҙәре саҡыра.


— Алғыр Ғәбделвасиҡ тоҡомо!.. — Фәтхелислам әллә ғорурлыҡ, әллә үкенес белдерҙе. — Урыҫмын, тип тормаған, Алғыр тыуған да ҡуйған!


— Дә-ә-ә... Алғырҙы әйтәм, суртандың үҙе үлһә лә, теше үлмәй, тигәндәре ошолор инде. — Ғимран иҙәнгә төкөрҙө. — Күрәһегеҙ бит, бындағы салыш күҙлеһе лә ауырымаған башына ауырыу алырҙай үрәпсеп сапты. Ҡойоп ҡуйған Алғыр аҡтығы.


— Ҡыҙылғолаҡлығына барып, быныһының аяғын ҡырҡтыртмаҫҡа ҡоторта бит әле. Медицина әһелдәренең эшенә арҡыры тора! — Мифтахитдин дә хупламаны. Әммә уның сәйер ҡылыҡтары күпте күргән ҡартластарҙы ла еләтә башланы, буғай.


— һе. Аяҡ ҡырҡтыртыу — тауыҡ ботон ҡайырыу түгел ул, мырҙам! — Фәтхелислам ауыр көрһөндө. — Бысаҡ аҫтына ятырға яҙмаһын Хоҙай!


Тын ҡалып уйландылар.


— һай, был медицинаны! — Әле генә ҡайыҙланған тауыҡ һөлдәһен шаҡылдатып тумбочкаға һуҡты Мифтахитдин. — Ошо ябай тән бешеү ҡаршыһында ла теҙ сүгәләр бит, ә! Беҙҙең сирҙәрҙе әйтмә лә инде... Ошондай гөрләп торған космик ракеталар заманында оят был! Мәскәүҙең үҙенән ярҙам һорарға кәрәк!


Ғимран оҙаҡ йүтәлләне. Саҡ ипкә килеп, ғыжылданы:


— Эйе һиңә, көт тә тор. Мәскәүҙән, бисәкәйең үҙеңә өрөп тултырған тауыҡ ташыған кеүек, полиэтилен муҡсайҙа ғына йылтыратып, һәр осраҡта ла йәбешеп үрә торған ел-ле тире ебәрерҙәр!


— Ниңә ебәрмәһендәр? Ебәрмәһәләр, бөтә гәзиттәрҙә шаулатып, илгә һөрән һалырҙар. Илдең илгәҙәк егеттәре йүгереп килерҙәр ҙә берәй әмәлен табырҙар.


— Тәндәренән уйып бирерҙәр, тиһең инде, мырҙам, ҡыһ-ҡыһ-ҡыһ... Бына, мәҫәлән, һин үҙең...


Мифтахитдин ауыҙын шап-йомдо. Көтөп тә асылмағас:


— Ниңә бирмәһендәр? Тәндәрендә артыҡ урындары булһа, бәлки, биреп тә ебәрерҙәр, — тине Фәтхелислам.


Ғимран, һағайып, янған егет яғына ҡарап алды, уның башҡортса аңламауын — “түбәһе тишек” түгеллеген белһә лә, тауышын аҡрынайтты:


— Ҡорҙаш-ҡорҙаш!.. Алғыр салғыйына тотоноуыңдан ҡасан төңөлөрһөң?.. Эйе, мин дә һис ҡаршы түгел: килерҙәр ҙә тиреләрен дә тунап бирерҙәр —һәр замандың табылып тора Алғыры... баяғы нәмә булһа. Эйе, баяғы нәмә булһа! Тик кем бирһен уларға ул нәмәне?


— Беләһең: Алғырға ул нәмә һис кәрәкмәне.


— Был замандың алғырҙары ла икенсе — бармаҡтары үҙенә ҡарай кәкере. Бына һин үҙең, ҡорҙаш, шул егеткә бер ағзаңды ҡырҡып бирергә ризамы? Өндәшмәйһең. Башҡалар ҙа шулай уҡ!


Фәтхелислам  дүртенсе койка яғына әйләнеп ҡараны:


—Бына, мәҫәлән, һимеҙ-һимеҙ ҡош-ҡорттарҙың башына етеп, айыуҙай буй үҫтергән Мифтахитдин...


— Булмай ул, ҡорҙаш, булма-ай!


һүҙ ағышының хәтәр үҙәнгә төшөүен салт тойомлаған ҡош-ҡорт түрәһе һағайҙы:


— Кәнишне, булмай! Юҡ, булмай!— Йәһәт кенә олағырға самалап, тумбочкаһын ашыҡ-бошоҡ сырманы. Ғимранды был уғата ҡанатландырҙы:


— Күрҙеңме, ҡорҙашҡайым?! Мифтахитдин ахмаҡ түгел: күрәләтә ниңә бушлай тунатһын тере тәнен?.. Айыуҙай буйлы булһа ла, әллә уның тиреһе артыҡ, тиһеңме?


Мифтахитдиндең һимеҙ кәүҙәһе ҡуҙға төшкән ҡалъя һымаҡ сөрөшөп, бәләкәсәйеп китте, бүкән башы ҡапыл яҫы яурындары эсенә тартылды:


— Юҡ-юҡ, миндә артыҡ тирт еҡ! — Кемдер бысаҡ тотоп тунарға килгәндәй, устары артына ышыҡланды. Майлы ҡыҫыҡ күҙҙәрен шар-асып, аҡайып ҡараны ла: — Юҡ! Миндә артыҡ тирт еҡ! — тип сарбайлап ярһыны. — Минең... минең тирем... үҙемә лә етмәй әле! — һәм ул, ҡыҙыу табаға баҫҡандай ырғып тороп, күҙҙән юғалды.


— Бына күрҙеңме? — Устарын ыуып шат йомғаҡланы Ғимран. — Хатта Мифтахитдин тиклем Мифтахитдиндең дә елгә елләтерлек артыҡ тиреһт еҡ икән. — Тоноҡ күҙҙәрен хәйләле уйнатып өҫтәне: — Дөрөҫ, ҡасандыр был бүртәй малайҙың да мөстәйенең осонда саҡ ҡына артыҡ тиреһе булған да ул, булыуын, тик уныһын да ҡәһәр төшкөр сөннәтсе мөнтәп киткән, ҡыһ-ҡыһ-ҡыһ... — Ҡартлас, үҙ тапҡырлығынан кинәнеп, хахылдап көлөргә маташһа ла, ҡапыл әсе йүтәлләргә керешеп, күҙҙәренән йәш сыҡты.


— Ни ҡылмаҡ кәрәк инде... Әгәр шунан ғына ҡалһа, мин үҙем үк тиремде яртылаш тунатып бирер инем дә бит, юҡ шул... — тип көрһөндө Фәтхелислам.

Палатала телдәр сарлана торҙо, ә Тимур, йән-фарман сабып барып, баш врач бүлмәһенә һуғылды. Эстән бикле ине.


— Һин, егет, йәһәт кенә кире борол! — тип киҫәтте уны таныш санитар ҡатын.


— Минең бында бик мөһим йомошом бар, — тине Тимур, ай-вайҙарына ҡарамай, ишек шаҡылдатты. Шытырҙап йоҙаҡ асылды, Тимербәк Кәлимуллиндың аҡ таҡыяһы күренде:


— Тыңлайым һеҙҙе.


— Минең һеҙгә бик мөһим йомошом бар, — тип ҡабатланы Тимур. — Тимербәк Кәлимуллович, икәүҙән-икәү ҡалып һөйләшәйек әле.


— Рәхим итегеҙ. — Юл бирҙе. — Тик, ауырыу, йомош ни ҡәҙәре мөһим булғанда ла, коридор буйлап сапмаҫҡа кәрәк ине.


— Ғәйеплемен, Тимербәк Кәлимуллович, ҡабатламаҫмын. Тимәрбәк Кәлимуллович, нисек түҙеп ултыраһығыҙ, бынамын тигән урта бармаҡтай аҫыл егет күҙ алдыбыҙа һәләк була бит!


— Йә, йә?


— Һаҡлап ҡалырға кәрәк уның аяғын!


Баш врач ҡырылмаһа ҡырҡ операцияларҙы башҡарған, йод һеңеп һарғайған йоҙроҡтарын өҫтәлгә ҡуйып, эйәге менән таянды, уйсан күҙҙәрен төбәне:


— Йә, йә?


— Беләһегеҙме, Тимербәк Кәлимуллович, быйыл ғына армиянан ҡайтҡан бит, хатта өйләнмәгән дә. Күпме йүгереп йөрөйһө, күпме өҙҙөрөп бейейһе бар әле уның!


Баш врач өндәшмәне.


— Тимербәк Кәлимуллович, мин үҙ тәнемде бирәм. Теләһәгеҙ күпме телеп алығыҙ!


Докторҙың эйәге йоҙроҡтарынан айырылды, ул, ҡалҡына биреп, Тимурҙың күҙҙәренә ҡараны:


— Ни әйткәнеңде шәйләйһеңме һин, егет? Тән ҡырҡтыртыу — төкөрөк ырғытыу түгел ул!


— Хет хәҙер алығыҙ, — тине Тимур. Күлдәк итәген башы аша ҡайтарып, ҡусҡылланып ҡара янған арҡаһын асты. — Телегеҙ, Тимербәк Кәлимуллович!


— Һм... — Баш сайҡаны. — Ҡулдарын артҡа ҡуйып, арылы-биреле йөрөнө. Сөйҙәй шыҡайған ауырыуының күлдәген кире төшөрөп, көтмәгәндә бөтөнләй йомшаҡ тауыш менән өндәште. — Әгәр ҙә инде үҙ һүҙегеҙҙә торорға итһәгеҙ, яҡшы ғына тағы ла бер уйлап ҡарағыҙ әле. Бәлки, төңөлөрһөгөҙ. Барығыҙ. Уйланығыҙ, уйланығыҙ!.. һеҙ уйланған арала, анализдар алырбыҙ, тәнегеҙҙең егеттеке менән иш килеүен-килмәүен тикшерербеҙ...


“Төңөлөрһөгөҙ...” Тимурҙың ҡыҙышҡан маңлайына һалҡын һыулы таҫтамал яптылармы ни! Шулай ҙа уйға сумды. Койкаһында ята торғас, көлөп ебәрҙе. Мәмәй малай тип белә икән уны баш врач! Булмай уҡ ҡуйһын! Егет кеше бер төкөргәнен кире йотмай инде ул!


Тимербәк Кәлимуллиндың етеҙ хәрәкәттәре, сәсрәү ҡеүәт бөркөлдөргән тарамыш төҙ һыны, һөйләшкәндә ялбыр ҡара ҡаштарын емерелдерә биреп, “йә, йә” тип, тамаҡ ҡырып, күҙгә текләп ҡарауҙары — палатаға үҙе килеп ингәндәй төҫмөрләнде.


Был бөйөк хирург тураһындағы баяғы Төбәк әкиәтен иҫенә төшөрҙө лә Тимур, үҙе лә белештермәй, ауыл урамында йөрөгәндәгесә, әсе һыҙғырып, койкаһынан сорғоно. Күршеләре тертләне, йәнә берәй әкәмәт көтөп, дүрт күҙ менән төбәлделәр. Әммә Тимур шунда уҡ етдиләнеп, зәңгәр күҙле егеткә яҡынланы. Донъяһынан ваз кисеп, әсе яҙмышҡа буйһоноулы рәүештә, үлергә әҙер ята һымаҡ ине ул. Ҡасан ғына ҡарышып ҡыҫылған ирендәре көстән тайып яҙлыҡҡандар, күҙҙәрендә тәрән һағыш шәүләләре. Шул ҡурҡыныс сабырлыҡ шаршауын йөҙөнән йыртып асҡыһы, ҡарышыуға, көрәшкә әйҙәүсе уттарҙы өҫкә сығарып, ҡабат көйрәткеһе килде Тимурҙың. Одеал өҫтөндә ятҡан ҡулын ике усы араһына көрмәне, зәңгәр күҙҙәренә төбәлеп ҡараны, ниҙер әйтергә уҡталды. Ләкин ҡапыл палатаға Тимербәк Кәлимуллин үҙе килеп инеп бүлдерҙе. Койкаларға сиратлап туҡтала-туҡтала, Тимур тәңгәленә етте, күҙҙәренә текләне. “Яҡшы, яҡшы, төҙәлгәнһең, — оҙаҡламай сығарырбыҙ һине, егет”, тине. Тимур сабырһыҙланды:


— Теге мәсьәләне нисек хәл иттегеҙ, Тимербәк Кәлимуллович?


— Үҙең яҡшылап уйлап ҡараныңмы һуң?


— Мин ике уйламайым, Тимербәк Кәлимуллович.


— Һм, улай икән. Яҡшы, яҡшы, — тине бик етди текләп. Күҙ ҡарашы яғымлы йылылыҡ ағылдырҙы. Киҫәк кенә Тимурҙың оторо сәстәрен һыпырып ҡуйҙы. — һинең кеүек эсенә утлы ҡуҙ йотҡандарҙан сығыр ул, сыҡһа... Хәҙер генә минең янға ин әле, егет, — тип сығып китте.


...Палатаға улар Тимербәк Кәлимуллин менән ҡушарлап килеп инделәр. Мифтахитдин дә, ҡартластар ҙа еләҫ баҡсаға сығып таралышҡайнылар. Баш врач, ултырғысҡа ултырып, янған егеттең ҡан тибешен үлсәне.


— Хәлдәр нисек, туған?


— Үлһәм үләм, аяғымды бирмәйем!


— Һм... Ә мин алырға йыйынмайым. Был аяҡтар һиңә киләсәктә лә хеҙмәт итерҙәр әле!


Ауырыуҙың битенә ҡыҙыллыҡ һирпелде:


— Ысынмы? Ысынмы был, иптәш хирург? — Елһенгән күҙҙәре ҡапыл ике утлы ҡуҙҙай көйҙөрҙөләр.


— Ышанмаһаң, бына дуҫың Тимурҙан һора! Икегеҙҙең дә ҡан, туҡыма группаларығыҙ бер. Ул ғына ла түгел, Тимурҙың организмы — таҙалығы, ауыруҙарға ҡаршы көрәшеү активлығы яғынан ифрат көслө. Бына шул көсөн ул һиңә бүлеп бирә. Был юлы операцияның уңыш килтерәсәгенә шөбһә юҡ миндә! — Тороп, урам малайҙары шаянлығы менән Тимурҙың бөйөрөнә төрттө: — Иртәнсәк беҙ һинең менән шундай сибәр операция яһаясаҡбыҙ — картина! Күп тә үтмәҫ, егетең туйҙарҙа иҙән таҡталарын һындырғансы өҙҙөрөп, дөпөлдәтеп бейеп йөрөр — итектәренең үксәһенән осҡон көлтәләре сәсрәп торор!


Аулаҡ бүлмәлә егеттәр икеһе ҡалды. Ҡайнар ҡулдары һүҙһеҙ генә бер-береһенә тоташты...

XVIII

Иртә таңдан палатаға ҡул арбаһы һөйрәп инделәр, Тимурҙы, йоҡоло күҙҙәрен асырға ла ирек бирмәй, ашыҡтырып арбаға күсереп һалдылар ҙа һөйрәп алып сығып киттеләр. Йоҡлап ятыусылар баштарын ҡалҡытты, шомланып ҡарап ҡалды:


— Бөттө, летунға инфаркт булған! — тине Ғимран. — Алып киттеләр моргка...


— Бахырҡай... Алғыр түшәгенә һалыуҙары ерле-юҡҡа булмаған икән...


— Дөрөҫ, космосҡа әҙерләгәндәр, — тип йомғаҡланы Мифтахитдин.


...Аяҡ-ҡулдарының ысҡыныуын тойғас, Тимур, тәнендә һыҙлау әҫәре кисермәйенсә, операция өҫтәленән ырғып төшөргә итте. Ләкин ике яҡтан эләктерҙеләр, ай-вайына ҡуймай, арбаға ятҡырҙылар. Мөшкөл хәлдән ҡотолғандай ҡәҙерләп, койкаһына ҡайтарып һалдылар. Урынына арбаға янған егетте күсерҙеләр ҙә, тауыш-тынһыҙ, алып сығып киттеләр.


— Бирһә бирә икән Хоҙай бәхетте өймәкләп! Батша тәхетенән төшөп, япон императорының сәңгелдәгендә ятып йөрөү хөрмәтенә лә ирештек! — тине Тимур, койкаларында аптырашып ултырғандарға күҙ ҡыҫып.


— Үлмәнеңме ни һин?.. — тине Ғимран.


— Юҡ, сиратымды был юлы башҡа берәүгә ҡалдырҙым.


— Кемгә? — Ғимран хәтәр шомланды. Фәтхелислам да шөйлә бошоноп, кире урынына ятып һөйләнде:


— Һуҡыр тауыҡ, күрмәнеңме ни әле? Аяҡ осоңдағы бахырҙы арбаларында алып сығып киттеләр бит...


— Космосҡа башҡорт урынына урыҫты осоралар! — тип һығымта яһаны ла Мифтахитдин, йәһәт кейенә һалып тышҡа йүгерҙе — , яңылыҡтарҙы кешенән элек тирергә теләгәндер. Оҙаҡламай быхылдап ҡайтып инеп, Тимур янына килде. Күҙҙәре, ниндәйҙер ҙур серҙе сисергә көсәнеп, шарҙай түңәрәкләнгәндәр, ҡиәфәте берсә ҡурҡыу, берсә көнләшеү ғәләмәттәре сағылта:


— Әйт әле, теге трактористы ҡайҙа иттеләр?


— Бәй, операция өҫтәленә һалдылар.


— Әйт әле, һин, ысынлап та, тәнеңде телдерттеңме?


— Эйе, икән, ти... Шунан?


Мифтахитдин битен терәй яҙып яҡын эйелде, шыбырҙауға күсте:


— Күпме сумырҙылар һиңә бының өсөн... баяғы нәмәне? Йәшерәһең? Моғайын, бик күптер! Бер “Жигули”лыҡ бармы? — Былтайған күҙҙәре, елһенеп, йылт-йылт уйнаны, Тимурҙың сикәһенә яғымһыҙ эҫе һулышы бәрелде. — Мин дә... Дуҫ кеше, тағы ла тире кәрәкмәйме икән уларға? Баяғы нәмәһен күберәк түләһәләр...


Тимур тәүҙә ғәрлегенән ни әйтергә белмәй аптырап ҡалды. Ахыр иҫенә килде: Мифтахитдиндең сикәһенә усы менән сәпәне...


Бер-нисә көн уҙҙы...


Врачтарҙың ҡаты режимын тотоп, койкаһынан төшмәй зарығып ятҡанында, Тимур эргәһенә баш врач үҙе килеп инде. Ағай-эне баҡсала ирегә ине.


— Беҙҙең эш бешә, егет! — тине Тимербәк Кәлимуллин, ялбыр ҡаштары аҫтынан Тимурға яндырып ҡарап. — һинән алынған тире, туғанҡай, әйтмәһәң дә, үгеҙҙеке кеүек икән — һылаған бере йәбешеп кенә барған. Йөҙ процентлы үрем! Операциянан һуң ул әшнәңдең башҡа палатаға күсерелгәнен беләһең — һиңә ҡайнар сәләмдәрен ебәрҙе.


— Тимәк, үҙ аяғы буласаҡ?


— Ҡалай әле буласаҡ! — Тимербәк Кәлимуллин егетте янлап койкаға ултырҙы. — Мин һиңә баштан уҡ ышандым. Ә тәүге донорҙың, ауырыуҙың эскесе ағаһының, алкоголдән ҡаҡшағайны организмы. Шуға күрә лә унан күсереп ултыртҡан туҡыма үрмәне. Ләкин ул ауырыуҙың хәлен бер килке яҡшыртты, тип әйтергә мөмкин. Ә һуңғы операцияның уңышлы тамамланыуына һинең тәнең генә түгел, йәнең дә, йәғни ауырыуҙы операция алдынан дәртләндерә белеүең, ҡыҫҡаса әйтһәк, эсенә утлы ҡуҙ һалыуың да иҫ киткес роль уйнаны...


— Һи, шыттыраһығыҙ, Тимербәк Кәлимуллович, — тине Тимур. — Мин сүп кенә инде бында!


— Һис тә улай түгел. һинең ролең ҙур бында. — Хирург күҙҙәрен йомоңҡораны, үҙалдына һөйләнгәндәй, яйлап ҡына дауам итте. — һис тә улай тимә, егет. Донъя ул ҡыҙыҡ ҡоролған: фәҡәт белем йә көс менән генә алдырып булмай. Тәүәккәлләп упҡын аша ырғыу өсөн, күңелгә ҡояшлы ҡая — рух юғарылығы ла кәрәк. Ул иһә халыҡ төпкөлөнән сорғола, Ҡояш нурҙарына ҡойоноп айбарлана. Шул ҡояшлы ҡаяңды тоя белһәң — табаһың, тоймаһаң — юғалтаһың. һәр кем үҙенең ҡояшлы ҡаяһын тапһын ине, тим, туған...


Ә егеттең уй-хыялы үҙенең тыуған Төбәге яғында, йәмле Һаҡмар буйҙарында гиҙә ине:


— Их, ошо томорҡо эҫелә, суртандай ҡарпып-ҡарпып, һыу инһәң ине! — тип күҙҙәрен йомдо ул. Докторҙың юғары фәлсәфәһен ябай ергә төшөрөргә теләне.


— Әйт әле, ҡустым, һин, армияға барып хеҙмәт итеп ҡайтҡас, кем булырға йыйынаһың?


— Был ниңә кәрәк әле, Тимербәк Кәлимуллович?


— Һинең ише кешелекле, изге күңелле донорға мин медицина юлын юрар инем.


Егет күҙҙәре көлөмһөрәп бөрөлдө:


— Һеҙҙең анауы ишек алдында ҡолаҡ аппараттары таҡтырта алмай интектергән һаңғырауҙарығыҙҙан ҡарғалырғамы?


Доктор ҡалҡынып баҡсаға күҙ йүгертте, ҡарама төбөндә ойоп ултырған Ғимран ҡартҡа ҡарап уйланды.


— Эйе, донъя шау-шоуҙарынан яртылаш ҡына булһа ла мәхрүм ҡалыу — иң ҙур бәхетһеҙлектәрҙең береһе ул, ҡустым.


— Ниңә һаман зарыҡтыраһығыҙ һуң?


— Зарыҡтырмайбыҙ, һауыҡтырабыҙ. Профессорға күренгәнгә тиклем, дауалау курсы үтә ҡарт.


Егет көлөмһөрәне:


— Ҡарағыҙ уны, һаҡ булығыҙ: ветерандарға иғтибар итмәйҙәр, тип, Мәскәүгә яҙыуы бар. Ул бит дәүләт милкен ҡурсалағанда, бер ҡаранан бер ҡарағаса ишек төбөндә тутыҡ мылтыҡ ҡосаҡлап ултырып, сельпо ҡараҡтары менән алышып ҡолаҡтан яҙған.


— Ай фантазерҙар, ай фантазерҙар! — Күҙҙәренән йәш сәсрәтеп көлдө баш врач. — Кем фәстерә быны, ҡарт үҙеме? — Ҡарҙай ап-аҡ ҡулъяулығы менән һөрттө күҙҙәрен. — Ғәҙәти ҡартлыҡ сырхауын шулай аҫыл йөҙөк ҡашындай балҡыта белгәс, маладис был ҡартластар! Ә “баяғы нәмә” тураһында әйтмәнеме?


— Уныһын әлегә әйтмәне. — Тимур ҡартты “һатырға” теләмәне.


Тимербәк Кәлимуллин ҡапыл етдиләнде.


— Бер көн килеп кергән дә күҙемә текләп тик тора. Әллә берәй оят ере ауырттымы икән, тип сестраны сығарып ебәрһәм, өҫтәлгә, шап иттереп, егерме биш һумлыҡ сығарып һалды. “Быныһы — баяғы нәмә, мырҙам, һиңә. Әгәр ошо ҡолаҡтарымды һуңғы ғилем һүҙенсә хәстәрләһәгеҙ, профессорға ла, үҙеңә лә оҙонорағы булыр!” — тип күҙен дә йоммай иғлан итә... Ҡартлығын уйлап ҡына тыйылып ҡалдым.


— Тимербәк Кәлимуллович, — тине егет, — аптырайым. Әллә ҡарттарҙың бөтәһе лә ошолай буламы икән — аҡылдары ҡыуарып ҡатҡан ағас ботағы кеүек?


— Туҡта, бөтәһен дә улай ҡыуартмайыҡ әле, — тине баш врач. — Төбө мүкләнгәнгә генә урмандағы дәү имәнде ҡыуарғанға һанамайыҡ. Уның ботаҡтары йәш бөрө яра.


— Әллә ғүмере буйына төнгө ҡарауыл булыу шулайттымы икән бахырҙы?


— Эш бында һөнәрҙә түгел, башҡа нәмәләрҙә лә түгел, ҡустым, ә кешенең үҙендә — күңел тәҙрәләренең киңлек-тарлығында. — Маңлайы бураҙналанды. — Күңел тәҙрәң үҙең һыйырлыҡ ҡына асылған икән — күңел нурың аяҡ юллыҡ ҡына яҡтыртыр, ә киң донъя һинән бер ситтә ҡалыр. Ундай бәндә үҙенең табан аҫтын ғына күрә, шуға ҡарап бөтә донъя хаҡында фекер йөрөтә. Ҡыҫҡаса әйткәндә, үҙен-үҙе донъянан мәхрүм итә ул. Шуныһы аяныс: был сир йәштәр күңелен дә тутыҡтырыусан.


— Берәй дарыуын табып булмаймы шуның? — Тимур шаяртыуға борҙо. Әммә доктор етди ҡалды:


— Медицина бында көсһөҙ. һәр кем үҙе йәштән үк күңел тәҙрәһен киң асырға тейеш, күңел нурын донъяға һибергә тейеш. Бына һинең кеүек. Әгәр шулай итмәһә, бөтә ғүмере заяға үтеү ихтимал.


— Ғүмере заяға үтмәгән кешеләр ниндәй икән?


— Белә инем мин бер ҡартты... һаҡлап ҡала алманыҡ... Бынан утыҙ йыл элгәре атылған фашист пуляһы өҙҙө йөрәген... Ғәбделвасиҡ исемле ине ул ғүмере заяға үтмәгән Алғыр уҙаман.


— Их! Дөрөҫөн генә әйткәндә, Тимербәк Кәлимуллович, космонавт булыр инем мин.


Доктор егеткә мут күҙ ҡыҫып йылмайҙы:


— Ҡаһарманлыҡ ҡошон тоторғамы? Күрәм, минең философ ҡарттар әкиәттәре менән һине лә сәмләндертеп өлгөргән. — Шунда уҡ етдиләнде. — Белгең килһә, ҡустым, ошо ябай аҡ стеналар араһында космонавтар ҡаһарманлығынан да ҙурырағы ҡабатланды.


— Аңламайым.


— Их һин, иҫәр баш! — Доктор Тимурҙың шырт сәсенән һыйпаны. — Беләһеңме һин үҙеңдең кемлегеңде? Күрәләтә үлергә ятҡан кешегә ғүмер биреүсе, әжәлде еңеүсе һин!


Баш врач, егеттең йәшерен тойғоларын кисергәндәй, тәҙрә үтә тышҡа һирпелеп ҡарап алды. Унда йәйҙең йәшел гүзәллектәре, сағыу нурҙарға ҡойоноп, алыҫтарға йәйрәп ята ине. “Ярай, ярай, килештек. Дәррәү минең эргәгә ин, документтарың әҙер. Военкоматыңа ла хәбәр ителгән. Иртән тороп Төбәгеңә ҡайтаһың!” — тип йәнә башынан һыйпаны Тимурҙың. һәм хәйерлт ел теләгәндәй өҫтәне. — Һөнәрең кем булһа ла, бөгөнгөләй, Кеше булып ҡал, ҡустым. ңур хәрефле, ысын кеше!


Таң алдынан төш күрҙе. Имеш, сағыу Ҡояш нурҙарына мансылған бейек ҡая башында баҫып тора, яурынына күҙҙе сағылтҡыс алтын ҡаурыйлы ҡош ҡунған. Ҡолағына серле һүҙҙәр шыбырҙай:


— Һөйөндөк бабаң беләге менән меңде йығырлыҡ батыр ине, мин унан тоттортманым. Ә һин “тотам” тимәһәң дә, үҙем осоп килеп төштөм. Сөнки мең кешене һуғып еңеүгә ҡарағанда, бер кешенең әжәлен еңеү батырлығы ҙурыраҡ! Инде күктең төбөндә осоп йөрөһәм дә, мин һинең ҡошоң булырмын!


Күңелендә ошоғаса татылмаған сикһеҙ рәхәтлек тойоп, елкенеп уянды Тимур.

XIX

Төш еткәс, таныш-белештәре менән хушлашып, сатанлап урамға сыҡты. Яраһы бөтәшеп етмәгән — атлағанда тартышып ауыртыңҡырай. Әммә егет быға иғтибар итмәне. Гүйә уның шатлығын уртаҡлашыр өсөн, күктең иң юғары тәңгәленә ҡалҡынған балҡыу Ҡояш, кинәнеп, ерҙе алтын телдәре менән ялай. Кисә үк ауылға хәбәр ебәрелгәйне — тышта телеграф бағанаһына бәйләнгән таныш юрғаны, ҡапҡа төбөндә, ҡайыш сыбыртҡыһын тотоп, завхоз менән телләшеп торған Яндырай бригадирын шәйләне Тимур.


— Һа, кемде күрәм! — тип, алыҫтан уҡ ихлас ҡыуанып өндәште ғәлләм ағай. Киң ҡоласын ҡарсыға ҡанаттарылай йәйеп ебәреп, ҡаршыһына йүгерҙе, ҡосаҡлап, күкрәгенә ирҙәрсә ҡаты ҡыҫты. — һаумы, ҡаһарман!


— Бәй-бәй-бәй, мин ниндәй ҡаһарман булайым? — Ҡырыҫ бригадирынан шундай ләҡәп ишетеүгә аптырабыраҡ ҡалды, уңайһыҙланды Тимур. Тегеһе бармаҡ янаны:


— Йәшермә, малай, барыһын да беләбеҙ, завхоз үҙе һөйләне! һин түгелме ни, үҙ тәнеңде телдертеп, башҡа кешене бәләнән ҡотҡарыусы, ә, бөркөт?


— Ни һөйләйһең һин, ағай? Шыттырырға ифрат мастак бит ул завхоз!


Бригадирҙың ялҡыны тиҙ үк һүрелде, завхоз яғына ҡаратып, сыбыртҡыһын шартлатты:


— Уйланым да, төп башына ултырталыр, тип. Беҙҙең Төбәктән сыға буламы һуң инде ундай ҡаһарман...


— Егеттәр ни ҡыйрата? Кәбәндәр ҡойолоп бөттөмө? — Тимур һүҙҙе тиҙерәк үҙенән ситкә борорға тырышты.


— Бөттө, ти, һиңә, көтөп тор! — Бригадир, ҡапыл күңелһеҙләнеп, теш араһынан сыйлатып төкөрҙө, өҙәрем болоттар йөҙгән күккә күҙ атып алды. — Көн ҡорола дәррәү йыйып алырға ине, ҡустым... һа-ай, ята әле бесән, ята. Олобайҙың ҡап-яртыһы бар. Егеттәр шәп эшләй ҙә бит...


— Нимә?! — Мыҡты кәбәнсенең йөрәге ҡаҡты. — Кәбән ҡойғос машинабыҙ туҡтап торамы әллә?


— Тора шул, ҡустым, тора... яйына төшөнә алмайбыҙ. — Ғәлләм ағай эске йөрәк һыҙлауы менән көрһөндө. — Бына һин дә тиҙерәк ҡайтманың бит, исмаһам... Ә был әсәйең биреп ебәргән күстәнәстәрҙе нишләтәһең? — тип, ҡырандаста аунап ятҡан төйөнсөккә төрттө сыбыртҡы һабын. — Әйтеп торам, уға инде кәрәкмәҫ, тип! Кире алып ҡайтаһыңмы?


— Аңлашылды. Мине ошонда көтөп тор. Тиҙ генә инеп сығайым. — Ҡырандастан күстәнәс төйөнсөгөн алды.


— Йәһәтерәк бул, ҡустым!


Палаталағылар төшкө аштан ҡайтмағайнылар әле. Бешкән тауыҡты — ике ҡартластың “хужалығы”на, бер банка май менән балан ҡағын икенсе палатаға — янған егет тумбочкаһына илтеп урынлаштырҙы. Сабый бала һымаҡ тыныс һулыш алып йоҡлап ятыусы дуҫының йөҙөнә бағып, бер аҙ уйланып торҙо. Ҡырт боролоп, сығыу яғына ашыҡты. Ниндәй ҡыуаныс: дауалау осоро тамам! Көҙгә уны хәрби хеҙмәт, — һис шикһеҙ, пограничник хеҙмәте көтә! Эйе, мотлаҡ шулай: ул, үҙе донор булған баяғы дуҫы — зәңгәр күҙле урыҫ егете һымаҡ, ил сиген һаҡлаясаҡ! Балаҡ һәм бинт аҫтында бирсәһе семерҙәп торған ботона ҡарап алды. “Берәй аҙна йөрөр ҙә эт ялағандай уңалыр. Мөһиме, хәрби комиссар бойороғон үтәнем — күҙҙәрем бынамын тигән!” — Шулайыраҡ ҡыуанды егет. Ул инде ошо минутта уҡ, йәне-тәне менән бынан йолҡоноп, тыуған Төбәгенең күркәм сабынлығы Олобайҙа йөрөп ята — кәбән ҡойғос машинаның кабинаһында кнопкалар менән бойороп ултыра...


Завхоз, оҙон һаплы бумалаһын шапылдатып, ҡапҡа буяп маташа.


— Ҡайтаһыңмы ни? — тине егеткә.


— Шулайыраҡ, ағай кеше. Ә һеҙ, күрәм, донъяны тамам биҙәргә булғанһығыҙ.


Завхоз, кинәнеп, оҙон һары мыйыҡтарын һыпырҙы:


— Бөркөттәр осоп сыға торған был ояның тышынан да шифа бөркөлөргә тейеш!


— Дөрөҫ әйтәһегеҙ, ағай. Был төйәктә ҡанат ҡаға медицинаның ысын Ҡаһарманлыҡ ҡошо. Бөркөттәрҙең бөркөтө. Тимербәк Кәлимулловичтың яурынына ҡунған ул! — Тимур, мәҙәк өсөн һаҡлаған һуңғы сигараны түш кеҫәһенән һурып алып, ағайға ҡаптырҙы. — Бына шулай, гудбай, дуҫ кеше!


Бер төркөм аҡ халатлылар оҙата сыҡты.


— Үҙеңде ҡайһылай ҙурлайҙар, — тине бригадир. — Күҙҙәрен төбәп торалар.


— һине күреп ҡалырға теләй улар. Бигерәк тә оҙон һаплы ҡайыш сыбыртҡыңды...


Ғәлләм ағай, егетләнеп, сыбыртҡыһын болғаны:


— На-а, осорт әле, малҡай!


Аҡ халатлылар, ҡырандас күҙҙән юйылғансы, ҡул болғап тороп ҡалды. Өҫтәл өҫтөләй таҡыр дала төпкөлөндә, күңелде иләҫләндертеп, Биләнтау һүрәтләнде. Тау түбәһе төртөп сатнатҡан һыныҡ офоҡ һыртында, көләс нурға мансылып, телебашня силуэты сағылды.


— Тамам эшкә егелде, шаңғырҙатып кинәндертә, — тине бригадир, сыбыртҡыһының һабы менән төртөп күрһәтеп. — Мәскәүҙәге һылыу ханым өндәшкәйне зәңгәр экрандан, һәндерәлә ойоп ятҡан туҡһан туғыҙ йәшлек оләсәйем тороп ултырҙы... Шулай, мырҙам, хәҙер донъя туранан-тура Төбәккә үҙе килә.


— Тимәк, беҙҙең ҡойған кәбәндәр ҙә бөтә донъяға күренә! — тине Тимур.


— Дә-ә, заманалар үҙгәрә. Әйтәйек, ата-бабалар ошо Биләнтау аша һис ни шәйләмәгән. Шуны ашып өйәҙ ҡалаһында булып ҡайтҡан кеше — донъя күргән һаналған. Ә уларҙың ҡыҙыл йондоҙ таҡҡан Алғыр улы, Урал тауҙарын ашып, океанғаса барып етте, ярты ерҙе иңләне... Алғыр-баһадир итәгенә йәбешеп, беҙ ҡалҡындыҡ... Ә бына һин, йәш быуын, ошо телебашнялай, һомғол һының менән бөтә донъяға күренеп, ҡояшлы ҡая булып баҫып торорһоң, Алла бойорһа... — Ғәлләм ағай, өндәшмәй бара биргәс, төп фекерен өҫтәне. — Һе! Ҡаһарманлыҡ ҡошо әллә ҡайҙа күктә, тиҙәр тағы. Күктә түгел, ә һәр кемдең үҙенең йөрәгендә ул! — Үҙ һүҙенән үҙе йөрәкһеп, — ул көйҙәрҙе матур итеп һыҙғыра ла белә ине, — башҡорт халыҡ көйө “Урал”ды теш араһынан һыҙҙырҙы. Шул рәүешле бар уйҙарын өйөрөп туплағандай, һүҙ осон йомғаҡланы: — Ҡаһарманлыҡ ҡошо, күҙгә күренмәй генә килеп, тейешле кешеһенең яурынына үҙе ҡуна, тип тә әйтәләр... Арабыҙҙан кемдең дә булһа береһенә ҡунғандыр ҙа әле ул...


Тимур, иҙеүен ысҡындырып, дала еленә ҡаршы күкрәген кирҙе, алҡынып йырлап ебәрҙе.

 1965.

Һунарсы ауылы.
ТАҢ НУРҘАРЫ

Йөрөп уҡыйым


Быйыл ҡар әллә ниңә иртә ебшеп, сәйгә тыҡҡан киҫәкле шәкәр кеүек, күҙәнәктәре мөлдөрәп ята. Март ахыры ла етмәгәндер, күк йөҙө яҙғыса зәңгәрһыуланып, Ҡояш табаҡ хәтлем булып ҡыҙарып ҡалҡа башланы. Соҡор-саҡырҙа ат бауырынан ҡар ятыуға ла ҡарамаҫтан, ул әллә минең кеүек өҫ-башы йоҡа малайҙарҙың өшөүен күреп ҡыҙғанды инде. Иң ҡыйыны — аяҡта юҡ бит әле. Бөтә малайҙарҙың да, тип әйтерлек, быймалары тишелеп, киндер еп менән ҡырҡмаһа-ҡырҡ урынынан мистарлап бөтөлгән. Өсөнсө йыл инде көнбайышта Гитлер фашизмына ҡаршы ғәрәсәтле һуғыш бара — ни әйтмәк кәрәк. Көнөнә ике тапҡыр эскән мосай ыумасын да шыйыҡ итеп бешерә башланы әсәйем. Күрше ауылға мәктәпкә барғанда, төшкөлөккә, кистән бешереп һыуытылған мосай үләне бутҡаһын бысаҡ менән шаҡмаҡлап ҡырҡып, ҡағыҙға төрөп алып китәбеҙ. Ҡарттар, шаяртып:


— Йәшәһен мосай — аслыҡ йылдар игене! — тип маҡтайҙар. Сөнки һуғыш башланғандан биреле иген ыратып уңмай. Баҫыуҙарҙа бойҙайҙы сысҡан тарыһы — баяғы мосай баҫа. Һис кенә лә хут бирмәй игенгә, ҡәһәрең. Шулай ҙа уның барлығына шөкөр итәбеҙ, сөнки фронтҡа — бойҙайы, беҙҙең кеүек колхозсы-ерекмәнгә — мосайы. Өлкәндәрҙең һөйләүенә ҡарағанда, мең туғыҙ йөҙ егерме беренсе йыл хәҙергәнән дә ҙур аслыҡ булған. Алабута менән генә тамаҡ ялғаған кешеләр. Ул да наҡыҫайғас, барлыҡ эттәрҙе, бесәйҙәрҙе, ҡырҙағы йомрандарҙы ашап бөткәндәр. Хатта күктә осор турғай ҙа ҡалмаған. Бының ише генә түгел — ауыр булған ул йылдар. Хәҙер беҙ, исмаһам, көнөнә ике тапҡыр ғына булһа ла, рәхәтләнеп һемерәбеҙ мосай ыумасын...


Быйылғы ҡарҙың иртә мәреүен әйткәйнем инде. Мин генә түгел быға аптырап ҡалыусы. Кемде генә ҡарама, ауыҙ асҡан һайын, шул турала тел ҡағыр булдыларсы. Әйтерһең, башҡа һис яңылыҡ юҡ. Әбей-һәбейҙәр: “Аллаһы Тәғәләнең мәрхәмәтелер инде был”, — тип юраны. Йәнәһе, батыр Ҡыҙыл Армияның Сталинградтағы ҙур еңеүен уғата ҡыҙыулатып ебәреү өсөн, фашист гөрзөйҙәрен Тыуған илдән тиҙерәк һөрөп сығарыу өсөн шулай йылытҡан көндө. Икенселәре иһә күк йөҙөнөң кинәт зәңгәрләнеп, йылынып китеүен илебеҙҙә яңы уйлап сығарылған “Катюша” исемле дәһшәтле туптың атыуынан күрҙеләр. Һәр береһенә ҡырҡ йәҙрә тултырылған ҡырҡ йәшникте бер юлы осора икән дошман башына был гөрзөй. Барып төшөүе менән һәр йәшниктән ҡырҡ йәҙрә ҡырҡ яҡҡа сорғолоп китеп, күҙ асып йомғансы, ҡырҡ саҡрым ерҙе-күкте ут итә, имеш. Бына шуға күрә быйыл көндәр ҙә иртә йылынған.


Мин, әлбиттә, имеш-мимешкә әллә ни ышанмайым. Әгәр ҙә Алла булһа, фашист илбаҫарҙарын һуғыш башланған тәүге көндә үк юҡ итер ине бит. Ни тиһәң дә, икенсе юрау дөрөҫөрәктер. Беҙҙең “Катюша” гөпөлдәтә башлаһа!..


Ошоно уйлаһам, урынынан сығырҙай елкенә йөрәгем: их, тиҙерәк һуғыш бөтһөн ине, яуыз Гитлерҙы тотоп алһалар ине лә бында килтерһәләр ине. Мин уны... кәрәгенә бирер инем!


Аяҡ аҫтында ярмалай бөрсөкләнеп, баҫҡанда иҙерәп ята ҡар. Әсәйем иҫке тун ярпыһы һалып ямап биргән быйма табаны, еүеш ҡарға ейеп, таҡыялай ләпшәйгән. Ептәре йыйырылып төшөп ҡалмағайы, тип ҡурҡып киләм. Китап муҡсайын арҡаға артҡан килеш, биш саҡрым араны ҡарға баҫып ҡайтыуы уйын булмаҫ. Ауылыбыҙҙа мәктәп ике класлы ғына шул. Дүртенсене күрше ауылға йөрөп уҡыйым. Ете йыллыҡ мәктәп унда. Әсәйем көн дә иртә менән ат егеп, шул ауылға эшкә барышында мине илтеп ҡуя ла ары китә. Колхозда ул ветсанитар — мал духтыры булып эшләй. Йәғни көн дә бригадаларға йөрөп, ауырыу малдарҙы дауалай. Кисҡырын, уҡыуҙан сыҡҡас, яңғыҙ үҙем йәйәүләп ҡайтып китәм. Ошондағы һабаҡташ Зариф дуҫым мине ауыл осонаса оҙата килә.


Бына бөгөн дә лаштор-лоштор ҡар кисеп ҡайтам әле. Арҡаны Ҡояш ҡыҙҙырғас, бер ҙә генә лә атлағы килмәйсе. Муҡсаны юл ситенә һалып, өҫтөнә ултыраһы ине ларҡайып!.. Әллә үҫкән һайын ялҡаулана барам инде?.. Ярамаҫ улайтырға. Әгәр мин дә ебеп төшһәм, әсәйемдең ни таянысы ҡала? Етмәһә, ҡыш көнө буранда аҙашып, аяҡ-ҡулын өшөтөп ҡайтҡандан һуң, яман итеп йүткерә лә башланы. Саҡ ҡына бер ни булдымы, йүтәлләп быуыла ла йығыла. Һыуыҡ ныҡ үткән, ахырыһы. Үҙен эстән генә ныҡ ҡыҙғанам, ләкин белдермәйем. Белдереүҙән ни науа? Лутсы эшең менән файҙа килтерергә кәрәк. Бына хәҙер ҙә тиҙерәк ҡайтаһы, һыу килтерәһе, утын ҡырҡаһы, мейескә яғаһы бар. Әсәйем ҡайтыуға өй эсе май кеүек булып торорға тейеш. Былай ҙа ныҡ бөтөп китте бит ул, бахыр. Йүткереп ауырый, ә эсергә һөт-ҡатығыбыҙ юҡ. Сөнки беҙҙең һыйыр юҡ. Булыр ине лә, быйыл ғына ситтән ҡайттыҡ шул. Быға тиклем алыҫ-алыҫ ҡалала, ике туған ағайым янында йәшәнек. Мин бәләкәс сағымда уҡ, атайым үлгәс, әсәйем менән мине үҙ эргәһенә саҡыртып алған ул. Шунда ҙурайып, уҡып, өсөнсө класты бөттөм. Һуғыш башланғандың тәүге аҙнаһында уҡ, фронтҡа китте ағайым. Торған һайын, ашау яғы наҡыҫайҙы ҡалала. Икмәкте магазиндан “карточка” тигән шаҡмаҡлы ҡағыҙҙы ҡырҡып алып ҡына бирәләр ине. Йән башына тәүлегенә “бер ҡаҙаҡ”, йәғни ҙә дүрт йөҙ грамм. Бер ултырыуҙа ялмап һалып та туймай ҡалырлыҡ. Ә карточкаңды юғалтһаң, йә алдан алып ашап бөтһәң, ауыҙыңды сөйгә элеп, тешеңдең һыуын һыуырып ултыраһың. Һыуырғың килмәһә, арыу кейемеңде алып сығып, ҡара баҙарҙа икмәк ҡыйырсығына алмаштыраһың. Беҙ ҙә шулай байтаҡ әйберҙәребеҙҙе осорғас, аҙ-маҙ сөхәрей киптереп, тыуған ауылға ҡайтырға сыҡтыҡ. “Тыуған төйәккә баҫһаҡ, ер еҫкәп булһа ла туйҙырырбыҙ тамаҡты. Илдә сәпсек асҡа үлмәй”, — тине әсәйем. Бөтә эшелондар фәҡәт фронт яҡҡа ағыла, ауыл яғына йөҙәүҙән берәү гәнә келтер-келтер һөйрәлә, ул да булһа разъезд һайын тәүлек-аҙналар буйы юл көтөп туҡталып тора ине. Беҙ, булған әйберҙәребеҙҙе һатына-һатына, эт күрмәгәнде күреп, ай тигәнда саҡ ҡайтып йығылдыҡ ауылға. Әлдә атайым бахырҙан ҡалған нигеҙҙе ҡоротмай киткәнбеҙ. Кешеһеҙ тороп өй шаҡтай бөлһә лә, асып инер ишегебеҙ булды. Әсәйем, ҡайтҡас та, ошо эшенә кереште. Бына шулай йәшәп ятыуыбыҙ инде.


Колхозға рәхмәт — эшләгәнгә йөҙәр грамлап көндөкөн-көнгә ыумаслығын биреп тора, мосай ғына булһа ла. Ашҡа ҡатып эсергә үҙ ҡатығың да булһа, килешер ине лә бит, ҡайҙан алаһың... Аҡ ашаһам, мин дә, бәлки, башҡа малайҙар араһында ҡыу бүтәгәләй һарғайып йөрөмәҫ инем. Күрше-күлән шулай ти. Үҙем быны һиҙмәйем дә ул, һиҙеүен. Көҙгөнән текләп ҡараһам да күренмәй — унан миңә тырпайып торған шырт ҡара сәсле, яҫы маңлайлы, оҙонса тумалаҡ танаулы, үтә уйсан малай төбәлеп баға. Ҙур ҡара күҙҙәре мине ҡара ҡаштары аҫтынан үтә һынаулы күҙәтә. Әйтерһең: “Туҡтале, малай, ни эшләрһең икән артабан, был һуғышты бөтөрөү өсөн нимә уйлап табырһың икән?!” — ти. Шуның өсөн миңә баяғы күрше-күлән һүҙе — барыбер, әллә ни иҫем китмәй. Тик әсәйем генә, ашъяулыҡ йәйгәне һайын, ҡараһыуҙан алып ҡара һыуға һалғас, эскә аҡ төшмәгәс, ни быуының булһын да биткә ни төҫ ҡунһын, тип зарлана. Ә мин иһә уның үҙен ҡыҙғанам. Майшәм кеүек аяғөҫтө һыҙып бара шул әсәйем. Төндәрен бик ҡаты йүтәлләй. Аш эскәндә, табаҡ төбө бүҫкәрмәҫ элек үк, мин алдан туйып, тиҙерәк кенә тороп китергә ашыҡһам да, итәгемдән тартып ултырта. “Туйҙым, туйҙым!” — тип ҡарайым, шунда ла ышанмайсы. Һауытыма өҫтәй башлай, ашатып бөтмәйенсә, тәки ҡуймай. “Эс, балам, эс, минең эске килмәй. Үҫә торған кеше һин!” — тип ныҡыта. Әллә мин уның ыумас эскеһе килмәгәненең юрый ғына икәнен белмәй тип уйлай инде... Их, һыйыр юҡ шул. Һыйыр булһа, әсәйемде май эсендә йөҙҙөртөр инем дә мин!.. Бына, яңыраҡ өй түбәһенән иҫке салғы табып, тутығын ышҡып, һаплап та ҡуйҙым әле. Йәй етеү менән бесәнгә тотонам. Алай-былай итеп бер “ҡутырлы башмаҡ” алып ебәрһәк, ике йылдан һыйыр була ул! Кем белә, бәлки, шуға тиклем һуғыш та бөтөр. Ағайым әйләнеп ҡайтыр. Беҙҙе тағы үҙ янына ҡалаға саҡырыр. Юҡ, бармаясаҡмын унда! Әсәйемде лә өгөтләйәсәкмен. Ауылды яратам мин. Сөнки бында йән дуҫым Зариф йәшәй.


Мин ауылға яҡынлағанда болоттар ҡуйырып, күк йөҙө шәмәреп тора ине. Ҡасанмы һыу килтереп, утын ҡырҡҡылағансы, ямғыр ҙа һибәләй башланы. Бына һиңә кәрәкһә, иҫке ауыҙҙан , яңы һүҙ.

Төнгө һөйләшеү


Төнө буйы ишекле-түрле һауыт-һаба күсереп сыҡтыҡ. Өйҙөң әле бер, әле икенсе тошонан тып та тып ямғыр үтә. Өҫкә тамған иләмһеҙ тамсылар серем итергә бирмәй.


— Яҙ ҙа етте, ә беҙҙең түбә ябыуһыҙ... — тип көрһөндө әсәйем.


— Һалам килтерербеҙ ҙә ябырбыҙ уны, әсәй.


— Һай, бәләкәсерәкһең шул әле, улым... һаламдың бер бөртөгөнә лә тейергә ҡушмайҙар бит.


— Ҡар аҫтынан ятып ҡалған кәбән төптәре сығыр. Бер урында ҙур кәбән төбөн беләм! — тинем, дәртләнеп.


— Уны ла алырға ярамай.


— Барыбер сереп ҡала бит?


— Ҡалһа ла, ярамай. Закон ҡушмай. Һуғыш ваҡыты бит. Пәләүәт Носрат күреп ҡалһа...

-- Полевод, тип әйт, әсәй.

-- Ярай-ярай, һинең һымаҡ уҡымышлы түгел бит мин. Пәләүәттең сыбыртҡыһы бик ҡаты...


Һалам-фәлән тураһында артабан сурытманым. Тик шуныһын төпсөндөм:


— Ниңә “Ерйотар Носрат” тиҙәр уны, әсәй?


— Илгә зыян килтергәнде ер йотар, ти бит...


— Ә ниңә һаман йотмай һуң?


— Уныһын, балаҡайым, Аллаһы Тәғәлә генә белә... Тик ул ҡушаматты, бер үк, тешараңдан сығарма, ишетә күрмәһен. Закон ҡаты...


Шыйлатып танау тарттым — һуғыш осороноң ҡаты законын беләбеҙ инде. “Сталин бабайҙың Июнь Указы” тиҙәр уны. Энә урлағанға ла, дөйә урлағанға ла теүәл ун йыл төрмә. Ошо ҡыш ҡына әле полевод Носрат, ырҙын ҡарауылсыһын ҡырҙа ярты кәтәлүк тын арыш бүрттереп ашап ултырғанында эләктереп, ташҡапсыҡҡа оҙаттырҙы. Аҙ ҙа түгел, күп тә түгел, теп-теүәл ун йылды кәккән, тинеләр...


Эсем бошоп:


— Әгәр ҙә мин райондағы иң ҙур түрә булһам, Носрат кеүектәрҙең бронен тартып алыр инем. Бында халыҡтың ҡанын эсеп ятҡансы, үҙе ҡан ҡойоп күрһен ине һуғышта. Хоҙайҙың ҡашҡа тәкәһе түгелдер бит ул! — тинем, ат көтөүсебеҙ Таһир олатайҙан отоп алған мәҡәлде хәтерләп. Әсәйем башымдан һыйпаны:


— Алай тимә, улым. Ул бит Сталин бабайҙың закон һағында тора. Бәлки, бронде лә шуның өсөн биргәндәрҙер. Һуғыш ваҡыты бит.


— Ниңә бүтәндәр үҙҙәре теләп китә һуң?


— Брондә йөрөүселәр бер Носрат ҡына түгел бит, улым. Береһен дә ҡурҡаҡ тип әйтеп булмай. Тылда кәрәк өсөн ебәрмәй тоталарҙыр. Бына Зариф дуҫыңдың атаһын — Ғиниәтулла ағайыңды ғына ал.


— Ул, исмаһам, ат көтә. Фронттағы ҡыҙыл кавалерияға аттар әҙерләй. Шайморатов генерал үҙе Ғиниәтулла ағайымдың күк айғырын менеп йөрөй, ти. “Носрат, әжәлеңде осрат” ише түгел инде ул.


Әсәйем тирә-яғына ҡарап шомланды:


— Ҡуй, балаҡайым, кеше барҙа ысҡындыра күрмә тағы. Түрәләрҙе үсекләргә ярамай. Берәйһенең ҡолағына салынып ҡалмаһын... Носрат та үҙ вазифаһына маһир.


— Ниңә, алайһа, ерле-юҡҡа ҡатын-ҡыҙ, бала-саға менән алыша? Тегендә барып, фрицтар менән һуғышһын ине ул, бик тә шәп булғас!


— Тәүбә-тәүбә... Кем өйрәтте һиңә ул һүҙҙәрҙе?


— Үҙем беләм. Мин дә бәләкәй түгел бит инде хәҙер.


— Пәләүәтте, колхоз игендәрен ҡурсалай торған закон һаҡсыһын, алай тип әйтергә ярамай.


— Ярамаһа, ниңә ул үҙе законды боҙа? Тәүбашта үҙенең арт яғы таҙа булһын!


— Нимә лыҡылдайһың?! — Әсәйем тамам ҡурҡынды.


— Лыҡылдамайым, ә дөрөҫөн әйтәм. Ниңә, әсәй, шөрләйһең? Шул Носрат, әжәлеңде осрат, бит инде бәйге Ерәнҡашҡаны ла сыбыртҡы һабы менән башына һуғып һуҡырайтыусы. Ғиниәтулла ағайымдың фронтҡа тип әҙерләгән иң шәп арғымағының башына етте.


— Ниңә етһен? Уны бит хәҙер мин егеп йөрөйөм. Башы-тояғы теүәл. Ярым-йорто ғына күрһә лә, тарта, Аллаға шөкөр.


— Кавалерияға ярамағас, ни файҙа? Башына етеү тигән һүҙ бит был!


Әсәйем ҡаты киҫәтте:


— Һинең эшең түгел был, ҡойроғоңдо ҡыҫ, балам...


— Ҡыҫмайым! Беләһеңме, әсәй, мин... мин... һинең һымаҡ курҡаҡ түгел!


Әсәйем нимәлер әйтергә иткәйне лә, елкәһенә түшәмдән һарыһыу ҡойолоп, сирҡанып ситкә тайпылды. Урынын башҡа тәңгәлгә күсереп ятты. Һыу үтмәһен тип, клеенка ҡатлап ябынған иҫке юрған аҫтында уфтаныуы ишетелде. Клеенка өҫтөнә тып та тып тамған һарыһыу был моңһоулыҡты уғата ҡуйыртып, өй эсен ытырғаныслы әсе һағыш менән һуғарҙы. Тып-тып тамған тамсылар ихтыярына бирелеп, тороп ултырҙым. Сәстәрем уҡмашып, елкәмә, битемә мөлдөр-мөлдөр һыу аҡты. Ир кешегә илар саҡтың ямғыр аҫтында тура килеүе уңай икән ул...


Түҙмәнем, һике буйынса әсәйемә үрмәләп килдем. Балаҫы ҡайтарылған урындыҡ таҡталары лыс-һыу, ике ҡулым, тубыҡтарым, ҡайҙа ғына терәмә, күләүектәргә сума. Арҡаға үрҙән яңы тамсылар ҡуна. Клеенка өҫтөнән ике ҡуллап ҡосаҡланым әсәкәйемде:


— Ғәфү ит, әсәй, башҡа ундай булмамын.


Әсәйем, юрған ситен ҡайтарып, битен асты, муйынымдан ҡосоп, маңлайымдан үпте:


— Һәр саҡ шулай бул, улым. Үҙ юлыңдан тоғро бар. — Башы аҫтынан яулығын һурып алып, биттәремде ҡоротто. — Бар инде, балам, ят. Ана ҡара, ямғыр тымған. Таң да һарғайып килә, шикелле. Былайғас, юл ҡалмаҫы борон фатирға илтеп ҡуйырға кәрәк үҙеңде. Яҙғы һыуҙар һарҡып юл асылғансы фатирҙа ятып уҡырһың. Йоҡоңдо туйҙыр — кейем-һалымыңды ипләп, иртәгә үк илтеп ҡуйырмын, бажалый.


Һиҫкәндем:


— Кемгә, әсәй?


— Зариф әшнәләреңә. Кисә хәл белергә тип ингәйнем, һүҙҙән-һүҙ сығып, үҙҙәре үк тумбыттылар. Ғиниәтулла ағайың да, Ғәйникамал еңгәйең дә: “Үҙебеҙгә килтер баланы!” — тип сат-йәбешеп яталар.


— Ғәйникамал еңгәй ниндәй һуң ул? Мин уны бер ҙә күргәнем юҡ бит әле, — тип бераҙ хәүефләнеп тә алдым, юрғаныма баштан-аяҡ төрөнөп.


— Күрерһең, балам, күрерһең. Бик алсаҡ, бик яҡты йөҙлө еңгәң ул. Йәп-йәш кенә булһа ла, фәрештәләреңә алмаштырғыһыҙ. Зариф әшнәңдән ҡала тағы ике ҡыҙҙары ла бар әле уларҙың. Улары ла бик мөләйем, аҡыллылар, алсаҡтар. Береһенән-береһе артыҡ.


Күпмелер ятҡас, керпектәремә уралған йоҡоно саҡ еңеп, тағы өндәштем:


— Әсәй, әсәй!


— Әү, балам?


— Ниңә һин Ғәйникамал еңгәмде “йәп-йәш” тиһең? Ғиниәтулла ағайым йәш түгел бит? Мыйыҡтары ла бар...


Әсәйем көлдө:


— Ул мыйыҡлы булһа ла, еңгәйең йәш шул әле.


— Нисәлә?


— Ун һигеҙҙәр-егермеләр тирәһендәлер, күп булһа.


— Ә ҡасан өйләнешкәндәр?


— Бер-нисә йыл элгәре.


— Ә нисек һуң уларҙың, бер түгел, өс балаһы бар? Ә Зарифы минең менән бер йәштә?


— Ҡуйсы инде, ҡуйсы, төпсөнмәсе ул хәтлемен, — тине әсәйем, йәне көйөп. — Иртәгә байрам түгел, йоҡларға кәрәк. Барғас, белерһең әле.


Лысҡау түшәм таҡмаҡтары баҫылғандан-баҫылды. Беҙ аҡрынлап таңғы йоҡоға талдыҡ.

Юлда

Иртәгәһен иртүк Ерәнҡашҡаны егеп юлландыҡ. Кистән быҫҡаҡлап яуынлаған күк, салт-аяҙып, һыуынып, йондоҙҙары сөкөрәйеп тора. Күк төҫтәге ашъяулыҡҡа услап һибелгән эре тоҙ бөртөктәре кеүек ем-ем киләләр, әйтерһең, өшөп һерелдәйҙәр. Ҡояш әле ҡалҡмаған, ҡояш артыласаҡ Биләнтау яғынан һалҡын ғына ел иҫә. Ҡарҙың өҫкө ҡатламы шыҡырҙап ҡатҡан, ләкин, ат тояғы батҡан һайын, дағаланып һыу ҡалҡа. Ерәнҡашҡа башын түбән эйеп, бышҡыра-бышҡыра юрта, сана табандары күңелле жыйылдай. Юртағыбыҙ, әленән-әле, яҙа баҫып һөрлөгә. Күҙе күрмәй шул бахырҙың — електәр ныҡ булыуҙамы ни эш... Ә ҡар тигәнең көрпәкләнеп, аҫты ҡара һыу ғына. Әсәйем: “На-на, малҡай! Елдерт инде, малғынам!” — тип, телен белеп һөйләшкәндәй, һармаҡлай арғымаҡты. Тегеһе лә, аңлаған кеүек, һерт-һерт юртҡан була. Һыуыҡҡа бирешеберәк, яҫтыҡ-юрған төргәгенә таянып ултырғанмын. Алдымда бер-нисә кило он, бер бөтөн мосай тәбәһе һалынған төйөнсөк. Икмәкте әсәйем иртән генә алған мейестән — әле һаман йылыһын бөркә ҡулға. Ниңәлер арҡаға ла, аяҡҡа ла ел үтә. Өйҙән сыҡҡанда әсәйем юрған бөркәндертеп ултыртырға иткәйне лә, йығырға тура килде һүҙен. Ун ике йәшкә еткән егеткә санала юрған ябынып барыу мерәүәтме ни ул!


— На, малҡай, на! Балам, өшөмәйһеңме һуң? — тип һорай әсәйем.


— Юҡсы.


— Бына ошолайтып, арҡаңды миңә терәй биреберәк ултыр. Икебеҙгә лә йылы булыр. Еле зерә зәһәр бит ҡәһәрең. Ас кешенең һөйәген һындырырлыҡ. Кисә генә ямғыр быҫҡаҡлаған тимәҫһең.


Әсәйгә арҡа терәүе, ысынлап та, рәхәт икән шул. Ышыҡ булып ҡалды. Тик аяҡ ҡына сымырҙай бераҙ.


— Балам, бесәнгә тыҡ аяғыңды. Әллә шулай ҙа бөркәнәһеңме? Үҙәккә үткес бит.


— Юҡ-юҡ, кәрәкмәй, әсәй. Мин былай ҙа йылындым.


Һиҙҙәртмәй генә көрһөнә.


— Атайың бахырға тартҡанһың шул, балаҡайым. Теленә алғанды теше ярылһа ла ҡуя торған түгел ине...


Муйынымды эскә тартам. Тешкә-теш тейҙермәҫкә тырышып, аҫтыртын ҡалтыранам. Өшөүҙән дә бигерәк, әсәйемдең һүҙҙәре борсой. Хуплап телгә алдымы атайымды, әллә хурлапмы? Баҙнат итмәйем һорарға...


Ауыл осондағы сауҡалыҡҡа сыҡҡас, ат, башын ҡапыл юғары сөйөп, ҡолаҡтарын ҡайсылатып, әсе итеп кешнәне. Алда кеше бар икән. Ҡарттарса ҡарлыҡҡаныраҡ тауыш:


— Эй атҡынам-атҡынам, алыҫ араларҙы яҡынайтҡан, урау юлдарҙы турайтҡан, ир йөрәген йәшәрткән малғынам! Әллә ҡайҙан уҡ аяҡ тауышымды танып, көмөш тояҡтарын супсаңнатып, хәбәр биреп килә бит, йөрәк майғынам. Һаумы, Ерәнҡашҡа, һаумы, бәйгеләрҙә ал бирмәҫ, тояҡтарына ел эйәрмәҫ арғымағым минең! — Елкәһенә артмаҡ аҫҡан Таһир олатай шып-туҡтап ҡалған, ниҙер әйтергә теләгәндәй, йән һыҙлатҡыс итеп йөрәкһеп кешнәгән Ерәнҡашҡаны маңлайынан, ялбыр ял төптәренән һыпырып һөйҙө.


— Һәй малҡайым-малҡайым, һинең менән ниндәй генә бәйгеләрҙә сапманыҡ та ҡайһындай ғына маҡтаулы аттарҙы артта ҡалдырманыҡ! Инде мин бөкөрәйҙем, ә һинең бына күҙҙәрең һуҡырайҙы...


Ерәнҡашҡа, иркәләнеп һиһылдай-һиһылдай, алғы тояҡтары менән ҡарҙы типсене, ирендәрен ослайтып, бабайҙың бүркенән тешләп тартты. Таһир олатай кеҫәһенән икмәк һынығы сығарып, ат ауыҙына йомдорҙо. Усы менән арғымаҡтың ҡаты муйынын, тығыҙ һыртарҡаһын һыпырып үтте.


— Йәш инең әле һин, арғымағым, сабаһы ҙур бәйгеләрең алда ине... Яуыз ҡулдан имгәтелеп, Бөйөк Ватан һуғышынан да ҡалдың... Их, һинең менән бөйөк Еңеү бәйгеһендә елеп алырмын, тигәйнем... — Ҡарттың сөкөрәйгән күҙҙәренән йәш мөлдөрәне.


— Ултыр, олатай, — тинем, ни әйтергә лә белмәй, эргәмдән урын биреп. Бабай, быға иғтибар итмәй, һөйләнеүен дауамланы:


— Һаҡлап ҡына ҡала алманыҡ шул, аҫыл малҡайымды. Игелекһеҙ ҡулдарҙа харап иттерҙек... Ғәфү ит, Ерәнҡашҡам...


— Ултырсы, ағай, ниңә һаман тораһың? — тип ҡабаландырҙы әсәйем.


— Ултырмаһам да ярар ине лә, ҡәрендәш. — Таһир олдатай, юл ситендәге лөрпөк ҡарға тубыҡтан бата-сума, тәртә буйлап килде лә, тәбәз кәүҙәһен егеттәрсә еңел ырғытып, минең янға менеп һыйынды. Ерәнҡашҡа, шуны ғына көткәндәй, шат кешнәп, муйынын дуғаландырҙы ла алға ҡарай йомолдо.


— Һай рәхмәт төшкөргенәм, тояҡтарың һау булғыры! — тип ҡуйҙы олатай, мөлдөрәү күҙ йәшен яҫы бишмәт еңе менән һыпырып. Әсәйем боролоп ҡараны:


— Иртәләгәнһең, ағай. Беҙҙең ауылда йомошоң бар инеме?


— Юл ҡалырға тора бит — ейәнемде күрә килгәйнем.


— Ниңә минең ат еккәнде көтмәнең? Ауылдан уҡ ултырып сығыр инең.


— Йөк булмайым, тинем дә. Янсыҡ та ауыр, ти бит ул юлаусыға.


— Һәй, Ерәнҡашҡа тарта ул. Ана, күрәһең, ҡалай елдерә генә.


— Ерәнҡашҡаны ҡуй инде уны, ҡәрендәш. Мирный ваҡытта бәйге сабып, яу ҡайтарғанда янарал менеп кенә йөрөй торған арғымаҡ ине лә бит, ҡалайтаһың... Ерйотарҙың хөкөмөнә тарығас... Эсеп иҫерһә, ат башын туҡмай торған ғәҙәте бар бит мәлғүндең... Түрәләргә күсер булып йөрөгәнендә сыбыртҡы һабы менән туҡмап һуҡырайтты малҡайҙы.


— Күсер ҙә булдымы ни әле ул? — тине әсәйем.


— Ҡыҫылмаған еге бармы икән уның? Тир сығарып эшләргә яратмаһа ла, йыйылыштарҙа күкрәк һуғып боғаҙ йыртырға тиһәң — уны ғына ҡуш. Юғарынан төшөрөлгән яңылыҡты иң башта шул эләктереп ала, устары ярылғансы эшләмәһә лә, тамаҡ ярып йөрөп, аңыштарҙы ауыҙына ҡарата... Иҫеңдәлер, ҡәрендәш, һуғышҡа ҡәҙәре үк әле: “Социализм — теүәл иҫәп-хисап ул!” — тигән өндәмә шауланы. Носрат шуны һәр йыйылышта сығып ҡысҡырмай ҡалмай ине. Ысынлап та, колхозыбыҙ ҡырҙарында иҫәп-хисап эштәре аҡһай ине шул. Ошоно иҫәпкә алып, бригадаға хисапсы итеп һайлап ҡуйҙыҡ Носратты. Күкрәк киреп эшләһен, хаталарҙы төҙәтһен, йәнәһе.


— Төҙәттеме һуң?


— Бик мыҡты төҙәтте... Иңбашына тутыҡ көбәкле мылтығын аҫып ала ла, Ерәнҡашҡаға атланып, һунарҙан ҡайтып килмәй. Ә беҙ тирләп-бешеп ер һөрәбеҙ, иген сәсәбеҙ... Хисапсы тигәнебеҙ кисҡырын ғына килеп урай ҙа бер, ер башына сәнсеп киткән сажин таяғы янына туҡталып:


— Ағайҙар, нисә круг бирҙегеҙ бөгөн? — тип белешә. Беҙ әйткәнде ҡуйын дәфтәренә теркәп ҡуя.


— Ниңә, ҡустым, ерҙең арҡырыһын-буйын үлсәмәйһең? — тип һорашабыҙ ҡайһы саҡта.


— Мин былай ҙа беләм! — ти ҙә теге, ҡамсыһы менән атына шартлата һуғып, саптырып сыға ла китә, елкәләрҙе тырнап тороп ҡалабыҙ. “Уҡымышлы әһел бит: үлсәмәһә лә, карта-маҙарға ҡарап белә торғандыр”, — тип тынысландырабыҙ йәнде. Иртәгәһен һунарға китеп барышлайы хисапсыбыҙ ер башына һуғыла, кисәге эштәрҙең йомғағын әйтеп китә. Әгәр ҙә шул эшкәрткән еребеҙ күрәләтә кәм сыҡһа, беҙ, әлбиттә, бригадир, рәйес ҡаршыһында дау күтәрер инек. Ләкин, ғәжәпкә ҡаршы, беребеҙ ҙә кәм эшләмәй, бөтәбеҙ ҙә эш нормаһын арттырып үтәй, барыбыҙ ҙа ударник булып киттек. Элек көн ярым һөргән ерҙе — бер, өс көн һөргәнде ике көндә йылт иттереп ҡуябыҙ, әйтерһең, беҙҙең өсөн әкиәттәге сихри көстәр егелеп тарта. “Ысынлап та, бригада ныҡ аҡһаған икән, әй, күтәрҙе бит яңы хисапсы!” — тип һоҡланып һөйләшәбеҙ. Шулайтып, яҙғы һабанды шау ударниктар булып тамамланыҡ. Уңыш йыйғанда ла һынатмаһаҡ, бөтөн бригадаға бер юлы ударник исеме бирелә икән, тигән һүҙҙәр ҡолаҡты ҡытыҡлай башланы. Беҙ, әлбиттә, һабанда һайрашҡанса, ураҡта ла ал бирмәнек: башҡа бригадаларҙан элегерәк ялт иттереп ҡуйҙыҡ. Әммә шунда, көтмәгәндә, бер сәйер хәл фашланды: игендәребеҙ башҡа бригадаларҙағы менән бер тигеҙ уңһа ла, төшөм тигәнең, урып-йыйылған гектарҙар башына бүлгәндә, башҡаларҙыҡынан шөйлә кәм сыҡты ла ҡуйҙы бит, әй. Китте тауыш, талаш-тартыш. Ахыры, райондан кеше килтерттеләр. Комиссия ныҡлап тикшереп ҡараһа, нимә күрәбеҙ! — беҙҙең баҫыуҙар, элеккегә ҡарағанда, теп-теүәл егерме биш гектарға кәмегән булып сыҡты. Әйтерһең, сәсеүлек ерҙәрҙе дейеү бәрейе умырып-умырып йотҡан.


— Хисапсығыҙ нисек үлсәй торғайны? — тип һорай райондан килгән түрә. Дөрөҫөн һөйләп бирәбеҙ. Шунан беҙҙе әлеге кеше баҫыуҙар буйлап алып китә, һәр ерҙең һөрөлмәй ҡалған һәм сүп үләне баҫҡан баштарын, ике яҡ яндарын бармағы менән төртөп-төртөп күрһәтә.


— Бына ул һеҙҙең ерҙәрҙе кем йотҡан — үҙегеҙҙең хисапсығыҙ! — ти, башын сайҡап. Эштең серенә төшөнөп, ас бүреләй олойбоҙ:


— Ах, башты ашаны Носрат! Ерйотар Носрат! — Был ҡушамат шунан һуң тағылып ҡалды ла инде мырҙаға. Йотто бит еребеҙҙе...


— Арт һабағын уҡытҡандарҙыр шунан һуң? — тигәйне әсәйем, олатай көлөп ҡуйҙы:


— Уҡытырһың, уҡытмай ҙа ни! Ҡарға күҙен ҡарға суҡымай — һыуҙан ҡоро сыҡты мәлғүн. Хисапсылыҡтан бәреп төшөрөүебеҙ булды, үҙенә тағы йыйылыштарҙа көсәнеп тамаҡ ярырға әмәле табылды. “Ни өсөн башҡа ерҙәрҙә колхоз председателенең күсере бар ҙа беҙҙеке юҡ? Беҙҙеке кемдән кәм?” — тип ярһып дауларға керешеп китте. Етәксебеҙ һәйбәт кеше ине, урыны йәннәттә булғыры. Һин белмәйһең уны, Сәрихә ҡәрендәш, һуғышҡа китеп юғалды бит. Бына шул рәйесебеҙ, күңелкәйе бына ошо мәреү ҡарҙай йомшарып, көндәрҙән бер көндә үҙенә күсер кәрәклеген әйтеп һалмаһынмы! Күмәкселек риза булдыҡ та ҡуйҙыҡ, яҡшы инсан ине бит — күсер штаты яһарға ҡарар сығарҙыҡ. Йыйылыштың иртәгәһенә уянып күҙ асырға ла өлгөрмәнек, нимә күрәбеҙ — Ерәнҡашҡа егелгән түрә ҡырандасы үрәсәһендә, кәртә башына ҡунған күркәләй ҡуҡырайып, Ерйотар Носрат дилбегә ҡағып китеп бара!..


— Ысынлап та мут икән шул! — тип ҡуйҙы әсәйем.


— Ул рәйесебеҙ һуғышҡа китеп, күсерлектән ҡолаҡ ҡаҡҡас, Носратыбыҙ тағы ла юғалып ҡалманы: ана бөгөн һыбайлы пәләүәт булып донъя ҡыйрата!..


Ололар һүҙенә ҡыҫылырға ярамаһа ла, түҙә алмай, нәфрәтемде белдерҙем:


— Ниңә закон алдында яуап бирмәй ул? Ерәнҡашҡаны һуҡырайтҡаны өсөн?


— Бәләкәй генә булһа ла, түрә бит ул, улым...


— Закон беҙҙең өсөн генәме ни ул?


— Етер, Заһит, ауыҙың ни әйткәнде ҡолағың ишетһен! — тине әсәйем.


— Һин алай уландың ауыҙына һуҡма әле, Сәрихә ҡәрендәш, — тине Таһир олатай. — Бәләкәйҙән үк танауын төшөрмәһен. Ә закон — икенсе мәсьәлә. Һуғыш ваҡыты, тигәнгә һылтанып, Носрат ишеләр үҙ яғына шаҡара уны. Тотҡан ерҙән һындыра... Ғәбделхәйҙең башы нисек киткәнен күрҙек бит быйыл ҡыш ҡына...


— “Ярты кәтәлүк арыш ашаған Ғәбделхәй”ме? — тинем, артыҡ белдеклеләнеп. — Колхоз ашлығын урлағаны өсөн ултыртҡандар, ти, бит уны.


— Етер, Заһит! — Йәнә тыйҙы әсәйем.


— Туҡта әле, ҡәрендәш, бүлдермә баланы. Үҙ белгәнен тирә бит. Уларҙан сер ҡырҡ һандыҡҡа бикләһәң дә ҡотолмаҫ. Шуға күрә, дөрөҫөн әшкәртеп ҡуйған яҡшы.


— Дөрөҫө ниндәй була һуң? — тинем.


— Дөрөҫө шунда: ырҙын ҡарауылсыһын бинахаҡҡа ултыртты. Хәтереңдәме, ҡәрендәш, ғинуар урталарында аҙна буйы буран ҡоторғаны?


— Хәтерләмәй ни. Ике ауыл араһында аҙашып, аяҡ-ҡулымды өшөтөп ҡайттым.


— Халыҡ ашлыҡ һуҡтыртырға Тирәкле ырҙынына бара алмай ятты. Ундағы эҫкерттәрҙе, молотилканы — бөтәһен ҡар күмеп китте. Бына шунда сулаҡ Ғәбделхәй бахыр, аҙыҡ-түлекһеҙ, яңғыҙ үҙе ырҙын ҡарауыллап ятты. Көнө-төнө буран ыжғыра, килгән-киткән юҡ — астан үлһенме инде? Түҙмәгән, яр аҫтына усаҡ өйөп, кәтәлүктә арыш быҡтырған. Бисмиллаға ашап ултырғанында ғына Носрат-пәләүәт килеп тотмаһынмы үҙен...


— Ярты кәтәлүк арыш өсөн — ун йыл!.. — тине әсәйем, көрһөнөп.


— Ауыр шул заманалар, һай, ауыр... Ҡәһәр һуҡҡыр һуғыш!..


— Шуның өсөн дә тел тешләп йөрөмәҫкә, ғәҙеллекте иҫбат итергә кәрәк! — тинем.


— Белгең килһә, Ғәбделхәй ҙә тап һинең кеүек үк иҫбат итеп ҡарағайны шул...


— Нимәне?


— Тап һин иҫбат итергә йыйынғанды...


— Пәләүәт Бәйге Ерәнҡашҡаны туҡмап һуҡырайтыуын... — тип аңлатты әсәйем.


— Бына шунан һуң эләкте лә инде арышлы кәтәлүк менән... Белгең килһә, утыҙ етенсе йыл әллә кемдәрҙең башын ашаған мөртәт ул, Ерйотар.


— Шунан ҡурҡаһығыҙмы?


— Эш ҡурҡыуҙа түгел, улым, иҫбат итә белеүҙә. Ҡулыңдан килмәһә, бүре ауыҙына көрмәк һалып маташма.


Өндәшмәй, йоҙроғомдо йомарланым. Эйе, эш иҫбат итеүҙә — һәм мин уны итәсәкмен. Бөтә көсөмдө һалып. Беҙ ҡапсыҡта ятмай, ҡыңғыр эш ҡырҡ йылдан һуң да беленә. Хаҡиҡәт таш ярып сыға, ти бит әсәйем.


Сана табандары аҫтында туҡтауһыҙ жыйлап ятҡан юл, алҡынып-алҡынып тартҡан ат тынысландырҙы мине, уйҙарымды үҙгәртте.


— Олатай, һин нисек бәйгесе булдың?


— Ат яратҡанғалыр, улым. Хәтеремдә, атайым бахыр суҡмар уҫмаҡлап һунарға сығыр булһа, ат бауыры аҫтынан өҙәңгеһенә тотоноп сабыр инем. Атайым, ахыры, асыуланып, итәгемдән шытырҙатып ҡапҡа бағанаһына бәйләп китер ине.


— Буйы тәбәз булғанға, бәйгесе булған, тиҙәр бит һуң һине?


Бабай ҡых-ҡых йүткерҙе.


— Әлләсе тағы, белмәйем. Буйым-буйса инде, бер кемдекенән дә кәм түгел. Тик саҡ ҡына етеҙерәк тимәһәң.


— Ерәнҡашҡаны ла һин өйрәттеңме, олатай?


— Мин булмайсы, кем булһын! Ауылыбыҙҙа ғүмер-ғүмергә кем йылҡы өйөрҙө, тай өйрәтте, суҡмар менән бүре һуғып алды, тип һораһаң, әйтеп бирерҙәр. Аллаға шөкөр, хәҙер ҙә ҡалышмайбыҙ: эйәр өҫтөндә егеттәрҙәй елеп йөрөп колхоз йылҡыһын көтәм. Шулай... һуғыш сығыр алдынан ғына беҙ Ерәнҡашҡа менән бәйге сабып, беренселекте алғайныҡ.


— Һуғыштан һуң да алырһығыҙ, олатай. Ерәнҡашҡа менән ҡойон уйнатырһығыҙ.


— Уйнатыу ҡайҙа инде ул, балаҡай... Ерәнҡашҡа...


Атты ҡыҙғанып йәштәрем бытлығып сыҡһа ла, өлкәндәрҙән йәшерҙем:


— Күҙҙәре төҙәлер, еңеү көнөнәсә һис шикһеҙ төҙәлер. Күмәкләшеп дауаларбыҙ, аяғына баҫтырырбыҙ, олатай!


Юртып барған Ерәнҡашҡа ҡапыл һөрлөгөп, бышҡырып ебәрҙе лә юл өҫтөндә ҡаҙыҡтай ҡатып ҡалды. Алдыбыҙҙағы соҡорҙа шәре күренде ҡарайып.


— Аһ-аһ, бына һиңә кәрәкһә! Уйылдарға һыу төшкән — балағүҙәк ярған дабаһа! — тине Таһир олатай. Әсәйем дә ғәжәпләнде:


— Быйыл яҙ бик иртә килә...


— Фронттағы арыҫлан егеттәребеҙгә фашистарҙы дөмөктөрөү анһатыраҡ булһын, тигәндер. Ярман сусҡалары Әрәсәйҙең шәре һыуын күбенгәнсе эсеп ҡараһындар әле бер.


— Гитлер, имеш, Сталинградта урыҫтарға ҡыш ярҙам итте. Көн йылыныу менән кире алабыҙ, тип шапырына, ти.


— Бына бынауымды тотмаһынмы? — Бабай, сикһеҙ нәфрәтләнеп, бейәләй эсенән көнбайышҡа йоҙроҡ янаны. — Шеш хәҙер фашисҡа, Гитлер капут! Әрәсәй һалдаты йәйен дә, ҡышын да белмәй һуғыша ул, уға барыбер! На-на, малҡай, атла инде яйлап. Юлдан ғына тартһаң, сығып китербеҙ, иншалла. Һыуы әллә ни тәрән түгел, буғай, ҡәрендәш?


— Белмәйем, быйыл ҡар ҡалын бит.


— Юл уртаһынан тот, ҡәрендәш. Аяғы ситкә таймаһа, сығырбыҙ.


Ерәнҡашҡа түбән бөгөлөп, танауын шурылдатып һыуҙы еҫкәй-еҫкәй аҡрын ғына алдырҙы. Үҙәк ҡары тамам насарайған, ат әле бер тояғына, әле икенсеһенә сүгә-сүгә ҡайҡаңлап, һикертеп тарта ине. Етмәһә, сана үрәсәһенә ебешкәк ҡар ышырылып килә. Аяғөҫтө баҫтыҡ — бесән аҫтынан тиртте шәре.


— Әйҙә, малҡай, әйҙә, аҫылҡай, алып сыҡ инде беҙҙе! — тип дәртләндерҙе олатай. Ерәнҡашҡа, ыңғырсаҡ аҫтарынан аҡ күбеге аҡтарылып, үңәсе өҙөлә яҙғансы тартып барҙы-барҙы ла, яҙа баҫып, ҡапыл ситкә шаҡарылды, бауырынан былай шәрегә батты. Һыу өҫтөнән уның ике бөйөрө өлпөрәп торған арҡаһы, ялбыр яллы ҙур башы ғына күренде. Ян-яҡ — яйыҡ, беҙгә сананы ҡалдырып алға ла, артҡа ла китер әмәл юҡ.


— Харап булдыҡ, ҡолаҡбауҙарын ҡырҡайыҡ! — тип сәбәләнде әсәйем.


— Ҡабаланма, ҡәрендәш. Үрмәләп булһа ла апсығыр — үҙебеҙҙең ат бит ул! — Таһир олатай теремек кәүҙәһен сорғолтто һыуға. — Ҡуҙғалмай тик кенә ултырығыҙ. Минең аяҡта итек. Алла бойорһа, хәҙер йырып сығырбыҙ. — Сана алдына өйөлгән һыулы ҡарҙы, үксәләре менән типкесләп, ситкә сәсрәтте. Тәртәгә йәбешеп, бата-сума йүгерҙе алға.


— Һәй аҫыл мал, һынатма үҙеңде! Нәҫелеңдең бәҫен төшөрмә! — тип өгөтләп, арҡалығын бушатты, теҙгенде, ысҡындырып, ҡулына алды. Ерәнҡашҡаны, яурынбашынан иркәләп һөйгәс, әкрен генә һайт-һайтлап, етәккә тартты. Малҡай, беҙҙең өсөн хөрт хәлде аңлағандай, башын сөйөп ҡалҡынды, тубыҡланып, моронон шоролдата-шоролдата, алға үрмәләне. Бесәненә һыу һеңеп ауырайған сана малҡай уҡталғаны ыңғайға киҫәк-киҫәк шыуышты. Ат бахыр, тояҡтары ҡатыға теймәһә лә, тубыҡланып ятҡан килеш үрмәләй бирҙе.


— Һәй малҡай, ана шулай, ана шулай! — тип ҡыҫтаны һаман Таһир олатай. Үҙенең дә маңлайынан шыбыр-тир аҡты. Бына соҡор артта ҡалды, рәхмәт төшкөр ат, тәки үрмәләп сығып, дүрт тояғын ҡатыға баҫты. Таһир олатайға ҡарап, ҡыуанғандай кешнәне.


— Әйттем бит мин һеҙгә, үҙебеҙҙең башҡорт аты һынатмай ул, тип. Буранда юл ташламаҫ, батҡан ерҙән үрмәләп сығыр, тау башына сабып менер, тау аҫтына атлап төшөр, эйәһе ҡолап ҡалһа — әйләнеп килер. Бына шундай ул башҡорт аты!


Быға тиклем миңә бөтә аттар ҙа бер кеүек ине. Башҡорт аты тигән тоҡомдо бүтән ат тоҡомдарынан айыра белмәй инем. Ысынлап та, әгәр алдыңа ике ат килтереп ҡуйһалар, ҡарап ҡына уларҙың ҡайһыныһы ниндәй тоҡом икәнен нисек белерһең? Был яҡтан хөрт белемем. Уңайы тура килгәнгә шатланып, олатайҙан төпсөнөргә ашыҡтым:


— Ҡайһы тоҡом икәнен ҡайҙан таныйһың, олатай?


— Һәй хөшһөҙ! Атаңдың балаһы булып, шундай һорау бирәһең!


— Атанан йәш ҡалды бит ул... — тине әсәйем.


Таһир олатай, бер ус бесән тырнап алып, урталай бөкләп иште лә арғымаҡтың тәнен ышҡып ҡоротто. Беҙ ҙә төшөп булыштыҡ.


— Бына ҡара, улым, үҙебеҙҙең тоҡом аттары ниндәй була ул. Хәс тә ошо Ерәнҡашҡа инде. Буйға тәбәшәгерәк, башы дүңгәктәй, күкрәге сағылдай, ял-ҡойроғо урмандай, дүрт тояғы суйырҙай була уның. Бындай аттар менән Салауат батыр ер һелкетеп яу сапҡан. Ҡаһым түрә Парижғаса барып етеп, еңеү менән әйләнеп ҡайтҡан Әрәсәйгә. Ә беҙ ун һигеҙенсе йылда ошондай арғымаҡтар менән шанлы Блюхер әтрәтендә Урал күкрәген ярып үттек, ҡыҙыл Петроград эргәһендә аҡ янарал Юденичты ҡыйраттыҡ, аҡ поляктарҙы ҡыуып Варшау тигән ҡалаға барып еттек. Ошо көндә лә Башҡортостан егеттәре ат өҫтөндә фашист илбаҫарҙарын дөмбәҫләй. Атаңдың да, атыңдың да нәҫелен бел, ҡәҙерен бел, балаҡай!


Әсәйем дә ҡушылды:


— Ерле тоҡомға тоҡом етәме ни ул. Йыйын юҡ-бар шыйыҡ елекле оҙонһираҡ аттар үрсетеп, мал бәҫен ебәрәләр...


Ҡарт, сана тирәсәһенә ултырып, итеге эсенә тулған һыуҙы ҡорполдатып түкте. Сылғауҙарын һығып, ҡоро баштарын урап кейгәс, минең бөйөргә төрттө:


— Йүгерҙекме, улым?


— Ҡайҙа?


— Ҡуйын йылыһы тултырырға.


— Ниндәй йылы ул?


— Шуны ла белмәйһеңме? Ана, ирендәрең нисек күгәргән. Ҡалма минән!


Сана артынан ҡап та ҡоп йүгерҙек. Ылау байтаҡ алыҫайып, ауыл осондағы таллы боролмаға ҡапланды.


— Тимәк, Зариф әшнәләреңә өйҙәш инәһең? — тине, ыш-быш килеп, Таһир олатай.


— Өйҙәш түгел, ә фатирға.


— Әсәйең әллә тороп ҡала тағы?


— Шулай булмай һуң?


— Мин әллә ул да күсеп киләме, тигәйнем.


— Әллә беҙҙең атай нигеҙе юҡмы, өйҙән-өйгә күсенеп йөрөргә? — тинем.


— Маладис, улым, егет икәнһең. Атай нигеҙендә алтын ҡаҙыҡ булырҙайһың.


Бабай арыны, яйлабыраҡ атланыҡ. Тамырҙарҙа урғылып ҡан тибә, ҡуйындарҙан йылы бөркөлә. Кәпәсемдең ҡолаҡтарын торғоҙоп бәйләнем.


— Күрҙеңме, балам, нисек рәхәт йылындыҡ. Ярлының ябыуы — болот, арғымағы — аяҡ, йылытҡысы — йүгереү, ти торғайнылар борон заманда. Хоҙай күрһәтмәһен инде ул саҡтарҙы. Бай йылҡыһын көтөп, йәйгеһен янып, ҡышын ҡалтырап уҙҙы йәш ғүмер. Май эсендәге бөйөр һымаҡ йәшәй башлағайныҡ та ни, бынауы фашист булмаһа. Ҡалайтаһың, ил менән килгән афәт. Ваҡытлы ҡыйынлыҡҡа түҙергә кәрәк...


— Олатай, йылҡыларҙы ҡасан тибенгә сығараһығыҙ?


— Ниңә?


— Төнгөлөккә ат көтөшә барыр инек. И-их! Мин һыбайлап сабырға шундай яратам, мин...


Олатайҙың йөҙө яҡтырҙы.


— Хет бөгөндән ҡыуаларға ине лә ниәт. Ғиниәтулла ағайың яҡшы тибенлектәр ҙә ҡарап ҡайтҡайны... Бөгөн-иртән, тип кенә тора инек...


— Шунан? Ни булды, олатай?


— Фронтҡа ат алалар. Юл ҡалмаҫы элек, шуларҙы Һаҡмар аръяғына сығарып, ыстансыға төшөрөп ҡалырға кәрәк. Ғиниәтулла ағайың китә... — Ҡарт күңелһеҙләнде. Мин, киреһесә, ҡул сәбәкләнем:


— Урра! Фронтҡамы? Аттар менәнме?!


— Нимәһе юҡҡа ҡыуанаһың? Былай ҙа ауылда йүнле ир-ат ҡалманы.


— Бронен алғандармы ни?


— Нишләп алһындар? Үҙе бит ул фронтҡа һорап ҡасандан биреле елкенә. Фин һуғышында күкрәген аттыртып ҡайтыуы етмәгән... Ерйотар Носрат кеүек, ҡойроғон ҡыҫып ҡына брондә ята бирһә лә ярар ине лә бит... Юҡ, түҙмәй! Һуғыш сыҡҡандан биреле, доброволь китәм тип, военкомат тупһаһын тапай. Бына тағы, аттарым менән ҡуша китәм, тип йөрөй...


— Дөрөҫ эшләй. Мин булһам, мин дә Ғиниәтулла ағайым кеүек итер инем!


— “Дөрөҫ эшләй, дөрөҫ эшләй!” — Бабай миңә ысынтылап асыуланды. — Кем дөрөҫ эшләмәй? Врачтармы? Военкомат дөрөҫ эшләмәй тип беләһеңме әллә? Унда ла башлы кешеләр ултыра. Белә белһәң, тылда ла шәптәр кәрәк. Тылда ла һуғыш! Носрат ишеләргә генә көнөң ҡалһа, Аллам һаҡлаһын! Тереләтә гүргә индерер.


— Улар иртәгә үк китәме, олатай? Уҡытыусы апайҙан һорап, беҙ ҙә оҙата барабыҙ!


Таһир олатай, ҡапыл туҡтап, ике ҡулы менән башын усланы:


— Ах мин иләк аҡыл, ҡарт тинтәк! Эсемдәге — тышымда, тигәндәй, бар булғанын тиреп һалғанмын да ҡуйғанмын. Иртәгә лә ул, иртәгәлеген. Тик ҡара уны, тешараңдан сығараһы булма! Ғиниәтулла ағайың был турала бер кемгә лә әйтмәҫкә ҡушты.


— Зарифҡа ла, Ғәйникамал еңгәйемә ләме?


— Бер кемгә лә. Әгәр алһалар, үҙем хәбәр итермен, тине. Алып-алмауҙары билдәһеҙ бит әле. Алдан борсойһо килмәйҙер, ҡалайтһын. Төшөндөңмө инде, сәбәкә малай? Ир-егеттең эсендә эйәрле-йүгәнле ат ятыр, тигәнде онотма.


— Төшөндөм.


— Бына шул. Тешараңдан сығарма! — Таһир олатай көрһөндө. — Ғәйникамал еңгәйеңде әйтәм, үтә йәш кенә, сибек кенә, умырзая сәскәһеләй мурт ҡына шул әле... Ай-һай, бик ауыр булыр уға! Их донъя-донъя, кәкере мөрйә... Ана, әсәйең дә көтөп тора икән. Беҙгә ҡарап ҡул болғай, дөндөк, улым!


Үҙем йүгерәм, үҙем уйлайым. Ниңә бөтәһе лә Ғәйникамал еңгәмде “үтә йәш” тип әйтәләр? Ә үҙенең минең тиклем Зариф улы, тағы ла ике ҡыҙы бар... Ысынмы был? Хәйер, әсәйем әйтмешләй, уның кем икәнен үҙҙәренә барғас күрермен.

Фатирым

Барып инеүебеҙ булды, ике ботомдан ике ялбырбаш ҡыҙыҡай ҡосаҡлап алды:


— Әйҙүк-әйҙүк! Заһит ағайым килгән, Заһит ағайым килгән!


— Сәсрәп китмәгерҙәре, исемен ҡайҙан һүреп тә өлгөргәндәр? Был улан һеҙгә килгәнем юҡ, ти ине ләбаһа? — тип аптыраны кейемдәремде күтәрешеп ингән Таһир олатай.


— Иртә таңдан алып инде исемен телдән төшөрмәйҙәр. Заһит ағайым ҡасан килә лә ҡасан килә, тип ныҡышып, ҡолағымдың итен ашанылар, — тине йырҙай яғымлы тауышлы бер апай. Йөҙөнә ҡалҡынып ҡарарға ла оялдым.


— Һиңә тағы ла бер мәшәҡәт арттырабыҙ инде, Ғәйникамал килен, — тине әсәйем.


— Ҡуйсы, ниңә улай тиһең, апай? Беҙгә килмәй, кемгә килер инегеҙ тағы? — Ғәйникамал еңгәй минең башымдан һыйпап, арҡамдан һөйөп ҡуйҙы. — Үт, бәпескәйем, үт — ҡурҡмайынса ғына түрҙән уҙ. Өҫ кейемдәреңде сисенеп ташла — өй йылы беҙҙә. Абау, ҡалай һарғайғанһың, ябыҡҡанһың, балаҡайғынам...


Иң һөймәгәнем ошо һүҙ бит инде. Ҡайҙа ғына барма — һарғайғанһың, тиҙәр ҙә ҡалаларсы... Бераҙ йәберһенеп, Ғәйникамал еңгәйҙең йөҙөнә тура ҡараным. Тик шунда уҡ үпкәм һүрелде, күҙ керпектәрем, Ҡояшҡа сағылғандай, түбән һәленде. Әйтерһең, бөтә күңел күгемде йылы, яҡты нур мансып алды. Ни күрәмен, ни хәл был?! Ҡаршымда, ихлас-көләс йылмайып, күңеле менән йәнде үҙенә тартып, йылы ҡарашы һалҡын таштарҙы ла иретерлек йәп-йәш кенә бер һылыу ҡыҙ -- нәҙекәйбил баҫып тора! Үҙебеҙҙең Һыбыҙғылыйылға һыбыҙғыһылай нәҙекәй-нескә буй-һынына ике яҫы ҡара һыу — сәс толомдары ағылған.


— Сисен, бәпескәйем, сәй ҡайнап сыға хәҙер, өшөгәнһеңдер.


— Һин уға, килен, сәй түгел, ә ҡуңыр заводыңдың аҡ-бүләген килтер, — тине Таһир олатай.


— Хәҙер-хәҙер. Сәрихә апай, Таһир ҡайнаға, ултырыша тороғоҙ. Самауыр сыжлаған инде, күтәрелеп тә сығыр. Ғиниәтулла ла ҡайтыр.


— Юҡ-юҡ, мин ултырып тормайым. — Әсәйем ҡабаланды. — Малдарға укол ҡаҙайһым бар. Улым, бер үк, еңгәйеңдең, ағайыңдың әйткәнен тыңлап йөрө инде. Иркәләрең менән асыуланышма. Ҡасанмы юл ҡалғансы, тағы ла бер ара аҙыҡ-түлек килтереп китермен әле.


— Бушҡа хафаланаһың, апай. Үҙ өйөңдәгеләй булыр. Сит кешеләр түгел бит, Аллаға шөкөр, — тине Ғәйникамал еңгәм.


— Һау бул, әсәй!


Әсәйем мине сит өйҙә бер үҙемде ҡалдырып, Ғәйникамал еңгәм менән бергә һөйләшә-һөйләшә сығып китте. Нисектер ҡыйын, моңһоу булып ҡалды. Сисенеп, шып-шым ғына урындыҡ ҡырыйына аяҡ һәлендереп ултырҙым.


— Нисауа, танау төшөрмә, егет. Ҡайҙа ла бер донъя, яҡшы кешеләр бар, — тип йыуатты Таһир олатай, башымдан һыпырып.


Шул арала төпкө өйҙән теге ике бәләкәс ҡыҙ тупылдап килеп сыҡты. Икеһе тиң Зариф кеүек бәләкәс танаулы, зәп-зәңгәр күҙле булып, береһе — биш, икенсеһе алты йәштәр самаһы ине. Кесеһе сепрәктән төрөп яһаған ҡурсағын килтереп һалды алдыма. Өлкәне ҡулыма кәнсир ҡалайынан эшләнгән күнәген тотторҙо. Ситкәрәк китеп, күҙҙәрен мызылдаттылар.


— Минең исемем Әминә, — тине өлкәне.


— Ә минеке Таңнуры.


— Таңнуры? — Ошоғаса ишетмәгән яңы исемгә хәтһеҙ аптырап ҡалдым. Бәләкәс ҡыҙ бындай хәлгә күптән күнеккән ине, буғай, иҫе китмәҫтән:


— Эйе шул, дөп-дөрөҫ. Ай нуры түгел, ә Таңнуры! — тине.


— Ах, ҡайһындай ҙа матур исем! Кил, үҙеңде бер үпәс итәйем.


Ҡыҙғынам, йүгереп килеп, ҡылған сәсе ялбырап торған яҫы маңлайын һондо.


— Ағай, һин беҙгә сәпсим-сәпсим күсеп килдеңме?


— Юҡ, һыу ҡайтҡансы ғына.


— Һыу ҡалайтып ҡайта ул?


— Ярҙарына кире төшә.


— Төшөргә, аяғы бармы ни уның?


— Юҡ, һарҡып төшә.


— Һарҡыу нимә була ул?


— Ул — һыу кире ҡайтыу тигән һүҙ.


— Һыу ҡалайтып кире ҡайта ул?


Ни әйтергә лә белмәйенсә албырғаным.


— Башланды инде, башланды! Ауыҙҙарына бер алдылармы — ҡуйырҙар тимә. Әбәзәтелне энәһенән-ебенәсә тикшереп, төбөнә тоҙ ҡойорға кәрәк. Көш, башын ҡатырмағыҙ ағайығыҙҙың! — тип өшкөттө Таһир олатай. Һис кенә лә иҫе китмәй:


— Ә мин Әптерәйҙең атаһын нимә тип үсекләгәндәрен беләм! — тине Әминә. Ауыҙ асырға ла өлгөрмәнем:


— Мин дә беләм: “Носрат-Носрат, әжәлеңде осрат!” — тип үсекләп тә һалды Таңнуры.


— Һәй ләпелдәүектәр, телегеҙҙе ләтсә тешләгерҙәре! — Бармағын янаған булды олатай. Шаян ҡыҙҙар, сыр-сыу ҡубып, төпкө өйгә ҡастылар.


— Күрҙеңме, ҡайһындай тел биҫтәләре! — Миңә ҡарап йылмайҙы олатай. Эстән генә шатланып көлөп ҡуйҙым. Күңел нисектер күтәрелеп, еңел булып китте. Әминәнең күнәгенең кәкерәйгән тимерсыбыҡ тотҡаһын төҙәйттем, ҡурсаҡтың аҡ сепрәк битенә химик ҡәләм менән матур итеп танау, ауыҙ, ҡаш, күҙ яһап, төпкө өйҙөң ишек төбөнә ҡуйҙым. Ике ялбырбаш тағы күренде унан:


— Беҙ быларҙы сәпсим-сәпсим үҙеңә бирҙек!


— Уйнат! — тип сәрелдәнеләр ҡыҙҙар.


— Рәхмәт иркәләрем, үҙегеҙ уйнатығыҙ.


— Заһит ағайығыҙ мәктәптә уҡый бит ул — ҡурсаҡ уйнамай, — тине Таһир олатай. Ҡыҙҙар уйынсыҡтарына йәбештеләр:


— Әһәлүк, әһәлүк, күнәгемдең һабы төҙәйгән!


— Ә минең ҡурсағымдың бите бар!


Соланда баҫлығып ҡына, матур булып, серлелеге менән күңелде албырғатып “туңҡ-туңҡ, туңҡ-туңҡ, туңҡ-туңҡ” иткән йөрәккә яғышлы таныш ауаз ишетелде.


— Әҙерлән, ҡуңыр заводтың аҡ-һыйы килә алдыңа! — тип күҙ ҡыҫты Таһир олатай. Ишектән, ҡатыҡ туҡый-туҡый, Ғәйникамал еңгәй күренде.


— Әһәлүк, әһәлүк, ҡатыҡ ялайбыҙ! — тип атлығышып килеп еттеләр ҡыҙҙар. — Әсәй, беҙ ҙә эсәбеҙме?


— Эсерһегеҙ, бәпескәйҙәрем, эсерһегеҙ. Тәүҙә юлдан арып килгән ағайыңа һалайыҡ.


— Әсәй, беҙгә лә әпәк тә бирәһеңме?


— Бирермен, бәпескәйҙәрем, бирермен. — Ғәйникамал еңгәй, ҡатыҡты туҡып бөтөп, ҡабып ҡараны. Һәр беребеҙгә айырым-айырым сүгәтәләргә һалып, ашъяулыҡ йәйеп, урындыҡҡа ултыртты. Миңә ҙурыраҡ һауыт эләкте. Бындай ҡатыҡты үҙ ғүмеремдә эскәнем юҡтыр минең. Ҡабып ҡарау менән: “Их, ҡалай тәмле!” — тип ҡысҡырғанымды һиҙмәй ҙә ҡалдым.


— Һәүкәшкәйҙең ҡойроғо төшһә, шулай була ул! — тине Таһир олатай. – Инш-Алла, һыйыр йәшәтә илде.


-- Ҡатыҡ төмле булһын өсөн һыйыр ҡойроғо тығалармы ни? -- тип аптырағас, еңгәйем ҡысҡырып көлдө, Әминә иркәм аңлатырға ашыҡты:


-- Шуны ла белмәйһеңме ни, абзый? Һәүкәшкәйҙең ҡойрого тигәне -- ҡатыҡҡа бер ҡалаҡ ҡаймаҡ һалыу була ул.


Ҡолаҡтарым ҡыҙарып ыҡ-мыҡ иткәс, еңгәм арҡамдан һөйҙө:


— Ашағыҙ, бәпескәйҙәрем, ашағыҙ. Көн дә килгән дәүләт, Аллаға шөкөр! — Ҡулында түңәрәк мосай тәбәһе лә күренде. Үҙебеҙҙең икмәкте танып, һулышымды туҡтаттым. Һағайып көттөм: бөтәбеҙгә лә бүлерме еңгәм икмәкте, әллә минең бер үҙемә генә айырып һалырмы? Бая тоҡанған йөрәк йылым ҡапыл һүрелеп, үҙемдең сит өйҙә ултырыуҙы тойоуҙан йәнгә ауыр, һалҡын булып китте. Еңгәй икмәкте тиҙ-тиҙ һындырып, өсөбөҙҙөң дә алға таратып һалды. Таңнуры менән Әминә алдына йәһәт күҙ йүгерттем. Минеке уларҙыҡынан һис тә ҙурыраҡ түгел, өсөбөҙҙөң дә һыныҡтарыбыҙ бер сама ине. Эскә ҡабат йылы йүгерҙе, йән инде. Тын алыуҙары рәхәт булып китте. Үҙемде йәнә тыуған өйҙәгеләй хис иттем.


— Ярай әле үҙебеҙҙең һыйыр һыйы етерлек, — тине еңгәм, беҙҙең ауыҙҙарҙың шапылдауынан кинәнеп.


— Һыйыр, тимә, килен, ҡуңыр завод, тиң. — Таһир олатай күҙҙәрен сөкөрәйтеп көлдө. — Итен дә бирә, һөтөн дә бирә, майын да бирә, эремсеген дә бирә, эремсек һыуын ҡайнатһаң— сәй эсергә әлбумин атлы һары шәкәрен дә бирә. Быҙауын, майын дәүләткә тапшыраһың, үҙеңә эремсеклек, ҡатыҡлыҡ айыртҡаны ҡала... Торғаны менән бер завод инде, килен. һыйырың булһа, әсе әрем ашап та асҡа үлмәйһең. Һыйыр арҡаһында бирешмәй килә халыҡ.


— Әйтмә лә инде, ҡайнаға! Карап торғаныбыҙ шул бит. Мөгөҙө һыныҡ, тояғы китек булһа ла, йәйен-ҡышын гөбөрҙәтеп һауҙыртып торған көнө. Бәлә-ҡазаға юлыға күрмәһен инде, бер үк, Хоҙайым.


— Зариф ҡайҙа китте? — тип белештем, сүгәтә төбөн ялап бөтөп.


— Трактор янына. Кисә генә Фәсхи күрше мытыйыстан “Нати”ға ултырып ҡайтҡайны, шуны йүнәтеп маташалар, буғай.


Ҡолағым ҡарп итеп ҡалды:


— “Нати”?! Мин дә!


— Ултыр-ултыр, иртәгә лә өлгөрөрһөң! — Яурынымдан баҫты олатай. — Тимер-томор ҡасмаҫ.


— Ғиниәтулла, бәлки, иртәгә аттарҙы тауға ҡыуаларбыҙ, тигәйне. Хафаланып торам әле — тирә-яҡта сүл бүреһе күбәйеп киткән, тиҙәр бит... — Тәҙрәгә ҡарап алды еңгәм.


— Сүл-мүлдекен белмәйем, әммә-ләкин үҙебеҙҙең күктунлыларҙы осратырға тура килде. Кисә генә бик кисләтеп китеп барам шулай, — юл ситендә әллә ниндәй ике ҡарасҡы суҡайып ултыра. Маяҡ тиһәң, маяҡ түгел, мин әйтәм, эт тиер инең — үтә ҙур, нимә булыр икән был? Күҙҙәренең тере ҡуҙҙай баҙлауын күргәс кенә, айышына төшөндөм. Инде нишләргә? Кире китер инең — ҡурҡыуыңды һиҙеп ҡалһалар, эһ тә иттертмәй ботарлап ташлайҙар. Ахыры, ни булһа ла булыр, тип, тура тарттым. Күҙҙәремә көбәктәй тоҫҡалып, ҡымшанмай ҙа ултырып ҡалдылар мәлғүндәр. Ҡасанмы ауыл башына ингәнсе, артыма әйләнеп ҡарамай, йәнемде ус төбөмдә йомоп килдем.


— Әлдә Алла һаҡлаған икән! — тине Ғәйникамал еңгәй.


— Уныһы-уныһы, бына төндә ат көтөү бик хәтәрләнде бит әле, килен, — бер үк Ғиниәтулла ҡустыны алып китә күрмәһендәр инде...


Еңгәм ҡаушауҙан һушын саҡ йыйып әйтте:


— Алып китмәҫтәр, ниңә алып китһендәр? Броне бар бит уның!


Таһир олатай, саманан тыш ысҡындырыуын һиҙенеп, буғай, ҡых-ҡых йүткерҙе.


— Юҡ, былай ғына әйтеүем, килен. Донъя хәлен белмәҫһең, аттар менән ҡуша һалдат та алалар икән, тип ишетеүемдән генә...


— Нисәмә рәт ат оҙатып, ебәргәндәре юҡ табаһа. Электән үк раненый бит ул. Фин һуғышынан.


— Бөттө, килен, бөттө. Мин былай ғына... — тип саҡ ҡотолдо олатай. Ашығып ҡуҙғалды. — Ғиниәтулла ҡустыла бер йомош бар ине. Тиҙ ҡайтмаҫ, ахыры.


— Көтә бирһәңсе, ҡайнаға, оҙаҡламаҫ ул. Самауыр ҡайнаған бит инде.


— Рәхмәт, килен, лутсы бүтән ваҡытта инермен. Уткүршеләргә йыраҡ йөрөйһө түгел бит. — Олатай башымдан һыйпаны. — Ана ҡара, Зариф әшнәң ҡайтып килә. Ҡап-ҡара майға батҡан — хәс тә тракторист инде!

“Минең батыр атайым”

Өҫ-башҡа эләктереп, бабай артынан сыҡтым. Зариф менән ишек алдында ҡул ҡыҫышып күрештек. Шул ыңғайҙан Ҡуңырһыйыр, кәртә артынан башын һуҙып, игәү кеүек һырлы, көрәк хәтлем яҫы теле менән минең бөтә битемде һыпыра ялап алды. Кәпәсем ергә ҡубып төштө. Шөйлә тетрәп, ҡысҡырып уҡ ебәрҙем, артыма әйләнеп ҡараным. Һәм эстән генә үҙемде үҙем әрләп ҡуйҙым. Ҡуңырҡайҙың баш бармаҡ оҙонлоҡ һыныҡ мөгөҙөнән һәм сикһеҙ иркен хушкүңеллелек белдереп ҡараған ҙур, дымлы күҙҙәренән башҡа, ҡурҡырлыҡ бер нәмә лә юҡ ине.


— Ҡуңырҙың ғәҙәте шулай ул, — тип көлдө Зариф. — Һауған саҡта әсәйемде лә ялай-ялай аптыратып бөтә.


— Тыуған бер быҙауын һыуалмаҫы борон уҡ ҡаҙнаға ит түләүенә ебәреп торғас ни, нишләһен инде, бахырҡай, — тине Таһир олатай. Китеп барған еренән, боролоп миңә өндәште: — Беҙгә лә инә йөрө, балам. Күрәһең: беҙҙең өй Зарифтарҙыҡы менән бер үк ихатала. Туғандар ҙа, уткүршеләр ҙә.


— Ярар, олатай, инермен.


Зариф менән текләштек.


— Йә, дуҫ, беҙҙә ҡуна ятып уҡыйһыңмы инде? — тине Зариф.


— Эйе.


— Әммә кәрәген бирәбеҙ икән Әптерәйҙең!


— Әллә һиңә тағы ла бәйләндеме?


— Һуғышмаған көнөбөҙ юҡ.


— Ни өсөн?


— Әлеге лә баяғы — атаһының Ерәнҡашҡаны туҡмап һуҡырайтҡанын әйткән өсөн. Түбән остоң малайҙарын үҙенә ҡаратып алған. Яңғыҙ урамға сығып булмай хәҙер. Икәүләшеп, бешеп алырға кәрәк.


— Ярар, аҡылға ултыртырбыҙ, — тинем. Ҡуңырҡайҙы утлыҡсаға бәйләнек. Лапаҫ башына менеп, бесән төшөрҙөк. Һыйырҙың йәшел кәрешкәләрҙе төрнәп-төрнәп тыҡҡанын күҙәттем рәхәтләнеп. Аша, малҡай, аша, бөтәбеҙҙең ҡарап торғаны бит һин. Һин булмаһаң, тәмле ҡатыҡты ҡайҙан алып эсер инем мин бөгөн?


Бәләкәс санаға тейәп, ярыша-ярыша, һыйыр аҫтын алдыҡ. Таҙартып бөтөп, йомшаҡ һалам түшәгәс, Зариф, ергә ятып, аунап-аунап ҡараны.


— Ниңә улайтаһың? — тип ғәжәпләндем.


— Төйөр ҡалманымы икән, тим. Аҫты йомшаҡ булһа, һыйыр һөттө күп бирә. Быны миңә Таһир олатайым өйрәтте.


Бына аҡыл! Үҙем дә ятып аунап ҡараным. Мамыҡ түшәкме ни! Тәкмәс атып, байтаҡҡаса уйнаныҡ.


— Әй, онотоп барам икән. Мин бер ҡыҙыҡ беләм бит әле! — тине Зариф.


— Нимә тағы?


— Әптерәй әфәнде атаһы тураһында китап яҙып ята.


— Кит уны, алдамайһыңмы?!


— Аллаһый-валлаһый. Алдаһам, ошо урынымда эсем ярылһын.


— Ысын китапмы?


— Типографияға ебәрһәм, ысын китап итеп ташҡа баҫып сығаралар, ти.


— Шыттырмаһын. Ташҡа баҫырға, ысын яҙыусымы ни ул?


— Ай-Ҡояш, ишеткәнемде әйтәм. “Атайым уполномоченный ағайға тумбытһа, район гәзитен ташҡа баҫа торған типографияла ташҡа баҫып сығарасаҡтар”, ти. Булһа булыр, әй. Уполномоченный түрә уларға төшөп йөрөй бит.


— Китап хәтлем китап яҙырға, Носрат кем ул шул тиклем? Сыбыртҡы шартлатып ҡына ниндәй батыр булһын? — тинем.


— Әптерәй әйтә, утыҙ етенсе йыл халыҡ дошмандарын тотоп биргән батыр ул, ти.


Ҡарыулаша алманым — ниҙәр генә булмаҫ, тиһең, был донъяла! Зариф, күҙҙәрен төймәләндереп, бөйөргә төрттө:


— Күргең киләме Әптерәйҙең шул яҙып ятҡан китабын? Мин уны кисә Әптерәйҙең парта аҫтынан шыуҙырҙым.


— Ниңә уны әллә ҡасан уҡ әйтмәнең?!


Зариф, ситәнгә баҫып, аҙбар ҡыйығына лапаҫ тоташҡан ектең бесәнен өңдө лә торбалап төрөлгән зәңгәр тышлы дәфтәр тартып сығарҙы. Һуғыш башланғандан биреле беҙ иҫке китап, гәзит ҡағыҙҙарына яҙғанлыҡтан, ысын дәфтәр ныҡ тәьҫир итте миңә. Шулай ҙа сер бирмәнем:


— Ниндәй китап булһын, ти, ул? Бер алама дәфтәрҙер әле шунда.


— Булыр, булмай ҙа ни! Эсен аҡтарып ҡара.


Ҡаса-боҫа лапаҫ башына менеп, йәшенеп, дәфтәргә күҙ йүгерттек. Тышына ҡыҙыл һәм ҡара буяу ҡәләмдәре менән, тап лозунгылар яҙғандай күләгәләп:


“Китаптың исеме — минең батыр атайым” тип матурлап ҡуйылған. Аҫҡараҡ: “Үҙе ысын тарих, үҙе роман” тигән һүҙҙәр өҫтәлгән. Ә дәфтәрҙең иң өҫкө уң яҡ мөйөшөндә авторҙың имзаһы: “Яҙыусы һәм тарихсы Әптерәхим Ғәбиди”. Йәйәләр эсендә тағы: “Секретарь һәм Еңел кавалерия Носрат улы”.


— Ниндәй секретарь? — тинем, аптырап. — Полевод ҡына бит ул.


— Бәй, ишетмәнеңме әллә? Ошо көндәрҙә генә ауыл Советының секретары иткәндәр бит ул Ерйотарҙы. Атайым әйтте.


— Ә Еңел кавалерия?


— Ауылдағы йәшерен дошмандарҙы эҙәрлекләүсе йүгеректәр әтрәте, ти. Әптерәйҙең атаһы шуның командиры, ти. Әптерәй әйтә, ул әтрәткә күҙе үткер, ҡолағы сос, аяғы йылғыр малайҙарҙы алалар, ти.


Быларҙың барыһын башыма һыйҙыра алмай, йомран кеүек шыйылдатып һыҙғырҙым. Бештең былайғас, бешмәй ҙә ни Әптерәйҙе!


“Китап” биттәрен аҡтарҙыҡ. “Беренсе глава” тип уҡыныҡ йәнә. Һәм ғәжәп тә, сәйер ҙә тексҡа юлыҡтыҡ:


“Минең батыр атайым — ауылда иң ҙур кеше. Үҙе ауыл Советында секретарь, үҙе еңел кавалерия. Йәғни һуғыштағы атлы-кавалеристарҙай елеп йөрөп, колхоз ашлығын урлаусыларҙы тотаҡай. Сөнки бөтә ашлыҡ — фронтҡа! Уны урлап ашаусылар — халыҡ дошмандары. Райондан килгән иң ҙур уполномоченный беҙгә төшөп йөрөй. Атайым менән ултырып шешә бушаталар. Минең атайым батыр — ул халыҡ дошмандарының тамырын киҫә. Ә ҡыш көнө арыш ҡарағы Ғәбделхәйҙе ултыртты. Бөтә халыҡ дошмандары ҡурҡа минең батыр атайымдан. Ул, оҙаҡламай, бөтәһен ултыртып бөтәм, ти. Тик колхоз председателе Зәмзә апай Султыева ғына быны аңламай, атайыма аяҡ сала. Батыр атайым бер кемгә лә бирешмәҫ...”


Шулай тигән дә Әптерәй, еңел кавалерист атаһының ат өҫтөндә ҡылыс айҡап сабып барған һүрәтен яһап ҡуйған. Артабан:


“Батыр атайымды йәшерен халыҡ дошмандары һағалай. “Төлкө билеты эләктергән дә фронттан ҡасып ята”, — тип яла яғалар. Дөрөҫ түгел быларҙың береһе лә! Минең батыр атайым тылды нығытыу өсөн брондә ҡалдырылған. Уға бында йәшерен дошмандарға ҡаршы һуғышыуы фронттағынан да ҡыйыныраҡ. Үҙе секретарь, үҙе еңел кавалерия. Күпме көрәшергә кәрәк! Һыңар үпкәле сельсовет председателе Хәниф ағай үлһә, үҙе ҡаласаҡ урынына. Ә үҙенең урынын йәне тәләгән кешегә бирер. Шуға тиклем, бәлки, мин дә үҫеп етермен...”


— Бына һиңә кәрәкһә!.. — тип елкәмде ҡашыным. Зариф иһә яҙманы уҡыуын белде:


“Мәктәптә малайҙар: “Һинең атайың төлкөмө?” тип үсекләгәс, әсәйемә ҡайтып әйттем. Атайым кисен, утта янмай торған тимер һандығын асып күрһәтте. Унда батыр атайымдың һуғышҡа китергә тип һорап яҙған ун биш ғаризаһы бар. Комиссар береһен дә ҡабул итмәгән: “Һинең урының тылда, бында ла фронт, Носрат иптәш!” — тигән. Атайым шуны һөйләне. Батыр атайымды килер быуындар аңлар...”


— Инде һуңғы битен асып ҡарайыҡ. Нимә буталаны икән? — тине Зариф.


— Ас әле, әйҙә.


— Әһә, арифметика дәресендә ҡараһына көл һалғайным — ҡараһы боҙолған! — Тантана итте Зариф.


— Силсәүит ҡараһы көлгә генә бирешмәй, — тинем.


— Мин уға тоҙ ҡуштым бит.


Ысынлап та, был биттәге яҙыу боҙоҡ ҡара менән бик насар яҙылғайны. Дуҫымдың оһоллоғона һоҡланмай булдыра алманым.


— Ә һуған ҡабығынан яһалған ҡараны беләһеңме нисек боҙорға? — тине Зариф.


— Ярай, уҡый һалайыҡ. Уны ғына беренсе класс малайҙары ла белә.


— Мин өйрәткәс, белер шул.


— Ниңә шул тиклем ҡаныҡтың Әптерәйгә?


— Бер туҡтауһыҙ атаһын маҡтап, атаһының һүҙен һөйләп йөрөй бит. Атаһы бер йүнле кеше булһа икән тағы!


— Бөтә кеше лә йүнле булып тыумай бит. — Был һығымта икебеҙҙе лә ҡәнәғәтләндерҙе. Башты-башҡа терәшеп, бергәләшеп уҡыныҡ:


“Урра, минең батыр атайым фронтҡа китә! Бөгөн үҙе яҙған ун алтынсы ғаризаһын күрһәтте. Фронтҡа колхоз аттарын оҙаталар. Атайым район үҙәгенәсә еңел кавалерия булып ҡарауыллап бара, халыҡ дошмандары аттарҙы алып ҡасмаһын өсөн. Барып еткәс тә, хәрби комиссарға ғаризаһын бирәсәк. Атайым ғаризаға ҡалалағы күҙ профессорынан алған танытмаһын да беркетте. Фронтҡа алып-фәлән ҡуйһалар, һуңынан: “Ниңә уң күҙең салшайыуын әйтмәнең?” — тип бәйләнмәһендәр өсөн. Сөнки алдашырға атайыма намыҫы ҡушмай. Ауылдағы бөтә бронле һәм аҡ билетлылар аттар менән ҡуша фронтҡа ебәреүҙәрен һорап ғариза яҙған, ти; атайыма яңғыҙ ҡарға булып тороп ҡалыуы килешмәҫ. Атайым ғаризаһын хәрби комиссарға уларҙан элек илтеп бирергә тейеш. Шулай итһә, бөтәһенең өҫтөнән башлыҡ булыр. Уполномоченный ағай кәңәш итте. Мин уларҙың һөйләшеүен ишек ярығынан ишеттем. Урра, батыр атайымдан өлгө алһындар әле!”


— Ишкән дә һуң ишәк сумарын! — тип ерәнеп япты дәфтәрҙе Зариф. Еңел һуланым: бөтә бронлеләрҙең ғариза яҙыуы тураһындағы хәбәрҙе иғтибарһыҙ ҡалдырҙы дуҫым. Ғиниәтулла ағайымдың да китергә йыйыныуын, әлбиттә, әйтмәйәсәкмен — Таһир олатай тыйҙы...


Лапаҫ алдында Ғиниәтулла ағайҙың кем менәндер ҡыҙып-ҡыҙып бәхәсләшеүе ишетелде — ҡайтып еткән икән дә. Тиҙ генә үрмәләп төшөп, дәфтәрҙе ояһына тыҡтыҡ. Бесән көйшәгән ҡуңырһыйырҙың һырты аша күҙәтеп, ҡолаҡтарҙы ҡарпайттыҡ. Ағайым менән сыйнап һүҙ көрәштереүсе — Ерйотар Носрат ине.


— Нимитленне иртән егеләсәк ызбурыйҙарҙы күрһәт!


— Ызбурый, тип ни, булғаны шул йүгән дә бау-шыу инде. Нимәһен тикшерергә?


— Мин — Еңел кавалерия! Аңлашыламы?


— Булһаң ни? Ызбурый үҙ урынында, бригада келәтендә.


— Үҙ урынында булыу ғына етмәй. Еңел кавалерия үҙ күҙе менән күрергә тейеш.


— Бар ҙа күр. Бына асҡыс.


— Ә кем шаһит булып бара?


— Еңел кавалерия бит үҙең. Ниндәй шаһит кәрәк һиңә? Мин ашарға керәм. Көнө буйы, ат өҫтөндә һертәңдәп йөрөп, төйөр ҡапҡаным юҡ. Эстә бүреләр олой.


— Киттек тигәс, киттек! Бүреләрең ҡасмаҫ.


— Әйтәм бит, төйөр ҡапҡаным юҡ!


— Нисауа низнаю. Һуғыш ваҡыты — бер ашамағандан үлмәҫһең.


Ғиниәтулла ағай шалтыратып асҡыстарын бәрҙе:


— Бар, төш төбөнә. Әҙәм әйткәнен аңламаған да эт икәнһең, әй.


— Әһ-һә, наатриз баш тартаһың?! — Носрат кинәт бөтә тирә-яҡты яңғыратып аҡырҙы: — Уполномоченный әйткәнде оноттоңмо? Ҡара уны, бер-берәй ҡоротҡослоҡ килеп сыҡһа... Әнә, персиҙәтел үҙе...


Ҡыҫҡа тун кейеп, билен яҫы командир ҡайышы менән ҡыҫып быуған, янып торған ҡара күҙле, тулы һынлы матур апай, алыҫтан уҡ тауышҡа ҡолаҡ һалып, ҡыҙыу-ҡыҙыу атлап килеп етте — элегерәк мәктәптә беҙҙе уҡытҡан, хәҙер колхоз председателе итеп һайланған Зәмзә апай Султыева ине был.


— Ниндәй ҡоротҡослоҡ, ни булған?


Носрат, бүре кеүек аҫтан убырылып ҡарап, ғыжылданы:


— Саботаж! Был көтөүсе йоратың еңел кавалерияға баш бирмәй!


— Әле яңы ғына ҡайтыуым, ә ул, килә-килеп, хәҙер үк, тип йәнгә тейә, — тине Ғиниәтулла ағай. Яланкүлдәк йүгереп сыҡҡан еңгәйем дә тупһала ҡаңғырып тора ине. Зәмзә апай бер уға, бер ағайыма ҡарап алды ла тыныс ҡына бойорҙо:


— Бар, Ғиниәтулла, ин өйөңә. Ял ит, әҙерлән. Иртәгә байрам түгел.


Ағайым менән еңгәйем инеп китте.


— Вредительство был, иптәш Султыева, законға аяҡ салыу! — Носрат тауыш күтәрҙе.


— Сеү, Ғәбитов иптәш! Ызбурыйҙарҙы мин иртә менән үк үҙ күҙҙәремдән үткәреп, төҙөклөгөнә инанғанмын.


— Уның ҡарауы мин, еңел кавалерия, күрмәгән!


— Йоҡлап ятмаҫҡа кәрәк ине, Ғәбитов иптәш.


— Ай-һай, иптәш Султыева, яҙа баҫмайһығыҙмы? Ҡарағыҙ уны, әгәр иртәгә бер-берәй хәл була ҡалһа, башығыҙ китәсәк.


— Китмәҫ, яуап биреп өйрәнгән.


— Ай-һай, иптәш Султыева! — Носрат, артына боролоп ҡарай-ҡарай, урам буйлап һыпыртты. Зариф менән пырхылдап көлдөк. Зәмзә апай беҙгә иғтибар итте:


— Һәй тызырайғандар, нишләп тораһығыҙ?


— Һыйырға бесән төшөрҙөк.


— Аһ, Заһит та бар бит. Ҡасан килдең?


— Бөгөн, беҙҙә ҡуна ятып уҡырға, тине Зариф. Зәмзә апай яурынымдан ҡосоп алды:


— Бик яҡшы. Юҡһа, яңғыҙың йәйәүләп йөрөүеңә борсола инем күптән. Тыныс түгел бит хәҙер... бүреләр ҡоторона...


— Апай, иртән фронтҡа китеүселәрҙе оҙата бараһыңмы?— тип өлгөрҙө Зариф.


— Барам, балалар, барам. — Ҡабаланып китеп барҙы.


— Их, кемдәр китәсәген һорай алмай ҡалдыҡ! — тине Зариф.


— Ул ҡайҙан белһен? Уны тегендә комиссар ғына белә бит.


— Их, әгәр атайымды ла алһалар! — тип дәртләнде Зариф. — Мин унан күп итеп автомат патрондары апҡайтыуын үтенер инем.


— Атайың китһә, бында һине кем ҡарай?


— Әсәйемсе?


— Үтә йәш бит ул.


— Йәш булһа ла, эшкә тигәндә ҡарттарыңды бөрөп һала ул. Бесән сапҡанда күрһәң — атайымдан ҡалышмай.


Һүҙ уңайы тура килеүҙән файҙаланып, тел осонда торған төйөндө систем:


— Зариф, әйт әле, һинең әсәйең нисәлә?


Дуҫым әйләнеп ҡараны:


— Нимәгә ул һиңә?


— Юҡ, былай ғына.


— Егермелә.


— Ысын әсәйме ул һеҙгә?


— Әсәйсе... ысынсы... — Зариф тотлоҡто, һөйләшергә теләмәне.


— Алайғас, ниңә егермелә генә һуң ул? Һин үҙең ун берҙә бит?.. Әллә арифметиканан икеле алаһыңмы?


Дуҫым, өндәшмәй, ситкә боролдо. Юҡ эште бар итеп, лапаҫ аҫтында кәрәкһеҙгә буталып йөрөй башланы. Уңайһыҙ хәлдә ҡалыуынан ҡыйынһынып, бүтәнгә борҙом һүҙҙе, ләкин байтаҡҡаса тынысланманы. Ифрат үкенеп, Зариф алдында был хаҡта башҡаса һүҙ ҡуҙғатырға кәрәкмәгәнен тойҙом.


— Бәпескәйҙәрем, инегеҙ инде, инегеҙ! Сәйегеҙ һыуый, — тип ишекте шаран асып саҡырҙы Ғәйникамал еңгәм.


— Йүгерҙек!


— Зариф, туҡта әле. Тегене ҡасан уҡып бөтәбеҙ?


— Сәй эскәс!


Тик ул көндә тотона алманыҡ Әптерәй “китаб”ына. Сөнки Ғиниәтулла ағай дәррәү юлға әҙерләнә башланы. Беҙ уның урынына Таһир олатайға ярҙамға аттарҙы һуғарышып, бесән таратышып йөрөнөк. Ҡайтып, кискелеккә ыумас эсеп, дәрестәрҙе әҙерләгәнсе, ҡараңғы ла төшөп китте. Төпкө бүлмәләге бер һырмала Зариф менән ҡосаҡлашып йоҡларға яттыҡ. Беҙ тәрән тын алып иҫнәй башлағанда ла әле Ғәйникамал еңгәм йоҡламай — ыштыр-ыштыр нимәлер бешеренә, көрһөнөп-көрһөнөп, юл муҡсайына нимәлер тултыра ине. Ғиниәтулла ағай иһә, ҡайҙалыр сығып киткән еренән, беҙ йоҡоға талғансы ла ҡайтманы.


...Рәхәтләнеп төш күреп кенә ятҡанда, кемдер ҡаты тәҙрә ҡағып уятты. Төн урталары самаһы, өйҙәгеләр барыһы иҙерәп йоҡлай. Юрғанды ҡолағымараҡ тартып, шаҡылдауҙы ишетмәҫкә, ҡабат күҙҙе йоморға тырышып яттым. Әммә тәҙрә быялалары, ҡойолоп төшөрҙәй булып, баяғынан да хәтәрерәк зыңланы. Алғы өйҙәге Ғиниәтулла ағай менән Ғәйникамал еңгәй һаман ишетмәйҙәр ине, буғай. Көнө буйы арып, бик һуң йоҡлап киткәндәрҙер шул. Тауышҡа беҙҙең бүлмәләге бәләкәс ҡыҙҙар ҙа ҡуҙғалышып, Таңнуры йоҡо аралаш шыңшып иланы. Зариф ҡына бер ни һиҙмәй мышнауын белә ине. Шомланып, ағай менән еңгәйҙе уятыр өсөн, улар яғына атланым. Тик, барып етмәҫем элек үк, еңгәйем тауыш бирҙе:


— Кем бар унда?


— Асығыҙ, еңел кавалерия!


Еңгәм шәм тоҡандырҙы. Йоҡоһо ҡасҡан Ғиниәтулла ағайым да тороп ултырҙы:


— Ни бысағыма йөрөйһөгөҙ таң тишегенән?


— Асығыҙ нимитленне! — Баяғынан да хәтәрерәк зыңланы тәҙрә.


— Ай-буй, итәгеңә ут ҡапҡан икән! Тороп тор бәләкәй, кейенгәнсе сабыр ит, — тип һуҡранды еңгәм. Күлдәксән генә сығып, ишекте асты. Өйгә атлығып Носрат, уға тағылып, һүлпән генә атлап Таһир олатай инде.


— Йә, әҙерһеңме иртәнге юлға? — тине Носрат.


— Әҙер булмай ни. Кисәнән үк әҙер бит инде.


— Абайла, әгәр бер-берәй хилафлыҡ килеп сығыр булһа... — Носрат ҡул төйҙәһе менән үңәсен ышҡып күрһәтте. — Ҡарт, шаһит бул: Еңел кавалерия сәйәси йәһәттән үҙ ваҡытында киҫәтте! — Иҙәндә үңнектәй бысраҡ шәре ҡалдырып сығып китте. Таһир олатай ишек төбөндә туҡталды.


— Ни бысағыма кеше бимазалап йөрөйһөгөҙ ете төн уртаһында? — Ғиниәтулла ағай ҡырыҫ өндәште.


— Бала-сағаның ҡотон алдығыҙ, ҡайнаға. Ана ҡара! — тип ялғаны Ғәйникамал еңгәм, беҙҙең һерәйешеп тороуыбыҙҙы күрһәтеп.


— Ғәйеп миндә түгел, киленкәй. Күрәһең бит, рәхәтләнеп йоҡлап ятыр сағымда йөҙө ҡараның артынан бәйле эттәй тағылып йөрөйөм. Ай-вайыма ҡуймай, өйҙән-өйгә кеше маҙаһыҙларға пүнәтәй итеп алып китте Ерйотар. Ул бит донъяла үҙенән ғәйре бер кемгә лә ышанмай: ек һайын енәйәтсе, ҡумырыҡ һайын ҡоротҡос эҙләй! — Зарланып сығып китте бабай.


— Ятығыҙ инде, йоҡлағыҙ, бәпескәйҙәрем!


Зариф менән, ҡосаҡлашып, урыныбыҙға һеңдек. Шыңшып ултырған Таңнуры менән Әминәне ле еңгәм, арҡаларынан гөпөлдәтеп һөйә-һөйә, түшәккә һалды. Улар бик тиҙ тынысланып, мышнап йоҡоға ла китте. Тик Зариф менән мин генә, ахыры, бик оҙаҡ күҙ элә алманыҡ. Ағай менән еңгәйҙең үҙ-ара мөңгөрҙәшеүе ирекһеҙҙән ҡолаҡҡа салынды:


— Был Ерйотар менән нервы ҡаҡшатып йәшәгәнсе, фронтҡа китеүем мең артыҡ булыр ине.


— Улай тимәсе, йәнем. Бәпескәйҙәребеҙ бар бит.


— Бүтәндәрҙең дә бар.


— Һин бит раненный, күкрәгең тишек. Фин һуғышынан уҡ.


— Шул-шул. Алһалар, бөгөн үк китер инем.


Ғәйникамал еңгәй буҫлығып иланы:


— Йәнем, нисек аңламайһың? Өйләнешкәнебеҙгә күпме генә һуң әле? Күреп туйманым үҙеңде.


— Һуғыш бит, Һыбыҙғыбилкәйем, һуғыш. Ирҙәр йәндәрен аямай...


— Һин бит раненный, хаҡың юҡ! Һуғышҡа китергә, тип ғариза биргәнең һайын, йәнемде ҡулыма алам... Хаҡың юҡ!


— Дошман һинең хаҡың бармы, юҡмы, тип килмәгән шул, һылыуғынам. Ғәфү ит, Һыбыҙғыбилкәйем, тағы ғариза бирҙем. Ҡулыма ҡорал тота алыр саҡта, нисек өйҙә ятайым? Һинең, балаларҙың бәхете хаҡына...


— Үҙеңде ҡосоп та туйманым...


— Ғәфү ит, Һыбыҙғыбил һылыуым... кисер...


Һөйләшеү тымды. Фәҡәт Ғәйникамал еңгәйҙең һулҡылдауы ғына ваҡыт-ваҡыт һиҫкәндерҙе тынлыҡты. Зариф, Әминә, Таңнуры был төндөң ауыр моңон тойғанмылыр, юҡмылыр — белмәйем. Әммә йәнемә һирпелеп кергән таңғы йоҡо аңымды тәрән һағыш, илау тойғоһо аша биләне. Киләсәктә һәммәбеҙҙе моңло көндәр көтә ине, буғай.

Килешеп булманы

Иртәнге сәйҙе эскәндә Ғиниәтулла ағай юҡ ине инде. Тик таң тишегенән уның тороп беҙҙең бүлмәгә сығыуы, берәм-берәм балаларын һөйөүе, минең баштан һыйпауы ғына иләҫ-миләҫ ҡалған хәтерҙә. Ғәйникамал еңгәмдең яҡты йөҙө элеккесә һаман күңел арбап торһа ла, беҙ, ниңәлер, моңһоу ултырҙыҡ. Хатта кисә теленән осҡон сәскән Таңнуры менән Әминә лә әллә ни тәтелдеп барманы бөгөн. Зариф менән мин, тиҙ-тиҙ кейенеп, мәктәпкә тайҙыҡ. Ишек алдына сыҡҡас, саҡ ҡына туҡталып, ҡәңәш ҡороп алдыҡ.


— Әптерәй китабын әпкитәбеҙме? — тине Зариф.


— Әлбиттә. Кире үҙенә бирергә кәрәк. Теләйһеңме, белдертмәй генә мин үҙем тығам партаһының аҫтына.


— Ярар, үҙем дә булдырырмын! — Дәфтәрҙе һалып алды. — Тик уҡып бөтмәнек бит әле.


— Бүтән юлы уҡырбыҙ, үҙенән һорап алып.


— Бирә, ти, ул һиңә.


— Бирер, нишләп бирмәһен? Тик яҡшылап һөйләшергә генә кәрәк.


— Һин, нимә, әллә шул маҡтансыҡ менән дуҫлашырға булдыңмы? Тарих дәресендә елкәңә рогатканан кем атты?


— Ниңә дуҫлашмаҫҡа? Уның да бит атаһы фронтҡа китә.


Зариф йомрандай шыйылдатып һыҙғырҙы.


— Әллә шул маҡтансыҡтың “батыр атайым” тип яҙғанына ышанаһыңмы? Тишек кәмәгә ултыртыр ул һине. Батыр булһа, “күҙем һуҡыр” тип профессорҙан ҡағыҙ ҙа алмаҫ ине. Профессорға күренер алдынан күҙенә тәмәке һыуы тамыҙған, ти, бит ул.


— Булмаҫ. Бөгөн төндә күрҙең бит: фронтты ҡайһылай ҡайғыртып, еңел кавалерия булып, төн йоҡоларын йоҡламай һағауыллай.


Зариф төкөрҙө.


— Күр ҙә тор, военкоматтан кире әйләнеп ҡайтыр. Әптерәйҙең шапырыныуына ышанһаң... Бөгөн үк үҙен мәктәптән сыҡҡас та тотоп бешергә кәрәк!


— Юҡ, ярамай улай.


Ахырҙа беҙ Әптерәйҙең атаһы фронтҡа китеп-китмәүен белгәнгә ҡәҙәр һуғыш суҡмары күтәрмәй торорға, тигән уртаҡ фекергә килдек.


Ысынлап та, Зәмзә апай районға ат ҡыуыусылар менән бергә киткән икән, Әсүәт апай әйтте быны. Элек беҙҙе уҡытыусы Зәмзә апайҙы колхоз председателе итеп һайлап ҡуйғастары, мәктәптә уны Әсүәт апай алмаштырҙы. Ҡуш толомлап үргән һап-һары сәсле, ҡағыҙ кеүек аҡ йөҙлө, яңы ғына педучилище бөтөп килгән йәш апай ул. Биле шундай нескә — ел өрһә өҙөлөп китерҙәй. Нисек уҡытыр икән был, тип сәмләнеп, тәүге дәрестә бөтә класс шым ҡалды. Апай, аҡбуры төшөп китеп, эйелгәйне, барыбыҙ бер юлы шарҡылдап көлдөк. Биле сурт һынып китер төҫлө тойолдо сөнки. Әммә апай быға иғтибар итмәгәс, иң мут этлек уйлап табыусылар ҙа туҡтаны көлөүҙән. Ҡыңғырау сыңрар алдынан дәресте йомғаҡлап, апай былай тине:


— Тәнәфескә сыҡмай тороғоҙ, балалар. Әйтәһе бер һүҙем бар.


Класс гөж итте:


— Ниндәй һүҙ тағы? Дәрес ваҡытында әйтәләр уны!


— Шабаш, тәнәфескә сығабыҙ!


Кемдер, парта аҫтына башын тығып, юрый яман тауыш менән:


— Аъ-ай иткем килә-ә-ә! — тип иләмһеҙ шыңшыны. Бөтә класс шарҡылдап көлөргә, аяҡ тыпырҙатырға, парта ҡапҡастарын шаҡылдатырға кереште. Апай, илап ебәрәһе урынға, аҡбурын үҙ артындағы стенаға сәсрәткәнсе бәреп, ҡысҡырҙы:


— Етте, аяғөҫтө баҫығыҙ!


Шашынған класс, һыу уртлағандай тымып, үрә ҡатты. Уҡытыусыбыҙ тыныс ҡына һораны:


— Шәмбе көндә парта аҫтынан Әптерәхимдең ҡалын дәфтәре юғалған.


— Дәфтәр түгел, ә яҙып ятҡан тарихи романым! — тип төҙәтте Әптерәй. Һимеҙ елкәһенән ярпаҡланып сыҡҡан ҡып-ҡыҙыл ике ҡолағын ике яҡҡа ҡарпайтып, беҙҙән ике парта аша алдараҡ баҫып тора.


— Кем дә кем шул дәфтәрҙе алған — ҡул күтәрһен.


— Дәфтәрҙе түгел, ә “Минең батыр атайым” тигән, аҙағы яҙылып бөтмәгән тарихи романды! — тип тағы ла төҙәтмә индерҙе ныҡыш автор. Тап атаһы кеүек, аяҡ тибеп: — Нимитлинне табып бирегеҙ! — тип класҡа ҡарап екерҙе. Артта кемдер хихылдап көлдө. Әммә ҡулын күтәреүсе булманы.


— Тимәк, йәшерәһегеҙ? Иптәштәрегеҙ алдында ысынын әйтеп ғәфү үтенергә ҡурҡаһығыҙ? Алайһа, парта аҫтарын тикшереп сығырға тура килер.


Торған еремдә тыбырсынып, тамаҡ ҡырып ҡуйғайным, Зариф бөйөрөмә төртөп өлгөрҙө. Класс һаман тын торғас:


— Әптерәхим, ҡарап сыҡ парта аҫтарын, — тине апай. Әптерәй, түшен мыҡты киреп, яуаплы вазифаһын үтәргә кереште, парталарҙы шаҡ-шоҡ астыртып һәрмәнде.


— Ха, еңел кавалерия! Быҡтырылған арыш батыры! — тип хөрмәтләнеләр төрлө яҡтан. Ҡыҙара бүртенгән Әптерәй, үҙ башына үҙе бәлә алып, һөҙөмтәһеҙ ҡайтты урынына.


— Ниңә ултырҙың, тор! — тип ҡысҡырҙылар уға арттан.


— Моғайын, үҙе йәшергәндер әле. Үҙенең парта аҫтын тентергә! — Ҡаяуҙың быныһын Зариф дуҫым ҡаҙаны.


— Пажалысты, ҡарағыҙ! — Әптерәй партаһының ҡапҡасын шартлатып асты ла мөлкәттәрен өҫкә сығарҙы. — Бына, ул дәфтәр юҡ бында!


— Алайһа, портфелеңдең эсендәлер! — тинем мин.


— Дөрөҫ! Уныһын да асып күрһәтһен!


Ҡыҙарыуы саманан ашҡан Әптерәй, уғата буҙарынып, портфелендәге бөтә байлығын һелкене:


— Мә, ҡарағыҙ!


— Абба, бына лаһа дәфтәрең! — тине апай.


— Ялған! Минең дәфтәр юғалғайны.


— Бына лаһа: “Минең батыр атайым” тип яҙылған.


— Ялған! Мин... мин... Минең дәфтәрем юғалғайны!


Кемдер ҡолаҡ ярылырҙай һыҙғырҙы. Класс ҡубынып, туҙан туҙҙырып, Әптерәйҙе эткеләй-төрткөләй, тәнәфескә һеперелдек. Тышта Зариф Әптерәйҙең күкрәгенә төртөп ебәрҙе. Малайҙар икеһен дүңгәләкләп уратып алды, бына-бына әтәс һуғышы тоҡанып китәсәк ине. Йырып үтеп, ике әтәс араһына төштөм.


— Ниңә Ерйотарҙың ҡарпышҡолағын ботлайһың? — тине Зариф.


— Атаһы өсөн улы яуап бирмәй, тигән иптәш Сталин, — тинем.


— Бысағыма кәрәк Ҡарпыш яуабы!


— Алайғас, ниңә ҡул күтәрәһең? — тине бер ҡыҙ.


— Ниңә шапырынып һарыуымды ҡайната?


— Һарыуың ҡайнаһа, аҡбур аша.


Малайҙар шарҡылдап көлдө. Ике әтәс айырылды.


— Кәрәгеңде бирермен әле мин һинең! — тине Әптерәй Зарифҡа. Артына ҡарай-ҡарай шылды.


— Уй, эсем ауырыуы, бирмәй үк ҡуй инде!


Икенсе дәрестә аҫтыртын парта аҫты һуғышы тоҡанып китте. Ҡарпыш ҡолаҡлы бәндә һүрәте яһалған ҡағыҙ ярпыһы ҡулдан-ҡулға күсеп йөрөнө тәүҙә. Уны Әптерәй асыуланып йыртып ырғытҡас, тәнәфестән һуң яңы әмәл уйлап таптылар. Төрлө яҡлап баш осонан рогатка йәҙрәләре осто. Төкөрөкләп йомарланған ҡағыҙҙар, бүтән ҡуныр урын тапмағандай, Әптерәй тирәһендә сорғолдо. Әптерәй ҙә ҡалышманы: ике яҡлы тимер ручкаһының баштарын һурып алып, көпшәһен ҡағыҙ йәҙрә атмалы һауа мылтығына әйләндерҙе лә, бөтә көсөнә көпшәгә тын өрөп, дошмандары өҫтөнә “ут” асты.


Аҙаҡҡы дәрестә Зариф үҙе һорап сыҡҡайны таҡта янына. Бер-нисә һөйләм яҙып, апайға шуны бик матур аңлатып торғанында, беҙгә таныш һауа мылтығы ғәҙәттәгенән дә ҡатыраҡ ҡомполданы. Апайҙың маҡтауынан кинәнеп ауыҙы йырылған дуҫымдың сикәһенә “силсәүитский” ысын күк ҡараға манылған зәһәр ҡағыҙ йәҙрә килде лә ҡунды. Класта хәҙер Әптерәй генә ысын ҡара менән яҙа ине (ҡалғандарыбыҙҙыҡы йә — ерек, һуған ҡабығынан, йә ҡаҙ үтенән). Зариф үҙенең сикәһендәге ҡағыҙ “себен”де һыпырып ташлайым тигәнсе, битен күккә буяны. Йәнә бөтә класс гөж килде. Таҡта байҡап ултырған апай, боролоп ҡарағас, дуҫымдың ҡиәфәтен күреп тетрәнде:


— Бәй-бәй, Зариф, һиңә ни булды?


— Себен тешләне, — тине Зариф, усы менән икенсе битен дә күгәртеп. Класс кинәнеп көлдө. Өҫтәүенә Әптерәй, осаһын ҡорт саҡҡандай сорғоп, сусҡалай әсе сыйнаны. Сәсе таҡыр итеп алдыртылған түбәһенән тумпыҡ елкәһенәсә ҡыҙыл-көрән шыйыҡлыҡ аҡты. Быныһына үҙем ғәйепле инем: Зариф дуҫымдың парта аҫтына йәшергән рогаткаһын алып, ерек ҡараһына мансыған ҡағыҙ йәҙрәне мин аттым.


— Әптерәхим, инде һиңә ни булды? — тине уҡытыусы, , яңы күренештән хәтһеҙ шомланып. Класс тантана итте:


— Һағыҙаҡ саҡты уны, апай, һағыҙаҡ саҡты!


— Ҡанын сәсрәткәнсе сәнсте!


Һөҙөмтәһе өсөбөҙ өсөн дә хөрт бөттө.


— Зариф, Әптерәхим, Заһит — класта ҡалығыҙ. Башҡаларға ҡайтырға ярай, — тине уҡытыусы. Кластан күҙ асып йомғансы елдәр иҫеп, дүртебеҙ генә һерәйеп ҡалдыҡ. — Ултырығыҙ. Мин әйләнеп килгәнсе, тынығыҙҙы ла сығармағыҙ! — тине лә Әсүәт апай, егеттәрсә ҡаты баҫып сығып китте — эштәребеҙ эт илағыс ине. Шымып, яза килерен көттөк.


Бына кемдер икәү, коридорҙа беҙҙең ишеккә яҡынлап, сөңгөр-сөңгөр һөйләшеп алды. Класҡа Әсүәт апай менән... Зәмзә апай килеп инде.


— Һаумыһығыҙ, серәкәй-һағыҙаҡ батырҙары! — тине Зәмзә апай. — Тимәк, рогатканан атышып, фронтҡа ярҙам итеп ятабыҙ? Шулаймы?


Өндәшмәй, баштарҙы түбән эйҙек.


— Һөйләп бирегеҙ Зәмзә апайығыҙға, күрһәтегеҙ батырлығығыҙҙы! — тип үртәне Әсүәт апай.


— Беҙҙең бер ниндәй ҙә батырлыҡ юҡ, — тинем, тамағым ҡарлығып. Зәмзә апай Зариф менән Әптерәйгә күҙ атты:


— Их һеҙ, ташҡа үлсәйем яугирҙәр! Атайҙарығыҙ унда фронтҡа китә, ә һеҙ... Выжт, табанығыҙҙы ялтыратығыҙ! Иртән станцияла атайҙарығыҙҙы оҙатҡанда нимә тип маҡтанырһығыҙ икән?


— Ысынмы?! — тинек бер юлы.


— Ысын булмай ни. Һеҙ һуғыша тип, һуғышҡа китмәй ятмаҫ бит инде кеше. Яңы ғына райондан ҡайтып төшөүем. Икегеҙҙең дә атайҙарығыҙ, башҡа бик күптәр менән бергә, үҙҙәре теләп фронтҡа китә. Иртәгә көндөҙ тейәләләр эшелонға. Оҙата сыҡһындар, тип сәләм әйтеп ҡалдылар. Әсәйҙәрегеҙ был хаҡта белә. Иртән уҡыуға килмәһәгеҙ ҙә ярай.


— Ә минсе? — Күҙҙәремде тилмертеп, мин бирҙем был һорауҙы. Әсүәт апай, текләп бераҙ уйланып торғас, хәл итте:


— Ярар, һин дә килмәҫһең... Бер ғаилә бит.


— Әһәлүк, әһәлүк! — Өсөбөҙ тиң, ат менгәндәй елкенеп, сығып дөндөк.

Вагон башындағы оратор

Иртәнге күк туңғаҡ менән ҡуҙғалдыҡ. Ашыҡ-бошоҡ ҡына ҡапҡылап, тышҡа сыҡҡанда, ҡапҡа төбөндә егеүле ат тора ине. Ғәйникамал еңгәм, Зариф менән мине санаға ултыра торорға ҡушып, уткүрше Таһир олатайҙарға йүгерҙе:


— Дәррәү генә инәйегеҙгә әйтеп сығайым.


Хуш еҫле бесәнгә аяҡ бөкләргә лә өлгөрмәнек, яулыҡсан ғына Гөлзәғифә инәйҙе эйәртеп килгәне күренде:


— Бер үк, бәләкәстәремә күҙ-ҡолаҡ бул инде, ҡәйнәм. Торғастары ашарҙарына ҡаймаҡ һалып туҡыған ҡатыҡ — өҫтәлдә. Көлсә — батмус аҫтында. Йоҡоларынан уянмай ҙа ҡалдылар бәпескәйҙәрем. Әгәр ҙә бынауы ала-шапран сула булмаһа, ыстансаға сығып, атайҙарын үҙ күҙҙәре менән күреп ҡалырҙар ине бәпескәйҙәрем...


— Ҡалайтаһың инде, килен, тура килмәгәс. Абзыйҙары кеүек ҙурыраҡ булһалар, улар ҙа ҡалмаҫ ине шул. Ярай, хәйерле булһын. Аның ҡарауы аталары ҡайтҡанда ҡаршы сығып алырҙар.


— Бер үк, күҙ-ҡолаҡ бул инде, ҡәйнәм.


— Булмай ни. Борсолма, килен. Юлдарығыҙ уңып, иҫән-һау ғына оҙатып ҡайтығыҙ инде. Киткәндәргә именлек бирһен. Күп итеп сәләм әйт.


— Рәхмәт, ҡәйнәм. Иҫән-аман тороғоҙ.


Шағырҙап ятҡан боҙло юлдан көр генә алып китте ат. Баҫыуҙар күптән ала-ҡола ятһа ла, сана табан һыҙҙырырлыҡ йоҡа ғына ҡар ҡатламы бар әле. Дөрөҫ, урыны-урыны менән ер сыйҙыртып үтергә лә тура килде. Егәрле ат шулай ҙа бирешмәне, юрта-атлай алға ынтылды ғына. Әйтерһең, ул да һуғышҡа китәсәк ҡәрҙәштәрен күреп ҡалырға ашҡына. Таңнуры менән Әминәләрҙең оҙатышырға бара алмауҙары ғына йәнде бераҙ өйкәһә лә, Зариф менән мин бәхетле инек бөгөн. Уйлап ҡына ҡарағыҙ: Ғиниәтулла ағайҙы үҙ күҙҙәребеҙ менән күреп, үҙ ҡулдарыбыҙ менән ҡулын ҡыҫып, һуғышҡа оҙатып ҡалабыҙ. Их, беҙ ҙә ҙурайған булһаҡсы — бер ни уйламай, дөнөр инек фронтҡа, Гитлер дөмөккөрөнөң кәрәген бирергә! Ғәйникамал еңгәм беҙҙе лә ошолай, таңдан ат егеп, күстәнәстәр тейәп, оҙата сығыр ине. Ә Әптерәй, моғайын, елкәһен ыуып, ултырып ҡалыр ине. Бушҡа иртәрәк тыумағанбыҙ!


Ғәйникамал еңгәм, башын түбән эйеп, өнһөҙ-тынһыҙ бойоғоп бара. Ҡамыш кеүек керпектәре аҫҡа һалынып төшкән. Ваҡыт-ваҡыт шалының сите менән күҙҙәрен һөртөп ала. Быныһын беҙ белмәмешкә һалышабыҙ: ҡаршы ел ярамайҙыр инде, моғайын...


— Ҡайғырма, әсәй. Таңнуры менән Әминәгә беҙ үҙебеҙ ҡайтҡас һөйләрбеҙ, — тине Зариф.


— Улар иламаҫ. Кисә кис беҙ улар менән һөйләштек. Ғиниәтулла ағайға сәләмдәрен үҙебеҙ әйтербеҙ, — тинем. Ғәйникамал еңгәй, йөҙө яҡтырып, тыйнаҡ ҡына йылмайҙы:


— Рәхмәт инде, бәпескенәләрем. Мин ҡайғырмайым. Һеҙҙең ише ҙур уландарым барҙа ниңә ҡайғырырға.


Ҡояш ҡалҡынғас, түҙеп торғоһоҙ йылынды. Әллә юл ҡалыуҙан ҡурҡҡанға ғына шулай тойолдо инде. Иртәнсәк кенә ат баҫҡанда шартлап ятҡан ҡар, күҙәнәктәре тулышып, гөрпөлдәккә әйләнде. Әлдә тимерле сана еккәнбеҙ: выжлап ҡына бара. Ыстанса янындағы ҙур ауылға килеп кергәндә, урамдарҙа гөрләүектәр йырлай ине инде. Атты шаптыр-шоптор кистертеп, тимер юлға саҡ барып еттек. Ыстанса тирәһен, күҙ күреме ерҙән, эреле-ваҡлы ылауҙар һырып алған — беҙҙең кеүек үк оҙата килеүселәр. Сананан ырғып төшөргә лә өлгөрмәнек, ни күҙебеҙ менән күрәйек, ҡаршыбыҙҙа ауыҙы ҡолағына еткән Әптерәй тора балҡып. Ишшу, йәнде көйҙөрөп, аҡыл биргән булып маташа:


— Һуңлағанһығыҙ, яҡташтар, һуңлағанһығыҙ. Кисә үк килеп ҡунырға кәрәк ине. Беҙ, әсәйем менән, уполномоченный ағайҙарға кисә үк килеп ҡундыҡ. Йоҡлап ҡалғанһығыҙ, яҡташтар!


Күрҙегеҙме, ярманы ҡайһылай эре ярҙырта! “Яҡташтар” тип кенә ебәрә. Ләкин беҙ ҙә серек йүкәнән түгел.


— Кисә үк килеп ҡунырға, һинең кеүек эшһеҙ халыҡмы ни беҙ! — тип сирттерҙек. Әптерәй ыжлап та бирмәне. Ауыҙ һыуҙарын ҡойолдороп, һайрауын ғына белде:


— Мин автомат аҫҡан ҡыҙыл әрмистәрҙең ишалонға нисек ат мендергәндәрен күрҙем, әй!


— Нимә ул ишалон? — Һорамай түҙмәне Зариф.


— Һи бешмәгәндәр, шуны ла белмәйһегеҙме? Бөтә вагондарҙы бер-бер артлы таҡҡас була ул ишалон! Ана тора һуҙылып!


— Бахыр, күп нәмә белгән икән! Мин уны һинән, юрый, беләһеңме икән, тип кенә һораным, — тигән булды Зариф. — Әгәр ҙә бик иҫең китһә, әйҙә, янына барайыҡ. Үҙеңә атты нисек мендергәндәрен күрһәтәм.


— Әллә ҡасан уҡ мендереп бөттөләр инде. Хәҙер митингы була.


— Алдайһың!


— Аллаһи- валлаһи, бына тора икмәк. Ошо ерҙә эсем ярылһын.


Хәбәр йәшен һуҡҡандай тәьҫир итте. Әптерәйгә тотҡан асыуыбыҙҙы ла онотоп, артынан йүгерҙек. Тәҙрәһеҙ ҡыҙыл вагондарҙан ғына төҙөлгән оҙон состав тора юлда. Ишектәре ябылған, юл буйына автоматлы ҡыҙыл әрмистәрҙән һаҡсы ҡуйылған. Улар халыҡты вагондарға яҡын да ебәрмәй. Вагон эсендә һөйләшкән, ат кешнәгән тауыштар ишетелә. Һөрөмлө майға батҡандай ҡап-ҡара бер паровоз, төтөндәрен борҡотоп, боҫтарын бышылдатып, эшелон алдында яңғыҙ үҙе бер алға, бер артҡа китеп, әллә нимә ҡыланып маташа шунда.


— Күрҙегеҙме, тағырға ла йөрөй! Оҙаҡламай китәләр, — тине, ашҡынып, Әптерәй. Тамағыма төйөр килеп тығылды, күҙҙән йәш сыҡты. Күрһәтмәҫкә тырышып, артҡа әйләндем.


— Атайымдар ҡайҙа икән? — тине Зариф, тауышы ҡалтырап.


— Иң арттағы вагонда. Оҙаҡламай, командир уларҙы тышҡа сығарасаҡ, вокзал алдында митингы буласаҡ, — тип теҙҙе барыһын еҫкәп белеп бөткән Әптерәй. Аттың арҡалығын төшөрөп, алдына бесән һалып, вокзал янына эркелдек. Ғәйникамал еңгәйҙең ҡулында күстәнәсле бәләкәй генә муҡсай.


Вокзал алдына ала-сула кейемдәге ауыл халҡы тығылған. Күбеһе ҡатын-ҡыҙҙар, ҡарт-ҡоро. Беҙҙең кеүек йыртыҡ бишмәтле малайҙар һәм ҡыҙҙар ҙа етерлек. Бөтә күҙҙәр ишеге шар-асыҡ ике ҡыҙыл вагонда. Унда эшелон ҡабул итә килгән ҡыҙыл әрмистәр әтрәте һәм Ғиниәтулла ағай кеүек яңы алынған кешеләр. Һирәк-һаяҡ баштары күренгеләй.


Команда яңғыраны. Китеүселәр, вагондарҙан һикереп төшөп, күҙ төбәп көтөп торған туғандары ҡосағына ташланды. Ауылдаштар менән бергә Ғиниәтулла ағай, Носрат та сыҡты. Ғиниәтулла ағай шунда уҡ Ғәйникамал еңгәмде, Носрат Әптерәйҙең әсәһен ҡосаҡланы. Беҙ, вагон тәгәрмәстәренә текләгән кеше булып, ситкә боролдоҡ. Ғәйникамал еңгәйҙең, Әптерәй әсәһенең һулҡылдап илауҙары ишетелде, икеһенең ике төрлө һүҙҙәре ҡолаҡҡа салынды.


— Һәй эшкинмәгән, ниңә күҙеңде бысылдатаһың? Шатланырға, ғорурланырға кәрәк! Ирең фашист илбаҫарҙарын пыр-туҙҙырып тар-мар итергә данлы һуғышҡа китә! — тип, ниңәлер тирә-яғына ҡаранып һөрәнләне Носрат.


— Ғәфү ит мине, һылыуым, бер үҙеңә итәк тулы бала ҡалдырып китәм. Ауыр булыр, — тине Ғиниәтулла ағай.


— Һи нишана, оялмай ҙа, исмаһам. Эт сапҡанда бет сапҡан, тип, дабрауел китеп бара! — тип яуапланы иренә Әптерәйҙең әсәһе.


— Үҙеңде һаҡлай күр, йәнем. Башым һау булһа, тырнағым менән ҡыл турап, табаным менән таш төйөп булһа ла, туйҙырырмын тамаҡтарын, әммә бәпескәйҙәремә ел-ямғыр тейҙертмәм, — тине Ғәйникамал еңгәм.


— Бөгөндән алып һин -- данлы Ватан һуғышында күкрәк киреп яу ҡайтарыусы иреңдең тыл фронтындағы героик иптәше! — тип Яңғыратты Носрат.


— Рәхмәт, күҙ нурым, бөркөт йөрәклем минең. Һинең яныңа мин уттар-һыуҙар кисеп булһа ла ҡайтырмын, — тине Ғиниәтулла ағай.


— Мин көтөрмөн, — тине Ғәйникамал еңгәм.


— Ҡара уны, эт сапҡанда бат сапҡан, тип, алйот башыңды күрәләтә утҡа тығып, баланы етем ҡалдырма! — тине иренә Әптерәйҙең әсәһе. Ығы-зығы, шау-шоу ҡупты, кемдең нимә әйткәнен айырып булмай, барыһы бергә буталды. Әсе итеп, елек-быуындарға үткәреп, паровоз һыҙғырҙы. Ғиниәтулла ағай, ҡапыл боролоп, көслө ҡулдары менән Зарифты, мине ҡуша ҡосағына алып, ҡат-ҡат яндырып үпте.


— Атай, Әминә иркәм һиңә иҫтәлеккә ҡурсағының яулығын ебәрҙе, — тине Зариф. Мин дә белдерергә ашыҡтым:


— Ә Таңнуры үҙе сәйгүн итеп уйнатҡан биҙәкле сынаяҡ ярсығын бирҙе.


Ғиниәтулла ағай, тәрән уйланып, сепрәкте лә, сынаяҡ ярсығын да түш кеҫәһенә төрнәп тыҡты.


— Бөтәгеҙ ҙә ҙур булып үҫегеҙ, балалар, яҡшы уҡығыҙ, әсәйҙәрегеҙҙең һүҙен тыңлағыҙ, — тине. Паровоз икенсегә елек майҙарын һелкетте. Китеүселәргә вагон алдына теҙелергә киҫкен әмер әйтелде. Китеүселәр, тағы ла бер ҡат һаубуллашып, туғандары ҡосағынан айырылды. Ғәйникамал еңгәм, көллө тәне менән ҡалтырап, үкһеп илап ебәрҙе.


— Түҙ, Һыбыҙғыбил һылыуым, түҙ. Башҡорт ҡатыны икәнеңде онотма! — тине Ғиниәтулла ағай, көскә айырылып, вагон буйына йүгерҙе.


— Түҙермен, түҙермен, түҙермен! — тип, күҙҙәрен йомоп, үҙалдына туҡтауһыҙ ҡабатланы Ғәйникамал еңгәм. Матур ирендәре ҡалтырауҙан туҡтап, таш һынға әүерелде.


— Йәшәһен беҙҙең тылда ҡалыусы тормош иптәштәребеҙ! — тип һауаны ярҙы Носраттың әсе тауышы. Китеүселәр вагон алдына теҙелеп бөтөүгә, вокзал болдоронан уполномоченныйҙың үткер телмәре яңғыраны. Ифрат ялҡынлы итеп һуғыш, тыл, беҙҙең бурыстар тураһында теҙҙе ул. Бөтә майҙан дәррәү ҡул сапты. Китеүселәр араһынан бер-нисә кеше сығып һөйләне. Уларҙың һүҙе нәҡ өйҙә үҙ-ара һөйләшкәндәгеләй ҡыҫҡа, ябай булды, бер ҙә ысын телмәргә оҡшаманы.


— Их, беҙ үҙебеҙ булһаҡ, уполномоченныйҙан да уҙҙырып ебәрер инек! — тип көйөнөп ҡуйҙыҡ беҙ, Зариф менән икәү. Шул рәүешле йөрәк майын һыҙҙырып торғанда, бөтә майҙанды көтөлмәгән бейеклектән нәҙек әсе тауыш сыйнатып ярып үтте:


— Иптәштәр, тыныс тыл хеҙмәткәрҙәре!


Бөтә күҙҙәр үргә ҡалҡынып ҡараны. Ҡыҙыл вагон башында, ике ботон сажин таяғылай айыра баҫып, ҡулын нәҡ һәйкәлдәге Ленин бабай һымаҡ алға сөйөп, бығаса күптәргә танылмаған мәғрур оратор ил өҫтөнә ялҡынлы һүҙ яуҙыра.


— Күрҙегеҙме, ҡайҙа баҫып һөйләй минең батыр атайым! — тип, күктән төшкәндәй тумарлап килеп етеп, икебеҙҙең һушты алды Әптерәй. Бер ни әйтә алмай, ауыҙҙарыбыҙҙы асып шаҡ-ҡаттыҡ: эйе, Ерйотар Носрат ине был. Вагон башындағы оратор, ҡулдарын елле болғап, һөйләне лә һөйләне...


“Ә мин булһам, уғата юғарыраҡ —вокзал башына менеп һөрәнләр инем. Ух! Сүп тә түгел унда менеүе — баҡса яҡлап стенаһына тимер баҫҡыс беркетелгән. Ниңә шуны Ғиниәтулла ағайым күрмәне икән?..” тип уйланым сер бирмәҫкә тырышып, Әптерәйҙең атаһынан көнләшеп. Зарифтың-Зарифы, тын да алмай, күҙ айырмай вагон башына ҡарап ҡатҡан...


— Минең батыр атайымды район гәзитенә маҡтап баҫасаҡтар, вәт! Уполномоченный ағайым , яңы ғына үҙе шулай тип әйтте! — тип маһайҙы Әптерәй.


— Уға ҡалһа, ундай ғына батырлыҡты мин дә күрһәтә алам. Телеграмм бағанаһына үрмәләп менгән баш! — Ни тиклем мөшкөл хәлдә лә, Зариф иҫе китмәгәнен белдерҙе.


— Һин түгел, атайың да күрһәтә алманы әле. Бик шәп булһа, баҫҡыста тороп булһа ла һөйләр ине!


— Уй, эсем ауырыуы! Һинең атайың бит вагон башына салышкүҙ булғаны өсөн менгән. Үрҙән тороп аҡаймаһа, кешеләрҙе күрмәй ул.


— Ә һинең атайыңдың үпкәһе серек!


— Серек булһа, һуғышҡа алмаҫтар ине!


— Алғандар шул, һеҙҙе аҫырауҙан ҡасып ғариза биргәс. Күрербеҙ, үгәй әсә үҙегеҙҙе нисек тәрбиәләр икән? Өс көн дә тотмаҫ әле! — Әптерәй кемдәндер ишеткәндәрен лыҡылданы. Тимер таяҡ менән һуҡҡандай булды был беҙгә. Зариф, йөҙө аҡбурҙай ағарып, бөтә тәне менән ҡалтыранды ла, бик яман итеп Әптерәйҙең яңағына ҡундырҙы. Әптерәй, шап итеп, ташкүмер туҙанлы батҡаҡҡа барып төштө. Тоташ ярты яҡ ҡабырғаһы буялып килеп торҙо ул. Тештәрен ҡыҫып, Зарифҡа ташланырға итте. Тап шул саҡ, йәнә беҙҙең елек майҙарын өҙҙөртөп, паровоз үкерҙе, китеүселәр, ашығып, вагондарға тейәлде. Ығы-зығы беҙҙе лә үҙ ҡосағына ылыҡтырып, һөйрәп алып китте. Әптерәйҙән айырылып, Ғәйникамал еңгәй эргәһенә килдек. Эшелон аҡрын ғына ҡуҙғалды. Шар-асыҡ вагон ишегендә, башҡа бик күп баштар араһынан, Ғиниәтулла ағайҙың шоморт-ҡара сәсле ҡуңыр йөҙө күренде. Ул, беҙгә ҡарап, ҡул болғап нимәлер ҡысҡырҙы, беҙ бер ни ҙә ишетмәнек. Ғәйникамал еңгәм генә, барыһын аңлағандай, һаман:


— Түҙермен, йәнем, түҙермен, түҙермен, түҙермен! — тип һамаҡланы... Вагондан:

Башҡорттар китте һуғышҡа,

Оҙатып ҡалды киң Урал.

Ат уйнатып алдан бара

Шайморатов генерал, —

тигән күмәк тауышлы йыр яңғыраны. Суйын тәгәрмәстәр, уларға ҡушыла өҙлөкһөҙ туҡылдап, беҙҙең йөрәктәрҙең яртыһын йолоп алып китте..

Һыбыҙғыбил һылыу тураһында хикәйәт

Ауылға ҡайтып киләбеҙ. Өйләнең нәҡ үҙәге. Арҡаны Ҡояш ҡыҙҙыра, сана табандары бысраҡ ярып бара. Ат тояғы аҫтында һыу шопторҙай. Малҡайҙың һыртарҡаһы һабын кеүек күбекләнгән. Юлғарала буш сананы ла тартыу ҡыйын шул уға.


Күбеһенсә йәйәүләйбеҙ. Аяҡтарға һыу үткән, салғыйҙарға тиклем бысраҡ сәсрәгән. Беребеҙ ҙә һүҙ ҡатмай, башты түбән эйеп, өнһөҙ-тынһыҙ тик атлай. Ғәйникамал еңгәм беҙҙе аҙыраҡ атлатырға, күберәк ултыртырға тырыша. Тик унан ҡалышмайбыҙ. Хәҙер мин дә, Зариф та ғаилә башлығы бит. Әсәйҙәребеҙгә терәк булырға кәрәк. Зарифтан бер нәмә хаҡында ғына һорарға итәм, тик ҡыймайым. Ниңә Әптерәй уның әсәһен үгәй тип әйтеп һалды? Юҡ, моғайын, буш һүҙҙер. Зарифтан үс алыу өсөн генә уйлап сығарғандыр. Ай-һай, үсле бит улар! Әгәр ҙә ысын булһа, Зариф та, Әминә лә, Таңнуры ла Ғәйникамал еңгәмде өҙөлөп әсәй тимәҫтәр ине. Апай тиерҙәр ине. Юҡ, буштыр был. Ә шулай ҙа һис аңлашылып етмәй: Еңгәм йәп-йәш кенә бит, йәштәре тура килмәй бит...


Яртылыҡ юлда Таһир олатай тап булды. Йылҡыларҙы яландан ҡайтарып япҡан да, сана егеп, Ғиниәтулла ағайҙарҙы оҙатмаҡҡа сыҡҡан икән. Етмәһә, юлда ҡолаҡбауы өҙөлөп, ҡамыт нығытып ултырған. Нишләргә лә белмәй үкенде:


— Их әттәгенәһе, хәйерсегә ел ҡаршы, тигәндәй, көнө лә тура килде бит! Ғүмер буйы алмаш-тилмәш ат көткән иптәшемде лә ҡулын ҡыҫып оҙата алманым! — тип көйәләнде ул.


— Хәйерле булһын, ҡайным. Иҫән-һау әйләнеп ҡайтҡас күрешергә яҙһын.


— Амин, шулай була күрһен инде, килен. Их, Ғиниәтулла мырҙа ла киткәс, аттарҙы төнгөлөктә кем көтә инде? Ах, үҙемдең йәшерәк саҡ булһа! Күҙ күрмәй шул, күҙ! — тип зарланды олатай. Йөктәр тигеҙ булһын өсөн, ул мине үҙ санаһына күсереп ултыртты. Алдан төштөк.


— Һуғыш шулай инде ул, Саҡ менән Суҡ кеүек айыра, — тип көрһөндө Таһир олатай. — Өйләнешкәндәренә лә күпме генә әле...


— Нисек инде?! Ә Зариф, Әминә, Таңнурысы? — Оялышымдан, ҡыҙарынып, аҫҡа ҡараным. Олатай ҙа, бындай һорауҙы көтмәгәндәй, ҡаушап, тамаҡ ҡырғылап ҡуйҙы.


— Белмәйһеңме ни? Хәйер, белмәйһеңдер шул, балам. Ситтән ҡайттың бит. Ғәйникамал еңгәң Зарифтарҙың үҙ туған әсәһе түгел бит ул, — тип сиселергә итте аҙаҡ.


— Нисек, әсәһе түгел?! Юҡ, ул аларҙың әсәһе! — Илай яҙып кире ҡаҡтым. Күҙҙәрем тағы томаланып, тамағыма ҡаты төйөр тығылды.


— Һәй бала, бала... — Башымдан һыйпаны олатай. — Ысынлап та, төптө хәбәрдар түгелһең икән шул, балаҡай. Хәйер, был заманда кемдең кемдә ни эше бар, кем ғәйбәт йөрөтһөн. Үлем хәбәрҙәрен дә ташып өлгөртә алмайҙар...


— Олатай, һин юрамал ғына әйттең бит: үҙ әсәләре бит ул Зарифтарҙың, эйе бит? — Сикһеҙ үтенеп, өмөт итеп, ҡарттың тоноҡ күҙҙәренә төбәлдем. Таһир олатай, миңә сәйер текләп ҡарағас, дөрөҫләп эйәк ҡаҡты:


— Эйе, үҙ әсәләре шул, балам, үҙ әсәләре...


— Алайғас, ниңә тәүҙә үҙ әсәләре түгел тип әйттең?


— Һәй улым, улым, үҙең ошондай ҙур егет булып еткәнһең, үҙең әллә ниндәй һорауҙар бирәһең. Нисек итеп аңлатайым икән һуң? — тип өҙәләнде олатай. Уйсан ҡарашын алыҫтағы ҡарайып ятҡан тау һырттарына йүгертеп, шөйлә өндәшмәй барғас, ҡапыл миңә боролоп, ошолай тип башланы:


— Тыңлайһыңмы, балаҡай, бер ғибрәтле хикәйәт тирәйем үҙеңә? Бәлки, күңелең баҫылыр бераҙ.


— Һөйлә, олатай, һөйлә! — Йөрәк һыҙлауымды оноторға тырыштым.


— Борон-борон заманда, бигүк борон да түгел заманда, тап беҙҙең ошо яландар, тап беҙҙең ошо тауҙар, тап беҙҙең ошо Һыбыҙғылыяр һыуының буйҙары, тап беҙҙең ошо ауылдар һәм юлдар булған сихриәтле бер төбәктә, тап ошо беҙҙеке кеүек үк саҡма тояҡ башҡорт аттарын көтөп йәшәгән, ти, бер ябай. Үҙе ябай булһа ла, йөрәге ыласын булған егеттең. Шашҡын күңеле уны иркен яланға, бейек тауҙарға, алыҫ офоҡ ситтәренә өндәгән. Өҙлөкһөҙ талпынырға, осорға, ҡолаҡ төптәрендә ел һыҙғыртып елергә генә хыялланып, ваҡиғалар дауылына һыуһап йәшәгән. Ошо ғәмәлдә ыласын егеттең берҙән-бер ысын йән дуҫы — саҡма тояҡ Ерәнҡашҡаһы булған. Ерәнҡашҡа менән улар йәҙрәләй йомолоп осҡандар, шашып кешнәгәндәр, илағандар, көлгәндәр. Ел етәлмәҫ алыҫлыҡҡа Ерәнҡашҡа еткергән, ыласын һикермәҫ бейеклеккә Ерәнҡашҡа һикерткән... Дала күкрәктәрен сыҡылдатып шулай йылҡы көтөп йөрөгәнендә, егет күҙенә тағы ла бер тылсымлы йән салынған. Һыбыҙғылыяр йылғаһының яҡаһында , яңы үҫеп килгән йәшел һыбыҙғылай нәҙекәй генә буйлы, оҙон ҡара толомло йәш кенә ҡыҙ бала булған был. Ыласын егет, ат көтөп йөрөгән ерҙәренән боролоп, йәйге селләләрҙә күрше ауылға көнөнә бер тапҡыр айран яһатып эсергә инә икән. Урам буйлап үткәне һайын, шул ҡыҙ бала, ауыл башындағы бер өйҙөң ҡапҡаһы төбөндә, Ерәнҡашҡа тояҡтарының йылдамлығына, егетенең һомғоллоғона һушы китеп ҡарап тороп ҡала икән. Көн дә, көн дә шул хәл ҡабатланғас, ыласын егет, уйын өсөн генә шаяртып, ҡыҙ балаға бер мәл ошо йырҙы һыҙҙырып үткән:

Һыбыҙғылыярҙың һыбыҙғыһын

Ҡурай ғына итеп тартайым.

Һыбыҙғылай һылыу бер ҡыҙ үҫә,

Ҡыуандырып үҙенең ҡарттайын.


Таңдар атҡан, көндәр аҡҡан, айҙарҙы йылдар япҡан — егет һаман төш ваҡытында таныш ауылдың таныш ҡапҡа төбөнән сапҡан. Һыбыҙғыбил һылыу һаман-һаман уға күҙҙәрен тултырып ҡарап ҡалған. Бына бер заман ыласын егет уның эргәһенән теҙгенен тартып, атын атлатып үткән.

Һыбыҙғылыярҙың һыбыҙғыһын

Еҙ ҡурайҡайҡай итеп тартайым.

Һыбыҙғыбил һылыу, бар ҡайт инде,

Юғалтҡандыр өйҙә ҡарттайың, —

тип йырлаған ул был юлы. Тағы көндәр, айҙар үткән. Егет бер көн Ерәнҡашҡаны сыңғырҙауыҡлы дуға менән ҡыҙыл таҫма тартҡан ыҫпай ҡырандасҡа егеп килгән дә, Һыбыҙғыбил һылыу ҡапҡаһы янынан саптыртып үтеп, арғы остоң үҙенә көн дә айран яһап эсергән бер һылыуын — Һыбыҙғыбил һылыуҙың ике туған апаһын — ултыртып алып ҡайтып киткән. Буйға шаҡтай етеп килгән Һыбыҙғыбил һылыу был юлы ҡапҡа төбөндәге моңайып үҫкән ҡарт өйәңке олонона һарылып илаған. Шунан һуң байтаҡ заман урамдан саҡма тояҡ тауыштары ишетелмәй торған.


Бына бер заман тағы ла йәй урталары еткән, тау баштары, ҡоролоҡтан көйөп, йәмһеҙ һоро буҫтау төҫөн алған. Таныш ҡапҡа янын көтмәгәндә таныш тояҡ саҡмалары ярһытҡан йәнә. Һыбыҙғыбил һылыу, ҡалтыранған ҡулдарына ҡалын толомдарын услап, ҡапҡа төбөнә йүгереп сыҡҡан. Ерәнҡашҡа сабып барған-барған да, элек көн дә туҡтай торған ҡапҡа төбөнә етмәҫе борон уҡ боролоп, кире килгән. Һыбыҙғыбил һылыу ҡапҡа артына боҫҡан. Ыласын егет, йөрәгенә уҡ тейгән шоңҡарҙай бойоғоп:

Һыбыҙғылыярҙа юҡ һыбыҙғы,

Ҡурай итеп нимә тартайым?

Һыбыҙғыбил һылыу, күренһәңсе,

Ебәрмәйме әллә ҡарттайың? —

тип йырлап уҙған. Был хәл көн дә ҡабатланған, саҡма тояҡтарҙың ер йыртып иңрәүен һылыу көн дә, йөрәге ҡанһырап, ҡапҡа артына йәшенеп кенә тыңлаған. Ахырҙа ҡыҙ түҙмәгән, оҙон толомдарын тығыҙ яурыны өҫтөнән ҡара ҡайғы йылғаларылай ағыҙып, өнһөҙ-тынһыҙ, ҡапҡа тышына сығып баҫҡан. Ерәнҡашҡа ла, хужаһының йөрәк ҡағышын салт тойоп, тап ошо тәңгәлдә ҡырт-туҡтаған.

Һыбыҙғылыярҙың һыбыҙғыһын

Еҙ ҡурайҡай итеп кем тартыр?

Һыбыҙғыбил һылыу үҫеп еткән,

Алма ирендәрен кем татыр? —

тип йырлап ебәргән уны күргәс, бөтә донъяһын онотоп һыбайлы. Ҡыҙ уға яуаплаған:

Һыбыҙғылы ғына һыуалғыстан

Һыу алыуға таңдан тороп кил.

Атҡайыңдың ялын үрер инем,

Һеҙҙең яҡтан иҫһә талғын ел.


Ыласын егет: “Их!” — тип үкенеп күлдәк иҙеүен тартып йыртҡан да Ерәнкәйҙең бөйөрөнә бер тибеп, дала төпкөлөнә китеп олаҡҡан. Артынан, һылыу ҡыҙға һағышлы сәләм булып, һуңғы йыры ғына һүрелеп ҡалған:

Һыбыҙғылыярҙың яры һөҙәк,

Төбө ҡомло, һыуы тәмле лә.

Һыбыҙғыбил һылыу, көтмә мине,

Һуңлағанмын икән мәңгегә...


Ерәнкәйен ашҡындыртып саба-саба, йылҡы өйөрөнә барып юлыҡҡас, һикереп төшөп, йөҙтүбен ҡапланған егет. Ебәк бүтәгәләрҙе ҡосоп, оҙаҡ һулҡылдап ятҡан. “Дың-дың, дың-дың” иткән баҡыр бутылдарҙың талғын моңона ҡушылып, егет йөрәгенән бер генә һүҙ, бер генә исем урғылып сыҡҡан — Һыбыҙғыбил һылыуҙың исеме булған был...


Тағы ла көндәр, айҙар, йылдар үткән. Һыбыҙғыбил һылыу, Һыбыҙғылыяр яҡаһында күҙен тишелдертеп, Ерәнҡашҡаның килеүен көткән. Ләкин ыласын егет инде алыҫ-алыҫта — Карелия тигән ҡарлы ерҙәрҙә ут йотоп йөрөгән. Фин һуғышы тигән ҡанлы яу барған, ти, ул яҡта; илдең бөтә ыласын егеттәре, ҡулға ҡорал тотоп, ҡара яуҙы ҡайтарырға ташланған. Һыбыҙғыбил һылыу көн дә таң елдәре иҫкәндә, аҡ томандар төшкәндә, йылға буйындағы йәшел һыбыҙғылар моңло шаулап һағыныу йыры көйләгәндә һыуалғысҡа килгән дә ыласындың тыуған төйәккә кире әйләнеп ҡайтыуын теләгән. Шулай теләй-теләй көндәр, айҙар үткәнен дә һиҙмәгән. Дөрөҫ, ҡасандыр эҫе селләләрҙә Ерәнҡашҡаның хужаһына айран һыулап бирә торған, унан һуң, көнө килгәс, ыласын егет менән ҡушарлап сыңғырҙауыҡлы ыҫпай ҡырандасҡа ултырып киткән ауылдашы апайҙың да шул көндәрҙә, өҙөлөп-өҙөлөп, шул уҡ ыласын егетте — өс балаһының атаһын көткәнлеген яҡшы белгән ул. Белһә лә, иләҫ-миләҫ йөрәген тыя алмаған, күңелендә сәскә атҡан гөл һабағын ҡыя алмаған. Һыбыҙғыбил һылыуҙың ҡапҡаһы төбөндә, ат тояғы осҡондарын сәсрәтеп, тирә-яҡтан бер туҡтауһыҙ ҡупшы-ыҫпай егеттәр килгән, кәләшлеккә үтенеп, кеселекләнеп баш эйгән, ләкин береһе лә, береһе лә вәғәҙә бирнәһе алып китә алмаған. Сөнки һылыу өнөндә лә, төшөндә лә тылсымлы доға итеп фәҡәт бер генә һүҙ — Ерәнҡашҡа хужаһының исемен ҡабатлаған...


Урал тауын монарландырып күп шаңдаҡтар ҡалҡҡас, шәфәҡтәр байығас, һыҙылып тыныс таң атҡан, ҡара яуҙың ҡыуылыуы илгә хәбәр ителгән. Ир-егеттәр толпар тояҡтарын туҡылдатып илгә әйләнеп ҡайта башлаған. Бына бер заман таныш юлдарҙан таныш ат тояғы тауыштары ла килгән. Һиҙгер Ерәнҡашҡа ерҙе йыртып кешнәп ебәргән, әммә ҡырыҫ хужаһы уны таныш ҡапҡа төбөнә туҡтатмаған. Ыласын егет, шулай сабып барғаны көйгә уфтанып, магазин-кибет алдына ырғып төшкән, шунан сығып бер өйгә инеп киткән дә бик оҙаҡ тороп ҡалған. Бәйҙә зарыҡҡан Ерәнҡашҡа ғына, кешнәй-кешнәй типсенеп, бағанаһын яртылаш кимереп бөтөргән. Быны алыҫтан ҡарап, йәне өҙөлөп күҙәтеп торған Һыбыҙғыбил һылыу түҙмәгән, ҡалын толомдарын усына йомарлап, йөрәге лөп-лөп тибеп, йүгереп килгән. Әсе хәмерле шешәһе янында ерҙе ҡосаҡлап илап ятҡан ыласын егетте күргән ул. Уратып алған ауыл халҡы аһ ороуҙан, ҡыҙғанып баш сайҡауҙан бушанмаған. Ҡыҙ күңеленә тап шул мәлдә бауыр итен ярып инеп моң ятҡан: ыласын егеттең хәрби хеҙмәттән ҡайтырына өс көн ҡала ғына, өс балаһын үкһеҙ итеп, уның тормош юлдашының донъя ҡуйыуын ишеткән. Берсә, ваҡытһыҙ вафат булған ҡәрҙәшен, берсә, уның балаларын, берсә, балаларҙың бәхетһеҙ атаһын ҡыҙғаныуҙан йөрәге янып, күҙҙәренән йәш атылып сыҡҡан Һыбыҙғыбил һылыуҙың. һыҙланып ятҡан ыласынын әсәләрсә башынан һыйпап йыуатҡан, иптәштәрсә ҡулынан тартып торғоҙоп, саҡма тояҡлы атына атландыртҡан.


— Һыбыҙғыбил һылыуым, ғәфү ит мине! — тигән ыласын егет һәм, күҙенә аҡ-ҡара күренмәй, өйөр-өйөр аттар кешнәгән ялан төпкөлөнә дөнөп юғалған...


— Ыласыным мине-е-ең! — тип ҡулдарын һоноп ҡалған һылыуҡай... Шул сихри сәғәттән алып, ике йән өсөн дә Һыбыҙғылыярҙың һыҙғыр һыбыҙғылары яңы ауаз менән шаулаған, ҡоштар яңыса һайраған, күк тулҡындар яңыса сайпылған, аҡ балыҡтар яңыса ҡарпыған. Хатта ел дә яңыса иҫеп, болоттар ҙа яңыса ағылған... Һәм наҙлы һыу буйҡайында әленән-әле яңы йырҙар йырланған. Был йырҙарҙы Ерәнҡашҡа менән һыбыҙғылы ярҙар ғына сихырланып тыңлаған...


Берҙән-бер көн күк шәфәғе елле-дауыллы әхүәлдән ҡалтыраған. Күк ситендә ер тетрәтеп йәшен ялтыраған. Ергә саҡма саға-саға Ерәнҡашҡа елдереп килгән. Таныш ҡапҡа төбөнән ҡапыл Һыбыҙғыбил һылыу ынтылған. Елеп-сабып барышлайы уҡ, ыласын егет һылыуын күтәреп алған. Ҡойоп яуған ямғыр аҫтында ике утлы ирен бергә тоташҡан. Күк дөһөрҙәп йәшен атҡан мәлдә ике нурлы күҙҙәр бергә ҡарашып, ат кешнәшкән тауҙар яғына ат тояғы тиҙлегендә ялҡынлы ике йөрәк ҡуша уҡталған...


— Йәнем, мин ғүмерем буйы, ғүмерем буйы һинеке инем! — тигән Һыбыҙғыбил һылыу.


— Мин үлгәнсе һинеке! — тигән ыласын егет. Улар һүҙен йырға һалып ат тояҡтары туҡылдаған, ә йыраҡта йәшел һыбыҙғылар сеңләп һыҙылған... Бына шулай ул, улым...


Хикәйәт һөйләнеп бөттө, һөйләүсе бабай тынды. Күҙҙәрен йомоп, уйға сумып, бер килке өнһөҙ барҙы. Аҙаҡ килеп, минең сихри тойғоларҙа йөҙөүемде тоҫмаллағандай, йөрәк түренән һағышлы моң һыҙҙырҙы:

Ағиҙелкәй кеүек, ай, һыу ҡайҙа,

Күк Уралҡай кеүек ер ҡайҙа?

Ерен-һыуын ҡурсап яуға осҡан

Урал бөркөтөләй ир ҡайҙа?


Сана табандарының ерҙе сыйып шығырҙауы, юртып барыусы аттың ниҙер ишетеп ваҡыт-ваҡыт кешнәп алыуы, бабай күкрәгенән оҙон юлдар кеүек талғын һуҙылған тылсымлы моң — барыһы-барыһы бергә ҡушылып, ҡуша үрелеп, күңел ҡылдарымды иңрәтте. Киң яланды шаңғыртҡансы, берсә, ҡысҡырып йырлағым, берсә, үкһеп илағым килде. Бөгөнгө хушлашыуҙар, оҙатыуҙар, әсәйҙәрҙең, балаларҙың күҙйәш аша әйткән һүҙҙәре — тимер юлдан һуҙылып киткән ҡыҙыл вагондар кеүек, туҡталмайсы күҙ алдымдан теҙелеп үттеләр...


— Олатай, әйтсәле, олатай... Ыласын егет менән Һыбыҙғыбил һылыуға һуңынан ни булған?


— Ни булһын... бик татыу йәшәгәндәр. Үкһеҙ ҡалған өс баланы Һыбыҙғыбил һылыу, үҙ сабыйҙарылай күреп, йомарт ҡосағына алған. Бауыр итен улар өсөн һыҙлатҡан, йөрәк майын улар өсөн һыҙҙырған. Шул игелекте тойоп, балалар ҙа уға сат-йәбешеп эйәләшкән, үҙ әсәһе итеп таныған. Ситтән килгән кешеләргә Һыбыҙғыбил һылыу ысынлап та уларҙың үҙ әсәһе булып күренгән...


— Шунан, шунан? Артабан ни булған?


— Ни булһын... тағы һуғыш башланған. Был юлы Гитлер яуыздары баҫып кергән илгә. Үткән яуҙан ауыр яра алып ҡайтҡан ыласын егет ятып тынмаған, үҙе теләп тағы фронтҡа киткән...


Күңелемдең дөрөҫ һиҙенеүенән сикһеҙ тулҡынланып:


— Уларҙы кем оҙатып ҡалған? — тип һорамайынса түҙмәнем.


— Кем булһын... Ҡалған яғын үҙең беләһең инде, улым... — Олатай, күҙҙәрен минән алып, саҡ ҡына ара ҡалдырып икенсе санала барған Ғәйникамал еңгәм менән Зариф яғына ҡараны.


— Их Ғиниәтулла-Ғиниәтулла, киттең дә бит, бында аттарҙы төндә кем көтөр икән? Күҙем күрмәй шул минең... — тип уфтанды. Ауыр тынлыҡ биләне.


— Носрат ағай ҙа бик батыр икән, — тинем, тынлыҡты боҙор өсөн. — Ул да үҙе теләп киткән һуғышҡа.


— Батырҙар шул, батырҙар, — тип кенә ҡуйҙы бабай.


— Беләһеңме, олатай, вагон башына менеп телмәр һөйләне ул!


— Булыр унан, булыр...


— Уполномоченный үҙен, гәзиткә баҫып сығарабыҙ, тип әйткән, ти.


— Әйтер шул, әйтер...


Һүҙ берекмәне.


— Төнгөлөккә кем сығыр? — тип борсолдо һаман олатай.


Бөгөлдө уратып үтеп, ауылға ҡайырылдыҡ. Йылғала боҙ ҡуҙғалған — дөһөр-шатор килеп емерелеп ята.


Ҡайтып төшкәс тә, Гөлзәғифә инәй миңә бөкләүле ҡағыҙ тотторҙо:


— Ауылығыҙҙан бер һыбайлы килтереп киткәйне.


Ниңәлер йөрәгем жыулап, ашығыс асып уҡыным. “Заһит улым, бик ҡаты ауырып киттем. Зинһар, тиҙ генә ҡайтып ет!” — тип яҙған әсәйем. Инде йөрәгем киҫелеп төшкәндәй булды. Ни булды икән әсәйемә, әсәкәйгенәмә?..


Таһир олатайҙан эйәрле ат һорап алып, йырғанаҡтары йыра башлаған батҡаҡ юлдан, һыбайланып, ауылға ҡарай остом. Ластор-лостор итеп ятҡан юллы иркен яланға, йәнемде шомландырып, ҡара эңер йәйелде.

Беҙ бер ғаилә


Әсәйем күҙе тишелерҙәй көтөп ята ине.


— Ҡайттыңмы, улым? — тине ғәжәп үҙгәреп киткән хәлһеҙ тауыш менән. Ҡаны ҡасҡан аҡһыл йөҙөндә ҡыуаныслы йылмайыу ишараты һыҙылды. Сөрөшөп бөткән тарамыш ҡулын саҡ һуҙып, битемдән, башымдан һыйпаны, арҡамдан һөйҙө. — Ҡайтҡанһың икән, улым, минең берҙән-бер күҙ нурым... — Күҙйәштәре мөлдөрәне.


— Илама, әсәй, күрәһең бит, ҡайттым. Бынан һуң мәңге-мәңге һинең менән бергә булырмын, — тинем. Әсәйем, күҙҙәремә ҡарап, ғәйепле йылмайҙы:


— Бына... ауырып киттем, улым...


— Ҡайһы ерең ауырта, әсәй?


— Күкрәгем... — Хәле бөтөп, саҡ алды һулышын. — Күкрәгем ауырта, улым... тын алдыртмай. Бик ҡаты һалҡын тейҙе.


— Ниңә һаҡланманың, әсәй? — тинем, илай яҙып.


— Кисә һыу аша сыҡҡанда боҙ уйылып китте лә ат-сана менән ҡуша сумдым. Ерәнҡашҡаны туғара алмай, һыу эсендә оҙаҡ аҙапландым...


— Ниңә туғарҙың? Үҙ хәлеңде беләһең бит!


— Ерәнҡашҡа йәлке бит, улым. Әлдә бәкем ҡул осонда булды. Ҡолаҡбауҙарын ҡырҡып, саҡ ҡотҡарҙым малҡайҙы. Быуылып үлә яҙҙы, бисара... Бәйге сабам тип кенә торғанында...


Күҙҙәремә йәш тулды:


— Ниндәй бәйге сапһын инде ул, әсәй? Күҙҙәре аҡлы бит. Ерәнҡашҡаны түрәләр һуғымға һуймаҡсы, тиҙәр... Үҙеңде һаҡламағанһың, — тинем, хәсрәтле һыҡтанып. Әсәйем, сырайын һытып, ҡалҡына төштө:


— Улай тимә, улым. Ҡулыма алып дауалағас, шөйлә асыла төштө күҙе. Райондан шифалы , яңы дарыу апҡайттым бит әле мин.


— Ә уны йығып һуясаҡтар... — Иламһыраным. — Теге саҡта Ерйотарҙың уполномоченный менән һөйләшкәнен малайҙар ишетеп торған.


— Носрат китте бит инде.


— Уның ҡарауы, уполномоченный ҡалды! — Ике ҡайғы бергә ҡушылып, йөрәк осон һыҙлатып, үкһеп-үкһеп илағым килде. Күҙҙәремде йомоп, әсәй күкрәгенә һалдым башымды.


— Һуймаҫтар, — тине әсәйем. — Беҙ бар саҡта бәйге атының башына етә алмаҫтар. Яуҙан ҡайтҡан батырҙарҙы һөйөндөртөп, бәйге саба торған аҫыл мал бит ул... — Һулышы ҡапланып, быуылып-быуылып йүткерҙе.


— Әллә духтыр саҡыртабыҙмы, әсәй?


— Бөгөнгә тороп тор инде, улым. Күргәндәй булайым үҙеңде.


Ҡаҙан аҫтына ялматып ебәреп, самауыр сыжлаттым. Бер кимтем таҡта сәй бар икән кәштәлә. Сынсәйгүндә шуны бешереүгә, күрше апай килеп инде:


— Фу, ҡалай тәмле ысын сәй еҫе аңҡыған!


— Заһит ысын сәй һалып бешерҙе шул. Ултыр, Хәнифә, — тине әсәйем.


— Ҡуй, апайым, рәхмәт, ваҡыт юҡ. — Күрше апай шәле аҫтынан өҫтө ҡағыҙ менән ҡапланған сынаяҡ тәрилкәһе сығарҙы. — Аҙ булһа ла, бынауы бер йомарлаҡ майҙы әбингәйнем. Ҡапҡылап алһаң, йөрәгеңә ял булыр, апайым.


— Эй һылыу, ниңә мәшәҡәтләнәһең инде?


— Мәшәҡәтләнеү ҡайҙа ул. Игелегеңде аҙ күрмәнек, апайым, Аллаға шөкөр.


— Рәхмәт инде. Мал-тыуарҙарығыҙҙың рәхәтен күрегеҙ. Ултыр, һылыу, сәй эсергә.


— Юҡ, ултырып тормайым. — Күрше сығып китте ялпылдап. Сынаяҡтарға сәй яһарға ла өлгөрмәнем, шап-шоп атлап, ҙур алюмин көрөшкә тотҡан малай килеп инде. Бер һүҙ ҙә әйтмәй, һөтөн табынға ҡуйҙы ла, ҡулына бер киҫәк шәкәр остоғо эләккәс, тиҙерәк сығып тайҙы.


— Рәхмәт инде, күрше-күлән онотмай, — тине әсәйем.


...Иртәгәһен һыйыр һауыр ваҡытта уҡ уяндым башым сатнап. Төнө буйы һуҡыршәмде бер тоҡандырып, бер һүндереп әсәй янында ултырып сыҡҡайным. Хәнифә апай йәнә хәл белергә инде:


— Йә, нисек әхүәле?


Яңы ғына серем иткән әсәйем күҙен асты:


— Нимә шыбырҙашаһығыҙ?


— Һаумы, апайым? Фиршел саҡыртайыҡмы әллә, тип һорауым.


Әсәйем йомшарҙы:


— Рәхмәт инде хәстәрлегең өсөн, Хәнифә һылыу. Самай юл ҡалған саҡ бит әле — башҡа ауылдан ҡырҡ һыу аша ул нисек килә алһын? Иншалла, хәлем әллә ни насарҙан түгел. Бер-ике көн генә ятырмын да торормон. Ебәрә башланы инде.


— Әйткәнең тап килә күрһен, апайым, амин. Бөгөн кискә мәтрүшкә, йүкә сәскәһе төнәтеп эсерермен. Баштан-аяҡ бөркәнеп ятып тирләһәң — ебәрер, — тине Хәнифә апай. Ҡолағыма эйелеп шыбырҙаны: — Күрше, уҡыуыңды нишләтерһең икән?


— Әсәйем һауыҡҡансы өйҙә ҡалам, — тинем, был мәсьәләне хәл иткәнемде белдереп. Әсәйемдең ҡолағына салынды:


— Нимә тиһең, улым? Мәктәпкә бармайым, тиһеңме?


— Эйе, әсәй.


— Ҡуй, улым. — Ауыр ыңғырашты. — Уҡыуыңды туҡтатма. Мин ни бында, өйҙә, ятырмын әле.


— Юҡ, әсәй, мин һине яңғыҙ ҡалдырмайым.


— Китсе-китсе инде, ниңә юҡты һөйләйһең, күрше? — тине Хәнифә апай. — Ниңә яңғыҙ булһын ул? Ятып тынмам, эсемдә йәнем барҙа. Апайымды күрәләтә яңғыҙ ҡалдырмамғуй.Ә һин уҡыуыңды бел.


— Дәрестәреңде ҡалдырма инде, балам, — тине әсәйем дә. Ни тип әйтергә лә белмәй уйланып торған арала, көтмәгәндә, тышта Зарифтың “тр-р-р!” тигән тауышы ишетелде. Албырғанып, тәҙрәгә ҡапландым. Зариф менән Ғәйникамал еңгәм, күперек бесән тулы оҙон арба еккән пар атты өй алдындағы йыуан ҡарамаға бәйләп, инеп үк киләләр ине.


— Һаумыһығыҙ? Бына, ғәйеп булған дүртенсе бәпесемде эҙләп, мин дә килеп еттем әле, — тип мине шаяртып, Ғәйникамал еңгәм әсәйем эргәһенә үтте. — Ни хәл, Сәрихә апай? Ҡапыл ғына ауырып киткәнһең икән, тип ишеттек.


— Рәхмәт, һылыу. Ауырыбыраҡ торам шул.


— Заһит, йыйын! Беҙ һеҙҙе күсереп ала килдек. Әсәйең менән икегеҙҙе лә! — тип ярып һалды Зариф. Ғәйникамал еңгәй ашығып дөрөҫләне:


— Эйе шул, икегеҙҙе лә үҙебеҙгә күсереп ала килдек. Өйөбөҙ иркен — Заһиттың уҡыуы ҡасанмы бөткәнсе, бергә-бергә торорбоҙ.


Бөтәбеҙ өсөн көтөлмәгән хәл ине.


— Белмәйем шул. Нисек булыр икән, һылыу? — Икеләнде әсәйем.


— Бер ҙә белеп-белмәйһе юҡ. Кәрәкле табаҡ-һауыт, урын-ҡаралтыларығыҙҙы ғына алабыҙ ҙа ишегегеҙҙе шартлатып бикләй ҙә китәбеҙ.


— Эйе шул, ҡалғанына бында үҙебеҙ күҙ-ҡолаҡ булырбыҙ, — тип Хәнифә апай ҙа хупланы.


— Йыйын, Заһит, йыйын. Таштай ҡатып торма, кәрәк-яраҡтарыңды төйнә! — тип бойорҙо еңгәм. — Юҡһа, күҙгә күренеп ирей -- юл ҡалып бара.


Тәүәккәлләнеп, Зариф менән бергә йыйына ла башланыҡ.


— Һәй улым, улым, нишләрбеҙ икән инде? — Һаман икеләнде әсәйем. Мин, Зариф дуҫым менән артабан да бергә-бергә буласағыбыҙға сикһеҙ дәртләнеп, әсәйемде тынысландырҙым:


— Зарифтарҙа бигерәк рәхәт ул, әсәй. Уларҙың һыйыры ла бар. Беҙ уларҙа бер ғаилә кеүек.


— Ысынлап та, бер ғаилә. Балаң уҡыр. Бындағы ише яңғыҙ башың интегеп ятмаҫһың. Сәйең — аҡлы, ашың ҡатыҡлы булыр, — тине Ғәйникамал еңгәм.


— Бар-бар, апайым, бар. Фиршеле лә үҙендә — өҫтөндә ятып дауаланырһың, — тип Хәнифә апай ҙа өгөтләгәс, ризалыҡ бирҙе әсәйем.


Көн ҡояшлы, йылы, күңелле ине. Йәһәт-йәһәт төйнәлеп, әсәйемде тотанаҡлап алып сығып, күперек бесән өҫтөнә балаҫ түшәп, арбаға ятҡырҙыҡ та юлға сыҡтыҡ. Атай нигеҙе, өнһөҙ тәҙрәләрен төбәп, бойоғобораҡ ҡалды. Кемдең ҡасан әйләнеп ҡайтыры уға ла билдәһеҙ булғандыр, моғайын...


Үҙәктәрҙә шажлап ятҡан яҙғы һыуҙарҙы ярҙыртып, саҡ ҡайтып еттек Зарифтарға. Ҡапҡа төбөндә сырылдашып Әминә менән Таңнуры, шулай уҡ уткүршеләребеҙ Гөлзәғифә инәй, Таһир олатай ҡаршыланы. Яҙғы үткер һауанан бераҙ әлһерәй төшкән әсәйемде, күмәкләшеп күтәреп, төпкө өйгә индерҙек. Еңгәм алдан уҡ уның өсөн соландағы ағас карауатты керетеп, шаршау ҡороп, яйлаған икән урынды. Гөлзәғифә инәй самауыр ҡуйып торған. Йүгереп барып духтырҙы алып килдем дә, ул әсәйемде ҡарап, дарыу биреп киткәс, күмәкләшеп сәй эсергә ултырҙыҡ. Әсәйемә эргәһенә яһап бирҙек. Асыҡ урта ишек аша беҙгә уның һулыған йөҙө күренә.


— Йә апай, Заһит, бөтәбеҙ бер ғаилә булып тупландыҡмы инде? — тине Ғәйникамал еңгәм, әсәйемә өндәшеп.


— Тупландыҡ, тупландыҡ! — тиештек беҙ, балалар, бөтәбеҙ бер ауаздан. Әсәйем дә, еңгәм дә беҙгә ҡарап, матур итеп йылмайҙы.


— Иншалла, шулай ҡыуанышып йәшәргә яҙһын, — тине әсәйем. Сынаяғын да эсеп бөтөрмәй, мендәргә ауҙы. Юл аҙабы — гүр ғазабы, тиҙәр бит, бөлөп килгәндер.


Еңгәм ҡайҙалыр барырға йыйына ине. Төпкө өйгә кейем алмаштыра инеп китте лә бөтөнләй яңы һүрәттә сығып баҫты. Өҫтөндә буйлы ирҙәр салбары һәм кәзәкейе. Башында яҫы козыреклы һоро көпкә. Һыбыҙғыбил һылыуҙы был ҡиәфәттә танымай, һәммәбеҙ тиң таң ҡалдыҡ.


— Әсәй, ниңә атайымдың кейемдәрен кейҙең? — тип ләпелдәне Таңнуры.


— Атайың урынына ҡалдым бит һуң, бәпескәйем.


— Хәҙер ҡайҙа бараһың ул кейем менән?


— Атайың урынына. Ат көтөргә.


Зариф менән беҙ һикерешеп торҙоҡ:


— Беҙҙе лә алып бар. Беҙ ҙә ат көтәбеҙ!


— Ярар, алып барырмын. Көн йылына бирһен әле.


— Көндөҙ көтәһеңме, әсәй, төндәме?


— Төндә.


— Ә ниңә көндөҙ түгел? Төндә бүреләр бар, ҡурҡыныс...


— Әйттем бит инде, атайығыҙ урынына ҡалдым, тип, бәпескәйҙәрем.


Ҡалын табанлы ирҙәр итеге менән таҡ-тоҡ баҫып, ағайымдан ҡалған ҡайыш йүгәнде ҡулында шылтыратып, эшкә китте еңгәйем. Беҙ, бер кем бер ни әйтмәһә лә, ошо сәғәттән алып үҙебеҙ өсөн яңы көндәр, яңы тормош башланғанын һиҙендек.


Еңгәмдең был ҡылығын һис тә башыма һыйҙыра алмай, тулҡынланып, ишек алдында арылы-биреле һуҡлыҡтым. Үҙемдең дә инде ябай малай түгел, ғаилә башлығы икәнемде нығыраҡ тойҙом. Ни тиһәң дә, ауырыу әсәмде, бәләкәс Таңнуры менән Әминәне Зариф, мин, еңгәм өсәүләшеп туйҙырырға тейеш бит. Шуның өсөн дә Һыбыҙғыбил һылыу атҡа атланған.


Ҡатыҡҡа буялған ауыҙ тирәһен һөртә-һөртә, Зариф та сыҡты өйҙән.


— Әйҙә, киттек түбән осҡа, Әптерәйҙе бешергә! — тип беләгемдән алды ул.


— Ниңә?


— Ул, малайҙарҙы өйөрөп, үҙенең атаһын “батыр” тип әйттертеп йөрөй икән.


— Әйттертә бирһен, унан беҙгә ни зыян?


Зариф мәғәнәле итеп һыҙғырҙы.


— Бөжләйһең?


— Бөжләмәйем. Бәлки, уның атаһы ысынлап та батырҙыр?


Зариф мәрхәмәтһеҙ төкөрҙө.


— Ярар, өрөкһәң, ҡала бир. Мин ул маҡтансыҡты һинән башҡа ла аҡылға ултыртырмын! — Һыҙғыра-һыҙғыра олаҡты. Эсем бошоп бераҙ йөрөгәс, ихатаның Таһир олатайҙар яғына үттем. Ҡарт, оҙон ағас тараҡ тотоп, Ерәнҡашҡаны ҡырғыслай ине. Атты ихатала күреп аптыраным. Таһир олатай аңлатты:


— Әсәйең ауырығас, малҡайҙы һуғымға бәйләмәкселәр ине. Идарала түрәләр менән алышып, саҡ һалдыртып алдым. Күрәһеңме, күҙҙәренең ағы шөйлә ҡайтҡан.


— Әсәйемдә уның яҡшы дарыуы бар. Бынан һуң да үҙебеҙ дауалайыҡ, олатай.


— Һәй маладис улым! Былайһа, Ерәнҡашҡаны тиҙҙән бәйге саптыртабыҙ икән дә!

— Һуғыш ҡасан бөтөр һуң, олатай? — тинем, үҙем дә һиҙмәҫтән, йөрәк-бауырым һыҡтанып, зарығып. Ғиниәтулла ағайҙар ҙа киткәс, һуғыш ҡурҡынысы миңә уғата артҡандай ине. Олатай ат ҡырғыслауынан туҡтаны, ялбыр ҡаштары аҫтынан төбәлеп ҡараны:


— Тиҙҙән бөтөр, улым, бөтөр... Күп ҡалманы инде. Бына яҙғы һабанды тиҙерәк һөрөп, иген сәсеп ҡуяйыҡ. Мал-тыуарҙы көтөп һимертәйек. Батырҙарыбыҙ еңеп ҡайтыуға, табын тулы аш-икмәк, һаба тулы бал булһын.


“Икмәк” һүҙен ишеткәс, һыҙлап-һыҙлап сүрләне эсем...

Көндәр оҙая, бура төбө таҡырая...


Яҙғы һабан башланғас, колхоздан йән башына грамлап он биреүҙе туҡтаттылар. Ҡулынан килгәненсә, һәр кем ҡырҙа эшләп ашаһын, тинеләр. Унда дөйөм ҡаҙанда, шыйыҡ ҡына булһа ла, ыумас бешә. Халыҡты ҡуна ятҡыртып эшләтергә килгән уполномоченный үҙе әйткән быны. Шунһыҙ илде эшкә күндереп булмай, йәнәһе. Беҙ билбауға тағы ла бер тишек өҫтәнек.


Алты йәнгә Ғәйникамал еңгәм бер үҙе эшләгәс ни, мөшкөлләнде шул хәлдәр. Бура төбөндәге Ғиниәтулла ағайҙан ҡалған аҡтыҡ он заттарын ҡырсып-һепереп бөтөрҙөк. Зариф менән икебеҙ өшөгән бүлбе эҙләп көн дә былтырғы бәрәңге баҡсаларын соҡоноҡ. Туғайҙағы балтырған, ҡуҙғалаҡ, йыуаларҙың ҡалҡҡан берен ҡалдырманыҡ. Ярай әле тиҙҙән әсәйемә лә кеше рәтенән ике йөҙ грамм көндәлек өлөшөн бирә башланылар. Бигерәк тә “тере завод” — Ҡуңырҡай беҙҙе ағы менән ныҡ күтәрҙе. Быйыл бөтә һыйырҙарҙы һабанға ектеләр, ләкин беҙҙең Ҡуңырҡай, сатан булғанлыҡтан, ҡотолоп ҡалды.


— Ярай әле, сабыйҙарҙың бәхетенән, һәүкәштәре былтыр аяғын имгәтте. Гөбөрҙәтеп һауып, һөт-ҡатығын эсеп яталар, исмаһам. Юҡһа, бынауы оҙон көндә нисек түҙерҙәр ине! — тип һөйләнде беҙҙең хаҡта күрше-күлән. Күп халыҡ, һыйырҙары һабанға егелгәнлектән, дөмә аҡһыҙ тороп ҡалғайны.


Шулай ҙа был осорҙа беҙ бөтәбеҙ ҙә, моғайын, ҡараңғы баҙҙа шытҡан нәҙек, һары бәрәңге һабаҡтарын хәтерләткәнбеҙҙер. Иртән торғандан — ятып киткәнсе, ҡорһаҡ зары тилмертә. Төнө буйы түңәрәк-түңәрәк бөтөн икмәктәр күреп, һаташып сығабыҙ. Иртән уяныуға ҡоро ла һары. Ләкин бер кем зарланмай, иламай. Сөнки көнбайышта Ҡыҙыл Армия ҡала артынан ҡалалар азат итеүен, тыуған илебеҙҙән фашист илбаҫарҙарын ҡыуыуын ишетеп торабыҙ. Был хәл күңелдәргә бөтмәҫ-төкәнмәҫ илһам, беләктәргә көс өҫтәй. Ғәйникамал еңгәмде генә алып ҡарағыҙ. Ирҙәр кеүек атҡа атланып, көнө-төнө йылҡы өйөрөп йөрөй. Матур яңаҡтары һулығып, күҙҙәре төпкә батҡан. Биттәрен ялан еле өтәҫләп ҡарайтҡан. Ауыҙ тирәһенә тәрән йыйырсыҡтар өҫтәлгән. Тешен ҡыҫып, бер ниндәй ҙә бәләләргә бирешмәҫ һымаҡ йөрөй. Һабансылар маҡтап бөтә алмай үҙен. Аттарҙы үҙ ваҡытында ашата, эсерә, ыҫтанға ҡыуа. Шуның арҡаһында малдар ҙа көр, һабан да бара.


— Әгәр белһәк, әллә ҡасан уҡ өлкән ат көтөүсеһе итеп ҡуйған булыр инек үҙеңде, киленкәй! — тип йыш ҡына шаярта ҡарт колхозсылар. Еңгәм ат ҡороҡлап һыбай сапҡанында күҙ эйәрмәй. Әллә ошо сослоғона күрәме, “атлы Ғәйникамал” тип тә йөрөтәләр хәҙер еңгәмде. Унан күреп, беҙ ҙә ыңғырашмаҫҡа, теш ҡыҫып түҙергә өйрәндек. Хатта бәләкәс Таңнуры менән Әминәгә хәтлем бары менән ҡәнәғәт, юғын таптыртмай. Зариф та, мин дә яҡшы уҡырға, билбау аҫты бушаҡ тип, билдәләрҙе түбәнәйтмәҫкә тырыштыҡ.


Шулай ҡәҙимгесә барғанда, ауыр ҡайғы тетрәтте ғаиләбеҙҙе. Их әсәй-әсәй!.. Һуңғы көндәрҙә ул тамам тамаҡтан ҡалды шул. Май шәмеләй күҙгә күренеп һүрелде...


Ул заманда ауылдағы ауырыуҙарҙы больницаға һалып дауалау юҡ ине, ундай бахырйәндәр өйҙәрендә килеш ауырып ята-ята ла үлә лә китә ине...


Бер көн беҙ Зариф менән йыуанан ҡайтып киләбеҙ. Яурындарҙа тулы муҡсай. Беләһегеҙме һеҙ беҙҙең Олобайҙа үҫкән күл йыуаһының ҡайһылай ҙа тәмлелеген? Тау йыуаһына ҡарағанда күпкә сөсөрәк. Һабаҡтары ҡамыштай. Услап ҡабып, сәйнәй башлаһаң, ҡаҙанда бешкән һарыҡ үпкәһеләй ҡабарып, тула ла китә ауыҙ. Ваҡ тоҙға манып йәки ҡатыҡҡа турап ашаһаң — телеңде йоторлоҡ. Үҙе яғымлы, үҙе тамаҡ туйҙыра. Бына ниндәй ул беҙҙең Олобайҙың күл йыуаһы!


Шул йыуаны йөкмәп ҡайтып килгәндә, күпер ауыҙында, ағас ҡылыстарын болғай-болғай һөрәнләп килеүсе бер төркөм малай-шалай осраны. Ҡотортоп һөрәнләтеүсе — әлеге лә баяғы шул Әптерәй үҙе имеш. “Тарихи роман”ы яҙылған зәңгәр тышлы дәфтәрен башы осонда болғап һелтәһә, тегеләре, ҡылыстарын айҡап, бер юлы тамаҡ йырталар:


— Батыр Носрат олатай йәшәһен! Батыр Носрат олатай йәшәһен! Урра!


Таң ҡалып ҡарап торҙоҡ. Әптерәй, мөғжизәле дәфтәрен болғай-болғай, икебеҙгә уҡталды. Ағас ҡылыслы ваҡ-сыбыр, “командир”ын тотанаҡлап, йәһәт уратып алды.


— Һеҙ ҙә әйтегеҙ! — тип екерҙе беҙгә Әптерәй, тап атаһы кеүек ҡырыҫ ҡыланып. Белмәмешкә һалыштыҡ:


— Нимәне?


— Минең атайым батыр, тип әйтегеҙ.


— Минең атайым батыр, — тине Зариф, мәкерле йылмайып. Миңә аҫтыртын күҙ ҡыҫты.


— Минең Ғиниәтулла ағайым батыр! — тинем мин дә, эштең асылына төшөнөп. Әптерәйҙең күҙҙәре аларҙы:


— “Батыр Носрат ағай йәшәһен!” тип һөрәнләгеҙ! — Шытырҙатып яғамдан алды.


— Әһә, шулаймы ни әле? — Әптерәйҙең ҡулына һуҡты Зариф — меҫкен яғам йыртылыуҙан арынды. — Ерйотар атайың батырмы?


— Батыр булмаһа, ошо китапҡа яҙылмаған да булыр ине! — Зәңгәр дәфтәрен танауҙарыбыҙға төрттө һабаҡташыбыҙ. — Ә һинең серек үпкә атайыңды кем яҙһын?! Бынауы өтөк Заһитмы? Әллә юҡһа, матур яҙыуҙан өслө-мөслө генә билдәләр алыусы үҙеңме?


Мин мыҫҡыллап көлдөм, Зариф ерәнеп төкөрҙө:


— Ташҡүлсәйем, эсем ауырыуы. Һинең кеүек ҡағыҙ бысратмайым да инде мин!


— Бысратыр инең дә ул, яҙыусы булыу ҡулыңдан килһә!


— Уға ҡалһа, һинән биш мәртәбә яҡшыраҡ яҙам мин.


— Яҙмай уҡ ҡуй.


— Һинең кеүек, үҙ атайымды үҙем шыттырмайым да инде мин.


— Мин шыттырғанмы, мин шыттырғанмы?! — Әптерәй тамам ҡыҙып, әтәсләнеп өҫкә менеп килә ине. Дәфтәренең битен асып, беҙҙең күҙгә терәне: — Күрегеҙ, ысын яҙыусы ташҡа баҫып сығарған!


Ысынлап та, үҙ күҙҙәребеҙгә ышанмай торабыҙ: дәфтәр битендә, ысын гәзиттән ҡырҡып алып, ҡатыҡ һөртөп йәбештерелгән һүрәт — вагон башында ҡулын сөйөп һөйләп торған Ерйотар Носрат. Ысынлап та, ташҡа баҫҡан яҙыуҙар. Ҙур хәрефтәр менән: “Вагон башындағы оратор — батыр һалдат!” — тип шаҡырайтылған. Мәҡәлә аҫтында уполномоченныйҙың имзаһы. Әйтерең бармы — бер күреүҙән эсебеҙ көтөрҙәрлек шул... Әммә сер бирмәнек:


— Фи! Ошо ла булғанмы һүрәт! — тип ситкә боролдо Зариф. Мин дә, иҫем китмәгәнде күрһәтеп, ҡарҡылдап күктә осоп барған ҡарғаға ҡарап ҡаттым.


— Һеҙ әле шулай гәзиттән көләһегеҙме? Сәүит гәзитенән көләһегеҙме? — тип, тағы яғамдан алды Әптерәй. Шул ыңғайы Зариф дуҫым уны аяҡ салып йыҡҡайны, ағас ҡылыслы малайҙар өҫкә ябырылды. Береһе башымды ярайһы ғына шаңҡытып, танауҙан кәлйемә яһап өлгөрҙө, саҡ сығып һыҙҙыҡ айпалаш араһынан. Зарифтың күлдәге йыртылып, минеке ҡыҙыл ҡанға туҙғып ҡайтып керҙек. Битте йыуып инһәм дә, әсәй күҙе мөшкөл хәлде шәйләне:


— Балам, ни булды? — тине, хәлһеҙ өндәшеп.


— Бер нимә лә булманысы.


— Ташҡа-фәлән йығылдыңмы әллә?


— Эйе-эйе, әсәй, ташҡа тәкмәс аттым.


— Балам, балам... — тип моңайҙы әсәйем. — Ҙур булдың бит инде һин... Атаң урынын алдың... Атаң урынына...


Башҡа һүҙ әйтмәне. Тыны ҡурылып, йәшле күҙҙәре менән алыҫ-алыҫтан күҙәтте мине. Күкрәген йыш-йыш ҡалҡытып, саҡ алды тынын. Сәйе лә ултырғыста һыуынып ҡалғас, әсе һағыш сорнаны йөрәгемде.


— Әсәй, күл йыуаһы апҡайттыҡ. Ҡатыҡҡа турап бирәйемме, ҡапҡылайһыңмы? — тинем.


— Рәхмәт, үҙең аша, балам. Үҙ тамағыңды туйҙыр, ҡолонсағым... — Утлы ҡуҙҙай ҡулы менән һыйпаны башымды. Уның ҡайнар ҡул йылыһын аҙаҡҡы тапҡыр татыуым булғандыр ошо... 


Күкрәп-дөһөрҙәп күк килде, ерҙе утлы ҡамсылары туҡманы. Ҡойоп ямғыр яуҙы. Йоҡларға бик иртә яттыҡ. Еңгәм — ҡырҙа, әсәйемдең башы осонда Гөлзәғифә инәй киҙеү ултыра. Барыһы ла көндәгесә. Тик бер ҡәҙәр күк йөҙө тыныслыҡ бирмәй ҙә Гөлзәғифә инәй, мөңгөр-мөңгөр, боронғо китаптан ниҙер уҡынып, күңелгә моңло шом өҫтәй. Эргәһендә һүрән генә шәм яна. Әсәйем бик тыныс күҙ йомоп ята. Моғайын, шаулап тәҙрә сүкегән ямғыр моңона иҙерәп ойоғандыр. Йоҡла, әсәй, йоҡла, хәл ал. Тәбиғәттең талғын моңло ауазынан тылсымланып, һыҙлаулы күкрәгеңде ял иттер. Ана, ҡарайып төн ҡуйыра, тиҙҙән ағарып таң атыр. Таңғы ҡояш нурҙары һаулыҡ килтерер. Шул бик сәйер китабыңды уҡымасы, Гөлзәғифә инәйем!..


Төн моңона бирелә-бирелә ойоп киткәнмен. Гөлзәғифә инәй ҙә, китабына эйелгән килеш, ултырған көйө ҡалғыған. Шәм дә, таңды ҡаршылай алмай, майы бөтөп һүрелгән. Ә әсәйем... Аһ, әсәйем... шәм менән ҡуша һүнгән...

* * *


Әсәй үлеменең әселеген мин һеҙгә һөйләмәйем...


Әсәй ҡәберенең тәрәнлеген мин һеҙгә һөйләмәйем...


Әсәй гүренә һалған һуңғы ус тупраҡтың ауырлығын мин һеҙгә һөйләмәйем...


Ҡайғы даръяһының икһеҙ-сикһеҙлеген мин һеҙгә һөйләмәйем...


Сөнки батҡанымды түгел — ҡалҡҡанымды, йырып сыҡҡанымды һөйләргә теләйем.

* * *


— Эй балам-балам, ҡола етем ҡалдың бит инде, ҡолонсағым! — тип, яулыҡ осо менән күҙен һөртөп, башымдан һыйпаны Гөлзәғифә инәй. Зираттан ҡайтып, ишек алдында ултыра инек. Таһир олатай, ҡарсығы һүҙҙәренән ауырһынып, тамағын ҡырҙы:


— Ниңә улай сүкетәһең, әбекәй? Баланың күңелен уйларға кәрәк бәләкәй...


— Ҡыҙғанып әйтеүем инде. Сүп өҫтөнә сүмәлә, тип, Ғәйникамал киленгә лә ҡыйын булды инде был... Әйтеүе генә анһат — яңғыҙ итәккә бер түгел дүрт етем...


Теш ҡыҫып тыңлап ултырған Ғәйникамал еңгәм сабырлығын юйҙы:


— Ниңә улай тиһең, ҡайынбикәм? Ниңә етем булһын, ти, улар? Аллаға шөкөр, береһенән береһе кәм-хур түгел. Ундайҙы ишеткем килмәй!


— Өҫтәүенә өс сүмес, тигәндәй, күмәгәйеп киттегеҙ, тип кенә әйтеүем ине, килен. Һине тел-тешкә алғандың теле ҡорор. Миһырбанлығыңды ил белә...


— Шулайғас һуң, ҡайынбикәм?


— Заһитыңды үҙебеҙгә бир, тип әйт тә ҡуйсы инде, әбей, ниңә дилбегәңде оҙонға һуҙаһың? — тип ашыҡтырҙы Таһир олатай. Шул минутта барыһы ла ҡалҡынып ҡараны миңә. Мин дә ҡараным уларға. Зариф та, Әминә лә, Таңнуры ла мине өйҙәренән ебәргеләре килмәй ине, буғай... Еңгәмә ҡалһа, бошоноп, һикереп үк торҙо:


— Ҡайнаға, ҡайынбикә, ни һүҙегеҙ был? Үле йәнгә һанайһығыҙмы әллә мине? Юҡ-юҡ, бирмәйем Заһитымды, бирмәйем. Заһит, кил бында, бәпескәйем, кил, күҙ нурым, арҡаңдан бер һөйәйем! — Еңгәмдең йылы ҡосағына ингәнемде һиҙмәй ҙә ҡалдым. — Юҡ-юҡ, бирмәйем. Берәү һыйған еккә бишәү һыйыр, берәү туйған ерҙә бишәү туйыр. Тауҙан таш артмаҫ әле. Иҫән булһаҡ, бер ғәмен күрербеҙ. Күмәкләгән — яу ҡайтарған, тиҙәр. Ил өҫтөндә сәпсек асҡа үлмәй. Ғиниәтулламды оҙатҡандағылай, ҡайтҡанында ла һәммәбеҙ тиң бер ояла өймәкләнеп ҡаршы алырға яҙһын!


— Мәйлең, килен, мәйлең. Беҙ ни, үҙеңә әллә еңел булмаҫмы, тип кенә уйлашҡайныҡ та... — Сигенергә мәжбүр булды ҡартластар. Һүҙ барышын ҡолаҡ ҡарпайтып һағалаған һылыуҙарым ҡыуаныстан ҡул сәпәкләнеләр:


— Әһәлүк-әһәлүк, Заһит ағайым үҙебеҙҙә ҡала! Үҙебеҙҙә ҡала!


Күҙҙәремдән йәш килде. Өндәшергә өлгөрмәнем, Зариф дуҫым ҡосаҡлап алды. Уның йөрәк дөпөлдәүен тойоуҙан йәнгә әллә нисек йылы, еңел булып китте. Илайһыларым килде. Әйтерһең, ҡайғы йөгөнөң яртыһын төшөрҙөм иңдән.


— Хәҙер бер кемгә лә еңел түгел, — тине Ғәйникамал еңгәм, бөтәбеҙҙең уй-фекерҙе йомғаҡлағандай итеп. — Фронттағыларға беҙҙекенән йөҙ, мең мәртәбә ҡыйыныраҡ. Атайҙарығыҙ, ағайҙарығыҙ дошманды иҫән-һау еңеп ҡайтһындар өсөн, бөтәһен күтәрербеҙ. Заһиттың ҡайғыһы барыбыҙға ла ҙур ҡайғы. Шуның өсөн бынан һуң да бөтәбеҙ бер ғаилә булып ҡалайыҡ. Эшебеҙҙе, уҡыуыбыҙҙы дауам итәйек. Һыҡтап бөгөлгән үләнде көйәҫ ел дә йығып үтә. Ә имәндәр йәшен атҡанда ла ғорур ултыра, — тип һүҙен осланы ул.


— Совет власе көслө, йығылырға бирмәҫ, — тине, үҙалдына уйланып, Таһир олатай. Ҡалғандар хуплап эйәк ҡаҡты.


— Заһит, әйҙә, уйнарға киттек. Бынан һуң гел бергә генә булырбыҙ, — тип шыбырҙаны Зариф. Әминә йәнә миңә үҙенең күнәген, Таңнуры ҡурсағын килтереп тотторҙо.


— Ағай, сәпсим-сәпсим үҙеңә үк булһы! — тинеләр. Иркәләремдең береһенең башынан, береһенең арҡаһынан һөйөп, уйынсыҡтарын кире ҡайтарҙым.


— Һәй маладис ҡыҙҙар, абзыйҙарын ҡайһылай яраталар. Ҙу-у-ур булып үҫегеҙ, бәхетле булығыҙ! — тип яратты уларҙы Таһир олатай. Ҡарт ашығып ҡырға — аттары эргәһенә йүнәлде. Ғәйникамал еңгәм барыбыҙҙы тышта уйнарға өндәне:


— Бәпескәйҙәрем, беҙ Гөлзәғифә инәйегеҙ менән өйҙө алай-былай йыуыштырғалағансы, инмәй тороғоҙ.


Зариф менән тағылышып урамға сыҡтыҡ. Әсәйем булмағас, бөтә донъя тын, моңһоу — өйҙәр ҡайғынан күҙ йомоп ултыра төҫлө. Кешеләр ҙә күренмәй, күренгәндәре минең менән йыраҡтан уҡ ололарса иҫәнләшеп, юл биреп ҡалалар ине. Зариф менән малайҙарса уйнарға тип китеп барһам да, мин инде үҙемдең олоғайыуымды, уйын йәшенән сығыуымды һиҙендем һыҙланып. Кисә генә ҡулымдан төшмәгән сәкән таяғын бөгөн инде туп ҡыуалатып һуға алманым. Ни эшләтергә белмәй тотоп йөрөй торғас, кемдеңдер ситән буйына һөйәп киттем... Хуш бул, ғәмһеҙ малай саҡ!..


Зариф менән һертәңдәп йөрөй торғас, ауыл Советы эргәһенә килеп сыҡҡанбыҙ. Бейек болдорҙан ҡулына ниндәйҙер ҡағыҙ тотҡан Зәмзә апай төшөп килә. Минең баштан һыйпаны ла икебеҙҙе ике яҡтан ҡултыҡлап алды:


— Сельсовет председателе Хәким ағайығыҙ эргәһенә инеп, күңелде күтәреп сыҡтым әле, егеттәр. Ишеттегеҙме, Ҡыҙыл Армия тағы биш ҡаланы азат иткән! Тиҙҙән фашист өңө Берлинға ла барып етәсәктәр. Ҡарағыҙ уны, һеҙ ҙә һынатмағыҙ. Хәким ағайығыҙ әйтә, тырышып уҡыһындар, ти. Һуңғы сиректе лә дүртле, бишле билдәләре менән генә осларға кәрәк. Ә беҙ, өлкәндәр, колхоз баҫыуҙарында удар биреп эшләрбеҙ, фронтҡа күп итеп иген үҫтерербеҙ. Ҡеүәтле тыл — фронттың таянысы, ти Сталин бабай. Тырышығыҙ, егеттәр, тырышығыҙ!


— Беҙ тырышабыҙ, — тине Зариф.


— Заһитҡа ауыр хәҙер — күмәкләп ярҙам итәйек. Дуҫтар бер ваҡытта ла айырылмай бит улар.


—Ә беҙ айырылмайбыҙ, — тинем.


— Әптерәхимде лә ҡағытмағыҙ. Ишеттегеҙме әле, уның атаһынан, ранин булып, хат килгән. Ошо көндә госпиталдә ята икән.


Йәшендәй тәьҫир итте:


— Ысынмы?!


— Апай, уны ҡайҙан белдегеҙ?


— Әптерәхим иптәшегеҙ үҙе һеҙгә һөйләмәнеме ни? Әй-йәй, насар дуҫлаша икәнһегеҙ. Әйтәм, уның да әйләнгән һайын яҙыу ҡараһы боҙола, тиҙәр... Зариф, һинең атайыңдан хат бармы? — тине ҡапыл Зәмзә апай, етдиләнеп. Зариф күңелһеҙләнде:


— Юҡ... — Дуҫымдың аҫҡа һалынып төшкән, сыланған керпектәрен күргәс, ифрат ҡыйынһындым. Ғиниәтулла ағай, киткәненән биреле хат-хәбәре килмәй, һыуға батҡан балталай зым-зыя булғас, өй эсебеҙ һиҙҙертмәй генә һыҙып йөрөй инек шул. Ғәйникамал еңгәйҙең йыш ҡына соланға сығып илағанын да беләм.


— Булыр-булыр, — тине Зәмзә апай. — Яҙған хаттары, берәй ерҙә тотҡарланып, килеп етә алмай яталыр. Һуғыш ваҡыты бит... Ашарығыҙға бармы һуң?


Быныһына беҙ ни тип әйтергә лә ҡыйынһындыҡ. Һуғыш ваҡытында, билдәле инде...


— Апай, мине колхозға эшкә урынлаштырығыҙсы, — тинем, уңайы килгәнгә ҡыуанып. Колхоз председателе бит — ҡайҙа ҡушһа ла ҡушыр.


— Әллә уҡыуыңды тоҙларға йыйындыңмы, малай? — Зәмзә апай һағайҙы.


— Уҡыу ҡасмаҫ. һуғыштан һуң осларбыҙ, — тип хас та ҙурҙарса ебәрҙем.


— Кәнишне. — Зариф та йөпләне. — Ә мине һеҙ, апай, Фәсхи ағайға алмаш итеп, “Нати” тракторына ултыртығыҙ.


— Әй-йәй, был номерығыҙ батмай. Ҡара һин уларҙы, дезертир булырға уйлайҙар!


— Беҙ бит фронт өсөн!


— Шулайғас, хәҙер үк башығыҙҙан елләтегеҙ ул хата уйығыҙҙы. Ҡарағыҙ уны, әгәр сирек аҙағына насар билдәләр менән сыҡһағыҙ, ошо сельсовет болдорона ҡолаҡтарығыҙҙан тотоп мендереп, Хәким ағайығыҙға тапшырырмын — һеҙҙе нишләтергә үҙе белер ул фронтовик! — Апай беҙгә мәғәнәле итеп бармаҡ янаны. Ҡурҡыуҙан да бигерәк, һуғыштан аяғын имгәтеп ҡайтып, яралары төҙәлмәгән дә көйөнсә ошо эшкә тотонған, ғәҙеллеге илгә мәғлүм Хәким ағайҙы беҙ ныҡ хөрмәт итә инек. Үҙ юлыбыҙға юҫыҡланғас:


— Туҡтағыҙ әле. Һеҙҙең кеүек егеттәрҙән йәшереп булмаҫ. Каникулығыҙ башланғас та — колхоз эштәре көтә. Ни эшләргә теләйһегеҙ? — тине Зәмзә апай.


— “Нати”ға ултыртмағас, ат көтәбеҙ!


Апай уйланды.


— Бик яҡшы. Ат көтөүселәр аяҡ аҫтында аунап ятмай. Оҙон итеп сыбыртҡыларығыҙҙы ишә тороғоҙ.


— Беҙҙең ишелгән инде!


Колхоз председателе, көлөп, тағы бармаҡ янаны. Ә беҙ ул китеү менән үк оҙон ҡыуал эҙләп табып, шыбаға тотоштоҡ сәмләнеп. Миңә — көндөҙ Таһир олатай менән, Зарифҡа төндә Ғәйникамал еңгәй менән көтөргә сыҡты. Ни булмаһа тип, шундай һүҙ ҙә ҡуйыштыҡ: кәрәк саҡта ваҡытлыса урындар менән алмашырға. Донъя булғас, көндөҙ көткәндең — төндә, төнгөнөң — көндөҙ көтөп ҡарағыһы ла килер бит.

Мәктәптә

Теге көндә йыуанан ҡайтып килгәнебеҙҙә Әптерәй беҙгә “батыр” атаһы тураһында ташҡа баҫып сығарылған һүрәтте һәм хикәйәтте күрһәткәс, Носрат ағай ысынлап та батырҙыр ул, тигән уйға килгәйнек. Зәмзә апайҙың киҫәтеүе лә өҫтәлгәс, Әптерәй менән туҡмашыуҙы туҡтаттыҡ. Тиҙ арала дуҫлашып, бергә уйнай башланыҡ. Ҡайҙа ғына барһаҡ та, айырылмаҫҡа тырыштыҡ. Шуға күрә мәктәптә беҙҙе “өстаған” тип атанылар. Әммә Әптерәй, барыбер, ара-тирә беҙ икәүгә аяҡ салғылай ине. Шундай мәлдә Зариф менән икебеҙҙең сикәләр бер юлы ҡыҙышып, йоҙроҡтарҙы уйнатырға ҡулдар ҡысытып торһа ла, тыйылып ҡалғылайбыҙ — араларҙы боҙмаҫҡа һүҙ бирҙек бит. Сөнки Ғиниәт ағай ҙа, Әптерәйҙең атаһы ла һуғышта, беҙҙең өсөн ҡан ҡоя. Шундай саҡта тәрән тылда үҙ-ара сәкәшеп йәшәү — егетлек түгел һис тә! Фашизмды ҡыйратҡансы дуҫ булырға, өстағанды тайҙырмаҫҡа әллә нисәмә тапҡыр ҡул ҡыҫышып килештек.


Зариф менән бөгөн мәктәпкә саҡ ҡына һуңламаныҡ. Ыһылдап класҡа килеп инеүебеҙ булды, ҡыңғырау ҙа шылтыраны. Ҡыҙҙар беҙҙе битәрләргә тотондо. Беҙҙән алдараҡ ултырған Әптерәйгә тиклем, шулар һүҙенә эйәреп, аяҡ салып ҡалды.


— Ҡара уны, кәрәгеңде алырһың! — Әптерәйҙең аяғына эләгеп һөрлөккән Зариф ҡорт саҡҡандай ҡысҡырып ебәрҙе, тауышы донъя яңғыратты. Әптерәйгә шул ғына кәрәк ине, буғай. Уттай янған күҙҙәрен ишек яғына йүгертеп алды ла, пырх-пырх көлөп, парта аҫтына эйелде. Ишектән уҡытыусыбыҙ Әсүәт апай килеп инде.


— Һаумыһығыҙ, балалар? Кем ул һөрән һалыусы? — тигәйне, малайҙар яғы һыу уртлағандай шым ҡалды.


— Кем булһын, әлеге шул Бөйөк Аҡыл Эйәһе инде, Зариф! — тине ҡыҙҙар яғы. Бөтә класс хихылданы, сөнки дуҫымдың кәрәсин йәки бензин урынына һыу һалып дырылдата торған мотор уйлап табыу өсөн баш ватыуы, шуның өсөн ҡара яҙҙан Фәсхи ағайҙың тракторын һүтешеп ҡорошоуҙа әүҙем ҡатнашып, ең остары ҡара майға ҡатып йөрөгәне һәм яңы моторҙы тамам уйлап сығармаҡҡа Сталин бабайҙан рөхсәт ҡағыҙы ғына көткәнлеге һәммәбеҙгә мәғлүм ине.


— Нимә?! Әллә тағы берәй үҙе йүгермәле велосипед йәки ел тирмәне уйлап сығарғанмы? — тигәйне апай, Әптерәй яуапланы:


— Юҡ, был юлы ул биш тәгәрмәсле арба яһарға булған! — Класс шарҡылдап көлдө, ә Зарифтың ҡолаҡтары ҡыҙарҙы.


— Ярар, балалар, уйнаныҡ та көлдөк, инде эшкә күсәйек. Ҡағыҙ-ҡәләмдәрегеҙҙе алығыҙ. Ирекле темаға инша яҙырға әҙерләнәбеҙ. Тема: “Мин нимә тураһында хыялланам?” һәр кем үҙенең хыялын ҡағыҙға матур итеп, аңлайышлы итеп хатаһыҙ яҙа белергә тейеш. Аңлашыламы?


— Апай, әгәр ҙә минең хыялдарым күп булһа?


— Һин шуларҙың араһынан иң мөһимен, иң олоһон һайлап алырға тейеш. Үҙенең төп хыялын дөрөҫ билдәләгән кеше тормошта ла , яңылышмай, маҡсатына ирешеү өсөн иң тура юлды ла эҙләп таба белә. Әйҙәгеҙ, күмәкләшеп шул турала һөйләшәйек.


Бер-нисә ҡул бер юлы күтәрелде.


— Йә, һин әйт әле. Ниндәй һинең хыялың?


— Минең хыялым — туйғансы-туйғансы икмәк ашау! — тип ысҡындырмаһынмы ҡыҙҙарҙың береһе!


— Апай-апай, минең дә! — тип ҡушылды икенсеһе. Бөтә класс шым ҡалды.


— Бына кемдәрҙә икән ул ҙур хыял! — тип ауыҙын ҡыйшайтып көлдө Әптерәй. Икмәк ашарға хыялланған ике ҡыҙ, сөгөлдөрҙәй ҡыҙарышып, башын аҫҡы эйҙе. Апай уларҙы йыуатырға ашыҡты:


— Эйе, хәҙерге заманда үҙенә күрә был да хыял, балалар. Кешелә төрлө-төрлө хыялдар булырға мөмкин. Уның өсөн бер ҙә уңайһыҙланырға ярамай. Әйтәйек, ҡайһы берәүҙәр матур күлдәк кейергә теләй. Йәки кемдең иҫке гәзит ярпыларына түгел, ә ысын дәфтәргә ысын ҡара менән яҙғыһы килмәй? Хатта малайҙарҙан кем дә булһа рогатка өсөн ҡайҙан резинка табырға, тип тә хыялланалыр әле. Шулаймы?


Парта аралары ғөжләп алды бер талай:


— Апай, һуғыш ҡасан бөтөр икән?


— Ҡасан магазинда ысын перо, буяу ҡәләмдәре һатылыр икән?


— Ҡасан һәр кемдең дә уҡыу китабы булыр?


— Киләһе ҡышҡа күп итеп утын килтерерҙәрме? Класта ҡара һауыттары туңа...


— Минең быймамдың табаны тишек.


— Апай, беҙҙең һыйыр ҡасан быҙаулар икән?


Һәр кем үҙенең эсендәген һөйләп бирергә ашыға, һәр кемгә үҙ хәсрәте ҙур хыял булып күренә. Әсүәт апай, түҙемлелек һаҡлап, барыһының тынысланыуын көттө.


— Эйе, һеҙҙең был бөтә әйткәндәр ҙә һәр ҡайһыһы үҙенә күрә бер хыял, — тип ҡабатланы ул бая башлаған һүҙен. — Ләкин шуны ла уйлап ҡарағыҙ әле, балалар: әгәр ҙә һөйөклө Ватаныбыҙға фашист илбаҫарҙары баҫып кермәһә, ошо һуғыш булмаһа, һеҙ әле әйткән ауырлыҡтар булыр инеме ни?


— Юҡ, булмаҫ ине! — Класс бер тауыштан яуапланы.


— Эйе, булмаҫ ине, — тип дөрөҫләне апай. — Сөнки, хәтерегеҙҙәлер әле, беҙ һуғышҡа тиклем нисек бәхетле йәшәнек? Ул саҡта һеҙ тәү башлап беренсе класҡа килгәйнегеҙ... Тимәк, был бөтә ҡыйынлыҡтар — һуғыш касафаты. Ҡара һауытының туңмауы йәки бер һыныҡ икмәк — былар ғына оло хыял була алалармы һуң?


Себен осһа ишетелерҙәй тынлыҡта башын баҫып уйланды һәр кем. Бер аҙҙан һуң бер-береһе менән һөйләшә, бәхәсләшә башланылар. Класс умарта күсе кеүек шауланы. Ләкин берәү ҙә үҙ фекерен асыҡ ҡына итеп әйтеп бирергә ҡыйыулыҡ тапманы.


— Юҡ, оло хыял була алмайҙар улар, — тине Әсүәт апай, шау-шыуҙы көслө тауышы менән баҫып. — Оло хыял булыр өсөн, ысын ҡанаты юҡ уларҙың. Ҡағыҙ аэроплан кеүек: һеҙ осороп ебәрһәгеҙ генә, оса, ләкин үҙе менән һеҙҙе бейеклеккә күтәрә алмай. Ҡағыҙ самолеттарҙы осороп ебәрегеҙ, елгә китһен улар! Шул саҡ улар киткән ерҙә оло хыялығыҙ ҡалҡып күренер.


— Апай, миңә әйтергә мөмкинме? — тине дуҫым, сикһеҙ тулҡынланыуҙан ҡулын саҡ күтәреп.


— Йә, Зариф.


— Сеү, Бөйөк Аҡыл Эйәһе уянды! — Эләктереп тә алды Әптерәй. — Күрегеҙ ҙә тороғоҙ: хәҙер тамағын ҡырыр ҙа яғыулыҡһыҙ йөрөй торған машина, осоп килгән пуляны кире ҡаға торған бишмәт тураһында һуҡалай башлар әле ул!


Сикәләрем ҡыҙышты: шулай ҙа был Әптерәйҙе дөмбәҫләп алмай булмаҫ — ҡул ҡыҫышып бирешкән һүҙен боҙа бит! Әммә дуҫым иғтибар итмәне быға — шул тиклем тулҡынланғайны:


— Апай, һуғышты нисек тә тиҙерәк бөтөрөргә ине, дошманды еңергә ине! Беҙ ҙә берәй нәмә эшләй алмайбыҙмы ни?!.Мәҫәлән, бер һелтәүҙә ун фашисты тәкмәстергес ҡылыс уйлап табырға ине...


— Молодец, Зариф! Бына был, исмаһам, хыял! Шулай бит, балалар?


Ни тиһең инде быға: бөтәбеҙҙең күңелдәген һурып һалды ла ҡуйҙы! Һәммәбеҙ риза булып, хуплауыбыҙҙы белдерҙек.


— Тимәк, бөгөнгө көндә һәр беребеҙҙең оло хыялы — фашист илбаҫарҙарын тиҙерәк ҡыйратыу, илгә еңеү килтереү. Дөрөҫ әйтәмме, балалар?


— Дөрөҫ! Дөрөҫ!


— Еңеү үҙенән-үҙе генә килмәй: тир түгеп, ҡан түгеп һуғышта, хеҙмәт фронтында, мәктәп кластарында яулайбыҙ уны. Һәр совет кешеһе үҙ өҫтөнә төшкән бурысты нисек итеп яҡшыраҡ үтәп сығыу хаҡында оло хыял йөрөтә. Шул турала яҙырға кәрәк иншаны...


Шунда уҡ ҡолаҡтарыма тупыр-тупыр тояҡ тауыштары салынғандай булды, бер ҡасан да егелмәгән, тотҡан саҡта уйнаҡлап торған хәрби аттар күҙ алдыма килеп баҫты. Колхозыбыҙҙа иң яҡшы бер өйөр йылҡы һылап-һыйпап айырым тәрбиәләнә — фронтҡа оҙатыу өсөн. Йәйге каникулға сығыу менән шул аттарҙы көтөргә, яйын тура килтереп, Ғиниәтулла ағайымдар кеүек итеп, һыбай фронтҡа ла китергә хыяллана инем. Дөрөҫөрәген әйткәндә, был хаҡта Әптерәй, мин, Зариф — өсәүләп баш вата инек. Кем белә: ысынтылап тырышһаҡ, моғайын, ауылдан сығып китеп, Шайморатов дивизияһына ла барып эләгербеҙ әле! Ысынтылап илаһаң, һуҡыр күҙҙән дә йәш сыға, ти бит Таһир олатай...


Тәнәфескә ҡыңғырау зыңғырҙағас ҡына, һиҫәкәнеп китеп, дуҫыма ҡалҡынып ҡараным. Мәк орлоғо һибелгәндәй һипкел баҫҡан йөҙө етди -- ҙур уйҙа: Бөйөк Аҡыл Эйәһе, ысынлап та, бына-бына күҙ күрмәгән, ҡолаҡ ишетмәгән берәй әкәмәт ҡорал уйлап табыу минуттарын кисерә ине, буғай. Бөйөрөнә төрткәс кенә, торҙо, алға эйелә биреп, ауға сыҡҡан бесәйҙәй һаҡ баҫып, ишеккә йүнәлде. Тышта ла ошо килеш-килбәтендә ҡала бирҙе. Был инде Зариф, ысынлап та, ниндәйҙер “бөйөк асыш” яһары алдынан ғына була торған хәл ине.


Тәнәфес бөтөп, ҡабат класҡа ингәс, иншаны ни хаҡта яҙырға кәрәклеген белә инек инде. Малайҙарҙың һәм ҡыҙҙарҙың мышылдап һулыш алғаны, пероларҙың шығырҙағаны ғына ишетелде. Әсүәт апай, парта араларында йөрөп бер талай күҙәткәс, беҙҙең үҙебеҙҙе генә ҡалдырып, ишеккә йүнәлде.


— Балалар, тыныс ҡына ултырып тороғоҙ, эшегеҙҙе дауам итегеҙ. Минең тиҙ генә колхоз идараһына — Зәмзә апайығыҙ янына барып киләһем бар, — тине ул.


Уҡытыусы киткәс, шаҡтай ғына әҙәп һаҡлап маташтыҡ. Тәүҙә Әптерәй яҙып бөттө. Беҙҙең яҡҡа әйләнеп, бармаҡтары менән төрлө-төрлө фокус-мокустар күрһәтә башланы. Беҙ ҙә оҙаҡҡа һуҙманыҡ — һуңғы нөктәне төрттөк. Ике ҡул да буш инде хәҙер. Осо һыныҡ бәкемде кеҫәмдән алып, ипләп кенә партамдың ҡапҡасын ҡайтарҙым, үҙем күптән эшләй башлаған ат һүрәтен еренә еткереп соҡорға керештем. Зариф иһә үҙенең ҡапҡасына тырышып әтмәләй башлаған ҡылысын дауамланы. Күп тә үтмәй, был шөғөлдәребеҙ ялҡытып, яңыһын самаланыҡ. Дуҫым миңә, парта аҫтынан йәшереп кенә, ҡағыҙ ярпыһына мәсхәрәләп төшөрөлгән һүрәт күрһәтте: беҙҙән өс парта аша алда ултырған ялтыр башлы малайҙың ҡарпыш ҡолаҡтарын таныным. Өҫтәүенә, исеме лә яҙылған.


— Самолет итеп осор! — тине дуҫым. Осҡосто йәһәт яһаным да алға кәйелттем — ҡарпыш ҡолаҡлының алдына төштө. Һүрәтен күрҙе лә малай, кем эше икәнен танып, ҡыҙара бүртенеп, күп уйлап тормай, алдындағы ҡара һауытын беҙҙең тарафҡа тондорҙо. Зариф менән баштарҙы саҡ эйеп ҡалдыҡ, ҡара һауыты, дошман пушкаһынан атылған йәҙрәләй, минең ҡолаҡ төбөнән һыҙғырып үтеп, артыбыҙҙағы стенаға тейеп шартланы. Тирә-яҡҡа ҡара, быяла ярсыҡтары сәсрәне, ҡарҙай ап-аҡ стенала иҙәнгәсә ослайып ағып төшкән, ат башынан да ҙурыраҡ көрән тап хасил булды. Шуға иҫебеҙ китеп ҡарап торғанда, мәктәп йыйыштырыусы апай ҙа бының шаһиты булғанлығын белдерҙе:


— Ай-һа-ай, апайығыҙ юҡта бик тырышып уҡый икәнһегеҙ! Кем бәрҙе?


— Мин. Улар мине мыҫҡылланы, — тине һис кенә лә шөрләмәгән ҡарпышҡолаҡ, икебеҙгә бармаҡ төртөп күрһәтеп.


— Оятһыҙҙар! Апайығыҙ, һеҙгә йылы булһын, тип, утын юллап йөрөй унда, ә һеҙ... Йә әле, өс батыр, ана анауында сығып баҫығыҙ! Стенаны ағартырға әсәйҙәрегеҙҙе саҡыртайыҡмы? Әллә фронттағы атайҙарығыҙҙы, ағайҙарығыҙҙымы?..


— Юҡ, үҙебеҙ... Дәрестән һуң ҡалып эшләрбеҙ... — тинек, сикәләребеҙ ҡыҙышып. Йыйыштырыусы апайҙың шул һүҙҙәренән башҡа тай типкәндәй булды, күҙҙән йәш килде...

Зәмзә апай

Уҡыуҙан сыҡҡас, башыбыҙға төшкән бәлә арҡаһында Әптерәйҙең ҡылыҡтарын да онотоп, ҡабат өстағанға беректек тә мәктәп артындағы таҡта ҡойма ышығында туҡталдыҡ. Йыйыштырыусы апайҙың һүҙҙәре ҡолаҡ төбөндә шаулап тора, оятынан йөҙҙәр ҡыҙара... Бөтәһе сыр-сыу ҡубып ҡайтышып бөттөләр (шул иҫәптән стенаға ҡара һауытын тондороусы ла!), ә беҙ һаман аулаҡ мөйөштә, таҡта ҡоймаға һөйәлеп, ергә текләп ҡатҡанбыҙ. Ни өсөндөр Әптерәй ҙә беҙҙе ташлап китергә теләмәне — беҙҙең һымаҡ уҡ шомтайып, сыбыҡ осо менән ергә һүрәт сыйғыслап маташа.


Бына сыбыҡ сыйған ерҙә күҙҙәре ҙур итеп асылған апай башы хасил булды. Уның оҙон сәс толомдары, һап-һары булмаһа ла, өсөбөҙгә лә таныулы. Сыбыҡ тағы бер-ике уҡталғайны, нәҙекәй билле ҡыҙ булып баҫты ул алдыбыҙҙа. Шуға ҡарап, ниңәлер, өсөбөҙ бер юлы көрһөндөк.


— Мин апайҙарҙың оҙон һары сәслеләрен яратам, — тине Әптерәй. — Улар миңә һуҙылып үҫкән арыш һабаҡтарын хәтерләтә...


— Миңә уларҙың ошолай нәҙекәй биле оҡшай, — тине Зариф донъялағы бөтә нәмәне лә иң яҡшы белгән кеше тауышы менән. — Ныҡлабыраҡ ҡараһаң, тап баҡсала үҫкән зифа аҡтирәк улар.


— Ә мин аҡ ҡайындай ап-аҡ йөҙлө, күктәй зәп-зәңгәр күҙле апайҙарҙы яҡын күрәм, — тинем. Һүрәткә текләшеп, тәрән уйҙарға сумдыҡ. Нимәгәлер йөрәкһеп, мыш-мыш һуланыҡ.


— Юҡ, былай ярамай! — Зариф бүлде тынлыҡты. — Стенаны бөгөн үк ағартырға!


— Бөгөн түгел, ә хәҙер үк! — тинем.


— Уға кем ҡаршы? — тине Әптерәй, ни булһа ла өстағандың таймаясағын белдереп. Күп һүҙ — юҡ һүҙ икәнлеген төшөнөп, мәктәп йыйыштырыусы апайҙың өйөнә йүгерҙек. Ниңә килгәнебеҙҙе төшөнгәс, бер һүҙ әйтмәй, ҡулыбыҙға бумала, аҡбалсыҡ иҙеүле күнәк, иҙән йыуғысы тотторҙо. Бишмәттәрҙе һалып ташлап, эшкә керештек.


Тәүҙә, апай өйрәткәнсә, шөҡәтһеҙ тапты стенанан бысаҡ менән ҡырып төшөрҙөк. Өҫтөнән бумала йүгерткәс, ҡабаттан гөлт итте ул. Әммә күнәктә аҡбалсыҡ бар ине әле.


— Әйҙәгеҙ, ҡалғаны менән мейесте ағартайыҡ! — тине Әптерәй.


— Бесәй кемдең майын ашағанын белә. Һин бит уның ҡашағаһына күмер менән атайыңдың исемен яҙҙың! — тип битәрләне уны Зариф. — Шулай ҙа риза булды: — Әйҙәгеҙ, тотондоҡ әләйһә!


— Тотондоҡ, азаматтар!


Башынан төшөп ҡаҙнаһынаса бумала йөрөтөп сыҡҡас, ул да ап-аҡ күлдәк кейҙе, класс эсе яҡтырып китте. Йыйыштырыусы апай менән ҡул алмаш иҙән йыуып, парталарҙы урындарына теҙҙек, тәҙрәләрҙең туҙанын һөрттөк.


— Рәхмәт төшкөрө балалар, ҡулдарығыҙ алтын икән! — тип маҡтап ҡалды йыйыштырыусы апай. Йөрәкте өйкәп торған сир баҫыла төшөп, көр һулап ҡайтырға сыҡтыҡ.


Көн аяҙ, йылы, ҡояш нуры күнәкләп-күнәкләп ағыла ергә. Төнгө ямғырҙан күләүектәр йыйылған. Шаптыр-шоптор кисеп, аяҡтарҙы сылатып өлгөрҙөк. Тик быға иҫебеҙ китмәй: әле генә мәктәптә эшләгән игелектән һәр ҡайһыбыҙҙың күңеле тулы йылы нур; ул нур хатта, һыйыша алмайынса, тулышып тышҡа ағыла.


Киске сәй эсер мәл еткән: мөрйәләрҙән шыйыҡ ҡына зәңгәр төтөн күтәрелә. Бөрөһө бүртек ҡарт өйәңкеләрҙә, ҡарҡылдашып, һағыҙҙай ҡара ҡарғалар оя ҡора. Уларға ҡараһаң, боҫорап ятҡан ҡап-ҡара тупраҡлы бураҙналар, унда сәселеүсе гәрәбә бойҙай бөртөктәре күҙ алдына килә. Һауа саф, тос; кемдеңдер мөрйәһенән тәмле ҡурмасмы, көлсәме еҫе аңҡый.


— Ух, асыҡтырҙы, бит әй. Ҡайтам да, ҡаймаҡлы ҡатыҡҡа умырылам! — Ирендәрен яланы Әптерәй. Ул хатта, ҡалаҡ алырға иткәндәй, алғараҡ ынтылды.


— Һин булдырырһың уны, шикләнмәйем, — тине Зариф. Бераҙ барғас: — Ә бына Әсүәт апай ни хәл итә икән? — тип хәүефләнеп өҫтәне.


— Ул бит уҡытыусы — аҡса алып эшләй, — тине Әптерәй.


— Аҡсаны ашап булмай бит. Уға он һатып алырға кәрәк, ә өс ай инде кооперативҡа он килтермәйҙәр... Ярай беҙҙең байтағыбыҙҙың һауып эсер һыйыры бар...


— Зариф, һөт-ҡатыҡ илтәйек уға, — тинем.


— Һөт-ҡатыҡты ла ул бушҡа алмай, — тине Әптерәй. — Әсәйем әйтә: “Буштың атаһы үлгән — алһам, аҡсаһын түләп алам”, -- тип әйтә, ти.


— Бына бит ул, — тине Зариф. — Унан килеп, уҡытыусы кешегә ҡатыҡ күтәреп илтеү ҙә килешмәй әле.


— Нишләргә һуң?

-- Бәй, һин үҙең бит Бөйөк Аҡыл Эйәһе – уйлап тап! – тине Зариф.


-- Юҡ, күмәкләшеп уйлайыҡ.


Башыбыҙҙы баҫып тағы ла уйландыҡ. Күпмелер маңлай ватҡас, Бөйөк Аҡыл Эйәһе тамаҡ ҡырҙы. Был иһә беҙҙең яңы бөйөк асыш алдында тороуыбыҙҙы белдерә:


— Киттек колхоз идараһына. Зәмзә апайҙың үҙе менән кәңәшеп алырға кәрәк!


— Эс арҡаға йәбешеп ҡатты бит әле... үҙәкте ялғарға ине... — Түҙемһеҙләнде Әптерәй. Мин дә, әсе төкөрөгөмдө йотоп, төшлөктән ауышҡан Ҡояшҡа ҡарап алдым. Ләкин Зариф сигенеүселәрҙән түгел:


— Зыян юҡ, эште бөтөргәс йыпыртырбыҙ. Фронтта берәү ҙә: “Тамаҡҡа ашалмаған әле, атака тороп торһон”, — тимәй. Ғабдулла Туҡай ҙа: “Эш бөткәс уйнарға ярай”, — тигән.


Танауҙы мырш-мырш тартып, башты түбән эйеп, Зарифҡа эйәрҙек.


Беҙ барып ингәндә, Зәмзә апай өҫтәл янында яңғыҙ үҙе генә “Правда” гәзитен ҡараштырып ултыра ине. Ул элек, әйтеп үтеүебеҙсә, Әсүәт апай килгәнсе, беҙҙе уҡытты һәм колхозыбыҙҙың парторгы ла булып йөрөнө. Аҙаҡ, ир-ат һуғышҡа китеп бөткәнлектән, бындағы иң ауыр эште — колхоз председателе вазифаһын йөкмәргә керешкәйне. Беҙҙе, элекке уҡыусыларын, алсаҡ йылмайып ҡаршыланы:


— Ә-ә-ә, үҙебеҙҙекеләр килгән бит! Ултырығыҙ, егеттәр, һөйләп ебәрегеҙ.


Ултырышып, бүлмә эсенә күҙ йөрөттөк. Стена буйында китап шкафы, ҙур тимер һандыҡ, бер яҡта оҙон эскәмйә. Ишектән ингәс тә ҡаршы яҡта яуға саҡырып тороусы Ватан-әсә һүрәте һәм “Бөтәһе лә — фронт өсөн!” тип яҙылған плакат эленеп тора. Түрьяҡ мөйөштә, Зәмзә апайҙың янында, колхоздың Ҡыҙыл байрағы, ә иң күренекле урында Ленин бабай портреты. Зәмзә апай менән бергә, әйтерһең, Ленин бабай үҙе беҙгә уйсан күҙҙәре менән текләй. Килеүебеҙҙең сәбәбен һөйләп бирҙек.


— Алай икә-ә-ән! — тине председатель. Тороп, иҙән буйынса йөрөштөрҙө. Шунда ғына беҙ уның , яңыраҡ тыштан ингәнлегенә, сисенеп тә өлгөрмәгәнлегенә иғтибар иттек. Уның да аяғындағы кирза ҡуныслы, ҡалын табанлы һалдат итеге лыс-һыу, өҫтөндә яҫы һалдат ҡайышы менән ҡыҫып быуылған һырма көпәйкә ине. — Уҡытыусы апайығыҙҙы ҡайғыртыуығыҙ яҡшы, — тине Зәмзә апай. — Һис шикһеҙ, ҡулдан килгәнсә ярҙам итербеҙ уға. Ләкин донъя тамаҡ аҙығы менән генә тормай, шуны аңлағыҙ. Кешегә икмәк менән бергә башҡаһы — йән аҙығы ла кәрәк. Бына шуны бер ҙә иҫтән сығармайыҡ. Ауыр саҡта кешене ергә бөгөү өсөн бер һалҡын ҡараш, ә күтәреү, аяҡҡа баҫтыртыу өсөн йылы һүҙ ҙә етә... Уҡытыусығыҙҙың, бер-берегеҙҙең күңелен ҡыйырһытыуҙан һаҡланығыҙ, балалар...


Мырш-мырш танау тарттыҡ.


Зәмзә апай “Правда”ны ҡулына алды:


— Бына фронт хәлдәрен байҡап ултырам әле. Ауыр унда, егеттәр, ауыр...


— Сталинградты алдыҡ бит инде! — тине Әптерәй. Зәмзә апай көрһөндө:


— Сталинградты алдыҡ, дөрөҫ. Дошмандың бик күп ғәскәрен, техникаһын ҡыйраттыҡ. Ләкин алда тағы ла күпме сталинградтарыбыҙ бар әле беҙҙең. — Зәмзә апай беҙгә һынаулы ҡараш ташланы. — Ҡайһы бер хәбәрҙәр гәзиткә баҫылып бөтмәй. Ләкин һеҙ белергә тейеш... яңыраҡ ҡына беҙҙең Башҡорт атлы дивизияһы дошман тылында тәрән рейдта йөрөп сыҡҡан. Фашистарҙың бик күп ғәскәрен, техникаһын юҡ итеп, тимер юл күперҙәрен, складтарын, аэродромдарын шартлатып, бик ҙур ҡаһарманлыҡтар күрһәтеп, үҙ бурысын тулыһынса үтәгән. Ләкин шунда генерал Шайморатов һәләк булып ятып ҡалған...


Башыбыҙға ҡарлы боҙҙай ишерелеп төшкән шомло хәбәрҙән албырғандыҡ.


— Нишләрбеҙ икән, генерал Шайморатов булмағас? — тип ҡайғырҙыҡ.


— Баштарҙы түбән эймәҫкә, ә уғата тешләнеберәк эшләргә, эшләргә кәрәк, егеттәр! — тине Зәмзә апай. — Белегеҙ: беҙ үҫтергән һәр бойҙай, арыш бөртөгө — дошман өҫтөнә яуған йәҙрә-бомба ул! Илдә батыр ирҙәр бөтмәгән — яуыз дошман барыбер үҙенең әжәлен алыр!


— Эйе, апай, күмәкләшһәк, бирешмәбеҙ, Берлинын да алырбыҙ! — тинем.


— Дөрөҫ әйтәһең, Заһит. Күмәкләшкән — яу ҡайтарған, тиҙәр бит. Хәҙер бөтәбеҙ бер ғаиләләй татыу йәшәргә, ауыр саҡтарҙа бер-беребеҙгә ярҙам итешергә, тырышып уҡырға, эшләргә кәрәк. Беҙҙән быны фронт, Ватан-әсә талап итә!


Зәмзә апайға артабан тағы ла тырышыбыраҡ уҡырға һүҙ бирерҙәй булдыҡ, тик батырсылыҡ итмәнек. Урыныбыҙҙан торҙоҡ.


— Оһо-о-о, күрегеҙ әле аларҙы, ҡайһылай урҙалай булып үҫеп еткәндәр! — тип һоҡланды колхоз етәксеһе. — Күҙ теймәһен, егеттәр, бер-берегеҙҙе ҡыуышып ҡалҡаһығыҙ!


— Тиҙерәк фронтҡа китергә ине!.. — тине, тауышын нисек тә ирҙәрҙекенсә ҡалын сығарырға тырышып, арабыҙҙа иң оҙон Зариф.


— Оһо! Фронтҡа һеҙгә иртәрәк әле, өлгөрөрһөгөҙ. Ә бына йәйге каникулда егелергә тура килер, егеттәр. Кеше юҡ, кеше!..


— Өсөбөҙҙө лә ҡыр эшенә яҙығыҙ! — тинек бер тауыштан. Зәмзә апай һынаулы ҡарап алды:


— Ярай, әҙер булығыҙ, бөркөттәрем! — тине. Бераҙ уйланып, өҫтәне: — Һа-а-ай, ауыр булыр быйылғы йәй! Донъя йөгө һеҙҙең елкәгә ята инде!.. — тине лә, беҙгә эйәреп сығып, ат һарайы яғына ашығып китеп барҙы. Көрһөнөп әйткән һүҙҙәре ҡолаҡтарыбыҙҙа оҙаҡ сыңланы.

Фәсхи ағай

Тыуған ауыл!.. Һуғыш сыҡҡандан биреле ул күпме аҫыл ир-егеттәрен яуға оҙатып ебәрҙе инде. Ғиниәтулла ағайҙарым да киткәс, ауыл йәнә, тәрән уйға сумғандай, тып-тын ҡалды. Хәҙер, ҡайҙа ғына ҡарама, апайҙар, инәйҙәр билде биштән быуып эшләй. Ана, бер төркөм ҡатын-ҡыҙ, ҡулдарына һөймән, көрәк алғандар ҙа, тимерлек алдындағы ҡыш көнө ҡарға күмелеп ҡалып яҙғыһын ергә батҡан һабандарҙы, тырмаларҙы урындарынан ҡуҙғатып, ҡороға сығарып йөрөй. Бер килке халыҡ келәт алдында орлоҡ ағыулай. Ауыл һыртында боҫо боҫорап уйпат-уйпат ҡара ерҙәр көтөп ята — колхоз бөгөн-иртән яҙғы һабанға төшәсәк.


Беҙ, малайҙар, кәпәсте ҡырын кейеп, ике ҡулды артҡа һалып ҡына йөрөйбөҙ. Кластағы ҡыҙҙар менән тамаҡты ҡырып ҡына һөйләшәбеҙ. Ауылда кеше ҡалмағас ни, үҙебеҙҙе ҡапыл үҫеп, ирәйеп киткәндәй тойҙоҡ.


Оҙон тәнәфескә сыҡҡас, беҙ өстаған — Зариф, Әптерәй һәм мин — үҙебеҙҙең яратҡан аулаҡ урынға — мәктәп артындағы таҡта ҡойма буйына һырыныҡ. Һәр беребеҙ баҫып һөйләшә торған үҙ урыныбыҙ — кирбестәребеҙ, ә таҡтала буй үлсәшеп һыҙған һыҙығыбыҙ бар. Арҡаларҙы ҡоймаға терәп, таң атҡансы күпме үҫкәнебеҙҙе билдәләнек. Ауыр көрһөнөп, ергә ҡараныҡ. Ерҙәге теге көндә Әптерәй сыйып төшөргән оҙон ҡуш толомло, нәҙекәй билле ҡыҙ һүрәте юҡ инде. Таныш сыбыҡ ҡына сәнсеүле тора һаман. Әптерәй уны алып, күҙәнәктәре яҙғы һут менән тулышҡан ҡара ерҙе сыйғыслай башланы. Күҙ алдында һүрәт киренән терелде, өсөбөҙ ҙә еңел һуланыҡ.


— Апайға колхоз ярҙам итә башланы, — тине Зариф.


— Беҙ ҙә ситтә ҡалманыҡ! — Танауын күтәрҙе Әптерәй.— Дәрес ваҡытында ҡағыҙ йәҙрә атышыуҙы туҡтаттыҡ.


— Ләкин был ғына аҙ әле, — тинем.


— Эйе, фронт өсөн ниндәйҙер бер ҙур эш башҡарырға ине, — тип көрһөндө Зариф.


— Ошо урҙалай буй менән бала-саға араһында китап-дәфтәр йөкмәп йөрөүе оят! — тине Әптерәй. Ә беҙ икебеҙ, шаҡ ҡатып, уның Зариф менән башҡа-баш, типә-тиң баҫып тороуын күрҙек. Икебеҙҙең оҙаҡ текләп ҡарашҡа түҙә алмай, Әптерәй борғоланғайны, аяҡ аҫтындағы буй торғоҙоп һалған кирбесе ауып китеп, шап итеп ергә ҡоланы. Әшнәбеҙ шундуҡ буйға тәбәшәгәйҙе. Зариф менән еңел һуланыҡ. Үҙемдең һаман әүәлгесә Зарифтан бер башҡа түбәнерәк, ә Әптерәйҙән ҡалҡыуыраҡ икәнемә инанып:


— Бында тороп ҡына эш эшләп булмай ул, — тинем.


— Һинеңсә, ҡайҙа барырға һуң? — Елкәһен тырнаны Зариф.


— Берәй нәмә уйлап табырға ине.


Әптерәй хәйләкәр йылмайҙы:


— Ниңә юҡҡа башың ауырта? Бөйөк Аҡыл Эйәбеҙ бар бит, уйлаһын. Өҫтәүенә, үҙен беҙҙән оҙонораҡ тип һанай... Ә беҙ ул уйлаған арала донъя хәлдәре хаҡында һөйләшә торайыҡ.


Зариф ысындан да тәрән уйға сумып, ҡайҙалыр зәңгәр һауалағы нөктәгә төбәлеп тора. Бына ул ҡәҙимгесә, ашыҡмай, һаҡ ҡына атлап китте. Ҡойма мөйөшөнә тиклем теүәл ун биш аҙымлағас, ҡапыл боролдо, яныбыҙға йүгереп килде.


— Булды, таптым! — тип белдерҙе, һулышын йыш-йыш алып.


— Нимә таптың, Бөйөк Аҡыл Эйәһе?


— Уйлап таптым! Бөгөндән алып икмәк һалыусылар булып китәбеҙ. Яҙғы һабанда бөтә колхозды, бөтә бригадаларҙы, ауылда ҡалған бөтә балаларҙы һәм инәйҙәрҙе күпереп бешкән икмәккә туйҙырабыҙ!


— Нисек итеп?


— Һи, шуны ла белмәйһеңме? Ни бары яҡшы мейес, ҡоро утын, һыу, тоҙ, сүпрә генә кәрәк уға. Мейес сығарыуҙы үҙ өҫтөмә алам, Заһит ҡоро утын, һыу килтерер, ә һин, Әптерәй, өйҙән-өйгә йөрөп, сүпрәгә ҡомалаҡ, тоҙ табырһың. Күреп торорһоғоҙ, беҙҙең мейестә бынамын тигән тирмән ташындай икмәк күпереп бешәсәк!


Шул икмәкте күҙ алдына килтереп, ирендәрҙе яланыҡ, төкөрөктәрҙе йоттоҡ:


— Их, шәп булыр ине ул, әй!


Хыялланып, тауҙай ҡабарып бешкән түп-түңәрәк икмәктәрҙе эҫе мейестән тыпылдатып ала ла башланыҡ. Бына ылау-ылау икмәк бригадаларға оҙатылды.


— Тотондоҡ, егеттәр!


— Туҡта-туҡта, бер бәләкәс кенә әтнәкәһе бар бит әле уның... — Шик тыуҙырып эсте бошорҙо Әптерәй.


— Тиҙерәк әйт, ваҡыт юҡ! — тине яңы асышынан түҙемһеҙләнгән Зариф. Әптерәйҙең ике күҙе йылтылданы:


— Теге бәләкәс кенә нәмәһен... онон ҡайҙан алабыҙ?

-- Ысынлап та, әй!..


Зариф, башын түбән эйеп, кирбесенә ултырырға мәжбүр булды:


— Мин ни бары шуныһын ғына уйлап еткермәгәнмен икән шул...


— Бына бит... Ә үҙең Аҡыл Эйәһе булып йөрөйһөң! — Битәрләне Әптерәй. Әммә дуҫым бирешеп бара торғандарҙан түгел шул:


— Уның ҡарауы, фронтҡа минең планым буйынса китәбеҙ... һыбайланып.

-- Башҡорт дивизияһынамы?


-- Тап үҙенә!


— Бына быныһы дөрөҫ! Фронт аттарын үҙебеҙ ҡырҙа көтөп көрәйтәбеҙ ҙә... Шуға тиклем юллыҡ аҙыҡ әҙерләргә онотмайыҡ.


Әптерәй ҙә бының менән килеште:


— Мин бер бөтөн икмәк, әсәйемдең атайым ҡайтыуына тип ҡаҡлап түбәгә аҫҡан ҡаҙын алам! Тик... тик... Юлда аҙашмабыҙмы икән? Оҙон юл бит.


Бының менән бер мин генә түгел, хатта Бөйөк Аҡыл Эйәһе лә килеште. Өсәүләшеп талдыҡ тәрән уйҙарға. Ағайҙарыбыҙ киткән эшелон ҡылт итеп иҫкә төштө:


— Иң яҡшыһы — быйыл көҙгә аттарҙың фронтҡа алыныуын көтәйек тә, аттар тейәлгән вагонға йәшерен менеп, ат бауыры аҫтына боҫоп китәйек, — тинем.


— Ә юлда күреп ҡалһалар?


— Барыбер төшөрөп ҡалдырмаясаҡтар, үҙҙәре менән бергә алып китәсәктәр. Валентин Катаевтың “Полк улы” тигән китабын уҡыныҡ бит. Шундағы малай кеүек, дивизиябыҙҙың полк улдары булабыҙ!


— Дә-ә-ә, бына был аҡыл! — тип һоҡланды Зариф. Әптерәй ҙә һис бер һүҙһеҙ килеште. Шулай итеп, фронтҡа яңынан аттар алынғанға тиклем, колхозда тырышып эшләргә һүҙ беркеттек.


Дәрескә саҡырып ҡыңғырау зыңғырҙаны. Йүгереп инеп барышлай, күҙҙәребеҙ һырттағы тимерлек алдында суҡаңдаған апайҙарҙы шәйләне.


— Беҙҙең ише ир-атҡа былай ситтә ҡалыу һис тә килешмәҫ! — тинек.

Ни әйтһәң дә, яҙ — яҙ инде: күңелдәр күтәренке. Кластағы ҡыҙҙарға тиклем, сәскә атҡан гөлдәрҙәй, биттәре алһыуланып, матурайып киттеләр. Әсүәт апайҙың да ике бите алланды, күҙҙәре көләсләнде. Хәҙер ул да беҙ шаярғанда элеккеләй үтә ныҡ асыуланмай. Бөгөн һуңғы дәрестә гәзиттән фронт хәбәрҙәрен уҡыны. Сталинградта бауыры аҫтына балта сабылған фашист аждаһаһы, күпме ҡотороноп һуғышһа ла, барыбер түҙә алмай икән дә. Һәр аҙымын ҡанға буяп, утҡа тотоп, аҡрын ғына сигенә. Ҡайҙалыр нығынып алырға, яңынан ҡаршы ташланырға тырыша. Ә беҙҙең ҡыҙыл ғәскәр, оло ҡорбандар биреп булһа ла, алға барыуын белә. Совет еренең һәр ташы, һәр ҡыуағы ҡайнар ҡандар ҡойоп яулана. Был мең туғыҙ йөҙ ҡырҡ өсөнсө йылдың йәйе, моғайын, уғата ауырыраҡ, ҡан койошлораҡ булыр. Шуға күрә фронтта ла, тылда ла совет халҡынан иҫ китмәле түҙемлек, хеҙмәт талап ителә. Беҙҙең колхозға ла быйылғы яҙғы сәсеүҙе нисек тә үҙ ваҡытында яҡшы итеп үткәреп, фронтҡа мул иген үҫтерергә кәрәк. Шуның өсөн тылдағы һәр кем бишәү урынына егелеп тартырға тейеш...


Шулай аңлатты беҙгә Әсүәт апай. Тәҙрә үтә тышҡа, беҙ төбәлгән тимерлек яғына ҡарап алды ла былай тине:


— Беҙ ҙә өлкәндәрҙән бер иле лә ҡалышмаҫбыҙ.


— Дөрөҫ, апай!


— Беҙ ҙә колхоздың тотҡалары!


Бөтә класс ҡубып бөгөндән үк уҡыуҙы туҡтатырға, эшкә сығырға даулап шаулаша башланыҡ.


— Юҡ, уҡыуҙы туҡтатмаясаҡбыҙ, — тине Әсүәт апай. — Сөнки уҡыу — ул да удар фронт. Беҙ тырышып уҡыуҙы ла дауам итергә, өлкәндәргә лә булышырға тейеш. Балалар, бөгөн төштән һуң дәррәү сығып эшләшергә һүҙ ҡуйышабыҙмы?


— Ур-ра! — тип һөрәнләнек.


— Алайһа, ҡайтып ҡапҡылап ҡына алаһығыҙ ҙа, малайҙар көрәк тотоп -- тимерлек алдыа, ҡыҙҙар -- келәткә, -- тине апайыбыҙ.


Беҙ өсәүләп иң элек барып еттек. Күп тә үтмәне, башҡалар ҙа йыйылды. Колхозсы апайҙар ҡыуанып ҡаршыланы:


— Бына бит ул, күмәкләгәс, ҡалай күңелле булып китте. Арҡа таяныстарыбыҙ бар икән әле! — тинеләр. Эре генә атлап, Зәмзә апай янына килдек. Ул, бейек ҡойма ышығында ирей алмай ятҡан боҙҙо соҡоп, яртылаш сүккән таҡта фургонды ҡуҙғатып булаша ине. Яҙғы һабанда сәскестәргә орлоҡ ташый торған арба был. Председателдең арҡаһынан тир боҫорай. Өсөбөҙ өс яҡтан тороп, боҙ ватырға керештек. Тиҙҙән беҙҙең маңлайҙарҙан да тир сыҡты бөркөп.


— Нисауа, егеттәр, нисауа, тотороҡло күренәһегеҙ! — тип йүкә шына ҡаҡҡайны Зәмзә апай, уғата дәртләнеберәк эшләнек. Инде беребеҙ һөймән менән ватып тора, икебеҙ эре-эре киҫәктәрҙе ситкә алып ырғыта. Бына һуңғы боҙ киҫәге сатнап осто. Тәгәрмәстәргә тотоноп, алға этәнек фургонды:


— Р-рас, взяли! Еще взяли!


Был минутта утлы-дауыллы фронтта, дошмандың туп йәҙрәләре аҫтында орудие тәгәрмәстәренән этеп барабыҙ төҫлө тойолдо беҙгә. Бысраҡ эсенән йырҙыртып, ҡалҡыуыраҡ урынға күсереп ултырттыҡ арбаны. Төҙөклөгөн тикшереп, тәгәрмәс көпсәктәрен майлап та ҡуйҙыҡ. Тимерлек алдындағы барлыҡ ҡорамал-ҡаралты ҡарҙан арсылғас ҡына, туҡтап тын алдыҡ.


— Маладис, егеттәр! Фронттағыса тырышып эшләнегеҙ, ана шулай тырышып-тырышып уҡығыҙ. Каникулға сыҡҡас, һабанға килерһегеҙ! — тип ҡалды апайҙар.


— Бөгөнгә хуш, ҡайтығыҙ инде, — тине Зәмзә апай ҙа.


Ләкин беҙ өсәүҙең ҡул ҡысыуы ҡанмағайны шул әле. Урамда тимер сыңлауы ишетеп, туп-тура шунда тарттыҡ. Был сыңлау, әлбиттә, Зарифтарҙың урам аша күршеһе Фәсхи ағайҙар яғынан килә ине. Киң ихата уртаһында тимер кабиналы, ҡарышлауыҡ тәгәрмәсле “Нати” тракторы тора. Мөһәбәт күренеше беҙгә киноларҙан ғына таныш танкыны хәтерләтеп, күңелдәрҙе әүәрә итә ине.


“Танк” янында Фәсхи ағай менән уның ярҙамсыһы Яндырай Сәхиулла соҡсона.


— Әһә, егеттәр, ҡалай мас киләһегеҙ! Афарин, картер күтәрешеп китерһегеҙ! — тип, ялтырап ҡатҡан һырма көпәйкәһенең буш еңен елпелдәтеп, тракторҙы бер әйләнеп йүгереп сыҡты Сәхиулла ағай. Ғүмергә шулай бер урында ғына тороп түҙмәй янып-көйөп йөрөүсән кеше булып, Яндырай ҡушаматы шуға бирелгәйне; ҡулын да шул Яндырайлығы арҡаһында, һуғышҡа тиклем үк, комбайнда иген урҙыртып йөрөгәнендә тәгәрмәскә эләктереп имгәткәйне. Һуғыш сығып, ир-ат фронтҡа китеп бөткәс, уға тағы ла комбайнына ултырырға тура килде. Ураҡтан ураҡҡаса, ошолай, тракторист ярҙамсыһы булып та китә.


— Бик ваҡытлы йөрөйһөгөҙ, кеше саҡырырға тора инек әле! — тип хупланы трактор хужаһы ла. Фәсхи ағай буйға тап минең ҡәҙәр генә, ә яурынға киңерәк, эрерәк һөйәкле егет. Өсөнсө йыл башланғыс мәктәпте тамамлағас, ире һуғышҡа киткәндән һуң биш бала менән ҡалған әсәһенә ғаилә терәге булайым тип, колхозға эшкә сыҡҡан. Быйыл ҡыш үҙен МТС-ҡа трактористар курсына оҙатҡандар, шунда ысын егет булып, сәс ебәреп, ошо “Нати»ға ултырып ҡайтҡан. Үҙебеҙҙән ике-өс йәшкә генә өлкән булһа ла, беҙ уға Фәсхи ағай тип кенә өндәшәбеҙ. Ни тиһәк тә, беҙҙең буй етмәҫ бейеклектә — хыялыбыҙ түрендә йөҙгән кеше бит.


Яндырай Сәхиулла тракторҙы тағы ла бер әйләнеп йүгереп сыҡты. Шул арала Фәсхи ағай ҙа ҡорһағы һүтек трактор аҫтына керҙе. Ергә салҡан ятып, өҫтә терһәктәр кеүек тырпайып торған дүрт шатунды берәм-берәм тотҡолап, һелкетеп ҡараны. Етешлегенә инанғас, ҡул һелтәп ишараланы:


— Әйҙәгеҙ, егеттәр, һуп иттек! — Сәхиулла ағай беҙгә шатундарҙы ҡаплатып трактор ҡорһағына япмалы “картер” тигән суйын көптө күтәреү өсөн әтмәләнгән арҡан остарынан тотоп күтәрергә ҡушты. Зариф менән мин — бер яҡтан, Әптерәй менән ул үҙе икенсе яҡтан тотоп ҡалҡыттыҡ. Фәсхи ағай, өҫтөнә һәм биттәренә шап-шоп май тамыуға һис тә иғтибар итмәй, салҡан ятҡаны килеш, болт тыға торған тишектәрҙе бер-береһенә тура килтерҙе. Маңлайынан шыбырҙап тир аҡты.


— Һуп! Тағы ла бер алдырығыҙ, егеттәр, тағы ла!


Аяҡтарҙы ергә ныҡ терәп, йәнә бер тапҡыр көсәндек, картерҙы трактор ҡорһағына йәпләштерҙек бит тәки.


— Һуп, ошолай килеш тотоғоҙ! Тын да алмағыҙ, ергә йәбешеп ҡатығыҙ!


Арҡаларҙан шыбырҙап тир аҡты, күҙ алдары ҡараңғыланды. Ҡулым бына яҙлыға, бына яҙлыға тип, хәлем бөтөп, тетрәп торғанда, трактор аҫтынан Фәсхи ағайҙың шат йылмайған тауышы ишетелде:


— Булды, егеттәр! Ебәрегеҙ! — Болттарҙы бер-бер артлы бора башланы. Билдәрҙе турайтып, маңлай тирҙәрен һөрттөк.


— Вәт был эш тек эш, исмаһам! — тип ҡуйҙы Әптерәй.


— Әсәйеңдең сөсикмәген ҡаймаҡҡа манып ҡайыҙлау түгел шул! — Тештәрен йылтыратты Сәхиулла ағай. — Йә, шаҡ-ҡатып тормағыҙ. Трактор аҫтына инегеҙ, болттарҙы борошорға. Моторҙы гөрөлдәткәс, бер ултыртып ауыл буйынса йөрөтөрбөҙ үҙегеҙҙе.


Ҡорһағы бөтәшкән тракторҙы май, яғыулыҡ менән туйындырып, эшен теүәлләп ҡуйҙыҡ. Моторҙы тоҡандырырға ла ваҡыт, ләкин Сәхиулла ағай тәмәке эҙләп киткән еренән һаман юҡ та юҡ. “Нати”ҙың тоҡандырғысы ауыр — ирҙәрең дә саҡ әйләндерә, ә беҙҙең ишегә яҡын да юларлыҡ түгел. Фәсхи ағай был эште шулай ҙа хәҙер үк башҡарырға ең һыҙғанғас, аптырабыраҡ ҡалдыҡ.


— Сәхиулла ағай киләме әллә? — Урам буйына ҡарандым. Трактор хужаһы, сәсен үргә һыпырып, кәкере һаплы әйләндергескә йәбеште:


— Беҙ үҙебеҙ ағай хәҙер!


Бил ҡайышын һурып алып, һапҡа эләктерҙе, бер осон беҙгә һондо:


— Тотоғоҙ!


— Трактор тотҡаһы шулай үҙебеҙгә ҡалдымы ни инде хәҙер? — Танауын мырш тартты Әптерәй. Фәсхи ағай өндәшмәне. Тимер тотҡаны үргәсә бороп еткереп, эстәге күренмәҫ ҡаптыртҡысын шарт иттереп эләктергәс, ике аяғын ирҙәрсә тарбайта баҫты, тоҡандырғысты бар көсөнә беҙгә ҡарай этәрҙе. Шул ығайҙа өсөбөҙ ҡайыштан тарттыҡ. Мотор күкрәгендә пох-пох итеп нимәлер хәрәкәткә килде. Бер нисә ҡат шулай алдыртҡас, эстәге поршендар майланып, буғай, еңелерәк әйләнде. Ләкин бер ҙә тоҡанырға уйламай ине йүнһеҙ. Фәсхи ағай тракторҙың ҡабырғаһынан бер йоморо нәмәһен һүтеп алды.


— Магнето, — тине Зариф, үҙенең был өлкәлә лә күп белеүе менән беҙҙе хайран ҡалдырып.


— Эйе, магнето. — Фәсхи ағай йылмайып ҡарап алды. — Тракторҙың йөрәге был магнето! — Ҡапҡасын асып соҡсондо. — Әһә, табылды! Контакттар һөрөмләнгән! — Кеҫәһенән ун биш тинлек көмөш сығарып, шуның һырлы ҡыры менән һөрөмдәрҙе ҡырсып ташланы. Ҡапҡасты ябып, беҙҙән йәнә һораны: -- Магнетоның нимә икәнен беләһегеҙме, егеттәр?


Тексәйешеп, елкәләрҙе тырнаныҡ.


— Белмәйһегеҙ? Зариф, тотон әле бынауы баҡыр сыбыҡҡа.


Иптәшебеҙ магнетоға беркетелгән баҡыр сымдың яланғас осон усланы.


— Инде өсөгөҙ ҙә ныҡ итеп етәкләшегеҙ.


Ағайҙың әйткәнен үтәнек. Ул магнетоның сынаяҡ ауыҙындай тәгәрмәсен шылтылдатып әйләндергәйне, өсөбөҙ тиң тертләп ҡысҡырҙыҡ — бармаҡтарҙы, әйтерһең, йәшен уты яндырып үтте.


— Белмәһәгеҙ, белегеҙ. Бына шул ул магнето! — Фәсхи ағай кинәнеп көлдө. Сым осон алып, уны был ғәжәйеп машинаның йылтыр ҡорос арҡаһына тейер-теймәҫ тотҡан хәлдә, тәгәрмәсте йәнә бер әйләндерҙе. Баҡыр сымдан сытыр-сытыр зәңгәр осҡондар сәсрәне.


— Күрҙегеҙме инде? Ошо ут цилиндр эсендә бензин боҫтарын шартлатып, поршенды этәрә, ә поршендың шатундары ҙур күсәрҙе әйләндерә. Бисмилла, беркетәйек үҙенең урынына. – Эшен теүәлләп, тоҡандырғысты усланы: — Булды, егеттәр, тотоноғоҙ ҡайышҡа!


Был юлы тәүге көсәнеүҙә үк трактор мөрйәһенән борҡорап ҡуйы ҡара төтөн урғылды. Өсөнсө ынтылышта, беҙҙе шаҡ-ҡатырып, мотор дырылдап тоҡанып та китте, көр тауышы донъяны тетрәтте.


— Ур-ра! — Кәпәстәрҙе сөйөп кинәндек. Фәсхи ағай, йүгереп барып, кабиналағы ниндәйҙер сымды тартҡайны, мотор талғын ғына гөрөлдәне.


— Күрҙегеҙме? — Фәсхи ағай ҡыуанып күҙ ҡыҫты. — “Трактор тотҡаһы үҙебеҙгә ҡалдымы ни инде хәҙер”? — тип һораған булаһығыҙ. Белә белһәгеҙ, донъя тотҡаһы ҡалды ул беҙгә хәҙер. Бына ошо ҡулдар менән беҙ донъя ҡуласаһын матҡып әйләндерергә тейеш!

Яҙғы һабан фронты

Ауыл иртә уянды.


Көн аяҙ, тымыҡ, һалҡынса ғына. Көнсығыштағы Биләнтауҙың көмөрө түбәһендә таң һарыһы беленергә лә өлгөрмәне, бөтә булған мөрйәләрҙән күккә аҡһыл төтөн сорғолдо. Төтөн бағаналары, бер туҡтауһыҙ һаман юғары, һаман юғары үрләп, әйтерһең дә, һүрелеп барған аҡ йондоҙҙар менән тоташып, ауыл өҫтөндә күк көмбәҙен терәп тороусы иҫәпһеҙ күп таяуҙар кеүек күренде. Бына таяуҙар араһынан, ялп-йолп итеп, төнгө ауҙан ҡайтып барыусы ябалаҡ осоп үтте. Аҙбарҙарҙа һыйырҙар мөңрәп, кетәктәрҙә әтәстәр һөрәнләне. Әле унда, әле бында ләңкелдәп эт өрҙө.


Беҙҙең өйҙә лә таңдан хәрәкәт башланды. Бөтәбеҙ ҙә кисә кистән үк был мәлде һағынышып, кейемдәребеҙҙе ипләп ҡуйғайныҡ. Ғәйникамал еңгәмдең тауҙан һайт-һайтлап йылҡы ҡыуып төшөрөүе күренде, һабансылар йүгән шылтыратып ат тоторға киттеләр. Беҙ ҙә тиҙ-тиҙ генә ҡапҡылап алдыҡ та, артыбыҙҙан ҡалышмаған бәләкәс иркәләребеҙҙе етәкләп, урамға сыҡтыҡ. Һабанға төшөү хөрмәтенән мәктәптә лә бөгөн уҡыу өйләнән һуңға күсерелгәйне.


Ат һарайы алдында ығы-зығы, байрам күтәренкелеге. Аттар кешнәй, егеү үгеҙҙәре һәм һыйырҙар мөңрәй, тимер-томор шылтырай. Өлкәндәрҙең дә, бала-сағаның да шат тауышы яңғырай. Ил тырышып һабандарын, тырмаларын көйләй. Еккән бере урамға сығып, оҙон буйға теҙелеп бара. Урамдың буйынан-буйына яҙғы һабансылар әтрәте һуҙыла.


Бына Фәсхи ағайҙар яғында беҙгә таныш трактор дырылданы. Артынса уҡ тағы ла өс урында гөрләне мотор йыры. Быныһы — ҡымшаныр ваҡыт етте, трактор бригадаһы ҡуҙғалды, тигән хәбәр ине. Күп тә үтмәне, артына ҡыр вагоны таҡҡан “Нати”ыбыҙ күренде. Артынан йәнә өс трактор — тырпай тәгәрмәсле ХТЗ-лар төтөн борҡотоп эйәреп килә ине. Һәр береһендә яулыҡтарын артҡа ҡайырып бәйләгән ҡырыҫ йөҙлө апайҙар руль тотоп ултырған. Ә арттараҡ мискәле арбаға Яндырай Сәхиулла ағай ирәйеп атланған. Ураҡҡа төшкәнсе ул шулай тракторҙарға яғыулыҡ, һыу ташымаҡ була, күрәһең.


Ауыл осонда һабансыларҙы бер төркөм ил көтә ине. Алғы буйҙа — колхоз председателе Зәмзә апай менән ауыл Советы председателе Хәким ағай. Элекке рәйес Хәниф олатай үпкә сире нығынып эштән ҡалыуы сәбәпле ҡуйғайнылар Хәким ағайҙы. Ул да һау түгел — аяғы ҡаты яраланып һуғыштан ҡайтҡан кеше, таяҡ таянып алған. Йөҙө тракторист апайҙарҙыҡы шикелле ҡырыҫ, ә күҙҙәре ниндәйҙер йылы осҡон сағылдырып баҙлай.


Һабансылар колоннаһы урамды буйлап үтеп, баҫыу юлына төштө. Иң алдан төтәтеп тракторҙар бара, унан һуң һабан тәртәләренә егелгән аттар, үгеҙҙәр, дүрт имсәкле елендәрен һалпылдатҡан һыйырҙар... Мотор гөрөлтөһөнә һабан күсәрҙәре сыйылдауы, арбалар, ергә салҡан һалынған тырмалар тыҡырҙауы ҡушыла. Ситтән ҡарағанда, кинолағылай, фронтҡа оло ғәскәр ҡубынып күсеп барғандай.


Ауыл һыртындағы оло баҫыуға етеү менән, туҡталып та тормайынса, һабандар ҡара бураҙна ярып төшөп тә китте, бураҙналар оҙонайғандан-оҙонайҙы, бына улар алыҫ-алыҫҡа түң артына һуҙылып юғалды. Бераҙҙан һуң ғына ерҙең теге башына етеп әйләнеп, былай табан һөрөп килеүсе аттарҙың иңкеү баштары, ялбыр ялдары, һабан тотҡан апайҙарҙың яулыҡтары күренде. Ерҙең был башында ҡарт-ҡоро, бала-саға — ҡалған ил көтөп тора, һәр береһе ҡулдарына ваҡ-ваҡ ҡына төйөнсөктәр тотҡайны. Сәстәренә сал кергән иң ҡарт инәйҙәр, иген уңһын, һуғыш бөтһөн, ир-ат иҫән-һау илгә әйләнеп ҡайтһын, тип теләк теләй-теләй, бураҙна баштарына эйелделәр, йылы ҡуйындарынан сығарып, тупраҡҡа орлоҡ күкәйҙәре — әстерхан сәтләүеге ҙурлыҡ, тумалаҡ ҡына себеш тауыҡ йомортҡалары һалдылар. Һабан төрәндәре шуларҙы күмдереп үтте. Ер башына сыҡҡас, һабансылар кире боролдо ла яңынан тағы ла бераҙыраҡ һөрөп барып туҡтанылар. Дилбегәләрен һабан тотҡаһына элеп, бер урынға өймәкләнделәр. Ер башында көтөп тороусылар төйөнсөктәрен сисергә, һабансыларҙы бешкән йомортҡа менән һыйларға тотондо. Һабансылар йомортҡаларҙың берәрен әрсеп ашанылар ҙа ҡалғандарын ыбырылып йөрөгән бала-сағаға тараттылар. Ҡыуанып ҡысҡырыу, көлөү тауыштары яңғыраны, һағыҙҙай ҡара тупраҡты ап-аҡ йомортҡа ҡабыҡтары сыбарланы. Һабансылар бураҙналарына баҫтылар, һабан тотҡаларын тоттолар: көнө-төнө ҡайнаясаҡ уттай эш — яҙғы һабан фронты башланды...


Ошо көндә беҙ өсәү — Әптерәй, Зариф һәм мин — мәктәп артындағы үҙебеҙҙең аулаҡ ҡойма буйына сығып, тағы ла бер тапҡыр буйҙарыбыҙҙы үлсәштек, үлсәмдәрҙе ҡалын итеп таҡтаға киртеп ҡуйҙыҡ. Көҙгә — 1 сентябргә тиклем инде бында килә лә, үлсәшә лә алмабыҙҙыр, моғайын. Ҡыҙыҡ, икенсе килеүгә күпме үҫербеҙ икән? Моғайын, ҡолғалай ҡалҡып китербеҙ инде беҙ, тигән уйҙар күңелдәрҙе рәхәтләндерҙе. Ләкин беҙҙең үҫешебеҙгә ҡамасаулаусы байтаҡ ҡына сәбәптәр бар ине шул...


Яҙғы һабан башланғас, колхоздан йән башына он өләшеүҙе лә туҡтаттылар. һәр кем ҡулынан килгәнсә ҡырҙа эшләп ашарға тейеш, тинеләр (унда оло ҡаҙанда көнөнә өс тапҡыр шыйыҡ ҡына ыумас бешә). Беҙ, тиҙерәк йәйге каникул етеүҙе, ҡырға эшкә сығыуҙы көтөп, билбауҙарҙы тағы ла ҡыҫыбыраҡ быуҙыҡ...


Оҙаҡ көтөлгән сәсеү ҙә башланды, ул да беҙҙе һары таңдан бригадирҙың һөрәнен һалып уятты:


— Ер кибә, ер! Барығыҙ ҙа өмәгә!


— Тороғоҙ, ер кибә! Өмәгә!


Мал-тыуар ҙа бөгөн көндәгенән иртәрәк ҡуҙғатылды, көтөү ҡыуған тауыштар ғәҙәттәгенән иртәрәк яңғыраны. Көтөүсе лә, үҙ ваҡытынан алда сығып, малдарҙы тауға өйөрөп алып китте.


Был көндә уҡыу ҙа булмаясаҡ ине. Уҡыусылар, кисә һөйләшеп ҡуйылғанса, мәктәп алдына теҙелде. Ҡыҙҙар келәттә күнәкләп таҡта фургондарға сәсеү орлоғо тейәшергә, ә беҙ, малайҙар, баҫыуҙа шул орлоҡтарҙы тракторға тағылған, ә ҡалғандарына аттар егелгән сәскестәргә тултырып торорға тәғәйенләндек. Ҡайһыбыҙ орлоҡ тейәлгән фургондарға, ҡайһыбыҙ Яндырай Сәхиулла ағайҙың мискәле арбаһына, ҡайһыбыҙ бригадир ҡырандасына ултырышып ҡырға сыҡтыҡ. Баҫыу беҙҙе үҙенең таңғы һулышы — һутлы тупраҡ еҫе аңҡыған һалҡынса саф һауаһы менән ҡаршыланы. Тау артынан яңы ғына ҡалҡып килгән Ҡояш нурҙарында боҫорашып-иҙерәп ята ерҙәр.


Беҙ килеп еткәндә, баҫыу башында төнгөләр алмашынып, тракторҙар көндөҙгөлөккә тәрбиәләнеп, гөрөлдәргә генә тора ине. Зәмзә апай менән Хәким ағайҙар ҙа әллә ҡасан уҡ бында: ең һыҙғанып сәскестәрҙең төҙөклөгөн барлайҙар. Өмә көндә Хәким ағай ҙа ятып тынмаған шул: яраһының һыҙлауын еңеп, ауыл Советының мыҡты Күгатын таҡта фургонға еккән дә орлоҡ ташышырға килгән. Зәмзә апай ҙа үҙ атын шундай уҡ таҡта фургонға егеп алған.


Бына ике етәксе ҡулында колхоздың Ҡыҙыл байрағы күренде. Ике председатель, ике яҡтан тотоп, шаян елгә дөрләп елберҙәгән ҡыҙыл ялҡынлы һапты бураҙнаға ҡаҙаны.


— Башланды, иптәштәр!


— Башланды-ы-ы!..


Фәсхи ағай йүгереп йөрөп тәүҙә ҡыҙҙарҙың ХТЗ тигән тракторҙарын тоҡандырышты. Улар берәм-берәм баҫыуға киткәс, “Нати”ҙы ла гөрөлдәтеп ебәрҙе. Күҙ асып йомғансы, һәммәбеҙ үҙ эшен табып, таралышып та өлгөрҙөк: ҡайһыбыҙ — һыу, яғыулыҡ күсерешергә, ҡайһыбыҙ — ауылдан килгән тоҡтарҙы йөкмәп алып сәскескә тултырышырға... Ҡара-ҡаршы ике баҫыу араһынан үткән юлға төндә үк тоҡ-тоҡ һоло килтереп өйөлгәйне, өҫтәүенә, яңынан-яңылары фургонға тейәлеп килә торҙо, ергә түшәлгән торпошаға бушатылды. Беҙ орлоҡто арбаларҙа сәсеү гөрләгән ике баҫыуға ташып, сәскестәрҙе өҙлөкһөҙ тәьмин итергә тейеш. Бер килке малайҙар Зәмзә апай менән ХТЗ-лар яғына китте, ә беҙ, Әптерәй, Зариф һәм мин, Хәким ағай фургонында “Нати»ға беркетелдек.


Ҡара-ҡаршы баш төкәшкән ике баҫыуҙың береһендә — ХТЗ-лар, икенсеһендә “Нати” дөһөрҙәтеп сәсеп йөрөй. Һәр береһенә көндәлек эш нормаһы алдан уҡ үлсәнеп, ер башына таяҡ-маяҡ ҡаҙалған. Һәр тракторист һәм сәсеүсе тиҙерәк сәсеп шул маяҡҡа тиңәлергә, социалистик ярышта беренселекте алырға ашҡына. Бураҙна буйында дөрләп янған ҡыҙыл әләм шуға саҡырып елберҙәп тора. Ҡыҙыл байраҡ иң алдан сыҡҡандарға тапшырыласаҡ.


— Ҡыҙыуыраҡ, егеттәр, ҡыҙыуыраҡ! Юғиһә, байраҡты үҙебеҙ алабыҙ! — тип сәмләндерә беҙҙе, яныбыҙҙан уҙып барышлай, тирләп-бешкән Зәмзә апай. Ул “үҙенең” ХТЗ-лары яғына ымлап күрһәтә.


— Ҡарап ҡарарбыҙ әле, кемгә эләгер икән ул! — тип яуаплай Хәким ағай. Ул да, маңлай тирҙәрен һыпырып, “үҙенең Натиы” яғына ҡараш ташлай, ҡулындағы дилбегәһен ҡыҫыбыраҡ йомарлай. Беҙ, уттай янып, торпошалағы һолоно күнәктәр менән фургонға тултырабыҙ. Хәким ағай үрҙә көрәк менән таратып, тигеҙләп тора. Тейәлгән һолоға күнәктәрҙе ырғытабыҙ ҙа, туҡтап беҙҙе көтөп торған трактор яғына йүгерәбеҙ, ә Хәким ағай фургоны менән килә. Сәсеүселәр һикерешеп төшөп ватыҡ дискыларын йүнәтергә, трактор радиаторына һыу ҡойорға керешә. Шул арала беҙ сәскестәрҙең йәшник ҡапҡастарын асып, эсендәге сүп-сарҙы таҙартып өлгөрөүгә, ағайыбыҙ өҫтән күнәк менән туҡтауһыҙ һоҫоп алып бирә тора, беҙ сәскес йәшниктәренә йүгертәбеҙ. Агрегат ҡуҙғалып китеүгә, маңлайҙарҙан шыбыр-тир аға.


— Нисауа, егеттәр, нисауа, байраҡ беҙҙеке буласаҡ! — тип дәртләндерә Хәким ағай. Ләкин тегеләр яғы ла бирешмәй, ут бөрсәләреләй яндырып эшләй. Уңайы тура килгән һайын:


— Байраҡ беҙҙеке! — тип һөрәнләп зитҡа тейәләр. Ҡояш һаман юғарыраҡ күтәрелә, арҡаларға ҡыҙҙырылған энәләрен рәхимһеҙ сәнселдерә...


— Йылдамыраҡ, егеттәр, йылдамыраҡ! Белегеҙ: фронттағы атайҙарыбыҙҙың, ағайҙарыбыҙҙың кавалерия аттарына ашатырға һоло кәрәк! Беҙ сәсеп үҫтергән һолоноң һәр бөртөгө — фашист маңлайына пүлә булып атыласаҡ!


Кәзәкейҙәрҙе һалып ырғытабыҙ, теште ҡыҫыбыраҡ керешәбеҙ. Биттән шыбырҙап туҙан ҡатыш тир аға, күҙҙәрҙе әсеттерә. Өҙлөкһөҙ көсәнеп күтәреүҙән яурын баштары ауырта, аяҡ быуындары ҡаҡшап ҡалтырай. Һөрөлгән ерҙән ат та, әлһерәп, фургонды көскә тарта. Ә трактор тигән тимер ат, бер ни булмағандай, ыҙан буйлап талғын ғына гөрләп әйләнеүендә, фургон-фургон орлоҡтарҙы беҙҙең ҡул аша һурып алып, ер-әсәнең йылы ҡуйынына игелдереүендә. Туҡтағаны һайын, кабинанан Фәсхи ағай ырғып төшә, яныбыҙға йүгереп килә. Трактор майы, туҙан араһынан ике күҙен, шәкәрҙәй аҡ тештәрен йылтыратып:


— Бөркөттәр, һынатмағыҙ! — тип ҡуҙғыта, шундуҡ беҙгә ярҙамлашырға керешә. Уның да сикәләренән шыбырҙап тир аға, ләкин тракторист бирешергә тейеш түгел. Бар донъяһын онотоп, сәскестәргә орлоҡ тултырышыуын ғына белә. Һағайып, ХТЗ-лар яғына күҙ һала.


— Бөркөттәр, йәһәтерәк ҡуҙғалайыҡ, тәгәрмәслеләрҙе еткертмәйек! — Кабинаһына ырғып менә лә дөбөр-шатор елдерә. Сәскестәре артынан юлаҡ-юлаҡ һырҙар һуҙылып ҡала, улар һаман нәҙегәйеп алыҫҡа — офоҡ артына тартыла. Тере орлоҡтар күмелгән был осһоҙ-ҡырыйһыҙ теҙмә һыҙаттар — фронтҡа китеп барыусы һалдат сафтарын хәтерләтә миңә. Һалдаттарҙың да артында — уларҙы оҙатып ҡалған тыуған ил, алдында Еңеү, иртән ерҙе йәшәртәсәк шифалы таң нурҙары көтөп тора бит. Йәшел кейемле һалдаттар, йәшел ҡыяҡлы орлоҡтар, һеҙ бит икегеҙ ҙә минең тыуған илгә таң нурҙары килтерәһегеҙ! Йәшәһен таң нурҙары!


— Йәмәғә-ә-әт, туҡтағыҙ! Штыктарығыҙҙы ергә ҡаҙағыҙ, билбау аҫтарын нығытып алыр ваҡыт! — Яндырай Сәхиулла ағай, арбаһына аяғүрә баҫҡан да алыҫтан уҡ оҙон һаплы сүмесен болғап ҡысҡыра. Тарттырып бәйләнгән ап-аҡ алюмин феләк балҡып ултыра. Феләк эсендә ризыҡ бүлк-бүлк сайҡала. — Ҡалъялары ҡайнар ғына, терһәк буйын майлар ғына! Һурпалары һәүетем генә, әҙер булһын һауытың ғына! — Һамаҡлай-һамаҡлай арбаһынан егеттәрсә ырғып төшөп, күк сиҙәмгә таҙа киндер тоҡ йәйә, шалтыратып һауыт-һаба теҙә -- һыңар ҡуллы икән тиеп әйтмәҫһең! Феләк ҡапҡасын шартлата асып, оҙон һаплы сүмесен тығып болғай ҙа, боҫо борҡорауыҡ ыумасты һоҫоп алып, һауыттарға мөлдөрәмә тултыра. Сәсеүселәрҙең береһе, күкрәгенә оло түңәрәк икмәкте терәп телеп, һәр беребеҙ алдына ҡаҙ ҡанатылай ҙур телем, уның өҫтөнә бер өлөш бешкән ит ҡуя. Туйғансы арыш ыумасы һемерәбеҙ. Өлөшөбөҙгә тейгән икмәк һынығы менән итте, сискән кәзәкейҙәребеҙгә төрөп, бер ситкәрәк ҡуябыҙ. Уныһы — өйҙә ҡалған иркәләребеҙгә, әсәйҙәребеҙгә күстәнәс.


— Тирмән яҡшы тартамы, йәмәғәт? Ашағыҙ, ашағыҙ. Кискә тиклем әле көн оҙон — ҡапсыҡ күтәргәндә әлһерәп йығылмағыҙ! — тип көлә табынсыбыҙ.


— Беҙ ҡапсыҡ күтәрмәйбеҙ, күнәкләп тейәйбеҙ.


— Китегеҙ уны! Йыйын ҡыҙҙар ғынамы ни һеҙҙең звено? Ҡайҙа ҡапсыҡ йөкмәр ысын егеттәр?


— Нисауа, егеттәр шәп, күнәкләп тә өлгөртәләр! — Беҙҙе йыуатырға итә Хәким ағай. Ләкин йөрәк осон сәм сиртеп ала.


Төштән һуң ер тамам һурҡып, сәскес дискылары шәберәк әйләнә, трактор, икенсе йән кергәндәй, елеп-юртып ҡына йөрөй башланы. Йәшниктәге орлоҡтар тиҙерәк бушаны. Күпме генә көсәнһәк тә, өлгөрә алмай аҙапландыҡ. Ахыры булманы, кәкере таяғын тотоп, Хәким ағай үҙе төштө.


— Былай булмай, егеттәр. Зариф, һин буйға оҙонораҡ — икәүләшеп анауы ятҡан тоҡтарҙы күтәреп һалайыҡ. Ә һеҙ, егеттәр, ҡәҙимгесә күнәкләп тейәгеҙ.


Был юлы эш ярайһы уҡ йылдам башҡарылды, сәскестәрҙе лә ХТЗ-ларҙыҡынан алдараҡ тейәп ебәрҙек. Ләкин йәнә алай-былай ҡарарға ла өлгөрмәнек, трактор әйләнеп килде.


— Юҡ, былай булмай, егеттәр! — Хәким ағай, аҡһай-аҡһай, тағы тоҡ ауыҙына йәбеште, Зариф арттан бөрөп тотто. Тештәрен ҡыҫып, фургонға тоҡ артынан тоҡ елдерҙеләр. Ә трактор яныбыҙға уҡ килеп етеп көтөп тора... Әптерәй менән мин дә күнәктәрҙе атып-бәрҙек, умарталай йыуан тоҡто икәүләшеп йомшаҡ тупраҡ өҫтөнән һөйрәп килтерҙек. Ыхылдашып фургонға мендерә алмай аҙапланғанда, көтмәгәндә, күтәргән тоғобоҙ үҙенән-үҙе ҡанатлы ҡоштай осто үргә. Аптырап, артҡа әйләнеп ҡараныҡ. Унда, сәскәләй зәңгәр күҙҙәре менән йылмайып, Әсүәт апайыбыҙ үҙе баҫып тора! Ҡамыштай йыуан толомдарын башына уратып бәйләгән, өҫтөнә күк комбинезон кейгән (танкист комбинезондарын тимер юлында уҙып барыусы хәрбиҙәрҙән һатып алалар ине). Нәҙек зифа һыны миңә һаман да шул — юл буйҙарында үҫә торған оҙон һабаҡлы күксәскәне хәтерләтте.


— Апай, ҡасан килдегеҙ?


— Зәмзә апайығыҙ буксирға ебәрҙе. Артҡа ҡалып бараһығыҙ бит.


— Ҡалмайбыҙ!


— Һоп! Ырғыттыҡ!


Күҙ асып йомғансы тағы ла тейәп бөтөп, сәскестәр яғына йүгерҙек. Иң алдан апай — комбинезон кейгән зәп-зәңгәр сәскә елә.


— Бөркөттәрем, һынатмағыҙ! Байраҡ — беҙҙең ҡулда! Оятҡа ҡалдырмайыҡ Әсүәт апайығыҙҙы!


Хәким ағай, һыңар ҡулы менән арҡаһына тоҡ йөкмәп, һыңарын кәкере таяғына таянып, аҡһай-туҡһай сәскескә илтте, тоҡто бушатып килде.


— Ағай, аяғың...


— Һәй, сәсрәп китһен аяғы!.. — Икенсе тоҡто елкәләп алды — шулай итһәң, бер юлы биш күнәк орлоҡ бара шул! Ул да булманы, Әсүәт апай ҙа иңбашына бер тулы тоҡто артты. Һулышыбыҙҙы туҡтаттыҡ: бына-бына һөрлөгөп йығылыр ҙа сәскә һабағылай нәҙекәй биле сурт итеп һынып төшөр һымаҡ... Ләкин апайыбыҙ һөрлөгөп тә китмәне, йығылманы ла. Тулы тоҡ Хәким ағайҙыҡы артынса сәскес йәшнигенә түгелде. Бер-беребеҙгә ҡарашып алғас, Зариф, бер һүҙ ҙә өндәшмәй, нәүбәттәге бәләкәсерәк тоҡ аҫтына ҡуйҙы иңбашын. Уның артынса, ҡыҙышып, Әптерәй ҙә йөкмәне, ә мин күтәртешеп ебәрҙем.


Ғәжәпкә ҡаршы, тоҡто тәүҙә бәләкәс буйлы Әптерәй илтеп ауҙарҙы. Уның уттай ҡуҙрап янған бәхетле күҙҙәре был юлы миңә көлөмһөрәп ҡарай төҫлө тойолдо. Зариф та илтеп еткергән — тырыш аттай ҡыуанып елеп килә. “Сүп тә түгел, әй, еп-еңел!” — тигән булды. Һушыма килеп, үҙемдән тартып алып китерҙәр тип ҡурҡҡандай, арбалағы аҙаҡҡы тоҡ ауыҙына сытырмандай йәбештем. “Ботоңдо айырыбыраҡ баҫ, айырыбыраҡ!” — тип өйрәтте дуҫым. Бураҙнала шаян елгә талпынып елкенгән ҡыҙыл әләмгә бер ҡалҡынып ҡарап алдым да, майҙанға сыҡҡан көрәшселәй тарбайып, арҡамды фургон ҡырыйынан айырҙым.


— Былай булғас, еңеү беҙҙең ҡулда, егеттәр!


Шул саҡ донъяла ерҙең тартыу көсө тигән ғәжәйеп хәл барлығын тәүтапҡыр тойҙом мин: елкәнән баҫа ла үксәләрҙе ергә ҡаҙаҡтай ҡаға... Ләкин ул көстө еңә, үксәне ерҙән айыра торған икенсе бер тылсымлы ҡеүәттең дә барлығын, ул тап минең үҙ күкрәгемдә, беләк-быуындарымда икәнен тәүбашлап асыҡ итеп тойоу ниндәй хөр ине! Баҫҡан һайын, аҙымдарым нығына барҙы, үҙ иңемдә тумарлатып түп-түңәрәк Ер шарын күтәреп илтәм төҫлө тойолдо. Бынан һуң мин иңләй алмаҫ бер ауырлыҡ та юҡ инде!


Өмәнән төн еткереп ҡайтып төштөк. Дилбегәне үҙем тотоп килдем: Хәким ағай, ниңәлер, ат ҡыуыуҙы минең ҡарамаҡҡа ҡуйып, ике тубығын ҡосаҡлап, фургон мөйөшөндә сүкәйеп ултырып алды ла юл буйы өндәшмәне. Ҡапҡаларына инеп, шау-шоу килеп ат туғарырға тотонғас, өйҙән еңгә йүгереп сыҡты. Хәким ағай иһә һаман бер килеш бөксәйеп ултыра.


— Аһ-аһ, һиңә ни булды, тор! — тип төрткөсләне еңгә. Әсүәт апай фургонға һикереп менде, еңгә менән икәүләшеп, ағайҙы ҡуҙғаттылар. Шул саҡ болот араһынан батмустай тулы Ай сыҡты балҡып, ауыл өҫтөн көмөш нурҙарға ҡойондорҙо. Хәким ағай ултырған тәңгәлдә фургон төбөндә ҡуш ус яҫылыҡ һалҡын көрән тап ялтыраны. Бераҙ текләп ҡарағас:


— Ҡан!.. — тип тертләп йөрәкһене Әсүәт апай.


— Аб-бау, аяғыңдың яраһы... яраһы асылған бит!.. — тип болоҡһоно еңгә.


Хәким ағай иҫһеҙ ине...

Йәмле июль айында

“Үлгәндәр үлә лә китә, ҡалғандарға ҡайғыһы ҡыйын”, — ти Таһир олатай. Ысын икән. Әсәйемде күмгәндән һуң, Ҡояштың яртыһы һүнгәндәй булды миңә. Бер мин генә түгел, бөтә өй эсебеҙ менән кисерҙек был ҡайғыны. Бәләкәс Таңнурына тиклем, нәни теле менән ләпелдәп, йыуатырға тырышты мине. Ә бер төндә төшөмдә, әсәйем арҡамдан һөйөп торғанын күреп, “әсәй!” тип ҡысҡырып уяндым. Күҙемде асыһам, Ғәйникамал еңгәм, оҙон ҡара толомдарын битемә ҡойолдортоп, арҡамдан һөйөп тора. Өндәшмәнем, йоҡлағанға һабыштым. Еңгәм, өҫтәребеҙҙе ипләп ябып, тиҙ генә сығып китте. Тышта ат кешнәгәне, еңгәмдең атты иркәләгәне ишетелде. Дөпөлдәгән тояҡ тауыштары алыҫҡа уҡ китеп һүрелде. Еңгәйем, еңгәм, ул беҙҙе бер күреп, һөйөп китеү өсөн генә лә төн уртаһында яландан саптыртып ҡайтҡан!


Үлгән артынан үлеп булмай икән шул. Ҡыйын булһа ла, теште ҡыҫып йәшәргә тура килә. Башҡалар менән бер ҡатарҙан мин дә, Зариф та дүртенсе класты яҡшыға тамамланыҡ. Быға тиклем үк инде беҙ буш ваҡыттарҙа әле Ғәйникамал еңгәмә, әлә Таһир олатайға ат көтөшә инек. Каникулға сыҡҡас, ысынтылап тотондоҡ. Зариф — әсәһе менән, мин Таһир олатай менән көтәм. Колхоз идараһы беҙҙе көндәлек он биреү исемлегенә теркәне. Үҙәк ялғанып, үҙ тамағына үҙе тапҡан ҡәҙимге колхозсылар булып киттек.


Нәүбәттәге бер айпалаштан һуң, Әптерәй менән беҙҙең арала “кәзәләр” төкөшөп йөрөгән мәл. Шуныһы тейә теңкәгә: үҙ атаһын ғына “батыр” тип ҙурлауҙан, ә Зарифтыҡын “серек үпкә” тип хурлауҙан тыйылмай һаман — оторолоғо тоҡтағы осло беҙҙәй төртә лә сыға. Яйы тура килгән һайын, атаһын маҡтап яҙған баяғы “китаб”ы менән маһая. Шуға күрә, Таһир олатай әйтмешләй, һеркәбеҙ һыу күтәрмәй шул, әлбиттә. Бигерәк тә Зариф тиҙ ҡыҙыша. “Маҡтансыҡты икәүләшеп аҡылға ултыртайыҡ!” — тип ҡотортопмо ҡоторта мине. Зәңгәр тышлы дәфтәрен тартып алып, утҡа яғырға йәки һыйыр тиҙәгенә батырырға өндәне. Тик быныһы менән мин килешмәнем. Ниңә кешенең әҫәрен юҡ итергә? Яҙһын, әйҙә. Бәлки, ысынлап та яҙыусы сығыр унан. Дөрөҫ, атаһын ныҡ шапырта ул, шапыртыуын. Носрат ағай әгәр яуыз фашистарҙы ҡырып берәй орден-маҙар алған булһа инде, бер хәйер. Һуғышҡа китмәҫе борон уҡ фәстерә башланы бит. Әллә атаһын үтә яратҡанға, уның батырлыҡ күрһәтеренә күҙ йомоп ышанғанға күрә инде?.. Һуҡыр һөйөү һуҡмаҡтан яҙҙыртыр, ти Таһир олатайым. Хәйер, үҙеңдең атайың булмағас, ҡайҙан беләһең инде?..


Икенсе яҡтан уйлаһаң, бәлки, Зарифтың кәкере тырма һөйрәп йөрөүе лә урынлылыр. Уның да атаһы һуғышта, ләкин ул бер ҙә күкрәк һуғып һөрәнләмәй бит. Шуныһы ғына хәүефле, Ғиниәтулла ағайымдан бик оҙаҡ хат-хәбәр юҡ. Бергә киткән иптәштәре лә яҙмай — һыуға батҡан балталай юғалдылар. Араларынан фәҡәт Әптерәй атаһының ғына яраланып госпиталдә ятыуын ишеттек. Ғәйникамал еңгәм, Әптерәйҙәргә барып, ағайымдың хәлен һорашып, уның әсәһенән хат яҙҙыртҡайны. Носрат икенсе хатында быға яуап итеп, һүҙ араһында ғына иҫкә алып үткән ағайымды. Тәүге һуғышта уҡ унан айырылыуын, ә үҙенең, бер үҙе бер көтөү фашистарҙы пулеметтан ҡыйратып, ҡаты яраланыуын, тиҙҙән көмөш миҙал аласағын тумбытҡан, тиҙәр. Шунлыҡтан, беҙҙең хафа өҫтөнә хафа өҫтәлде. Дөрөҫ, беҙ быны кешегә белдертмәнек. Әүәлгесә ат көттөк, ҡуҙғалаҡ, йыуа йыйып, тамаҡ йүнен күрҙек. Иркәләребеҙҙе тәрбиәләнек. Зариф хатта, “өстаған”лығыбыҙҙы онотҡандай, эш араһында Әптерәйгә яңы этлек әҙерләүен дә тынманы. Киләһе уҡыу йылында ҡулланыу өсөн, Әптерәйҙең яҙыу ҡараһын боҙа торған “ышаныслы” яңы онтаҡтар әҙерләп ҡуйҙы. Тик мин генә әллә ниңә Әптерәйҙе ҡыҙғана башланымсы. Сөнки беҙҙән айырылып, яңғыҙы ҡаңғырып йөрөй, ә башҡа тиңдәштәре юҡ — ифрат күңелһеҙ уға. Ул да миңә нимәлер әйтергә итә, тик ибенә генә килтерә алмай һымаҡ. Бына шулай йөрөй-йөрөй, бесән ваҡыты ла етте.


Бер көн Таһир олатай менән туғайға бесәнгә барырға йыйындыҡ. Көндөҙ эш аттарына бирергә саба инек йәшел үләнде. Тимер түштә сың-сың салғы тапап ултырғанымда, кемдер арттан килеп күҙемде ҡапланы. Әйләнеп баҡһам, ҡыйыр-ҡыймаҫ ҡына йылмайып, Әптерәй баҫып тора.


— Ҡайҙа бараһығыҙ, әй? — тигән була. Зариф дуҫым кеүек: “Ҡайын ҡалаҡ башына — ҡаймаҡ яларға”, — тип ҡаптырырға ине лә, кире уйланым. Таһир олатайыма оҡшатып:


— Беҙҙең кеүек эш кешеһен ни, үҙең беләһең, — тигән булдым.


— Мин хәҙергә эшкә сыға алмай ҡалдым, әй, өйҙә кеше юҡ, — тине әшнәм, күңелһеҙләнеп.


— Ат башындай йоҙағығыҙ бар ҙа һуң?


— Әсәйем, үҙе көн-төн ҡырҙа эшләгәс ни, өйҙә күҙле йоҙаҡ кәрәк, тип ҡаты ҡуйҙы...


Өндәшмәй, тырышып сүкеүемде белдем. Әптерәй, торған урыныда аяҡтарын алмаштырғылап, көтмәгәндә әйтә һалды:


— Заһит, бүтән һуғышмайыҡ инде, әй. Зарифҡа ла әйт, яңынан өстаған булайыҡ. Теләйһеңме, мин һинең әсәйең тураһында ла китап яҙам?


Тамаҡҡа төйөр тығылды. Белдертмәҫ өсөн, сүкешкә көс төшөрҙөм.


— Ярар, уны мин үҙем яҙырмын, — тигән булдым.


— Һабынан тотоп торайыммы, әй? — тине Әптерәй. Мин ризалашҡас, ихласланып, салғы һабына йәбеште. Икәүләшеп йәһәт кенә тапап бөтөрөп, йөҙөн яныуысланыҡ.


— Киттек, әй, беҙҙең менән бесән сабырға! — тинем. Һуҡырҙың бар теләгәне ике күҙ, тигәндәй, Әптерәйҙең дә көткәне шул ғына имеш: көлтарбаны борошоп, ҡамыт-ыңғырсаҡтарҙы йәтешләй ҙә башланы. Беҙ алай-былай иткәнсе, Таһир олатай ҙа, тай-тулаҡты кәртәгә ҡыуып, эргәбеҙгә килде. Өсәүләшеп, танау буйҙарын ярғыс әсе хуш еҫле дегет менән майланыҡ арба күсәрҙәрен, тәгәрмәс көпсәктәрен.


— Һә! Бөгөн ҡайһылай тиҙ әҙерләндек! — тип һоҡланды Таһир олатай. — Күмәктең эше ырамлы, ашы һалмалы, ти торғайны шул боронғолар.


— Бынан һуң беҙ гел бергә буласаҡбыҙ, — тине Әптерәй.


— Күптән кәрәк ине шулай. Юҡһа, яман ат кеүек ерле-юҡҡа сығынлап, күҙен ҡорт саҡҡан айыуҙай бер-берегеҙгә ҡырын ҡарап йөрөйһөгөҙ.


Күңелһеҙ һүҙҙе бүтәнгә борорға тырыштым:


— Ат егәйекме инде, олатай?


— Егер инек тә, Ерәнҡашҡаң ҡойроғон күрһәтмәйерәк йөрөй бит әле, балам. Тышауы насар ине — өҙгәндер, моғайын.


— Хәҙер табып килтерәм мин уны!


— Барһаң — бар, ут аяҡлы бит һин, — тине олатай. — Әшнәң бында миңә булыша торор.


Шалтырауыҡ ауыҙлыҡлы ҡайыш йүгәнде яурын башыма һалып, аҡһыл ысығы әле кибеп тә өлгөрмәгән һалҡын үләндәрҙе йыра-йыра, күкһелләнеп монарланған урман буйына йүгерҙем. Яратҡан атымдың ҡайһы тирәләрәк булырын беләм инде, сөнки тәү тапҡыр бармайым. Малҡай, кистән, ағас араһындағы күләгәлә үҫкән һутлы үләнде утлай. Таң атыр алдынан, туғай ситенә һыу эсә төшә. Был саҡ асыҡ аҡландағы үлән дә ысыҡ тамсыларына сыланып, йомшаған була. Иртән мин барғанда, Ерәнҡашҡа һәр саҡ бына шул һутлы үләндәрҙе умырып йөрөй.


Туп-тура дөндөм шунда. Барып етеүем булды, ҡаты итеп ат бышҡырҙы. Ерәнҡашҡа элек бер ҙә алай итмәй инесе. Башын ҡалҡыта ла, тыныс ҡына, килеп етеүемде көтә торғайны. Сәйерһенеп, туҡтап ҡолаҡ һалдым. Шарт та шорт ботаҡтар һынды, тышауын өҙгән Ерәнҡашҡа шырлыҡты йырып сыҡты. Әсәйемдән ҡалған яҡшы дарыу менән дауалағас ни, күҙҙәре шөйлә күрә башлағайны шул.


— Ерәнҡашҡа, Ерәнҡашҡа! — тип саҡырҙым, емле таҡыямды һоноп. Ерәнҡашҡам әйләнеп тә баҡманы; ҡолаҡтарын ҡайсылатып, танауын шурылдатып, ауылға ҡарай дөндө. Дөп-дөп тояҡ тауыштары һүрелеп тә өлгөрмәне, туғай эсен йөрәк өҙгөс оҙон олоу ярһытты; ҡурҡышымдан: “Олата-а-ай!” — тип ҡысҡырыуымды һиҙмәй ҙә ҡалдым. Төшөп барған ыштанымды йәһәт күтәреп, Ерәнҡашҡа артынан саптым.


Мин ҡайтҡанда олатайым, тыр ҙа тыр тип шелтәләп, Ерәнҡашҡаны егеп аҙаплана ине. Әшнәм дуға тотоп тора.


— Бына ғәләмәт, — тип үҙалдына һөйләнде олатай, — тәртә араһына индереп булмай бынауыны, мәлғүнде. Ғүмерҙә ҡыланмағанын ҡылана!


— Олатай, олатай! Әле генә Ерәнҡашҡа сыҡҡан яҡта урман олоно! — тинем, тыным ҡыҫылып.


— Йә, йә?


— Яман итеп олоно. Ерәнҡашҡа шунан өркөп ҡасты.


— Әһә, эш бына нәмәлә икән... — Олатайым да ярайһы хәүефләнде. — Ҡайһы яҡтан килде ул тауыш?


— Анау яҡтан.


— Һем. Хәйерлегә булһын. Мылтыҡты эре йәҙрә менән яҫауларға тура килә, былайғас...


Әптерәй менән минең ҡолаҡтар ҡарп итеп ҡалды:


— Ниңә, олатай, ниңә?


— Ниңә, тип ни... Күктунлының сеңләүен ишеткәнһең бит, балам.


Ҡышҡы төндәрҙә ауылға килеп әле һарыҡ-кәзәне, әле этте алып китһә лә (Әптерәйҙең Полкан исемле бурҙайын да боғаҙланы!), бүрене күргәнем юҡ ине әле минең. Унан да ҡурҡыныс йыртҡыс юҡтыр һымаҡ донъяла. Бер килеүендә ул колхоздың илле һарығын йығып киткәйне. Шуны уйлағас, көллө тәнем эҫеле-һыуыҡлы булды. Әптерәй ҙә ағарынды. Әммә сер бирмәнек — егет кеше яуҙа һынатамы ни? Өҫтәүенә, тутыҡ көбәкле булһа ла, эргәбеҙҙә мылтыҡ бар. Аяҡтарыбыҙҙы бөкләп, арбаға менеп ултырҙыҡ.


— Һаҡ булығыҙ, салғыға ҡырҡылмағыҙ, — тип киҫәтте олатай. Яҫы арҡаһын биреп, алға суҡайҙы ла дилбегәне тартты:


— На-а, малҡай, сағылт саҡма тояҡтарыңды!


Тәгәрмәстәр талғын ғына туҡылдап әйләнде, бишектәгеләй бәүелдерҙе. Яландың тәмле үлән хуш еҫенә болғанып, яңы майлаған күсәрҙән әскелт дегет еҫе аңҡыны. Талғын тауыш ыңғайына бәүелеп бара торғас, күктунлынан шөрләүебеҙ ҙә онотолдо, күҙ эленә башланы. Әптерәй бәлйерәне — ауыҙын киң асып иҫнәне лә татлы йоҡоға талды. Мин уны үҙ эргәмә һуҙып һалдым, һыңар ҡулым менән күкрәк тәңгәленән ҡосаҡланым...


Ыңҡ-ыңҡ итеп ыңҡылдап, Ерәнҡашҡа алҡын ғына алдырта. Олатайым ауыҙ эсенән оҙон көй көйләп килә. Тауышы яй, яғымлы. Ул оҙон юл кеүек, осһоҙ-ҡырыйһыҙ урман кеүек бөтмәй ҙә өҙөлмәй ҙә... Туғай ситендә, терелдәп, һандуғас йыры түгелә, алтын Ҡояш нурҙарынан үләндәге ысыҡ тамсылары йылтырай.

Күгәреп кенә ятҡан Күк Уралым,

Донъяла тиң һиңә бар микән? —

тип йырлай олатайым. Ағастарға, ысыҡ тамсыларына, порх-порх итеп осҡан ҡоштарға ҡарап киләм. Туғай артынан бик ҙур ҡорот йомарлағылай ҡалҡынып, Ҡояш нурҙарына ҡойоноп ятҡан аҡ тау башына күҙ төбәйем. Ошомо икән Күк Урал тау? Ниңә, йырҙа әйтелгәнсә, күк буяуға буялмаған ул? Әллә Күк Урал ошо аҡ тауҙың артындамы икән?.. Олатайыма һорау бирмәйем, сөнки ул йырлағанында бүлдергәнде яратмай. Тыңлап ҡына тик барам. Бара торғас, урман ҡараңғылығына сумам, ағастарҙың шартлап һынғанын ишетәм. Күк тунлы, ут күҙле, ҡаҙыҡ аҙаулы бүре сыға алдыма. Тештәрен ыржайтып текләп ултыра. “Ерәнҡашҡаңдың алҡымынан алам хәҙер!” — ти. Ни ҡылырға ла белмәйем. Мәктәптә, хәрби дәрес үткәндә, нисек атырға өйрәнгәйнем дә ул, ләкин мылтыҡ Таһир олатайҙа киткән...


— Һин, бүре, артыңды уйла, Ерәнҡашҡаға теймә. Бик тә асыҡһаң, баҫыуға сығып йомран тот. Күрәһеңме, күпме өң ҡаҙғандар, фронтҡа тигән күпме игенде ташығандар! Әсүәт апай әйтә, һәр йомран үҙенең ояһына һигеҙ кило саф бойҙайҙы йәшерә, ти... Ә беҙҙең Ерәнҡашҡа, фашистарҙы ҡыйратып бөткәс, Еңеү бәйгеһендә сабасаҡ. Һин уға теймә, бүре! — тип ялбарамын.


— Шулай тиһеңме ни әле? Хәҙер үҙеңдең боғаҙыңа йәбешәм! — Күктунлы ныҡ асыулана. Олоп ебәрә лә, ялбыр тәпәйҙәрен яурынбашыма һала...


— Олата-а-ай! — тип ҡысҡырып уянам, илай яҙып күҙемде асам. Олатайым ерҙә көлөмһөрәп тора, яурынбашымдан йомшаҡ ҡына һелкетә:


— Был тиклем дә ҡаты йоҡларһың икән әй, шайтан малай! Томаланып ҡалғанһыңмы, тип торам. Килеп еттек бит, балам, тор! Әптерәхим әшнәң, ана, күптән инде болонда күбәләктәр менән ҡыуыша.


Ҡул һырты менән күҙемде ыуам да аҡланлыҡҡа йүгерәм. Унда сәскә, сәскә, ҡосаҡлап өҙөрлөк күп сәскә. Алһыуҙары ла, һарылары ла, зәңгәрҙәре лә бар. Бил тиңентен үлән өҫтө сып-сыбар. Ә шулай ҙа һарылары күберәк — һуғыш сығып ҡайғы-һағыш артҡанға шулайҙыр, тиҙәр... Сәскәнән сәскәгә төрлө төҫтәге күбәләктәр ялпылдап оса — һауаға ла туҙғып сәскә һибелгәндәй. Йүгереп йөрөп сәскә йыябыҙ, йәшел кәрешкәләргә сырмалып йығылабыҙ, көлөшәбеҙ. Тартылдашып, аяҡ аҫтарынан оҙон ботло тартайҙар сығып йүгерә...


— Алыҫ китмәгеҙ, балалар, бер тирәләрәк йөрөйөк. Абайламай, күктунлының саҡырылмаған ҡунаҡҡа килеп сығыуы бар, — тип киҫәтә олатай. Шыңғырҙатып-йырлатып салғыһын яный ҙа һутлы үләндәрҙе ғыршылдатып сабырға керешә. Артынан кесерәк салғы менән мин төшәм. Әптерәйгә һәнәк тотторҙоҡ — яҫмаларҙы сүмәләләй. Таһир олатайҙың йылдам һелтәүен күреп һоҡланам — салғыһын йәшендәй уйната: Ғыршт! Ғыршт! Ғыршт! Алдында йәшен ялтлай, артында йәшел болот өйөлөп бара. Күҙ асып йомғансы, оҙон яҫма һуҙыла. Икенсеһе, өсөнсөһө өҫтәлә... Яныбыҙҙа ғына ҡуйы йүкәлек, унда егәрле бал ҡорттары быжылдаша. Туғай яҡлап, аҡлан ситендә, Ерәнҡашҡа утлап йөрөй. Ул буш ебәрелгән: тышауһыҙ ҙа тотторта беҙгә.


Көн ҡыҙҙыра башлағас, эште теүәлләп туҡтаныҡ. Шалтыр шишмәнән һыу алдым, тышы ҡара ҡоромло баҡрас аҫтына ут яҡтым. Зәңгәр күккә, бормасланып, шыйыҡ төтөн һуҙылды. Әптерәй йүгереп ҡоро сытыр ташыны, мин һындырып утҡа ташлап ултырҙым. Сәйнүк сыжлай башлағас, һәнәк менән эш итеүсе олатайыма ҡул болғаныҡ.


— Ҡайнаймы? — тип белеште ул алыҫтан.


— Ҡайнай, олатай, ҡайнай!


— Һай, рәхмәт төшкөрө уландарым! — Килеп, һәнәген күбәгә ҡаҙаны. Аҡ күлдәгенең яҫы еңе менән маңлай тирен һөртөп, усаҡ эргәһенә сүкәйҙе. Услап килтергән мәтрүшкәһен сәйнүккә һалды. — Инде ялҡынын кәметегеҙ, балалар.


Әйләнә-тирәгә тәмле хуш еҫ бөркөлдө. Олатайыма был үҙенең йәш саҡтарын хәтерләтте, буғай. Күҙен йомоп, бераҙыраҡ уйланып ултырҙы ла ҡысҡырып көлдө:


— Сәйгүнгә сәй урынына тоҙ һалдыртҡан да булды, малай!


— Нисек, олатай?


— Борон заманда Микулай тигән ызнакумым бар ине. Бер йылда ул миңә уртағына бесән сабышып ятты. Көндәр тын алғыһыҙ эҫе. Һыуһап, сарсап, төшкөлөккә туҡтаныҡ. Тап ошоноң кеүек, баҡрас аҫҡанбыҙ һуйылға. Ҡыуыш төбөндә хәл алып ултырабыҙ. Түҙмәй, сығып китте лә: “Ызнакум, вода ҡайнаған, тәпир нишләргә?” — тип һораны ызнакумым. — “Сәйлит, Микулай, сәйлит!” — тип яуапланым. Йәнәһе, сәй һал тип урыҫса һупалайым. “Ладно, ызнакум!” — тине лә Микулайым, туҡта, тип әйтергә лә өлгөрмәнем, шапылдатып бер ус тоҙҙо тондорҙо бит сәйнүккә... Яғанан-яға алышып, һуғыштыҡ та киттек шунда. Урыҫса яҡшы һупалаған бер әҙәм килеп сығып, икебеҙҙе айырғас ҡына, таныным үҙ ғәйебемде. Баҡтиһәң, “сәйлит” тип боҙғанмын эште — “сәлит” тигән һүҙ уларҙа “тоҙла” булып сыға икән... Бына шуның һымаҡ һеҙ ҙә, берегеҙ әйткәнен икенсегеҙ төшөнмәй, ыҙғышып йөрөмәгеҙ тағы, тим...— Бабайҙың тел төбөн тойоп, танауҙарҙы мыршылдаттыҡ...


Ашъяулыҡты йәйгәс, арғы аҡланда ҡуна ятып бесән сабыусы ағай килде эргәбеҙгә. Күрше ауылдан икән. Әрекмән япрағына төргән бәләкәй генә күстәнәсен асып, күҙәнәге һайын Ҡояш йылтырап көлөп торған кәрәҙле бал һалды табынға. Бал өҫтөнә, тыжылдап, бал ҡорто ла атланып килгән... Күмәкләшеп, ҡыр сәйенә өңөлдөк. Ғәжәп тәмле була икән ул ҡыр сәйе! Ҡатҡан икмәк тә телде йоторлоҡ татлы, ә баллы сәҙе иһә эскән һайын эске килеп кенә тора. Әлеге бал ҡорто, беҙ балды ашап бөткәнсе, баллы әрекмән өҫтөндә быжылдап асыуланып ултырҙы...


— Күктунлы бик йонсота бит әле, — тип һөйләп алып китте теге ағай, көрөшкәһен төпләгәс. — Ошо аҙнала ғына бер-нисә баш малды йыҡты, фашист.


— Ниндәй малды?


— Бер һыйырҙы, бер атты.


Таһир олатай хәүефләнеп баш сайҡаны:


— Эре малға йәбешкәс, уҫалылыр инде ул.


— Дә, шулай...


— Аңдынығыҙмы һуң?


— Аңдыныҡ. Мылтығымды яҫаулап, үҙе йыҡҡан ат емтеге эргәһендә төнө буйы ҡарауыллап ултырҙым. Килмәне, фашист тоҡомо. Ахыры булмағас, дүрт яғына дүрт ҡапҡан ҡороп, ҡайттып киттем.


— Ҡаптымы һуң?


— Ҡапманы, фашист. Барып ҡараһам, ит тә юҡ, ҡапҡандар ҙа яҙлыҡмаған.


— Ай-һай, тәжрибәле икән. Күп йәшәгәндер, мәлғүн.


Беҙгә бал ашатҡан ағай ҡуҙғалды:


— Һаҡ булайыҡ. Һин дә мылтығыңды әҙер тот, ағай, — тине.


— Минеке әҙер. Үҙең дә сос була күр. — Мылтығын арбанан алып, уҫаҡ ботағына элде:


— Яҫаулы, ҡағыла күрмәгеҙ, уландар. Сеңәрсәй бармағығыҙ тейһә лә, шартлап атылып китер, Аллам һаҡлаһын!


Беҙҙе һаман бәләкәй тип иҫәпләй инде әллә...


— Беҙ мәктәп тирында, бер генә түгел, өс тапҡыр аттыҡ мылтыҡтан! – тине Әптерәй.


Олатай асыуланды:


Һинең мәктәбеңдәге уйынсыҡ мылтыҡ тип беләһеңдер быны! Эре йәҙрә һалып яҫалған бит ул!


Тынысландырырға ашыҡтым:


— Теймәбеҙ, олатай, теймәбеҙ. Мылтыҡ менән эш итеүҙең тәртибен беләбеҙ инде.


— Ул ботаҡҡа беҙҙең буй ҙа етмәй әле, тәүбашта! — тине Әптерәй. Бабай салғыһын алды:


— Үләне хайран шәп икән. Иртәгәлеккә биш-алты яҫма һелтәйем дә, ҡайтып китербеҙ уландар. — Аҡландың арғы осонда эшкә кереште. Әптерәй менән һауыт-һабаны йыуыштырып, ҡайтырға әҙерләндек. Әммә серле урман яныуары тартты зиһенебеҙҙе. Шул тиклем үк мәкерле йыртҡысмы икән ни ул? Мәкерле булмаһа, оло кешеләр хәүефләнеп һөйләмәҫ, фашист тип тә атамаҫ ине. Ана бит, Ерәнҡашҡа ла аҡлан ситендә ниҙер һиҙенгәндәй шыҡайып, тып-тын баҫып тора... Ел иҫмәй, япраҡтар ҡыштырҙамай, сәскәләр һелкенмәй. Хатта шишмә лә әүәлгесә шатланып селтерәмәй. Бөтә донъя һағайып, яуыздың аяҡ тауышын тыңлай, кеүек...


Ерәнҡашҡаға барырға тип йүгәнде ҡулға алғас, көтөлмәгән хәл булды. Урман ситендә ҡайҡайып торған Ерәнҡашҡа ҡаты бышҡырҙы тәүҙә. Иртәнсәкке һымаҡ уҡ, шатор-шотор ботаҡтар һынды. Эреле-ваҡлы ҡоштар, саңҡылдашып, һауаға күтәрелде. Ерәнҡашҡа, әсе кешнәп, аҡлан уртаһына атылды. Артында ҙур эткә оҡшаған шырт елкәле йәнлектең уҫал ыржайған тештәрен күргәс, ҡойолоп төшә яҙҙыҡ.


— Мылтыҡты ал, балам, мылтыҡты! — тип һөрәнләне лә алыҫтағы олатайым, үткер салғыһын ҡылыслатып, беҙгә ҡаршы йүгерҙе. Уҫаҡ ботағынан мылтыҡты алып, олатайға табан елдергәндә яҫмаға һөрлөгөп ҡоланым. Тештәрен ыржайтып сабып килгән уҫал йыртҡыс бына-бына Ерәнҡашҡаның боғаҙынан аласаҡ...


— Ат тиҙерәк яуызды, сәсрәт! Мылтыҡтан ата беләһең бит! — тип һөрәнләне, килеп өлгөрөрөнә күҙе етмәгән олатай. Яҫма өҫтөндә арҡылы ятҡан килеш, олатай һүҙен тыңлап, яныуарҙың тап урта биленә тоҫҡаным да саҡма теленә баҫтым. Ике мылтыҡтан бер юлы атҡандай, ҡолаҡ ярғыс гөрһөлдәү тетрәтте аҡланды. Күҙемде асып ҡарағанда Ерәнҡашҡа, ялын ялбыратып, иҫән-аман елеп килә, күктунлынан иһә елдәр иҫкәйне. Күрше сабынлыҡтан да, мылтығын тотоп, бая беҙгә бал ашатҡан ағай үҙе килеп сыҡты.


— Бүре үлде бит, әй, үлде! — тип тантана итте Әптерәй, иҫке таҡыяһын күккә сөйөп. Ырғып тороп, ағайға ҡаршы йүгерҙем, олатай ҙа ухылдап килеп етте. Күктунлы, ысынлап та, йәшел үлән төбөнә морон төртөп, хәрәкәтһеҙ ята ине.


— Икебеҙҙеке лә тейгән бит, әй! — тине ағай, бүрене әйләндереп ҡарап. — Бынағайыш, нисек бүлешербеҙ икән, әй?


— Һин дә аттыңмыни? — тине олатай.


— Аһ, ишетмәнеңме ни? Бына минекенең эҙе!


Тәнем дер-ҡалтыраны, башым әйләнде. Ҡан күреүҙән уҡшып, ергә сүкәйҙем.


— Икебеҙҙең дә йәҙрә тейгән. Нисек бүлешәбеҙ, әй? — Ныҡыны теге әҙәм. Таһир олатай мине тартып торғоҙҙо.


— Күрмәйһеңме әллә, мырҙам? Малайҙы ҡан тапмаһы ҡалтырата... Ал үҙеңә улъяңды — нисәмә төн һағалап йөрөгәнһең бит!

-- Эйе, ал, ағай, ал! – тинем мин дә, үҙемдең атып тейҙереүемә ышанмай. Ағай йыртҡысты ҡойроғонан һөйрәп алып китте.


Еңел һулап, Ерәнҡашҡаны ектек. Ат беҙгә уғата яҡыныраҡ, ҡәҙерлерәк күренде. Еңеү бәйгеһендә ошо үҙебеҙ ҡотҡарып ҡалған аҫыл Ерәнҡашҡабыҙ ал бирмәйенсә сабасаҡ! Был бер. Икенсенән, тейҙеме-теймәнеме, әммә бүре атҡандан һуң юҡ-барҙан ҡурҡмай башланым. Һәм күпмелер ваҡытҡа Әптерәй менән дә ҡабат дуҫлаштым. Быны Зариф ҡына тәүҙә оҡшатып еткермәне. Шулай ҙа уға теш ҡыҫып булһа ла күнергә тура килде. Ни өсөн, тигәндә, беребеҙ — һуған, икенсебеҙ һарымһаҡ яратҡан өсөн генә өстағанды тарҡалдыртып булмай бит инде.

Магнето

Көндәр аяҙып, эҫереп, уттай ҡыҙыу ураҡ өҫтө тора. Баҫыуҙарҙа, бер ҡаранан ҡарағаса туҡталмай, замананың иген урғыс машиналары — аттар, йәки үгеҙҙәр егелгән лобогрейкалар шытырҙай. Ҡатын-ҡыҙҙар урылған һәм лобогрейканан ергә ташлатып киткән күтәремдәрҙе арбаларға тейәп ташый, ерҙән алғанда башаҡтар ҡалмаһын өсөн, бәләкәс кенә ҡыҙҙар тырмалап ярҙамлаша. Урылған һабаҡлы иген шулай ырҙынға килтерелеп, оҙон эҫкерттәргә шыплап өйөлә. Ул эҫкерттәрҙе умырып “ашап”, көнө-төнө иген һуҡҡыс молотилкалар гөрләй. Ашлыҡ, елгәргестәрҙә таҙартылып, бер бөртөгөн дә ҡалдырмай тимер юл станцияһына оҙатыла. Бөтә иген — фронт өсөн!


Беҙ, өстаған, үҙебеҙ тиҙерәк фронтҡа китеү юлдарын эҙләп баш ватабыҙ һаман. Буйыбыҙ һуғышҡа ярарлыҡ оҙон булып үҫмәгәс, был кәмселекте аҡыл менән алдыртырға кәрәк, ти Зариф дуҫым һәм дөрөҫ әйтә. Ләкин, өсәүләшеп күпме генә баш ватһаҡ та, аҡыл тигәне табылмай ҙа табылмай...


Шулай ҡаңғырышып йөрөгән кистәрҙең береһендә, Әптерәйҙәр тәңгәлендә осраштыҡ. Күкте кейеҙҙәй ҡара болот ҡаплаған. Ҡараңғы. Бөтә донъя тып-тын. Әйтерһең, ауыл, фронт һыҙығына сығып, аңдып, дошман өҫтөнә ырғылыу сигналын көтә.


— Әйҙәгеҙ, бер секрет күрһәтәм! — Әптерәй беҙҙе үҙҙәренең ихатаһындағы таҡта ҡоролмаға килтерҙе. Таш аҫтынан асҡыс алып, ишегендәге тутыҡ йоҙаҡты асты. Элек был эт ояһы булған, Носрат ағайҙың Полкан тигән башмаҡ ҙурлыҡ һунар бурҙайы йәшәгән. Үткән ҡыш уны бүре алып киткәс, Әптерәй, иҫке фанеранан ошо ишекте әтмәләп, үҙ ҡулына төшөргән ояны. Тәбәш һәм тар ишектән өсөбөҙ ҙә инеп, эске яҡтан бикләндек. Тубыҡҡа-тубыҡ терәшеп, ҡыҫылышҡан хәлдә, ҡара-ҡаршы ултырҙыҡ.

— Фу, бензин еҫе! — тине Зариф, Фәсхи ағайҙың “Нати”йы тирәһендә күп уралыуы арҡаһында яғыулыҡтар төрөн таныу һәләтен беҙгә күрһәтеп. — Белдемме, әй, бензинмы?


— Танауың тоя! — тине үҙенең шундай затлы яғыулыҡҡа эйә булыуынан ғорурланған Әптерәй. — Үҙеңде ошонда мәрхүм Полкан урынына бурҙай итеп бәйләрлек икәнһең, әй!


— Һин үҙең бурҙай! – Йоҙроҡ йомарларға өлгөрҙө Зариф. Өстағанды тайҙыртырға һәләтле хәйерһеҙ осҡондо һүндерергә тырышып, йәһәт икенсегә борҙом:


— Был өшәләк тап танк эсе кеүек бит, һин командир булырһың инде, Зариф.!


-- Ошо ҡараңғыламы?


-- Хәҙер шәмгә ут алам, миндә бензин етерлек!


— Ә шулай ҙа шәмгә бензин һалып яғырға ярамай, — тине Һыуына төшкән дуҫым. — Ут осҡоно тейеү менән үк шартлай ул.


— Эйе, мотор эсендәге бензинды магнето осҡоно шартлатҡандай, — тип йөпләнем. Әптерәй кеткелдәп көлдө:


— Бөйөк аҡыл эйәләре, шуны ла белмәйһегеҙме? Беҙ уға тоҙ һалып яғабыҙ!


— Ниндәй тоҙ?


— Ниндәй булһын — үҙебеҙ ашаған Тоҙтүбә тоҙон!


Яңы сараны аҡылға һеңдереп шым ҡалдыҡ. Әптерәй шырпы сыйҙы, пулемет гильзаһына мамыҡ филтә тығып яһалған һуҡыр шәмде тоҡандырҙы. Оя эсенә гөлт итеп йәм керҙе.


— Их, ысын гильза! Быны ҡайҙан алдың, әй?


— Шуны ла ишетмәнегеҙме ни? Атайым миңә фронттан посылка һалды!

Фронттан посылка килеүенә ышанманыҡ, әлбиттә:


— Шыттырма!


— Шыттыраммы? Бына, күрегеҙ! — Ауыҙ асырға ла өлгөрмәнек, кескәй генә ысын посылка йәшниген һөйрәп сығарҙы. Фанераһы бик иҫке, ә адрес яҙыуы әллә ҡасан уҡ юйылып бөткән – ҡасан һәм кемдән ебәрелгәнлеге үтә шикле булһа ла, телдәребеҙҙе тешләнек, сөнки ҡумта эсендәге байлыҡ һүрҙе зиһендәребеҙҙе. Әптерәй ҡулы алдыбыҙға берәм-берәм йондоҙло баҡыр төймәләр, йәшел погон, сиккән ҡыҙыл тәмәке янсығы, һөйәк төрөпкә, метр самаһы керле бинт киҫәге алып һалғас, телдәр таңғайҙарға йәбешеп шаҡ-ҡаттыҡ. Ә шулай ҙа Зариф дуҫым Әптерәйҙең тишек кәмәһен ҡомға ултыртырға итенп ҡараны:


-- Һи, иҫебеҙ китмәй торһон иҫке сәкмәнгә! Моғайын, уполномоченный дуҫығыҙҙан хәрәмселәп алдыртҡанһыңдыр әле һин!


-- “Аш-Ҡояш”ты әйтеп ант ит! – тинем мин дә. Әптерәй, шөрләберәк төшһә лә, үҙенең ҡурҡыуын еңде:


-- Аш-Ҡояш бына... Ышанмаһағыҙ, батыр атайымдың посылка эсенә һалған хатын да уҡытырмын, тик ул әле әсәйемдең йоҙаҡлы һандығында... – Һуңғы дәлил шиктәребеҙҙе ҡыуҙы. Әптерәй ҙә тынысланып, күкрәген ғорур кирҙе:


— Беләһегеҙме, беҙ ҡайҙа ултырабыҙ?

— Танк эсендә, тип әйттек бит инде, -- тине Зариф.


— Их һеҙ, башығыҙ йәш икән әле!


— Ә нимә һуң?


— Шуны ла белмәйһегеҙме? Музей бит был, бик тә белгегеҙ килһә!


— Музей?! Полканығыҙҙың эт музейымы?


— Һеҙ үҙегеҙ эт! Былмы-был -- минең батыр атайымдың музейы! Был нәмәләрҙең бөтәһе лә ысын фронттан ҡайтҡан, вәт! — тип кәпәренде Әптерәй.


— Бынау төрөпкә, тәмәке янсығы ламы?


— Кәнишне. Был янсыҡтан бер-нисә тапҡыр генерал Шайморатов үҙе тәмәке семтеп алып, ошо төрөпкәгә һалып тартҡан. Ә бына был марля – батыр атайымдың яраһын бәйләгән бинт!


— Шыттырма!


— Ай-Ҡояш бына! Атайым хатында яҙа: батырҙар үҙҙәре үлһә лә, кейгән кейемдәре, фотолары, тәмәке төрөпкәләре музейҙарында ҡала, ти.


— Был музейҙы төҙөргә атайың ҡуштымы?


— Ниңә ул ҡушһын, һиндә булған баш әллә миндә юҡмы? Үҙем төҙөнөм. Атайым яҙа, Александр Невскийҙың да, Суворовтың да, Кутузовтың да үҙ музейҙары бар, ти.


— Һинең атайың Александр Невский ҙа, Суворов та, Кутузов та түгел бит, — тине Зариф.


— Булмаһа һуң? Зату фашистарҙың кәрәген биргән минең батыр атайым! Бына күрәһегеҙме? — Күптән таныш зәңгәр тышлы дәфтәрен юғары күтәреп һелкегәйне, башыбыҙға түбәнән саң, үрмәксе ауҙары ҡойолоп төштө. — Көн дә кистәрен ошо музейға инеп ултырып, батыр атайымдың госпиталдән яҙып ебәргәндәрен ошо дәфтәргә китап итеп күсереп барам.


— Уҡыт әле, әй?


— Ярамай. Алдан уҡытһаң, китаптың бәҫе китә.


Икәүләшеп ауыр көрһөндөк. Күҙем ҡыҙып, фронттан ҡайтҡан ҡомартҡыларға төбәлдем:


— Төрөпкәне ҡабып ҡарарға яраймы, әй?


— Юҡ, ярамай.


— Бер генә, бер генә тапҡыр?


Әптерәй йомшай төштө:


— Ярай инде, бер генә тапҡыр булһа, ҡап.


Тулҡынланыуҙан һулышымды саҡ алып, төрөпкәнең мөштөгөн ауыҙға тыҡтым. Төтөнө булмаһа ла, унан бәргән әсе тәмәке ыҫы, телде ҡурып, башымды әйләндерҙе. Үҙемде тап фронттағы окопта, тәмәке һәм дары төтөнө эсендә ултырғандай хис иттем.


— Йә, инде миңә! — тине Зариф, түҙемһеҙләнеп.


— Туҡта, аҙыраҡ тарта бирәйем әле.


— Бер үҙең генә күпме тартырға була? Алмашлап тартайыҡ! — Был аҡыллы тәҡдим менән өсөбөҙ ҙә килештек. “Музей”ҙа хәрби тәртип урынлашты — төрөпкә ауыҙҙан-ауыҙға күсеп йөрөнө. Шулай ҙа беҙ, әшнәбеҙҙең үҙенә белдертмәһәк тә, уның был яңы әкәмәтен “эт музейы” тип атаныҡ...


— Йә, инде эшкә күсәйек, — тине Зариф, ҡомартҡыны сират буйынса Әптерәйҙең үҙенә тапшырып. — Артабан ни эшләргә? Һөйләп ебәрегеҙ аҡыллы һүҙҙәрегеҙҙе.


— Тылда ятып һөрһөнөк, фронтҡа китергә кәрәк!


— Дөрөҫ! Ләкин фронтҡа аттар оҙатҡанғаса түҙергә һүҙ ҡуйышҡайныҡ бит?


— Ҡасан алалар әле? Осо-ҡырыйы күренмәй...


— Унан килеп, — тип өҫтәне Зариф, — фронтта хәҙер тере аттарҙы тимер аттар алмаштыра башлаған, тиҙәр... йәғни танкылар, самолеттар...


— Ә шулай ҙа беҙҙең дивизия аттарға менеп һуғыша, уға барыбер аттар кәрәк буласаҡ, — тине Әптерәй. — Тик беҙгә нисек түҙергә? Өҙлөкһөҙ көтөргәме?


— Минеңсә, бында баш ватаһы юҡ, — тинем. — Өсәүләшеп Турайғырға менгәшәбеҙ ҙә осабыҙ. Таһир олатайға ат көтөшкәндә мин уға бер тапҡыр менеп тә ҡараным. Турайғыр үҙ ҡулыбыҙҙа.


Зариф елкәһен ҡашыны:


— Бер атҡа өсәүләпме? Ул күтәрәме?


— Күтәрә, — тине Әптерәй, төрөпкәне миңә ҡаптыртып. — Турайғырҙы беләбеҙ.


— Ярай. — Зариф дуҫ та килеште. — Ләкин хәҙер дивизияның ҡайҙалығын шәйләйһегеҙме?


— Шәйләйбеҙ. Мин өсөнсө көн Зәмзә апай гәзит уҡып ултырғанында һораштым. Беҙҙең дивизия хәҙер Днепрҙы кисергә балаҡ төрә.


— Дөп-дөрөҫ, йоморо икән башың. Тимәк, дивизия алдында ниндәй бурыс тора?


— Днепр аръяғына сығып, фашистарҙы дөмбәҫләү.


— Ә беҙ бында беренсе сиратта нишләргә тейеш? — тине Зариф, төрөпкәне минән алып.


— Турайғырҙы йөҙөргә өйрәтергә!


— Алтын аҡыл!
Инде Әптерәй һүҙ алды:


— Ә беләһегеҙме һуң Днепрҙың арғы ярында беҙҙе нимәләр ҡаршыларын?


— Күстәнәс. Фашистар әҙерләп ҡуйғандар, ти.


— Ниндәй итеп?


— Ут һурпаһына ҡурғаш борсаҡ быҡтырып.


— Ул борсаҡты ҡайҙан яуҙырғандарын беләһеңме?


— Барғас белербеҙ.


— Яҡшы һуғышсы алдан уҡ күрә уны. Атайым яҙа, фашистар ер аҫтына сысҡан кеүек өңөп ингәндәр, ти. Пулеметлы ДОТ-тары тап беҙҙең мөгәрәп кеүек итеп эшләнгән, ти...


— Шартлатабыҙ уны.


— Ни менән? Уны хатта граната ла, снаряд та алмай, ти.


Уйға ҡалдым. Зарифтың да төрөпкәне, шыйылдатып, йыш-йыш һурғаны ишетелде. Ахырҙа ул ҡомартҡыны Әптерәйҙең үҙенә ҡаптырҙы ла, бурҙай эттәй үрмәләп, оянан сығып китте.


— Бөйөк Аҡыл Эйәһе асыш яһай! — тине Әптерәй, төрөпкәне ҡумтаға һалып. Иркенләп, тубыҡтарҙы яҙылдырыбыраҡ ултырҙыҡ. Күп тә үтмәй, Зариф та керҙе эргәгә:


— Әй, ниңә был музейыңдың артындағы өшәләктән дә бензин еҫе аңҡый?


— Кит уны, унда ниндәй бензин булһын, бынауы шәмдән танауыңа һеңеп ҡалғандыр, — тине Әптерәй.


— Былайһа, һин, Зариф дуҫ, ҡырҙа ат көтк!әндә Турайғырҙың ҡойроғо аҫтынан да бензин еҫе килә, тирһең әле! — тинем дә, Әптерәй менән көлөштөк. Зарифтың ғына көлгөһө килмәй ине:


— Ә шулай ҙа, Әптерәй дуҫ, өшәләктә бензин тулы тимер мискә ултыра!


— Тулы түгел! Атайыма былтыр МТС-тағы урыҫ шофер ҡалдырып киткән мискә ул. Атайым уны бер кемгә лә әйтмәҫкә һәм бирмәҫкә ҡушты, эйәһе килеп алыр, тине.


Былтыр колхоздың бер мискә бензины юғалыуы, уны бөтә ауыл буйынса беҙ, Носрат ағай етәкселегендәге еңел кавалерия, таба алмай эҙләп йөрөүебеҙ иҫкә төштө, ҡыйын булып китте.


— Белһәң ине, теге саҡта бензинды кем урланы икән, әй? — тинем.


— Ул бензин бит тулы мискәле булған, ә беҙҙеке яртылаш, — тине Әптерәй. Ошо урында был әңгәмә өҙөлдө, сөнки Зарифыбыҙҙың үтә лә мөһим белдереүе яңғыраны:


— Таптым, таптым!


— Бурҙымы?


— Ниндәй бурҙы? Фашистарҙың Днепр яры башындағы ДОТ-тарын шартлатҡыс ҡоралды уйлап таптым!


— Нимә?! – Күҙҙәребеҙ аҡайҙы.


— Маг-не-то! — тип ҡолаҡтарға тизыны Зариф. — Ҡараңғы төндә һалға тейәп бензинлы мискәне Днепрҙың аръяғына сығарабыҙ ҙа, фашистарҙың ДОТ-ы торған текә яр аҫтына терәтеп, үҙебеҙ боҫҡан соҡорға оҙон баҡыр сым һуҙып, тап Фәсхи ағай күрһәткәнсә, магнетоны әйләндерәбеҙ. Сым буйлап йүгергән осҡондан бензинлы мискә шартлай, яр башындағы фашист ДОТ-ының көлөн күккә осора!

-- Ур-ра! – тип берҙәм һөрәнләнек. Тик шунда уҡ шөбһә лә тыуҙы килеп:


— Ә бензинлы мискәне ҡайҙан алабыҙ? — тип бошондом. Зариф елкәһен тырнаны:


— Унымы... уны... Әптерәйҙәрҙең мискәһендәген бер бәләкәйерәк мискәгә бушатып алып китербеҙ.


— Әптерәй бирерме һуң?


— Бирмәһә... — Зариф янап нимәлер әйтергә иткәйне, Әптерәй шунда уҡ килеште:


— Ярай, магнетоның тәгәрмәсен үҙемдән әйләндертһәгеҙ, мин риза!

-- Ә магнето... уны ҡайҙан...


-- Табырбыҙ. Баш һау булһа, башҡа бүрек табылыр, -- тине Зариф.


Артабан тылҡып тороуҙы кәрәкһеҙ һанап, Бөйөк Аҡыл Эйәһе тышҡа үрмәләне, беҙ ҙә томорҡонан сыҡтыҡ, утлы йәшен ҡамсылары һелтәнгән алыҫ офоҡҡа — көнбайышҡа баҡтыҡ — тиҙерәк шунда барып етергә ине!


— Ваҡыт! Кисекмәҫтән Турайғырҙы йөҙҙөртөп өйрәтергә! — Күҙ алдында Днепр, унда үҙебеҙ магнето ярҙамында шартлатасаҡ фашист өңдәре һыҙатланды.

Носрат ағай һуғыштан ҡайтты

Таһир олатайым менән тау битендә ат өйөрөп йөрөй инек. Йән-фарман саптыртып, сауҡалыҡтан һыбайлы килеп сыҡты. “Заһит! Заһит!” — тип һөрәнләй-һөрәнләй, атын туп-тура беҙгә ҡарай елдерҙе. Зариф ине был.


— Ни булды, янғын сыҡтымы әллә? — тип аптыраны олатайым.


— Әптерәйҙең атаһы һуғыштан ҡайтты!


— Ләхәүлә... — Ниндәйҙер доғаһын уҡынды Таһир олатай. Ә минең күҙҙәр аҡайҙы:


— Кит уны, шыттыраһыңдыр?


— Аллаһи-биллаһи. Әгәр алдаһам, ошо урында эсем ярылһын, ер упһын. Уң ҡулы ранен булған. Ап-аҡ марля менән урап, муйынына күтәртеп бәйләп ҡайтарғандар. Түшендә “За отвагу” тигән көмөш миҙалы бар! — Тын да алмай тирҙе лә һалды дуҫым.


— Башкөлләйгә ҡайтҡанмы? — тине олатайым.


— Юҡ, төҙәлергә генә, тиҙәр. Ҡулы ипләнгәс, тағы фронтҡа китәсәк, ти. Мин уны ауылда иң беренсе булып күрҙем! Күпер ауыҙына ат һуғара төшкәйнем. Хәҙер бөтә халыҡ ағылды уны күрергә. Һыпырт, Заһит, әсәйем һине ҡайтырға ҡушты. Әптерәйҙәргә һинең менән бергә барам, ти. Мин, һин күреп килгәнсе, урыныңда йөрөп торам. Тик, ҡара уны, Заһит, оҙаҡлама! — тип ашыҡтырҙы. Үҙе, нимәлер өмөт итеп, олатайҙың күҙҙәренә төбәлде. Күреп торам, бындай тантаналы ваҡиғанан үҙе лә ситтә ҡалғыһы килмәй.


— Ярар инде, ярар, икегеҙ ҙә ҡайтығыҙ, — тине Таһир олатай. — Турайғырҙың башы һау булһа, үҙем дә өлгөрөрмөн. Ул барҙа, Аллаға шөкөр, мал да тарҡалмай, көтөүе лә еңел!


Бер ситтәрәк ҡайҡайып, тирә-яҡты күҙәтеп торған аҫауға яратып ҡарап, шулай һөйләнде олатай. Турайғырыбыҙ, ысынлап та, иң беренсе таяныс шул. Хәстәрлекле хужалай, көнө-төнө ҡурсалай ул өйөрҙө. Ҡолон-ҡорпоно, тай-тулаҡты ситкә ебәрмәй бер ҙә. Таһир олатайса әйтһәк, өйөрҙән бер башты ла алға сығармай, бер ҡойроҡто ла артҡа ҡалдырмай. Айғыр буйға тәбәшәгерәк булһа ла, тояҡ тауышы саҡрымдан уҡ ишетелә. Кешнәп ебәрһә, ер йырта. Елеп китһә, ял-ҡойроғо ер һеперә. Ғиниәтулла ағай көткәнендә ул бер-нисә тапҡыр бүреләрҙе баҫтырған, тай-тулаҡты һаҡлап ҡалған. Үҙе кешегә йыуаш — тотторта ла мендертә. Тәртә араһына ла керә. Бына ниндәй ул беҙҙең Турайғыр! Шуға ла беҙ уны күҙ ҡараһылай һаҡлайбыҙ. Түрәләр ашығыс эш менән районға барырға тип айғырҙы егергә килһә, бирмәҫкә тырышып, төрлө хәйләләр ҡорабыҙ, тамағыбыҙ ҡарлыҡҡансы һатыулашабыҙ. Сөнки тирә-яҡта бүре күбәйгәс, көтөүсегә аҫау айғырһыҙ аҙым да атлап булмай. Белеп шөкөр итә Таһир олатайыбыҙ.


Зариф менән беҙ, ҡыуанып көлөшә-көлөшә, ауылға ҡарай ат сабыштырҙыҡ. Әле ул, әле мин алға сығам. Ахыры, йәнәшәләп юрттырҙыҡ. Носраттың Ерйотар Носрат икәнлеге лә онотолдо. Ни тиһәң дә, һуғыштан кеше һирәк ҡайта шул ауылға...


Ғәйникамал еңгәм, өйҙән сығып, матур итеп йыуындырылған, сәстәре тарап кейендерелгән Таңнуры менән Әминә иркәләребеҙҙе ике ҡулына етәкләгән хәлдә, ишек алдында көтөп тора. Аттарҙы тиҙ генә бәйләнек тә эргәләренә килдек. Өҫтөндәге шыҡһыҙ ирҙәр кейемен һалып ташлап, иң аҫыл күлдәген кейгәс, нисек үҙгәрҙе минең һөйөклө еңгәйем! Яңаҡтары ниндәй алланған, күҙҙәре ниндәй ҡарайған, ирендәре ниндәй һутланған! Ҡуш ҡашы, ҡыйғыр ҡарлуғас ҡанаттарылай һыҙылып, осоп ҡына китерлек. Ҡуйы сәс йылғалары, ике яҫы толомға бүленеп, яурын өҫтәренә төшкән ишелеп. Йылы өмөт уты яҡтыртҡан сырайын. Нәҙекәйбил, нәҙекәйбил, Һыбыҙғыбил һылыу еңгәйем!


— Еңгәй, Ғиниәтулла ағайым да ҡайтып киләлер әле, моғайын! — тинем, күкрәк тулы аҡ хистәрҙән быуылып. Еңгәм сикһеҙ бәхетле, яғымлы итеп йылмайҙы:


— Керһеҙ теләккәйҙәрегеҙ ҡабул була күрһен инде, бәпескәйҙәрем!


Бөтә өй эсебеҙ менән ҡубынып, байрамдағылай шат сыулашып, Ғиниәтулла ағайымды һорашырға Әптерәйҙәргә йүнәлдек.


Унда өй эсе тулы халыҡ мыж килә ине. Өҫтәлдә көпәйҡорһаҡ самауыр сыжлап йырлай. Мәтрүшкә сәй еҫе аңҡыған. Йәшел гимнастерка-салбар, пилотка кейгән Носрат, түшендәге миҙалын ялҡылдатып, өҫтәл артында ултыра. Башы осонда, стеналағы оло ҡаҙауға, ике мөйөшөнән еп үткәреп, өй хужаһының теге саҡта вагон башына менеп һөйләгән һүрәте ташҡа баҫылған район гәзите эленгән (Әптерәйҙең эше!). Ул инде һарғайып бөткән, данлы ораторҙың йөҙөн себен сысып шаҙралаған. Шулай ҙа таныш һын алыҫтан уҡ төҫмөрләнә. Гәзиткә йәнәш Носраттың һуңғы фотоһы — һыңар ҡулын марляға урап муйынына аҫҡан килеш, автомат тотоп төшкән. Быныһын да стенаға Әптерәй әтмәләп өлгөргән, әлбиттә. Ул үҙе, түңәрәк йөҙө кейеҙгә ышҡылған баҡыр тәңкәләй балҡып, атаһы ҡушаһына һырныҡҡан. Ингән һәр бере фронтовик менән ике ҡуллап күрешеп, хәл-әхүәл һораша ла күстәнәс сахарин
 һалып ҡайнатҡан бер сынаяҡ сәйҙән ауыҙ итә. Әптерәйҙең әсәһе аяғөҫтө өҙлөкһөҙ сәй яһап биреп тора. Ингән берәү Носраттың нисек яраланыуын, миҙал алыуын һөйләтә лә үҙенең фронттағы туған-тыумасаһын һорашыуға күсә. Ғәйникамал еңгәм күрешкән арала, беҙ, ыбыр-сыбыр дүртебеҙ, мейес буйындағы эскәмйәгә теҙелешеп ултырҙыҡ.


— Эйе-е-е... Еңел булманы унда беҙгә. Ҡулды түгел, ә запросто башты юғалтырға мөмкин ине! — тип, күрешкәндән һуң еңгәмә лә, беҙгә лә артыҡ иғтибар итмәй, беҙ барып ингәндә үк ҡыҙып һөйләгән хикәйәтен дауамланы фронтовик. — Шулай бер заман китеп барабыҙ — алдыбыҙҙа бер өйөр фашист автоматсылары! “Ватан өсөн, Сталин өсөн!” — тип оранланым да мин, ҡылысымды уңлы-һуллы айҡап, алға ташландым. Күҙ асып йомғансы, бер фашист офицерының муйынын өҙә саптым, икенсеһен ҡап-урталай ыштан төбөнәсә ярып ебәрҙем. Командирһыҙ ҡалған фашистар автоматтарын ташлап ҡастылар. Күп тә үтмәне, беҙгә ҡаршы танкы ебәрҙеләр...


— Минең Ғиниәтуллам ҡайҙа ине? — тип ҡапыл төҫө ҡасып һыҡтанды ирендәре ҡалтырап тыңлаған еңгәйем.


— Бергә ине, — тине Носрат. Иҫе китмәй, үҙенекен дауамланы. — Шулай шаҡ-ҡатып ҡарап торабыҙ ҡара тәреле танкыларға. Бәғзеләребеҙ артҡа боролоп ҡаса башланы. “Ни эшләргә?” — тип башын тотто командир. Сөнки ҡылыс менән танкыға ҡаршы барып булмай бит инде. Шул саҡ үҙем алға сығып: “Кем минең менән бара?” — тип оранланым. Бергилке иң батыр егеттәрҙе эйәртеп алдым да ат өҫтөндә танкыларҙы янһарытып саптым. Ағас араһына ышыҡланып, танкыларҙың артына төшөп алдым да әйҙә кереш тылынан тороп арт һабаҡтарын уҡытырға — гранаталар менән дөмбәҫләргә! Тәүге икеһе менән үк ике “Тигр”ҙы йәлпәштерҙем. Өсөнсөһөнөң дә башына етергә тип торғанда, көбәген артҡа бороп тороп берҙе ҫалмаһынмы теге тап мин торған ергә! Йәҙрә ярсығы ҡулға тейеп, аттан ҡолатып төшөргәнен һиҙмәй ҙә ҡалдым...


— Минең Ғиниәтуллам һуң?!. — тип тағы ла саҡ өндәште еңгәм, йәнен ҡулына алып.


— Был юлы ул минең менән бергә булманы.


— Ҡайҙа булды һуң?


— Әйттем бит, иң батырҙарҙы ғына эйәртеп алдым, тип. Ҡалғандарҙы белмәйем. Мин госпиталгә ингәс: “Танкынан ҡурҡып байтаҡ халыҡ фашистарға плен төшкән”, — тигән хәбәр килеп етте...


— Булмаҫ! — Ғәйникамал еңгәмдең, аяуһыҙ ут көйҙөргәндәй, күҙҙәре сырт-сырт йомолдо, яулығының осон тешләне. Тыңлаусылар, ауырһынып, ҡараштарын ситкә борҙо.


— Бынауы сабыйҙары хаҡына ғына иҫән була күрһен инде бер үк, — тине кемдер. — Еңел түгел был донъяла ҡатын кешегә итәк тулы етемде аҫырап-туйҙырыу...


— Эйе, бына минекеләргә лә еңел булмағандыр, — тип ялғап алды Носрат... Ғәйникамал еңгәм, үкһеүен саҡ баҫып, өйҙән сығып йүгерҙе. Беҙ ҙә ҡуҙғалдыҡ. Билен бөксәйтеп бейек тупһанан саҡ менеп килгән Гөлзәғифә инәйгә юл биреп, ишек төбөндә бераҙ аймылыштыҡ. Артта һаман Носрат батырҙың кинәнесле ғәмһеҙ тауышы гөрләне:


— Һә, бөкөрө бил! һөйәктәрҙе күтәреп йөрөү ҡыйынмы, ҡарсыҡ? Был ерунда — бына миңә ҡыйын булды ул тегендә. Шулай бер заман, яраланып госпиталдә ятҡанымда... — Батырлыҡ тураһындағы хикәйәт башланды яңынан...


Артыбыҙҙан Әптерәй сыҡты елтерәп. Ике күҙе ҡуҙҙай яна, устарында ҡиммәтле нимәлер йомоулы.


— Беләһегеҙме, нимә ошонда? — тине, ҡулдарын алға һоноп. Әйткәнде лә көтмәй, устарын яҙлыҡтырҙы. Унда ике дана еҙ гильза, борсаҡ тиклем сахарин, бармаҡ башындай ысын шәкәр ярсығы ла бар. Гильзаларҙы — Зариф менән миңә, сахаринды — Әминәгә, ысын шәкәрҙе Таңнураға тотторҙо.


— Әһәлүк-әһәлүк! Өйгә ҡайтҡас, сахарин һалып сәй эсәбеҙ! — тине Әминә. Таңнуры иһә шәкәрҙе шунда уҡ ҡапты. Әптерәй, кеҫәһенән шөйлә оҙонса пулемет гильзаһы сығарып, шыйлатҡансы өрөп һыҙғыртты ла:


— Һуңғараҡ беҙгә килегеҙ, әй. Батыр атайымдың миҙалын тотоп ҡарарһығыҙ, — тине. Был юлы ул беҙгә, ни өсөндөр, һис кенә лә кәперәйә һымаҡ күренмәне. Хатта Зариф та сырайын һытманы. Ни эшләмәк кәрәк — ҡулыбыҙҙа ысын автомат гильзалары ине шул.


— Атайым силсәүит персиҙәтеле булғас, үҙеңде ҡырандасҡа ултыртып йөрөтөрмөн, әй, — тип Әптерәй минең ҡолаҡҡа ғына бышылданы ла өйҙәренә инеп һәп булды. “Ранен аяғы яҙғы сәсеүҙә ҡабат имгәнеп эштән сыҡҡан Хәким ағайҙы алмаштырамы икән ни ул?” — тигән уй килде башҡа, ләкин оҙаҡ уйланыр саҡ түгел — ҡулдарҙа гильза ине. Әптерәй әшнәбеҙҙән күрмешләй, шуларҙы тырышып һыҙғырта-һыҙғырта, Ғәйникамал еңгәм артынан ашыҡтыҡ.


Бына беҙ үҙ ҡапҡабыҙҙың төбөндә.


Еңгәм, еңгәйем минең, һөйөклө еңгәкәйем! Бая ғына ғорур-ҡалҡыу яурындарың хәҙер нисек иңкәйгән. Ҡамыш кеүек керпектәрең нисек аҫҡа һалынған. Остарынан йәш тама, күкрәгеңдә ут яна. Ниңә былай тиҙ бөгөлдөң, Һыбыҙғыбил еңгәкәйем? Ышан, еңгәм, ышан — көткән көн килеп етер. Беҙҙең өйҙөң ишеге лә ил батырын тәбрикләп асылыр. Түҙемле бул, Һыбыҙғыбил һылыу еңгәйем!


Еңгәм өндәшмәй килде-килде лә, ишек алдына ингәс, ҡапҡаһыҙ ҡалған ҡапҡа бағанаһын ҡосаҡлап, ҡапыл үкһеп иланы:


— Белмәйһегеҙ шул, бәпескәйҙәрем... Ошо көнгәсә тешемдән сығармай йөрөнөм... Атайығыҙҙан... Ғиниәтулла ағайығыҙҙан... хәбәрһеҙ юғалыу ҡағыҙы килде бит...


Йөрәк төпкөлдәренән һуйылып, сей яранан урғылып сыҡҡан ҡайнар ҡандай тәьҫир итте еңгәм үкһеүе. Баҫҡан еребеҙҙә тораташтай ҡаттыҡ.


— Ныҡ бул, Һыбыҙғыбил һылыу, ныҡ бул! Башҡорт ҡатыны һин, Ғәйникамал! — Көтмәгәндә эргәлә генә тыныс ирҙәр тауышы ишетелде. Күҙ йәштәрен һөртөп, күтәрелеп ҡараны еңгәм. Тик берәү ҙә юҡ ине яныбыҙҙа. Был һүҙҙәрҙе тыҡрыҡ буйлап елеп үткән ел әйткәндер, моғайын...


Ғәйникамал еңгәм турайҙы, ҡосағынан бағананы ысҡындырҙы. Һәр беребеҙҙең арҡаһынан тупылдатып һөйҙө лә, өйгә инеп бераҙ торғас, ҡабат үҙенең ирҙәр кейемен кейенеп килеп сыҡты. Хәҙер уның күҙҙәре ҡороған, кәүҙәһе турайған, башы юғары, тештәре ҡыҫыулы ине. Кесерткән ҡушып бешерелгән бер көлсәне дүрткә бүлеп, һәр беребеҙгә таратып бирҙе лә, лапаҫ аҫтында кешнәп торған ярһыу атына атланып, тауҙар араһына атлыҡты. Шунда үҙенә тыныслыҡ табырға уйлағандыр, моғайын. Һеңлеләрҙе Зариф ҡарамағына ҡалдырып, Зарифтың атына менеп, мин дә еңгәм артынан ҡыуалаттым. Туған ҡырҙар мине үҙенә киң ҡолас йәйеп саҡырҙы.

Еңел кавалерия

Әптерәйҙең төтөнө тура йөрөй: теге көндә беҙгә әйтеүе булды, күп тә үтмәй, атаһы ауыл Советы председателе булды ла алды. Ошоғаса эшләп килгән Хәким ағайҙы, яраһы асылыу сәбәпле, Ырымбурҙағы госпиталгә һалғандар.


Носрат ағайҙың түрә булыуын күп халыҡ екһенмәне. Билдәле инде — электән үк яратмайҙар ине бит. “Ултырҙы бит Ерйотар тағы елкәгә!” — тигәнен ишеттем еңгәмдең. Гөлзәғифә инәй ҙә сәй эскәндә: “Яҡшы кеше әтәс ҡысҡырғансы әйләнеп ҡайтамы һуң? Миҙалы ла үҙенеке түгелдер әле... Ана, Ғиниәтуллалар китте лә юғалды. Артыҡ бүрәнә башы ҡайтҡансы, шулар ҡайтһасы, исмаһам”, — тип һуҡранып ултырҙы. Ә Таһир олатай, туранан-тура: “Һәй йөҙө ҡара булғыры, илдең елек майын һурыр инде бер талай, һурыр!” — тип хафаланды.


Бөтә төбәккә түрә булып алғас ни, Носрат ағайҙың райондан, күрше ауылдарҙан эсеп-иҫереп ҡайтыуы ла йышайҙы. Шул көйөнсә төн уртаһында кеше ишеген астыртып инеп, ирҙәре һуғышҡа киткән ҡатындарҙың ҡотон алып йөрөй икән, тип тә һөйләнеләр. Әптерәйҙең әсәһе уны бер һалдатканың соланынан, тәртишкә менән туҡмай-туҡмай, һөйрәкләп сығарғанын үҙ күҙҙәрем менән күреп тетрәндем. Ошондай иләмһеҙ ҡылығының үҙебеҙгә лә янағанын башыма килтермәй инем.


Бер көндә бәләкәс Таңнурыбыҙ ниңәлер ауырыҡһынып торғанлыҡтан, еңгәм өйҙә ҡалып, урынына төнгөлөккә Зариф менән Таһир олатай киткәйне. Шәм алып, ятырға ғына йыйынып бөткәйнек. Ишекте дөбөрҙәтеп астыртып, лапаң-лопаң атлап Носрат ағай килеп керҙе. Сайҡала-сайҡала өҫтәл янына барып ултырҙы ла, йоҙроғон өҫтәлгә һуғып, башын өҫтәлгә һалды.


— Ни ҡылығың был, Носрат, ҡайҙан килеп керҙең? — тип йөрәкһене еңгәм. Носрат башын ҡалҡытты, тағы ла берҙе өҫтәлгә килтереп һуҡты:


— Ғәйникамал, матурым, аңла мине — мин һинһеҙ йәшәй алмайым!


— Оялмайһыңмы, Носрат? Түрә башың менән төндә һалдат ҡатынының өйөнә баҫып керәһең!


Ә түрә, йәмһеҙ шарҡылдап көлөп, еңгәмдең яланғас беләгенән эләктерҙе:


— Һин тол ҡатын хәҙер, Ғәйникамал, аңла шуны... Бер ниндәй ҙә һалдат ҡатыны түгел. Һин... — Еңгәмде элек әсәйем ятҡан мөйөшкә — сымылдыҡ артына этәрә башланы. Төпкө өйҙәге Таңнуры менән Әминә өй ярһытып иланылар, мин, һикереп тороп, тыныслыҡты боҙоусының бил ҡайышына йәбештем. Ул мине һелтәп осорҙо.


— Битһеҙ, ни ҡылығың был? Балаларҙың ҡотон осораһың бит! — Еңгәм мейес араһынан тәртишкә һурып сығарҙы. — Выжт бынан, әсе апара батыры! Юғал күҙемдән!


Тәртишкә башын услап өлгөргән Носрат, иләмһеҙ бөгөлөп, урындыҡ йөҙлөгөнә ултырҙы. Боғаҙына бысаҡ салынған малдыҡылай, интегеп, ғыжылдап сыҡты тауышы:


— Йә, һуғып ҡара. Үҙең өсөн, бынауы балаларың өсөн ҡан ҡойоп ҡайтҡан фронтовикка ҡулың күтәрелерме?!


— Фронтта бер һин генә ҡан ҡоймаған!


— Һе! Серек үпкә Ғиниәтеңде онота алмайһыңмы?


— Серек үпкә булһа, һинән алда әйләнеп ҡайтыр ине. Ә ул һаман фронтта!


Иҫеректең төпкә батҡан күҙҙәре маңлайына күсеп, һалҡын быяла кеүек ялтыраны:


— Белгең килһә, һинең һөйөклө Ғиниәтең фронттың теге яғында хәҙер. Һатлыҡ йән ул, бына кем! Һатлыҡ йәндәрҙең ғаиләләре тураһында иптәш Сталиндың приказын ишеткәнең бармы? Бөтәһен тотоп алыҫ Себергә һөрөргә, тамырҙарын ҡороторға, тип бойоролған унда. Ә мин кем — совет власы! Шул приказды еренә еткереп үтәүсе! Әгәр ҙә мин теләгәнсә ипкә килмәһәң...


Еңгәм ҡалтыранды, йығыла яҙып сайҡалып китте. Көйҙөргөс әсе нәфрәт менән ялтыраны күҙҙәре:


— Ҡарэсле, яуыз кеше һин! Минең Ғиниәтуллам хыянатсы түгел, хәбәрһеҙ юғалған ғына!


Носрат ауыҙын ҙур асып, түшәмгә ҡарап, быяла күҙҙәрен шарландырып хахылдап көлдө:


— Ышанмайһыңмы? Туҡта, балам, ышанырһың... терһәгеңде тешләрҙәй булырһың! Тикшерергә килә башлаһалар, бик тиҙ ышандырырҙар. Аҡылға ла ултыртырҙар. “Теге саҡта ниңә Носраттың күңелен күрмәнем икән?!” — тиерһең.


Түрә торҙо, билбауын ипкә килтереп, гимнастерка итәген тартҡылап, сығып китергә йыйынды:


— Бына шулай, хуш иттек.


Еңгәм тәртишкәһе менән ишеккә арҡыры торҙо:


— Хуш итмәнек! Хәҙер үк, ошонда уҡ, баларым алдында үҙеңдең оятһыҙ ялаңды танымай тороп, ике аяғыңдың берен атлатмам!


— Хе-хе-хе, бына нисек бит ул донъялар... Бая сығып кит тип ҡыуа ине, хәҙер ишеккә яҡын ебәрмәй. Их һин, Ғәйникамал, Ғәйникамал!.. — Кире ултырҙы, салбар кеҫәһенән бүҫкәргән шешә һурып сығарҙы. — Алайһа, берҙе генә ҡойоп эсергә лә рөхсәт итәһең инде, Һыбыҙғыбил һылыу... — Башын салҡайтып, күҙҙәрен йомоп, шешә боғаҙынан ғорҡолдатып йотто. Йөҙөн сыйырып байтаҡ өнһөҙ ултырғас, ауыҙын еңе менән һөнрттө. — Их һин, Ғәйникамал, Ғәйникамал, үҙ ҡәҙереңде белмәйһең бит һин... Үҙеңә яҡшылыҡ эшләйем тигәйнем...


— Тартай кеүек, телеңә һалышма, дөрөҫөн һөйлә!


— Һөйләйем, һөйләйем! Ни күрһәм, ни белһәм — шуны һөйләйем. Һин дә ултырып тыңла... Үҙең күреп беләһең — беҙ фронтҡа эшелонда аттар алып киткәйнек. Бына шунда... — Тағы ла тамағын яман ғорҡолдатып араҡы йотоп алды. — Шунан һуң беҙ дивизияға барып ҡушылдыҡ. Фашист танкылары менән бик ҡаты алышырға тура килде. Был хаҡта мин һеҙгә һуғыштан ҡайтҡан көндә һөйләгәйнем инде... Мин танкылар менән алышҡан саҡта, бер төркөм иптәштәр фашистар яғында ҡамауҙа ҡалды. Шулар араһында һинең Ғиниәтең дә бар ине. Тиҙҙән уларҙың бер килкеһен беҙгә ҡаршы һуғышыусы һатлыҡйән власовсылар араһында күргәндәр...


— Булмаҫ! Икмәк тотоп ант ит. Минең Ғиниәтуллам ундайҙар араһында булмаҫ! — тине тамаҡ төбө менән еңгәм һәм ҡайҙандыр ҡашыҡ башындай икмәк килтереп һалды.


— Икмәк тотоп ант итәм. Өс көн үткәс, кире ҡыуҙыҡ фашистарҙы. Шул ҡамауҙа ҡалып һәләк булғандарҙы ерләнек. Байтаҡ ҡына яҡташтарҙы һуңғы юлға оҙатырға тура килде. Әммә теге йөҙөҡараларҙың мәйете лә, улар менгән аттар ҙа — береһе лә бер ҡайҙа ла табылманы... — Носрат, еңгәм бүлдереп ҡуймағайы тигәндәй, йотлоғоп-йотлоғоп дауамланы. — Эйе, табылманы. Бына шулай ул донъя, Һыбыҙғыбил һылыу. Был һуғыш күп бәндәләрҙең ысын йөҙөн йыртып асты. Ыласындарҙан күшеккән тауыҡ яһаны... Йә ярай, үткәндәргә — салауат, төкөр танауына. Үҙебеҙ хаҡында уйлайыҡ. Беҙ тере әле. Беҙ һинең менән самай шартлатып донъя көтә торған ғына йәштә әле, Ғәйникамал. Шуны ла әйтәйем: Ғиниәтең хаҡында тиҙҙән төпсөп тикшереү килер, һине, хыянатсы ҡатыны тип, яуапҡа тарттырырҙар. Ә мине беләһең: власть үҙ ҡулымда хәҙер. Мин ни тиһәм — шул була. Ә мин һине йәберләткем килмәй, Ғәйникамал... Аңла, Ғәйникамал, йөҙө һытыҡ бисә менән тороп йонсоном... бергә тора башлайыҡ! Теләһәң, иртәгә үк бында күсенеп киләм. Минең күңел киң, бер балам янына уның да балалары һыйыр... ҡағытмам. Һуғыш ҡорбандары бит. “Йә” тигән һүҙеңде генә әйт.


— Һин! Әллә аҡылыңдан яҙҙыңмы?! — Еңгәмдең ҡара ҡарлуғас ҡаштары ҡыйылып осорҙай һынып, күҙҙәрендәге нәфрәт уты уғата көслөрәк көйрәне. — Их һин, фронтовик... Әптән кешелек сифатың юғалған, выжданһыҙ икәнһең! Выжт бынан!


“Фронтовик” тигәне тештәрен шыҡырҙатты:


— Туҡта, балам, тикшерергә килгәстәре нисек һайрарһың икән!


— Минең Ғиниәтуллам үлһә үлер, ләкин илен һатмаҫ!


— Икмәк тотоп әйткәнгә лә ышанмағас...


— Һинең ишеләр икмәкте лә тапап үтә... Юғал күҙемдән, ҡарасҡы! — Еңгәм ишекте тибеп асып, тегенең осаһына тәртишкәһе менән төрттө. Дөмә-ҡараңғы соландан Носраттың ғыжылдауы ишетелде:


— Туҡта, балам, үкенерһең әле, терһәгеңде тешләрҙәй үкерерһең! Күрәһеләрең алда әле... Мин һине... — Уҫал итеп һүгенде. Еңгәм ишекте шартлатып япты.


Ысынлап та, береһе лә яратмай шул Носратты. Зариф иһә Әптерәйҙәр яғына тағы әүәлгесә ҡырын ҡарап йөрөй. Дөрөҫ: “Носрат, әжәлеңде осрат!” — тип үсекләмәй ул хәҙер үсекләүен. Телен тыя. Сөнки уның кеүек түрәләрҙән алыҫ йөрөү хәйерле, ти Таһир олатайым. Әммә дуҫым һаман бер ғәҙәтен ташламай, Әптерәйҙең яҙып ятҡан китабын юҡ итергә, тип теш ҡайрап йөрөгәс, ни файҙа? Оҡшатмайым уның ошо ҡылығын. Берәү китап яҙа икән — яҙһын. Унан килеп, Носрат ағай ише көмөш миҙал тағып ҡайтҡан кешеләр күпме ни беҙҙең тыҡрыҡта? Бармаҡ менән һанарлыҡ. Бөтәһе йә үле ҡағыҙы килгән, йә хәбәрһеҙ юғалған. Әлдә Носрат ағайым иҫән-һау әйләнеп ҡайтты әле. Йәшел гимнастерка-салбарын кейеп, ҡулын ап-аҡ марляға бәйләп, балҡып урамға сыҡһа, ниндәй күңелле! Матур була икән ул ранен ҡуллы һалдаттар. Беҙ, малайҙар, артынан бер иле лә ҡалмайбыҙ. Таныш-белештәре осрап, фронтта ҡылған батырлыҡтарын һөйләһә, ауыҙына инеп китерҙәй өңөлөп тыңлайбыҙ. Их, беҙҙе лә тиҙерәк фронтҡа алһалар икән! Ҡасан китәбеҙ инде?!


Әптерәйҙең эше хут бына: көнө-төнө һөйләтә атаһынан. Ул барлыҡ ишеткән-белгәнен, бөртөгөн дә әрәм итмәй, әлеге зәңгәр тышлы дәфтәр-китабына теркәп бара икән. Күпме генә ялынһаҡ та, уҡытмай, хатта һөйләмәй ҙә. Алдан һөйләһәң, ҡыҙығы китә, ти. Бәлки, был дөрөҫтөр ҙә.


Әптерәй менән һуғышмайым мин хәҙер. Эштән бушанған араларҙа гел бергә булырға тырышам. Нисек китап яҙғанын күргем килә. Сөнки үҙемдең дә күңелде болоҡһотоп йөрөгән нәмәләр күп. Бына Ғәйникамал еңгәйемде генә алып ҡарайыҡ. Уның тураһында китап яҙмаҫлыҡмы ни? Мин булһам... Юҡ, Әптерәй кеүек роман яҙмаҫ инем мин. Мин... мин... поэма, юҡ-юҡ, йыр яҙыр инем. Ысын йыр. Көйгә һалынған. Һыбыҙғылар моңон бергә йыйнаған. Бөтә ил көйләһен ине уны! Әгәр мин булһам...


Нисек яҙғанын күрһәтмәй шул, Әптерәй. Ихаталарындағы баяғы “эт музейы”на инеп ултырып, бензинлы шәм яҡтыһында төндә генә яҙа икән. Унда тыныс: бер кем дә ҡамасауламай. Ҡасан да булһа беренсе томын яҙып бөтөргәс, уҡытып күрһәтергә вәғәҙә итә. Беҙ уның менән, йыш ҡына, атаһы ат екһә, ҡырандасҡа ултырып та йөрөйбөҙ, Носрат ағайым беҙгә автоматтан, пулеметтан, пушканан нисек атҡанын ишаралап күрһәтә. Ул хатта “Катюша”нан ҡайһылай гөпөлдәтергә белә. Ҡара һауыты тиклем генә кнопкаһына баҫһаң, ун алты ракета, ҡойроғонан ут көлтәһе сорғолтоп, бөтәһе бер юлы, “жыйт-жыйт” итеп оса ла китә, ти. Фашистарҙың окобына төшөп шартлағас, бер ракета эсенән икенсеһе, икенсеһе эсенән өсөнсөһө атылып сығып китеп шартлай, ти. Иллә әкәмәт нәмәләр бар ул һуғышта!


Бынауы Зариф дуҫыма аптырайым: тунының тиҫкәреһен әйләндереп, ситтә йөрөй. Ә үҙенең миңә эсе көтөрҙәй, буғай. Шулай ҙа ир икән, әй: эсендә көсөк юртҡанын һиҙҙертмәй. Өндәшмәй. Әммә дуҫым өсөн минең эс боша. Их, әгәр ҙә Зариф, мин, Әптерәй, әүәлгеләй өстаған булһаҡ, ниндәй генә эштәр эшләмәҫ инек! Өстағанды ат та тибеп ауҙара алмай бит ул.


Әллә ниндәй сәйер холоҡло шул Зариф дуҫым. Бер нәмәне теленә алһа, өҙмәй ҙә, ҡуймай ҙа. Үҙенекен итеп, сығынсы ат кеүек, тәртә тибә лә һындыра. Ярар инде, йөрөй бирһен үҙ юлы менән. Дуҫтар юлы, айырсаҡланһа ла, ҡасан да бер тоташа ул. Бәлки, беҙҙең эштәр менән ҡыҙығып, Зариф үҙе үк сәләм бирер Әптерәйгә.


Иҫ киткес эштәргә ылыҡтырҙы бит беҙҙе Носрат ағай! Яугир тиһәң дә яугир! Үҙенең артынан ауыҙ асып эйәреп йөрөгән малайҙарҙың барыһын үҙе эшләгән башҡарма йортона саҡырып алды һәм ып-ысын йыйылыш асты ла ебәрҙе. Малайҙарҙан Әптерәйҙе йыйылыштың председателе, мине секретаре итеп һайлатты. Элек әүҙем донъя ҡуптарып йөрөп тә, Носрат ағай фронтҡа киткәндән һуң һүлпәнәйә төшкән еңел кавалерияны әүәлге яугир хәленә ҡайтарып тергеҙеү мәсьәләһен ҡуйҙы көн тәртибенә. Сөнки баҫыуҙарҙа фронтҡа тип сәскән игендәр өлгөрә, шуларҙы яуыз бурҙарҙан һаҡлау бурысы тора икән көн тәртибендә. Байтаҡ шау-шоуҙан һуң, малайҙар үҙҙәрен — Еңел кавалеристар, Әптерәйҙе — командир, мине командирҙың урынбаҫары итеп танынылар. Носрат ағай үҙе штаб башлығы булды. Бөгөндән алып ауылда шпиондарға, ҡоротҡостарға, уғрыларға ҡаршы рәхимһеҙ көрәшергә бурыслы икәнбеҙ. Күҙебеҙ — күрергә, ҡолағыбыҙ — ишетергә, танауыбыҙ еҫ тойорға тейеш. Ошо көндә баҫыуҙарҙа башаҡ балауыҙланған. Еме ҡатыр-ҡатмаҫтан, ураҡҡа төшәсәктәр, халыҡ кеҫәләп урлай башлаясаҡ ашлыҡты. Ә быға Сталин бабайҙың законы ҡаты – бер башаҡ ҡырҡып алдың ни, бер ус ашлыҡ урланың ни – ун йыл төрмә! Шулай ти Носрат ағайым. Бына шундайҙарҙы күреп, ауыл Советына үҙ ваҡытында килеп әйтеү — беҙҙең мөҡәддәс бурысыбыҙ. Ауылдағы һәр аҫтыртын уғрыны, һөрһөп бөткән ҡоротҡосто тотҡан һайын, һулар һауа таҙарып, фронтта фашистарға удар буласаҡ.


Ауыл буйынса еҫкәнеп йөрөү күңелгә ятып етмәһә лә, төп бурыстың нәҡ фронттағыса ҡырҡа-киҫкен ҡуйылышы оҡшаны. Урам буйлап төнгө разведкаға сығыу, кешегә һиҙҙертмәйенсә генә әрем, әрекмән араларынан түш менән шыуышып үтеү, штабта хәрбиҙәрсә честь биреп, смирно баҫып, Носрат ағайға көн дә еткереү — үҙе генә лә ни тора! Их, ситтә ҡалды Зариф дуҫым!


Тәүге көндәрҙә беҙ, күпме генә темеҫкенһәк тә, бер шпион да тота алманыҡ. Хатта ауыл осондағы арыш баҫыуы башына ла барып ятып аңдыныҡ. Гәрсә башаҡтар һарғайһа ла, итәк аҫтына ураҡ тығып бер халыҡ дошманы ла килмәне. Бер саҡ шулай ыҙан буйында ҡаҡланып, шөйлә ялыҡҡас ҡына, ҡолаҡтар ҡарп итеп ҡалды — иген араһында ҡыштырҙау! Ай әле ҡалҡмаған, төн тымыҡ, сит-ситтәрен ҡуйы киндер ырмаулаған баҫыу буйы юрған япҡандай ҡараңғы. Йөрәктәр дөп-дөп тибеп, шикле ҡыштырҙауҙы тыңланыҡ. Ике урында мыш-мыш тын алған, шырт та шырт арыш һабаҡтарын урған хәүефле ауаз килә. Ике ҡараҡ бик ҡабалан ураҡ уйната, буғай...


— Һеҙ һағалай тороғоҙ, — тип бышылданы Әптерәй. — Мин тиҙ генә штабҡа йүгерәйем.


— Юҡ, мин ҡайтайым, — тинем. — Һиңә, командир кешегә, связной булып йөрөү килешмәҫ. Унан килеп, һинең табаныңа сүп кергән. — Быныһын, әлбиттә, юрамал ғына әйттем, сөнки Әптерәйҙәр ҡапҡаһы төбөнә Зариф дуҫым ҡуйып киткән йәмшегән энәһенә ҡаҙалыуына хан заманы үткәйне. Ысынында, ғәҙәттән тыш ваҡиғаны штабҡа үҙем хәбәр иткем килде. Ләкин Әптерәйҙең дә түбәһе тишек икән шул —уйҙарымды әллә ҡайҙан уҡ һиҙҙе:


— Юҡ, ярамай алай. Минең урынға ҡал. Бындайын да үтә яуаплы вазифаны яугир командир үҙе башҡарырға тейеш.


Үлән араһынан юлға табан шыуышып китеп барған еренән ҡабат боролоп килеп, һуңғы әмерен бирҙе:


— Еңел кавалерист иптәштәр, таштай ныҡ тороғоҙ. Ҡан ҡойошорға тура килһә лә, ҡоротҡостарҙы беҙ килгәнсе ҡулдан ысҡындырмағыҙ!


Әптерәй китеп һеңгәс, беҙҙең ҡыҙыу хәрби хәрәкәт башланды. “Ҡулдан ысҡындырмаҫҡа!” — Шул әмерҙе ныҡ иҫтә тотоп, мин, дүрт яугирем менән берлектә дошман лагерын төрлө яҡтан уратып алдым. Ҡамауҙа ҡалған ҡоротҡостар, һис ни шәйләмәй, ғыршылдатып урыуҙарын белделәр. Әлбиттә, улар, көстәре етерлек берәр көлтә бәйләрҙәр ҙә тайыу йүнен күрерҙәр. Ҡыл өҫтөндә тотмаҫтар бит инде үҙ ғүмерҙәрен! Ә Әптерәй, үс иткәндәй, һаман юҡ та юҡ — әллә ер упты инде... Сеү! — ураҡсылар ҡырт тынды. Эҙҙәренә баҫҡанды тойҙолар, ахырыһы. Көт тә тор: табандарын ялтыратырҙар. Иҫеңде йыйыбыраҡ ҡалмаһаң, һуғып та осорорҙар. Ана, тәрән итеп мышнанылар — көлтәләрен йөкмәйҙәр. Ҡыштыр-ҡыштыр арыш йырып китә лә башланылар. Әрәмәлек яғына ҡайыра, ҡоротҡостар!


Ҡуш бармағымды ҡабып, йән көсөмә һыҙғырҙым. Үҙемә ҡалһа, ер йыртылып, күк бүҫерелеп китте кеүек. Рәхимһеҙ һөжүм сигналыбыҙ ине был. Бишебеҙ биш яҡтан ҡалҡынып, ҡоротҡостар өҫтөнә ябырылдыҡ. Баштан ашҡан киндер ҡатыш арышты саҡ ҡайырып, эләгә-тәгәрәй, дошман төйәгенә барып еткәнсе, еңел кавалеристарыбыҙҙың береһе сәрелдәп илап та ебәрҙе:


— Әлеү-әлеү, уй беләгем, уй беләгем... Мөгөҙө менән һелтәне!


— Эһем... таштояҡ! Быныһы минең аяҡҡа баҫып ҡасты!


Ниндәй мөгөҙ, ниндәй тояҡ, тип торғанда, үҙемдең дә күҙ алдында буралай бер ала һыйыр пәйҙә булды. Күп уйлап торманым, мөгөҙөнән эләктерҙем.


— Әптерәйҙәрҙең Алаҡайы лаһа был! — тип сыйнаны яугирҙәремдең береһе.


— Танаһы ла шуларҙыҡы — минең аяҡҡа баҫып сапты.


— Кемдеке икәнен штабҡа барғас белербеҙ. Сисегеҙ билбауҙарығыҙҙы! — тип бойорҙом. Хәрби приказ шунда уҡ еренә еткереп үтәлде. Ҡайыштарҙың барыһын бергә ялғап, һыйыр мөгөҙөнә кейҙерҙек тә, салбар бөрмәләрен һыңар ҡул менән услап тотоп, етәкләп алып киттек. Хайуан тәүҙә киреләнеп маташҡайны ла, һыртарҡаһына берҙе тартҡас, майлаған ҡайыштай йомшаны. Ҡараңғы ине, Алаҡайҙың ысынлап та Әптерәйҙәрҙеке булып сығыу ихтималлығы ғына бераҙ икеләндерҙе мине. Ләкин шөбһәм күп тә бармай елләне. Үҙе — ауыл Советы председателе, үҙе еңел кавалерия була тороп, Носрат ағай, малын ҡураға япмайынса, ашлыҡҡа ебәреп ятмаҫ бит инде ул? Булмаҫ. Бер-берәй ҡоротҡос эше был!


Арыш баҫыуын төн ҡосағында ҡалдырып, ауыл осондағы әрәмәлеккә еткәс, тау артынан Ай ҡалҡынып йылмайҙы. Тирә-яҡ ҡапыл аҡһыл нурға мансылды. Аҡландағы яңғыҙ ап-аҡ ҡайындан юл өҫтөнә ҡара шәүлә ятты. Шул саҡ малайҙарым, ауыҙҙарын услап, бик мут хихылданылар. Яныбыҙға, атаһын эйәртеп, ашыға-ашыға, көткән командирҙарыбыҙ килеп етте.


— Эшем эйәләре, ни ҡыйратып йөрөйһөгөҙ? Ҡайҙа арыш уғрылары? — тип екерҙе штаб башлығыбыҙ Носрат. Әптерәй ҙә сыйнаны:


— Атай-атай, ҡарале, беҙҙең Алаҡайҙы тотҡандар!


Ауыҙында башаҡлы арыш һабаҡтары ҡыҫылып ҡалған һыйырға ҡараны Носрат. Малайҙар йәнә тыйылмай хихылданы.


— Кит, ипәтәйһеҙ, ҡайҙан килеп был беҙҙең Алаҡай булһын?! — Улының сикәһенә ялт-йолт сәпәп тә ебәрҙе. Улының донъя ярып шарылдауына ла иғтибар итмәй, миңә боролоп екерҙе:


— Немедленно ебәрегеҙ һыйырҙы!


— Беҙ уны ашлыҡтан тоттоҡ, — тинем.


— Юҡты һөйләмә! Һеҙ уны ошо әрәмәлектән эләктерҙегеҙ.


Малайҙар, сыулашып, мине тотанаҡланылар:


— Ебәрмәйбеҙ! Өй урынындай ашлыҡты тапап ташлаған. Силсәүиткә апарып, эйәһенә штраф һалдыртабыҙ!


— Хайуан, әлбиттә, ғәйепле түгел, ләкин эйәһе-хайуандың ете ҡат тиреһен тунатырға! — тинем. Әммә штаб башлығыбыҙ ҡолағына ла элмәне:


— Сауҙалашмағыҙ! Еңел кавалерияға әрәмәлектә аҙашып ҡалған мал-тыуарға түгел, ә ашлыҡ урлаусы ике аяҡлыларға ҡаршы көрәшергә кәрәк. Һәш-пөргә! — Ҡайыш осон тартып алып, мөгөҙҙән ысҡындырҙы ла шырлыҡ араһына ҡыуып индереп ебәрҙе дүрт аяҡлыны. — Тфү, юҡ-бар менән булышаһығыҙ! — Билбауҙарҙы юл саңына атып бәрҙе, Алаҡай артынан йүнәлде. Еңел кавалерия яугирҙәре йомрандарҙай һыҙғырышып тороп ҡалды. Ауыртҡан сикәһен тотоп, бер ситтәрәк шыңшыған Әптерәйгә көс төштө:


— Командирҙың сикәһенә уҡалы погон эләкте!


— Үҙ малын танымаһын икенсе. Төндә колхоз баҫыуына ебәрһәң, һөтө ҡуйы була бит ул.


— Ә танаһы — көҙгөлөккә һимеҙ һуғым!


Әптерәй иҫен йыйҙы:


— Хәрәмселәмәгеҙ! Беҙҙең тана менән Алаҡай игенгә теймәй ул. Ашлыҡ араһындағы билсәнде генә ашай.


Бер юлы хахылданыҡ:


— Шәп утаусы икәндәр! Утатҡан өсөн колхоз һеҙгә трутдин дә яҙалыр әле!


Мәсхәрәләнгән командирыбыҙ хәрби дәрәжәһен иҫенә төшөрҙө:


— Кавалерия, марш! Таралығыҙ!


— Һин үҙең тарал! — Хәрби көстәрҙә тәртиптең шөйлә аҡһай барыуы һиҙелде. Һарыуыбыҙ ҡайнап, Әптерәй — үҙ яғына, ә беҙ үҙ яғыбыҙға йүнәлдек.


Һыйыр ваҡиғаһынан һуң Носрат миңә ҡырын күҙ менән ҡарай башланы. Көндәгесә кавалерияны йыйып, приказ биргәнендә лә йә — Әптерәйгә, йә бүтән малайҙарға төбәлеп һөйләй, уларҙы ғына тыңлай. Әйтерһең, мин бында бөтөнләй ятбауыр. Сәйер хәл күңелгә таштай ауыр ятһа ла, миҙал алған яралы фронтовик Носрат ағайға булған ихтирамымды ҡаҡшатмаҫҡа тырыштым. Һаман уның йәшел кейеменә, аҡ бинтлы ҡулына, нәҡ һуғыштағыса командирҙар тауышы менән зыңлатып һөйләшеүенә ғашиҡ инем. Әптерәй “батыр атайым” тип юҡҡа ғына атамаған шул. Фронтовик — фронтовик инде. Ҡысҡырыуынан ғына ла ер тетрәп тора. Их, минең Ғиниәтулла ағайым да, берәй ере яраланып, ҡайтып килһенсе тағы! Зариф менән икәүләп кенә көнө-төнө һөйләтер инек. Ул Носраттан да батырыраҡ, әлбиттә. Юҡҡа ғына ғүмере буйы йылҡы көтмәгән. Ғиниәтулла ағайым, әлбиттә, ат көтөргә үҙенә ярҙамсы итеп мине алыр ине. Минән дә шәп һыбай кем йөрөй? Уның менән беҙ Турайғырҙы, йәки Ерәнҡашҡаны эйәрләп елһәк, елде лә еткертмәбеҙ! Ә хәҙерен, Зарифтың сикәһен ҡыҙыштыртып булһа ла, Носрат ағай тирәһендә сыуалырға тура килә. Фронттағы ҡыҙыҡ хәлдәрҙе унан да күп һөйләүсе юҡ. Һөйләп кенә ҡалмай, нимәнең нисек булғанын, әртистәр кеүек, үҙе ҡыланып күрһәтә. Беҙҙе лә батырлыҡҡа өйрәтә. Ул булмаһа, еңел кавалерия булып, тап фронттағыса йөрөр инекме ни беҙ? Ярты төн йоҡламайбыҙ. Ә штаб башлығыбыҙ Носрат ағай үҙе таң атҡансы ла күҙ элмәйҙер әле, моғайын. Төнө буйы урам буйлап шығыр-шығыр йөрөп сығалыр. Тиккәме ни һуңғы ваҡытта ҡаҙан кеүек ҡара янып ябыҡты? Араҡы уны шулайтты, тиһәләр ҙә, алай түгелдер. Үҙебеҙҙә генә темеҫкенеп ҡалмай, башҡа ауылдарға ла, тирмәндәргә лә йөрөй. Кем ҡасан нимә тартҡанын белешеп, ҡуйын дәфтәренә теркәп бара. Шулай итһәң, ашлыҡ урлаусыларҙы аҫыл тәпәйҙәренән тиҙ эләктерергә була, ти. Быныһын миңә Әптерәй һөйләне. Күрше ауылдың бер-нисә кешеһенә суд булды ла инде быйыл. Конвой менән төрмәгә оҙатҡандар — Тоҙтүбә шахтаһында тоҙ киҫергә. Барыһын ошо Носрат ағай тотторған, тиҙәр. Мин, ниңәлер, ҡыҙғанып та ҡуям уларҙы, бер ус арыш өсөн төрмәгә ябылғандарҙы. Ләкин закон — есть закон! Сталин бабайҙың июнь указына эләккәс, үҙҙәренә үпкәләһендәр. Носрат ағайым: “ Еңел кавалерия, йоҡламағыҙ! Беҙҙең ауылда ла, һис шикһеҙ, ашлыҡ урлайҙар. Урламаһалар, әллә ҡасан уҡ астан дөмөгөп бөтөрҙәр ине. Пример өсөн шуларҙың биш-алтыһын тотоп, ташҡапсыҡҡа ултыртырға кәрәк!” — ти. Үҙе лә йоҡламай, кешене лә йоҡлатмай, көн-төн ҡарауыллай. Беҙгә, еңел кавалерияға, көн дә йомош тапҡан булып кешегә инеп, кемдең нимә ашағанын, ҡул тирмәнендә нимә тартҡанын белеп сығырға ҡуша. Мин үҙем был приказға буйһонмайым. Кемдең нимә ашауында ни эшең бар? Алабута, йәки мосай ашай тип, фронт ауыҙынан өҙөп, Сталин бабай бойҙай бирҙертмәҫ бит инде?.. Бөтә кавалерия сафтарға теҙелеп, рас-дваға атлап, төнгө баҫыу буйҙарына разведкаға барһаң, бер хәл. Яратмайым ҡалғанын! Шуға ла Носрат ағай мине хуп күрмәй. “Әрәмәлектә һыйырҙар менән һуғышырға ғына шәп һин!” — ти. Ярар. Быға ла иҫ китмәҫ ине, бер көн еңел кавалерия өсөн тағы мәсхәрәле хәл килеп сыҡты. Башҡарма йорт алдына штабтың нәүбәттәге приказын тыңларға йыйылғайныҡ. Зәңгәр төтөндән башланды.


— Күрәһегеҙме? — тине Носрат, ауыл уртаһындараҡ борлап торған бер яңғыҙ мөрйәгә төртөп күрһәтеп. — Ниңә бүтән мөрйәләрҙә төтөн юҡ, ә унда бар? Нимә бешерә ул? Еҫкәп килергә!


— Есть еҫкәп килергә! — Сөйөп алды Әптерәй. Честь биреп, төтөн борлаған тарафҡа зытты. Күп тә үтмәй, хәле бөтөп килеп етте:


— Ҡурмас ҡуралар, ҡурмас еҫе сыға!


Носраттың йөҙ-һыны һағайып, сысҡанға ырғылырға йыйынған бесәй ҡиәфәтенә керҙе:


— Кем өйөндә?


— Таһир ҡарттарҙың!


— Әһ-һә! — Носрат ағай устарын ыуалап сәмләнде. Июнь указы һалынған ҡыр сумкаһын яурыны аша элеп, әйтелгән яҡҡа йүнәлде. Минең йөрәк ҡыҫып, әсетеп ҡуйҙы, әлбиттә. Бөгөн генә көнө буйы ат көтөп, бесән сабып йөрөгәйнек тәһә ҡарт менән. Кисҡырын ғына бергә ҡайттыҡ, бер ҡайҙа ла һуғылманыҡ. Ни ғиллә был?!.


Күмәкләшеп ишеге алдына индек. Ысынлап та, ҡурмас еҫе икән шул. Ҡапҡа бағанаһында Зарифтың бәйле аты ер тырнап тора. Ул, көндәгесә, иркәләренең хәлен белеп китергә, ваҡ-төйәк алырға ҡайтҡан. Әллә... әллә... Зариф дуҫыммы?.. Юҡ, булмаҫ, ул ундайҙарҙан түгел! Ә Әминә менән Таңнура нигеҙ буйында ултыра. Итәктәренә нимәлер бөрөп тотҡандар, семтеп алып шырт-шырт сәйнәйҙәр. Мине күргәс, һикереп торҙолар:


— Заһит ағай, ҡурмас, ҡурмас! Гөлзәғифә инәйем ҡурмас ҡурҙы, һиңә лә бер ус итеп ҡалдырҙы. Тиҙерәк инеп ал!


Алдымда ер убылдымы ни! Носрат ҡырҡа боролдо, Таңнурының ептәй нәҙек беләгенән эләктереп, яҫы йөнтәҫ ҡулы менән итәгенә тығылды. Ҡыҙый, түрәнең уҫал күҙҙәренән ҡурҡып, үкереп илап ебәрҙе. Итәгенән ергә йәшкелт-һоро төҫтәге бөртөктәр түгелде. Арыш та, бойҙай ҙа түгел, ә ҡурылған киндер орлоғо ине был. Балаларҙың илашыуын ишетеп, өйҙән ҡатыҡлы күнәсек тотҡан Зариф йүгереп сыҡты, нәфрәт ташҡан күҙҙәрен Носратҡа ҡаҙаны:


— Йөҙөғара Ерйотар, ҡан эсә ҡайттыңмы әллә фронттан?


Түрә тештәрен шыҡырҙатты, саҡ һуҡмай тыйылып ҡалды:


— Күрһәтермен мин һиңә Ерйотарҙы, әҙәм аҡтығы!


— Әҙәм аҡтығынан ишетәм! — Зариф, илап торған бәләкәс һеңлеһен етәкләп алды.


— Молчать! Туҙҙырырмын мин һеҙҙең һағыҙаҡ ояһын!


— Үҙеңдекен туҙҙырып ҡуймаһындар!


Ыҙғыш хәтәр төҫ алғас, лапаҫ аҫтында ҡамыт йүнәтеп ултырған Таһир олатайҙың сал башы күренде:


— Зариф, атлан тиҙерәк атыңа, йүнәл эшеңә. Әсәйең унда зарығып көтә торғандыр. Ниңә юҡ менән булаһың?


— Һәй, танауын эт тешләгере, еҫкәнеп йөрөй бит бынауы Ерйотар! — Дуҫым, мине ғәжәпкә ҡалдырып, ирҙәр кеүек өс ҡатлы итеп һүгенде. Күнәсеген тотҡан килеш атына йәһәт атланып, тау яғына олаҡты. Ярһыуынан енсек-быуыны ҡалтырап торған Носрат иһә Таһир олатайға ташланды:


— Ҡарт контра, сволочь, бала-сағаны совет власына ҡаршы ҡотортоп ятаһың!


— Контра булырға, атаңды үлтермәгән, — тине тегеһе.


— Молчать! Ҡурмас ҡурырға һеҙгә кем право бирҙе?


— Һауа һуларға ла һинән һорарғамы?


Гөлзәғифә инәй ҙә килеп етте:


— Китсе-китсе, күр инде бынауы сәүитте! Киндер ҡурырға ла ярамаймы инде? Улай бик шәп булғас, баҫыуҙарығыҙҙы утат инең. Күрмәйһеңме ни, игенде шыр киндер ҙә билсән баҫҡан!


— Киндере лә, билсәне лә колхоздыҡы!


— Атаҡ-атаҡ, Хоҙай биргән үләнде лә ҡыҙғанаһыңмы халыҡтан?


— Сүтерләмә һин, ҡарсыҡ! Понимаешь, ниндәй аҡыллы бәндәләр! Ыштубы бынан һуң ҡурмас ҡурып халыҡты ҡотортоуыңдың аҡтығы булһын! — Бармаҡ янап сығып китте.


— Түрә булдым, тигәс тә, сүпкә һанайһыңмы әллә кешене?! — Һуҡранып ҡалды инәй. Илашып ултырған Таңнуры менән Әминәне етәкләп өйгә индерҙем, үҙемә тигән киндер ҡурмасты бүлеп биреп, йыуаттым.


...Ошо аяныс ваҡиғанан күңелем илке-һалҡы килеп йөрөй инем. Бер көн эшкә китеп барышлай ҡаршыма Әптерәй әшнәм йүгереп сыҡты:


— Заһит, көндөҙ һорап ҡайт. Врачтар атайыма бурһыҡ майы ашарға ҡушҡан. Ҡырандас егеп, бурһыҡ ояһы ҡарай барабыҙ, — тине. “Бурһыҡ” тигәс, йөрәк тигәнең елкенде лә елкенде. Төш етер-етмәҫтән, ауылда булдым.


Ҡырандасҡа тимер көрәк, ҡушкөбәк һалып, өсәүләшеп, баҫыу юлынан ҡуҙғалдыҡ. Ҡуйы селек араларынан ҡыҙыра-ҡыҙыра төштө лә ауыштырҙыҡ. Соҡор-саҡырҙан гиҙеп, атыбыҙ арманһыҙ булды, ләкин бер генә лә яңы өң табылманы. Ары һуҡлығып, бире һуҡлығып, ҡайтырға сыҡтыҡ. Носраттың йөҙө ҡара суйындан да ҡарараҡ — уңышһыҙ сәфәребеҙ өсөн атын туҡмап үс ала. Ҡара дегеткә ҡандырылған ҡара йыландай ҡайыш сыбыртҡыһы башыбыҙ осонда сыжылдапмы-сыжылдай. Миңә тиҙерәк эшкә китәһе — өйҙә эйәрле атым көтөп тора. Ҡасан ҡайтып етәм инде, тип хафаланып, энә осонда, тигәндәй ултырам. Бына, ниһәйәт, ауыл янындағы арыш баҫыуы башланды. Атҡа тиңәлеп үҫкән игендең балауыҙ һарыһы ингән ҡарыш башы оҙон киндер, билсәндәр араһынан ике яҡлап өҫтөбөҙгә эйелгән. Ат үләндең эләккән берен уңлы-һуллы һыпырып ҡына бара... Тиҙҙән ураҡҡа төшәсәктәр. Колхоз дөйөм туҡланыуға он тартһа, әсе ҡатыҡ ҡатып ҡуйы арыш ыумасы эсеп, быуындар нығынып ҡалыр ине, бәлки. Юғиһә, үлән дә үлән бит...


Баҫыу башын уҙып, алда таныш әрәмәлек күренгәс, Носрат ағай ерле-юҡҡа яман итеп һүгенде. Әптерәй менән мин эштең яйына төшөнөргә лә өлгөрмәнеҡ, дилбегәне тартып ат башын борҙо, дегеткә ҡанған алты быуынлы ҡайыш сыбыртҡыһын башыбыҙ осонда ажғырып болғай-болғай, арыш араһынан тура ярҙырҙы. Оҙон үлән ат тояҡтарына, күсәргә, тәгәрмәстәргә уралып, төбө-тамырынан йолҡона. Ниндәйҙер бала-саға, ат тояғы аҫтында ҡала яҙып, ҡоҙғондан ҡасҡан себештәрҙәй сыулап ситкә сорғолғас ҡына, йөрәгем ҡыҫылып, эштең ниҙә икәненә төшөндөм. Иген емләнгәндән биреле беҙ үҙебеҙ ҙә, баҫыу янлап үткән һайын, башаҡ ыуып, ауыҙ тултыра сәйнәп, йәш арыштан ҡамыр һағыҙ яһай торғайныҡ. Бигерәк тәмле ул. Сәйнәп йөрөйһөң-йөрөйһөң дә йотаһың да ебәрәһең. Ыбыр-сыбыр бала-саға шул боронғо һөнәрҙе көҫәп килгән икән шул...


Алты быуынлы ҡайыш сыбыртҡы йыландай сыжлап болғана, ауыҙлыҡ йыртыуҙан күҙен ҡан баҫып ярһыған ат, сапсынып, һауыт хәтлем тояҡтарын бала-саға өҫтөнә ташлап саба. Носрат иһә уның һайын ажғыра, сыбыртҡыһын уңлы-һуллы шартлата. Берәй малайҙың йәки ҡыҙҙың сыйнап тәкмәсеп китеүе, ерҙә ҡапланып ятып сеңләп илауы өҙә үҙәкте... Әптерәй ҙә, мин дә, төҫөбөҙ ҡасып, ҡотобоҙ осоп, йәнебеҙҙе ҡулға алып барабыҙ. Һағыҙ сәйнәүселәр тырым-тыраҡай һибелгәс, Носрат атты йыртыҡ ыштанлы бер баҙабыраҡ ҡалған малай артынан төшөрҙө. Малай ҡапыл ситкә тайпылды, һыу ашаған соҡорҙа ғәйеп булды. Носрат, уҫал һүгенеп, атын юлға тартҡайны, унда үлән араһынан баштары ғына суҡайып, ғәмһеҙ ултырған ике ҡыҙ баланың арҡаһы күренде. Мауығып китеп зәңгәр сәскә өҙә ине улар. Сәстәренә лә, зәңгәрләтеп, сәскә ҡаҙап алған булғандар. Донъяларын онотоп, хатта ҡырандас тауышын да ишетмәйҙәр. Эй сабыйҙар, ҙурыраҡтарға эйәреп килгәндәр-килгәндәр ҙә сәскәләргә алданып тороп ҡалғандар...


Тыным ҡурылып, йөрәк жыу итеп китте, табандарғаса энәле ут йүгерҙе — үҙебеҙҙең Әминә менән Таңнуры!.. Йөрәкһеп ҡысҡырыуыма, алты быуынлы Носрат сыбыртҡыһы һелтәнеп тә өлгөрҙө — Әминәбеҙ арҡаһын тотоп бөгөлдө, Таңнуры тумарлап китте... Үҙемде белештермәй, сыбыртҡы һабына аҫылындым, һулығып-һулығып иланым. Носрат, тамаҡ төбөнән ғырылдауыҡ йыртҡыс тауышы сығарып, марляле “ранин” ҡулы менән һелтәп осорҙо үҙемде. Күҙемдән осҡондар сәсрәп, иркәләрем эргәһенә тәкмәсләп барып төштөм...


— Атай, туҡмама! Туҡмама, атай! — Ауыл яғына тырылдап киткән ҡырандастағы Әптерәй быуылып иланы. Аҡ марляға уралған ҡул ҡабат һелтәнде, Әптерәй ҙә ҡаты ергә ыңҡ итеп барып төштө... Ҡара ерҙе ҡосаҡлап, байтаҡҡаса һулҡылдап илап яттыҡ...

Турайғырҙың үлеүе

Туҡмалыуыбыҙҙы ишетеп, бөтә ауыл аһ итте. Ҡара янып сыҡҡайны шул арҡалар. Күргән берәү, нәфрәтләнеп, Носратты хөкөмгә тарттырырға димләне. Фронттан ҡайтҡан кеше нервынный булһа ла, был тиклем үк ҡыланмаҫ — уларға ла совет закондары барҙыр бит, тинеләр. Ләкин бындайҙарға ҡолаҡ һалманым. Яратмайым кеше өҫтөнән ошаҡлап йөрөргә. Әллә әсәйем бахырҙан ҡалған инде? Ҡайһы саҡта урамда һуғышып шарылдап илап ҡайтһам: “Талашма, талашҡанһың икән — өйгә инеп ошаҡлама. Урынында уҡ бөтөр эшеңде!” — тиер ҙә, сикәмә салт-солт биргесләп, сығарыр ҙа ебәрер ине. Шәп ине ул әсәйем...


Әммә ут бер быҫҡығас, төтөнө сыҡмай ҡалмай икән дә. Баҫыу башындағы беҙҙең әсе күрмештәр, өс көн дә үтмәй, Зәмзә апайға барып ирешкән. Ғәйникамал еңгәм үтә әсенеп йөрөгәйне шул... Һәм бына мин колхоз идараһының председатель бүлмәһендә. Зәмзә апай ул заманда бер үк ваҡытта ауылдағы коммунистар төркөмөнөң башлығы — парторг та ине. Шуға күрәлер инде, үҙе кеүек үк түрәне —  ауыл Советы председателе коммунист Носратты саҡыртып алырға еткән ҡөҙрәте. Ҡыҙыл япҡан өҫтәл артында Зәмзә апай Носраттан баяғы хәлде һораша. Ерйотарҙың суйын йөҙө уғата ҡара янған, ауыр ҡарашы аҫҡа төбәлгән. Мине күргәс тә, күҙенең ағын әйләндерҙе, тешен шыҡырҙатты. Фронттан нервынный булып ҡайтҡанға күрә шулай, ти, ул. Бер ҡыҙып китһә, йәшен-ҡартын ҡарап тормай һуға ла осора. Хатта үҙенең Әптерәйен дә ҡыҙғанмай. Бар, ғәҙел хөкөм эҙләп ҡара унан! Кешеләрҙе ҡыйырһытыу уға сүп тә түгел — фронтовик, нервынный... Шулай ҙа мин Носрат теш шыҡырҙатҡандан тамсы ла ҡурҡманым. Был урында һуғып ҡына ҡараһын! Ана, мөйөштә, мин бәләкәс саҡта Беренсе Май байрамында әсәйем күтәреп йөрөгән Ҡыҙыл байраҡ. Ә тап ҡаршымда, Зәмзә апайҙың яурын башындараҡ стенала, түшенә ал таҫма таҡҡан Ленин бабай һүрәте. Ул күҙҙәрен сөрөштөрөбөрәк йылмайған да миңә төбәлеп ҡарай. “Ҡурҡма, улым, ҡурҡма, — дөрөҫөн әйт”, ти һымаҡ.


Носрат бында ла төкөрөктәрен сәсә:


— Понимаешь, табылған ҙур мәсьәлә! Ебек танау бала-саға һүҙенә ышанып, эш кешеһен эштән бүлдертәһегеҙ!


Парторгтың иҫе китмәне:


— Һеҙҙә генә эш тә, башҡаларҙа майлы бутҡа! — тине.


— Ҡырҙа арыш ҡойола, понимаешь! Ә һеҙ бында, дураковалять итеп, ғәйбәт йыйып ултыраһығыҙ!


— Носрат иптәш, тауыш күтәрмәгеҙ. Әллә бында ла сыбыртҡығыҙҙы болғамаҡ булдығыҙмы?


— Доказать итегеҙ!


— Ана тора ҡаршығыҙҙа! — Миңә төртөп күрһәтте.


— Ничего не знаю! Был малай аҡтығы минең ике ятып бер төшөмә кергәне юҡ.


— Арҡаһындағы сыбыртҡы ялын ҡасан һыланығыҙ һуң?


— Зәмзә иптәш, оскорблять итәһегеҙ мине!


— Ҡыҙмайыраҡ һөйләгеҙ.


— Малай-шалай алдында совет етәксеһе абруйына балта сабаһығыҙ!


— Һеҙ уны үҙегеҙ сапҡан инде.


— Докажи! — Носрат өҫтәлгә һуҡты. Танау тишектәре, ҡыҙыл күреп ярһыған бүгәйҙекеләй, шаҡмаҡланып өрөлгән, күҙ аҡтары әйләнгән, йоҙроҡтары төйнәлгән. Бына-бына Зәмзә апайға ажғырып ташланыр кеүек. Юҡ, беҙ бар саҡта был булмаҫ! Ырғылырға әҙер Носраттың юлына арҡыры торҙом:


— Ниңә йәшерәһең? Бик шәп батыр булғас, әйтеп бир, ниңә дөрөҫөн танырға ҡурҡаһың? Бер ғәйепһеҙҙән иркәләрем Таңнурын да, Әминәне лә, Әптерәй менән мине лә сыбыртҡылап ярыуың ысын бит!


Носрат минән был тиклемен көтмәгәйне, самаһы. Баҙап, саҡ ҡына артҡа сигенде. Уға ауыҙ асырға ла хут бирмәй, тағы ябырылдым:


— Зәмзә апай, дөрөҫләтергә үҙенең Әптерәйен саҡырып индерәйек. Соланда ғына тора. Тыңлап ҡараһын, үҙ улы нимә тиер икән.


Парторг ризалыҡ бирҙе. Әптерәй менән беҙ, ни булһа ла дөрөҫөн һөйләргә, тип һүҙ ҡуйышҡайныҡ. Үкенескә ҡаршы Әптерәй, килеп инеүе менән, атаһын күрҙе лә, башын эйеп, ҡыҙҙар кеүек бысылдап илай башланы:


— Мин бер нәмә лә белмәйем, мин бер нәмә лә күрмәнем...


— Ниңә танаһың? Муйыныңдағы сыбыртҡы эҙен баҡтырт, — тинем.


— Мин бер нәмә лә белмәйем. Мин бер нәмә лә күрмәнем...


Носрат тантана итте:


— Ҡайҙа дәлилегеҙ? Яла яҡҡан өсөн яуап бирерһегеҙ! Бар, Әптерәхим улым, ҡайт өйгә. Унда әсәйең майлы бутҡа бешергән. — Улын яурынынан этәреп сығарып ебәрҙе. — Бына шулай, Зәмзә иптәш. Кеше өҫтөнә нахаҡтан сүп өймәгеҙ. Хеүәтит! Анда фронтта батырҙарыбыҙ ҡан ҡоя, йән бирә, ә һеҙ... Еңел кавалерияға ярҙам итеү урынына, парторг башығыҙ менән партиялы позициянан тайып, изге эшкә аяҡ салаһығыҙ. Ашлыҡҡа төшкәндәрҙең әсәләрен бөгөн үк саҡыртып, яуапҡа тарттырырға кәрәк. Һеҙҙән тейешле ярҙам көтәм!


— Тәүбашта үҙеңдең һыйырың менән танаңды тарттыр. Көнө-төнө колхоз игенендә гиҙәләр! — тип ҡысҡырҙым.


— Молчать, малай аҡтығы! Зәмзә иптәш, йыйын юҡ-бар шантропаны власҡа ҡаршы ҡотортаһығыҙ! Ҡарағыҙ уны, аҙаҡ иларға тура килмәһен!


— Ниңә ҡотортайым? Мин бит әле бер нимә лә әйтмәнем.


— Беләм мин һеҙҙең ниңә әйтмәгәнегеҙҙе. Һалам аҫтынан ут ебәреп көйрәтәһегеҙ. Итәк-салғыйығыҙға абынып йығылмағыҙ.


— Һеҙ үҙегеҙҙең сыбыртҡыға баҫып ҡолай күрмәгеҙ.


— Абайлағыҙ, бөгөндән үк өҫтөгөҙҙән шәхси дело китәсәк. Райком юлын беҙ ҙә яҡшы беләбеҙ.


— Маташығыҙ. Партия ҡайҙа — хаҡ, ҡайҙа нахаҡ икәнде айыра — күҙе үткер. Бәлки, һеҙҙең еңел кавалерияның да ҡылыҡтарына тейешле баһа бирерҙәр.


— Уға ҡалһа, еңел кавалерияға ни булған?! — Носрат миңә боролдо. — Малай, бар, сығып кит, бында артыҡ бүрәнә башы кәрәкмәй!


Тупһаны уҙышлай, боролоп:


— Бөгөндән башлап үҙең кавалерия бул! — тип белдерҙем. Ишек алдына сығып, йәшел үләнгә йөҙтүбән ҡапландым. Ерҙең дымғылт һалҡынлығы рәхәтлек бирҙе тәнгә.


Үлән араһынан таҡыр ҡырмыҫҡа һуҡмағы үткән. Ҡәләм осондай ғына йән эйәләре, тырышып-тырмашып, үҙ йөктәрен атҡара. Уларға ла ҡыйындыр. Береһе лә йөк ташламай, алға этәрә һаман. Арығандарға икенселәре килеп ярҙамлаша, бөтәһе дөйөм ҡырмыҫҡа иләүен өйә. Ауылда беҙ ҙә шулай йәшәһәк ине! Ниңә Носрат кеүек бәндәләр Зәмзә апай кеүектәргә тура юлдан барырға ҡамасаулай? Бөтәбеҙҙең йөк бер ҙәһә, уйлап ҡараһаң — тыуған илгә тиҙерәк Еңеү килтереү. Ләкин... тура юлдан тайыусылар ҙа бар шул...


Әптерәйҙең хәле мөшкөл, әлбиттә. Ни тиһәң дә, үҙ атаһы бит: нисек тел тейҙерһен? Мин дә әсәйемде яҡлар инем. Уйын түгел бит. Тәүҙә асыуланһам да, әшнәмде мин ысынлап та ҡыҙғандым. Бөгөн үк үҙен күреп һөйләшергә кәрәк. Кенә тотоп йөрөй, тимәһен.


Шуны ғына уйлағас, кемдер арҡама ҡулын килтереп һалды. Бәй, Әптерәй әшнәм үҙе ләһә! Күҙ ҡарашы үҙгәргән: үкенгән, оялған. Һуҙылып ятты эргәмә.


— Заһит, нишләп ятаһың, әй, Заһит? — тигән булды, ғәйепле йылмайып. Өндәшмәнем.


— Бер үк, минең силсәүиттә илағанды кешегә һөйләй күрмә инде, әй.


— Һинең серек сабата икәнеңде былай ҙа мир белә.


— Ҡыйын булды шул, әй.


— Ниңә дөрөҫөн әйтмәнең?


— Телем барманы.


— Атайымдан ҡурҡтым, тиң дә ҡуй инде.


— Юҡ, ҡурҡманым, әй.


— Кит, шыттырма.


— Ихлас, ысын.


— Алайғас, ниңә ҡырын һуҡаланың? Һүҙеңдә торорға кәрәк ине.


Әптерәй уфтанды:


— Алайтһам, яҙып ятҡан романым яртылыҡ юлда туҡталып ҡалыр ине. Романдарҙа бит батыр геройҙар кешегә яҡшылыҡ ҡына эшләй...


— Эшләт һуң, алайғас, батыр атайыңдан да — ниңә эшләтмәйһең?


Әптерәй, салҡан әйләнеп ятып, йәнә көрһөндө. Болдорҙан дөпөлдәп төшөп килгән ауыр аяҡ тауыштары ишетелде, яныбыҙҙан елтерәп Носрат үтеп китте. Ул беҙҙе күрмәне лә, буғай. Зәмзә апай ҙа сығып, болдорҙан байҡаны:


— Егеттәр, икегеҙ ҙә биртабан инегеҙ әле.


Бүлмәләге Ҡыҙыл байраҡ һаман матур алланып, Ленин бабай йылмайып тора. Зәмзә апайҙың да йөҙө яғымлы. Әйтерһең, бында Носрат булмаған да. Ултырғысын тарта биреп, яныбыҙғараҡ ултырҙы.


— Йә, еңел кавалерия, һөйләп ебәрегеҙ әле. Һеҙҙең аранан кемдәрҙер, имеш, кавалерияны таратырға, тип һөйләнеп йөрөй икән.


— Бөтәбеҙ ҙә таралабыҙ.


— Ай-һай, ҡалай ҡабалан.


— Өйҙән-өйгә эттәй еҫкәнеп, сабыйҙар итәгенән киндер ҡурмасын түктертеп йөрөй торған, сәскә йыйған бәләкәстәрҙе сыбыртҡылап яра торған кавалерия кәрәкмәй беҙгә, — тинем.


— Ни эшләмәк булаһығыҙ?


— Үҙ кавалериябыҙҙы төҙөйбөҙ.


Зәмзә апай ҡысҡырып көлдө:


— Һеҙ бит төҙөлгән инде.


— Беҙме?


— Һуң? Ҡолас йәйеп эшләгеҙ. Тик һеҙҙең кавалерияның бурысын киңәйтергә кәрәк. Әйтәйек, ниңә һеҙгә, үҙегеҙ әйтмешләй, гел еҫкәнеп йөрөргә? Бөтә донъя ылғый уғыры-ҡараҡтарҙан ғына тормай ҙаһа. Яҡшылыҡтың сиге юҡ. Шуны күреп һөйөнә белергә кәрәк. Әйтәйек, етмеш йәшендә билен биштән быуып ат менеп йылҡы өйөрөп йөрөгән Таһир олатайығыҙ кемдән кәм? Ғәйникамал еңгәгеҙ кемдән кәм? Өс йыл буйы ас-яланғас ҡар-һыу ярып мал баҡҡан, иген иккән әсәйҙәрегеҙ, апайҙарығыҙ, инәйҙәрегеҙ насар кешеме ни? Үҙ-үҙҙәрен аямайынса, фронт өсөн йәндәрен биреп көрәшеүселәр улар. Бына шуларға ҡулығыҙҙан килгәнсе ярҙам күрһәтегеҙ, күңелен күтәрегеҙ. Әйтәйек, берәй өйгә һыу килтерһәгеҙ, шартлатып утын ярып бирһәгеҙ ҙә ҙур файҙа. Йәки берәй әбейҙең фронттағы улына йылы хат яҙып ебәрһәгеҙ, үҙе ни тора. Игелектең иге-сиге юҡ ул, ҡустылар. Ата-әсәләре эштә саҡта урамда туҙғып йөрөгән бала-сағаға ла күҙ-ҡолаҡ булыр инегеҙ. Баҫыу буйындағы әлеге аяныс хәл дә килеп сыҡмаҫ ине.


— Күҙ-ҡолаҡ булыуҙан ғына ни файҙа, ашарҙарына булмағас, — тип ҡыҫтырҙы Әптерәй. Зәмзә апай күңелһеҙләнде:


— Түҙегеҙ инде, балаҡайҙар. Бер, ике-өс көндән колхоз ураҡҡа төшөр.


— Эш ураҡҡа төшөүҙәме ни, ураҡсыларҙың үҙҙәренә игендең бер грамы ла тәтемәгәс... Былтыр ҙа ураҡҡа төшкәндән һуң нисә кеше шешенеп үлде... — тинем.


— Райкомдан юллай башланым, рөхсәт итерҙәр, тип ышанам. Тәүге көлтәләрҙе үк киптереп һуҡҡас, тирмәндә тарттырып, бала-сағаға көнөнә бер йылы аш бешертеп ашатырбыҙ.


— Әһәлүк, алайғас, беҙ ашҡа тау йыуаһы ташырбыҙ, әй, йәме? — тине Әптерәй.


— Аныһын булдырырбыҙ. Мин йыуа иң шәп үҫә торған тауҙы беләм! — Күңелдәр күтәрелде. Зәмзә апайҙың да йөҙө көләсләнде:


— Ниәттәрегеҙ изге, уңыш теләйем.


...Ураҡҡа ла төштөләр. Парторг апай әйткәнсә, ауылда балалар өсөн ашхана һымаҡ бер нәмә асылды. Көн дә өйлә ваҡытында Гөлзәғифә инәй ҡуйы арыш ыумасы ыуаланы. Йыуа турап, ҡатыҡ ҡатып ебәрһәң, телдәреңде йоторлоҡ. Аҙна араһында бала-саға шөйлә көрәйеп, гөрләтеп туп тибә, сәкән һуға башланы. Ошоғаса үле тынлыҡ ойоп торған урамдарҙа шат ауаздар яңғыраны. Беҙҙең еңел кавалерия ла ысынтылап эшкә тотондо. Сафтарыбыҙға яңы малай һәм ҡыҙҙар өҫтәлде. Ҡулға-ҡул тотоношоп, әлеге Зәмзә апай өйрәткәндәрҙе эшләнек.


Баҫыуҙарҙың байтаҡ өлөшө урылып, малдарға ер иркенәйҙе. Йылҡыны йәйрәтеп таратып ебәрәбеҙ ҙә тау битенән ҡарап ҡына ятабыҙ. Хәҙер мине Таһир олатай көн дә бер быуа өйгә ҡайтара. Күңел ҡанғансы малайҙар менән һыу инеп, уйнап киләм. Еңел кавалерия яҡшы эшләгәс, ауылдағы Әминә, Таңнуры ише бәләкәстәр ҙә ҡараулы. Элеккеләй аҙып-туҙып, күсәр башына эләгеп йөрөмәйҙәр. Бергә береккәс, күңел дә көр, эштәр ҙә бара һымаҡ. Күмәкләгән — яу ҡайтарған, тиҙәр бит.


Бер заман мин малдарыбыҙ һыулауҙа саҡта тал ҡырҡып, мурҙа яһарға өйрәндем. Үреп бөтөп, емләп һалғайныҡ, батмус яҫылыҡ ялтыр ҡорбан балыҡтары эләгеп сыҡты. Икәүһен шунда уҡ бешереп ашаныҡ (“ярҙамлашырға” бер-нисә малай ҙа килде). Итенең, һурпаһының тәме нисек, тип һораһағыҙ, телеңде йоторлоҡ, мин һеҙгә әйтәйем! Ҡалған өс ҡорбан балығын, айғолаҡтарын ҡаната-ҡаната тал теҙгескә үткәреп, Таһир олатай үҙе миңә тотторҙо:


— Бар, дөн, улым, ауылға ҡарап. Гөлзәғифә инәңә әйт: яланаяҡ шырмыйҙарҙы туйҙырғансы балыҡ һурпаһы менән һыйлаһын!


Ҡайтып еткәс аттан ырғып төшөп, теҙгесте һонғайным, иҫе-аҡылы китте инәмдең:


— Ләхәүлә! Тфү-тфү, күҙ теймәһен, ҡайһындай эре балыҡ! Абау, айғолаҡтары ни һынным ҡанаған — биғәйни үгеҙ һуйғандар. Былайғас, балаҡайым, мурҙаңа балыҡ алдағы көндәрҙә лә күп төшөр!


— Амин, шулай булһын, инәй.


Аш — ашҡа, урыны башҡа, тиҙәр бит. Малайҙар, әле генә ыумастан эстәрен көпәйтеп алған булһалар ҙа, һыпырып һуҡтылар балыҡты.


— Их, эсте тишмәҫ ине, көн дә ошолай эләкһә! — тине, ҡайҙандыр килеп сығып, һурпаның нәҡ уртаһына баҫҡан Әптерәй.


— Иҫәүән булһаң да, ауыҙың һалыулы икән, әй, — тип төрттөрҙө Зариф.


— Иҫәүәндән ишетәм! — Ырғып тороп, ергә төкөрҙө Әптерәй. Ике оторойән араһында йәнә ыҙғыш ҡабынырға тороуҙың билгеһе ине.


— Икегеҙ ҙә шәпһегеҙ, тик сабата ла ҡайыра белмәйһегеҙ. Мурҙа үреүҙе инде әйтеп тә тормайым, — тип һалдырҙым, эре генә.


— Ә һин беләһеңме?


— Әлбиттә, беләм.


— Таһир олатай үргәнде ҡарап торорғамы? Уй, эсем ауырта.


— Мин үргән мурҙаның балығын ашағанға ауырталыр.


Ыҙғыш осҡоно шул мәлдә үк һүнде.


— Заһит, ысынлап та шулаймы?


— Шулай булмаһа, анауы балыҡ баштары ятмаҫ ине бит.


— Беҙҙе лә өйрәт үрергә.


— Мурҙа үрер өсөн, беләһегеҙме, иң башта ни кәрәк? — Таһир олатайҙан отҡанымды ҡабатланым.


— Тал кәрәк.


— Юҡ.


— Бәке кәрәк.


— Юҡ.


— Нимә һуң?


— Һөнәр кәрәк. Бөгөн һыу инмәйбеҙ — киттек мурҙалыҡ тал ҡырҡырға, һөнәр өйрәнергә.


— Киттек. Еңел кавалерияның балыҡсылар әтрәте, ти.


— Бөтәгеҙ ҙә бармайһығыҙ. Минең арттан Әптерәй менән Зариф ҡына эйәрә, — тип ҡаты киҫәткәйнем, ваҡ-сыбыр айырылды.


— Эйәргән Әптерәй эйәрһен, — тине Зариф, көтмәгәндә. — Уның менән кендегем берешергә Хоҙай яҙмаһын. Аяғына йәмшегән энәһе керһә, тағы минән күрер, атаһына ошаҡлар.


— Бахыр, ялындыртҡан була, — тине Әптерәй.


— Ялындыртмай уҡ ҡуяйым. Әптерәй менән бергә йөрөмәгәндән уҡам ҡойолор инде! — Беҙҙе ташлап китте Зариф. Дуҫымдың был ҡылығына рәнйей биреп, Әптерәйҙе генә юлдаш итергә мәжбүр булдым. Был юлы ла берекмәне өстаған...


Мурҙалыҡ талды күперҙән бер саҡрымдай түбәнерәк эҙләп таптыҡ. Былтыр был таллыҡты һыҙыра ҡырҡып киткәндәр, урынына урып алырлыҡ йәш сығын үргән. Икебеҙҙең дә Таһир олатай яһап биргән үткер салғы бәкеләр бар — шырт та шырт ҡырҡабыҙ ғына! Унарын бер, унарын бер услап һалабыҙ. Тал араһы һалҡынса — һыу инмәй ҙә түҙерлек, серәкәйе генә, тимәһәң. Тик беҙ уға ғына күнеккән — йырлап йөрөп урабыҙ. Һыуһап китһәк, ярға ятып һыу эсәбеҙ. Арғы ярҙы буйлап берләм юл һуҙылған.


— Ана-а-а ята бөгөн атайым киткән юл, — тине Әптерәй, шул яҡҡа текләп ҡарап.


— Ҡайҙа китте?


— Районға. Уполномоченный ағайымды алып китте.


— Ул нишләп килгән?


— Ҡарап ятып арышты урҙыртырға.


— Бахыр, ул ҡарап ятмаһа, халыҡ эшләмәй ҡуйыр инде, — тип көлдөм.


— Эшләмәй, ти, шул. Атайым менән уполномоченный ағайым әйтә, беҙҙең ауыл халҡын эшләтеү өсөн артынан сыбыртҡы ла ҡамсы, алдынан күҙ ҙә ҡолаҡ кәрәк, ти. Уполномоченный ағайым...


— Үҙе татып ҡараһын ине ҡамсыны.


— Татытырһың унан! Өйбөрөнсә йөрөп, бөтәһен тотоп һуҡтырырға можно, ти. Йыйын-бары ворҙар, ти.


— Нимә егеп киттеләр?


— Аҫау айғырҙы.


— Сәнселгерҙәре! — Ҡулымдан тал усламы төшөп китте.


— Бәй, ниңә алай тиһең? — Әптерәй аптыраны — мин белгәнде белмәй ине шул иптәшем. Сөнки иртәнсәк Носрат, йүгәнен шалтыратып, ярымиҫерек килеш, Күгатын менеп килгәйне эргәбеҙгә. Турайғырҙы тоторға. Райондан ҙур түрә-ҡара булһа, гел генә шул Турайғырға килеп йәбешәләр. Бөгөн беҙ быны алдан уҡ һиҙенеп, аҫауҙы ҡолонло бейәләр менән тау араһына ҡыуғайныҡ.


— Ҡарт, ҡайҙа айғыр? — Килеп етер-етмәҫтән үк йәнгә тейҙе түрә.


— Айғыр бөгөн күҙҙән яҙып тора бит әле, мырҙам. Үҙебеҙ ҙә белмәйбеҙ. Әллә сит өйөргә ҡушылды инде...


— Врешь! Кисә кис кенә ат ебәргәндә үҙ күҙҙәрем менән күрҙем. Немедленно табып килтерегеҙ!


— Белмәйем шул, мырҙам. Персиҙәтел Зәмзә иптәштән рөхсәт алындымы һуң?


— Алынды, үҙе ҡушты!


— Олатай, ул алдай. Зәмзә апай Йылайырҙа ағас ҡырҡыусылар янына киткән, өс көн инде ҡайтҡаны юҡ, — тип ҡыҫылдым. Носрат миңә әйләнеп ҡарап екерҙе:


— Һәй, малай аҡтығы, бар, табаныңды ялтырат! Ике минуттан айғыр ошонда булһын!


— Минең осам иҙелгән.


Түрәнең күҙҙәрен ҡан баҫты:


— Саботажниктар! Ысматри, яуап бирерһегеҙ! Хөкүмәт эшенә аяҡ салаһығыҙ! — Ығыш Күгатын үксәһе менән типкесләп, тау артына юрттырҙы. Таһир олатай төкөрҙө:


— Хәсрәт, һиңә ҡалған, ти, хөкүмәт эше. Ике ятып бер төшөңә инәме икән? Күберәген үҙ яғыңа ҡайыраһыңдыр әле!
Ошонан һуң, баштан себен осорҙоҡ, тип уйлағайныҡ, иртәрәк тынысланғанбыҙ... Быны Әптерәй Әшнәмдең хәбәре иҫбатланы.


— Их, ике иҫереккә тарыған аҫау! Район юлында йән-фарман ҡыуып, яндыралар икән малҡайҙы...— тип уфтандым, Турайғырҙы күҙ алдыма килтереп. Әптерәйҙең иҫе китмәне:


— Ниңә ҡыуһындар? Китеп барышлай ҙа, ҡайтып килешләй ҙә бер-ике тирмәнгә һуғыласаҡтар. Атайым менән уполномоченный ағайым шулай һөйләште.


— Туҡталған һайын эсеп ҡайталар икән... — Бойоғоп, тал өйөмөм өҫтөнә ултырҙым. Турайғырҙы ла яндырһалар, ҡара төндәрҙә йылҡыны нисек өйөрөрбөҙ? Көндән-көн бүре күбәйә... Тиҙерәк Таһир олатайға барып хәбәр итергә кәрәк. Моғайын, белмәй ҙә йөрөйҙөр әле ул.


Тал бәйләмен йөкмәп өҫкә күтәрелдек. Көн томорҡо. Ҡояш күктә ҡыҙған ҡалҡандай аҫылынып тора. Ғаләм тын: бөтә йәнлек, эҫенән ҡасып, иҙерәп йоҡлай һымаҡ. Хатта сиңерткәләр ҙә эскерипкә тартмайҙар. Һаҡмарҙың яҫы йөҙө, томора йәшкелтләнеп, ялтырап ята көнгә.


Талды ергә һалып, аръяҡтағы юлға ҡарап хыялланып торғанда, унда ҡырандас тәгәрмәстәре тырылданы. Ҡырандастағы әҙәм, ике ботон айыра аяғүрә баҫып, дилбегәнән тарта-тарта, аҡырып-баҡырып, ат арҡаһын сыбыртҡылап яра, юлды буйлап күпергә бараһы урында, ат башын һулға ҡайырып, текә яр ситенә йүнәлтә... Аттың ергә һөйрәлерҙәй ял-ҡойроғон абайлағас, эс-бауырым өҙөлөп төшкәндәй булды:


— Ай, Турайғыр бит был, Турайғыр!


— Атайы-ы-ым! — Турайғыр алдындағы текә ярҙы күреп, илереп ҡысҡырҙы Әптерәй. Ҡырандасына аяғүрә баҫҡан әҙәм, әллә беҙҙең һөрәнләүҙе ишетеп, әллә айғыр алдындағы ҡара упҡынды абайлап, яман итеп һүгенде лә ҡапыл ырғып төшөп ҡалды; шул ыңғайҙа уҡ Турайғыр, һауа ярып кешнәп, ҡырандасы-ние менән сөмгөлгә зөмбөрҙәне... Ә беҙ Носраттың ярҙы буйлап ҡараҡтарса боҫа-боҫа күпер яғына ҡасып барыуын күрҙек. Бәлки, ҡысҡырып илағанбыҙҙыр ҙа — уны кем белһен...


Турайғыр, киң күкрәге менән һыуҙы ярып, беҙҙең ярға ынтылды. Һаҡмар ағыны ҡырандасты шаҡарып, уны түбән ағыҙҙы. Һәм был, минеңсә, хәйерлегә лә булғандыр, сөнки түбәндәрәк яр текәһе бүҫкәреп, һөҙәк уйпат асыла. Ҡырандасын һөйрәгән килеш йөҙөп килеп шунда морон төрттө лә инде аҫыл хайуанҡай. Шыма ләмгә тояҡтарын баҫа алмай бер ни ҡәҙәр аҙапланды. Етмәһә, дилбегәһе тартылып күсәргә уралған — ынтылғаны һайын ауыҙын ҡайыра. Яр башынан мәтәлеп төшөп, үткер бәкем менән дилбегәне өҙә ҡырҡтым. Малҡай, ҡырандасын тығырҙатып, ауылға ҡарай сапты...


Турайғыр ырғып менгән яр яҡаһында, һыуға яртылаш күмелеп, аҡһылт тоҡ ята ине.


— Беҙҙең тоҡ был, — тине Әптерәй. Табылдыҡты юғары һөйрәп мендерҙек: ике боттай он бөрөп бәйләнгән. Ап-аҡ бойҙай оно — түрәгә тирмәнсе бүләгелер, моғайын.


— Йә, быныһын нишләтәбеҙ?


— Белмәйем, үҙең ҡара, — тине Әптерәй, аръяҡҡа хәүефле текләп. — Күперҙе күрмәйенсә, батып үлмәһә ярар ине атайым... Ҡаршы барырға кәрәк.


Әптерәй ҙә олаҡҡас, тоҡто ҡалын лапы аҫтына йәшерҙем, Ғәйникамал еңгәмә ҡайтып һөйләнем. Ҡуларба һөйрәп, бер депутат апайҙы эйәртеп килеп, ондо ауылға алып ҡайттыҡ. Беҙ башҡарма йортона барғанда ҡырандас туғарылған, Турат ҡырға ебәрелгән, ә Носрат үҙе, бер ни ҙә булмағандай, ғәҙәттәгесә иҫерек башын ыуалап, өҫтәле артында ултыра. Ондо алып инеп иҙәнгә һалғас, аптырап киткәндәй булды:


— Что это, был ни хәл?


— Шуны һинән белешергә килдек тә инде, — тине Ғәйникамал еңгәм.


— Нимәһен белешергә?


— Оноңдоң ҡайҙан алынғанын.


Силсәүиттең ауыр ҡарашы еңгәмә ҡаҙалды:


— Һин, көтөү ҡарасҡыһы, нервымда уйнама минең! Был ни хикмәт, был ни тигән он?


— Һаҡмарҙан ат йөҙҙөргәнеңдә ҡырандасыңдан төшөп ҡалған он.


— Тап-таҙа орлоҡ бойҙайынан тартылған, — тип өҫтәне депутат апай.


— Харам аш булырға оҡшай, — тинем. — Еңел кавалерия елдертеп, бойҙай уғырыһын тоторға кәрәк.


Носраттың елкә тамыры ҡабарҙы:


— Ялған, клевета! Ауыҙығыҙ ни һөйләгәнде ишетәме ҡолағығыҙ? Һаҡмарҙан ат йөҙҙөртөп сығырға, башым икеме ни минең?


— Былайғас, был он үҙе йөҙөп сыҡҡан икән дә.


— Ғәйникамал, ишетһен ҡолағың. Үҙеңдең кем ҡатыны икәнеңде онотма!


— Кем ҡатыны булайым, ти, мин — честный ҡыҙыл әрмис ҡатыны! — Еңгәмдең ирендәре ҡымтылды.


— Хыянатсы ҡатыны һин, вот што! Шуны иҫеңдә тот. Тикмәгәме ни ирең хәбәрһеҙ юғалған? — Еңгәмә Носрат һелтәнә алырҙай күҫәктәрҙең иң ҙуры ине был. Һыбыҙғыбил һылыу байтаҡ өндәшмәй торҙо. Ул хәҙер тағы, теге, Носрат һуғыштан ҡайтҡан көндәге кеүек, күҙҙәрен йәш томалап, сығып йүгерер, тип көткәйнем, яңылыштым. Һыбыҙғыбил һылыу, нәфрәт ташып торған ҡарашын тура төбәп, өҫтәлгә яҡын килде, Носратҡа зәһәр текләне. Ә ул, силсәүит, ниңәлер ҡапыл сөрөшөп:


— Нимә? Нимә кәрәк һиңә? — тип сыйылданы; өҫтәл өҫтөндә ятҡан ҡулдарының тәмәке һарғайтҡан бармаҡтары ҡырҡҡа туралған ҡылйылан киҫәктәреләй тыбырсынды.


— Әҙәм аҡтығы һин, Носрат, бына кем. Мунса иҙәне аҫтынан үрмәләп сыҡҡан хәшәрәт! — тине лә еңгәм, матур башын ғорур күтәреп сығып китте. Носрат бармаҡтары иҙәнгә ҡоя-ҡоя тәмәке ураны. Ауыр тынлыҡ баҫты.


— Йә, түрә, ондо нишләтәбеҙ? — Асыулы тамаҡ төбө менән өндәште депутат апай. Носрат ҡулын һелтәне:


— Ҡалһын ошонда. Үҙем осона сығырмын.


Ләкин мин тел сарланым:


— Ҡалдырмайым мин бында эйәһеҙ ондо, балалар ашханаһына илтәм. Мин — Еңел кавалерия!


— Ниңә эйәһе булмаһын? Табылыр!


— Урланған малдың ниндәй эйәһе булһын? Уның ысын эйәһе — колхоз, бына беҙҙең елкәләр! — тине депутат апай, шырауланған көрәк усы менән елкәһенә һуғып күрһәтеп. — Орлоҡ бойҙайы бит. Һыуланып ҡамырланған, ҡамырының үҙлегенән үк күренеп тора. Ысынлап та, бының иң дөрөҫ урыны — балалар ашханаһы ҡаҙанында!


Депутат апай менән тоҡто ике башынан алдыҡ. Носрат, ҡара йөҙөнөң һөрөмө ҡойолоп, ҙур йоҙроғон өҫтәлгә ҡуйған килеш, арҡабыҙҙы тишерҙәй ҡарап ҡалды.


Ондо Гөлзәғифә инәй ашханаһына илтеп тапшырғас, бөтә еңел кавалерия йыйылып, тантана итербеҙ, тигәйнем. Көтөлмәгән ҡайғылы хәбәр тетрәтте:


— Заһит улым, ҡайҙа олағып йөрөйһөң? Турайғырға әллә ни булған, ти, бит. Олатаң да, еңгәң дә ҡабаланып шунда киттеләр, — тине инәм. Атыма ырғып менгәнемде һиҙмәй ҙә ҡалдым.


Мин барып еткәндә, Таһир олатам, еңгәм, Зариф һәм тағы әллә ни тиклем кеше, баштарын эйеп, өнһөҙ баҫып торалар. Уртала, йәнһеҙ тояҡтарын бүтәгәгә сырмалдыртып, күҙе ағарып ҡатҡан Турайғыр ята... Ветеринария врачының килеп етеүен, ҡазаның сәбәбен асыҡлауын көтәләр. Турайғырыбыҙҙан да ҡолаҡ ҡаҡтыҡ...

Мәрхәмәтһеҙ төн


Турайғырҙы йығылып үлгән ерендә үк ике метрлы тәрән соҡор ҡаҙып ерләнек — көтөлмәгән яман сир булыуы ихтимал, имеш. Резин бирсәткә кейгән ветврач ҙур һаҡлыҡ менән малдың талағын, ҡолаҡтарын ҡырҡып алып, консерва ҡалайына һалдыртты ла, ҡапҡасын тимерлектә ҡурғаш менән йәбештертеп, Ырымбурҙағы баклабораторияға оҙатты. Яман сирҙе тикшереп беләләр икән шунда. Үләкһә ятҡан ерҙе ҡырсытып, кәрәсин һибеп яндырып, көл-тупрағын айғыр менән ҡуша күмдертте. Аяҡ-ҡулдарыбыҙҙы, арбаларҙы, ызбурыйҙарҙы зәһәр еҫле дарыу менән йыуҙыртты. Сибирская язва, беҙҙеңсә әйтһәк, мөстән, тигән йоғошло яман сир булмағайы, тип шикләнәләр икән. Бының улай түгеллеген белһәм дә, тел сарлап торманым, сөнки, мулла барҙа телеңде тый, ти бит Таһир олатайым. Өҫтәүенә, Әптерәйҙең шаһитлығына ла ышаныс юҡ. Айғыр, шәп ҡыуылып тирләгән хәлдә егеүле килеш Һаҡмар аша йөҙөп сығып, янып үлде, тиһәм, кем ышаныр? “Врач кеше белмәй булмаҫ. Тикмәгә генә шунса расход түктертеп, кәнсиргә көпләнгән талағын Ырымбур тиклем Ырымбурға ебәртмәҫ ине”, тиәсәктәр.


Кисләгәйне инде. Таһир олатай менән мин көтөүгә барып торманыҡ. Үҙҙәренең сиратында Зариф менән Ғәйникамал еңгәм китте. Беҙ тик уларға аттарҙы кәртәнән сығарышып, ырҙын янынан уҙғарғансы ғына ҡыуышып ебәрҙек. Ауылға яҡынлашҡанда Ҡояш байып, ҡараңғы төшә башланы. Менге аттарҙы һыртта зират эргәһенә тышаулап ҡалдырып, өндәшмәй генә ҡайттыҡ. Беҙҙән алдараҡ тыҡырҙаған ветврач ҡырандасы Носрат ҡапҡаһына боролдо. Быны күргәс:


— Ишәк ишен таба, — тип мығырҙаны Таһир олатай.


— Нишләп унда туҡталды икән?


— Нишләп булһын — мәгәрис эсәләрҙер.


— Бер-берәй нәмә килешкәндәрме әллә?


Ҡарт миңә һынаулы ҡараш ташлап, ҡырыҫ тауыш менән осланы:


— Һөлөктәй өйөр айғырының башына еткәс, килешмәй буламы һуң? — тине. Артабан һүҙ оҙайтыуҙың кәрәге лә ҡалманы.


Ҡайтып ингәнемдә өй эсе шөйлә ҡараңғы, Таңнуры менән Әминә, иҙәндә икеһе ике башҡа туңҡайышып ятып, йоҡлап ҡалғандар икән. Тиҙерәк шәмгә ут алып, иркәләремде уяттым. Ҡатыҡ туҡып бирҙем. Улар ашаған арала урын һалдым. Көндөң-көнө буйы йүгереп йөрөп, талсыҡҡандарҙыр шул, бахырҙарым: баш терәү менән үк мышнанылар. Йоҡоло йөҙҙәренә бағынғас, әллә ниңә күңелем әрнеп ҡуйҙы. Йоҡлағанда ғына бәхетле шул хәҙер балалар. Гөлзәғифә инәйебеҙ көнөнә бер тапҡыр балаларға бешереп ашатҡан ыумасты ла киҫтеләр — Ерйотар Носрат прокурорға ҡағыҙ яҙып, ҡоротҡостар фронтҡа тигән икмәкте ашап яталар, тип, ашхананы яптыртҡан. Колхоз председателе Зәмзә апайҙы саҡ-саҡ ултыртмағандар ташҡапсыҡҡа, хатта район түрәһенә лә шелтә эләккән, тиҙәр... һуғыш ваҡыты шул. Ҡәһәрле һуғыш бер кемде лә аямай: олоһон да, сабыйын да иҙә бер тигеҙ. Уға барыбер. Их, атайҙарығыҙ тиҙерәк ҡайтып килһәсе!


Юрғандарын ҡымтыштырғылап, шәмде һүндерҙем. Иркәләрем асы яҙмышҡа күнеккән: өйҙә үҙҙәре генә ҡалып та йоҡлай бирәләр, шыңшып иламайҙар... Хәсрәттәрем тышҡа һөйрәне тағы. Кемделер күргем, эсемдәгеләрҙе тиргем килде. Зариф та юҡ, исмаһам.


Урамға сығып, ҡапҡа төбөндә бераҙ шәңгеп торғас, үҙенән-үҙе, Әптерәйҙәр яғына күҙ һалдым. Былай ҡараған тәҙрәләре гөлт итеп, әйтерһең, үҙенә ымлай мине. Шунда тартылды аяҡ.


Ихаталарында торам. Аласыҡ ишеге асыҡ, мейестә дөрләп ҡоро утын яна. Тышҡа ҡыҙғылт ипкенен бәрә. Бына күнәк тотоп кемдер сыҡты. Яҡтыға күнеккән күҙҙәре менән минең яҡҡа ҡарап торҙо ла, күрмәй, ситкә боролдо. Йыуынтыһын ситән төбөнә ауҙарҙы.


— Әптерәхим, ниңә яҡын түгәһең? — тип ишетелде эстән.


— Ҡараңғы бит, әсәй. Аяҡҡа сүп керер, тип ҡурҡам.


— Иртәнсәк атайың күреп ҡалһа, бирер әле кәрәгеңде.


— Иртәнсәккә тиклем һеңә ул. — Ҡапыл мине абайлап, ҡысҡырып ебәрҙе әшнәм: — Заһит, һинме был? Беҙгә килдеңме?


— Тауыҡкүҙ! Баянан биреле торам — күрмәйһең.


— Мейестәге утҡа ҡарап ултырғайным, күҙ шунда ҡалған.


Аласыҡтан тағы ишетелде:


— Әптерәхим, нимә лыбырҙайһың? Кем бар унда?


— Заһит был, әсәй. Аласыҡҡа инһенме?


— Ингәнгә ишек асыҡ.


“Әйҙә, әй, мал духтыры килде беҙгә. Өйҙә атайым менән эсеп ултыралар. Әсәйем күп итеп ҡоймаҡ ҡойҙо”, тип шыбырҙаны әшнәм, еңемдән һөйрәп.


Аласыҡ эсе мунса кеүек эҫергән, Зөләйхә инәй ысынлап та саж да сож ҡоймаҡ ҡоя. Әптерәй менән мейес буйындағы оҙон урындыҡҡа менеп ултырҙыҡ.


— Әсәй, ҡоймаҡ! — тине Әптерәй. Күптән күрелмәгән әсе бойҙай ҡамыры еҫе танауҙы ҡытыҡлап, ауыҙ һыуҙарын ҡойолдорҙо. Зөләйхә инәй, миңә һис тә күтәрелеп ҡарамай, алдыбыҙға киндер таҫтымал йәйҙе. Табанан ҡупҡан ике ҡайнар ҡоймаҡты тып иттереп алдыбыҙға килтереп һалды:


— Ашағыҙ эҫе көйөнсә, — тине. Минең ҡул, үҙенән-үҙе, танһыҡ ашҡа һуҙылды. Әптерәйҙән күрмәксе, ҡоймаҡты торбалап төрнәнем. Әммә ҡабырға ҡулым барманы. Әсе ҡатыҡ ҡына эсеп ятып ҡалған Таңнуры менән Әминә күҙ алдында.


— Ниңә ҡуйыныңа тығаһың, арандай ауыҙың бар ҙаһа, — тине Зөләйхә инәй. Әптерәй шарҡылдап көлдө:


— Әсәй, уның бит Таңнуры, Әминә тигән бәләкәс балалары бар.


Инәй башын сайҡаны:


— Бахырым, иҫләмәй ҙә торам тағы. — Зөләйхә инәй йәнә беҙҙең таҫтымалға ҡайнар ҡоймаҡтар ырғытты. — Ашағыҙ, аша. Табанан ҡупҡан берен ялмап торһаң, шунда ҡыҙығы уның.


Их, тәмлә лә һуң ҡоймаҡ! Бындай һыйҙы һуғышҡа тиклем генә күргән бар ине. Онотолоп та бөткән...


Әптерәй менән мөкиббән китеп яңаҡ һөйәктәрен уйнатып ултырғанда, солан ишегенән төшкән ут яҡтыһында хужа үҙе күренде. Айыу һымаҡ тайпаңдап килеп, ишек яңағына тотондо:


— Әбешкән, ҡайҙа ҡоймағың? Йыбытҡы кеүек мыштырҙайһың, понимаешь!


— Өлгөрөрһөң, бысағыма китеп бармайһыңдыр әле.


— Унда кеше көтөп ултыра, ә һин... понимаешь.


— Көтһөн, эше таш түгелдер.


Носраттың сәсе туҙғыған, күҙҙәре шешенгәйне. Ауыҙынан уҡшытҡыс араҡы һөрөмө аңҡыны.


— Ниңә ондо аҫҡа тыҡманың? — тине ул, ишектән башын тығып ҡарап.


— Бысағыма ла ҡасмаҫ.


Носрат һүгенде:


— Фәләнсәмдең ҡолағы! Нимә тиеп туҡыным әле мин һиңә? Ағасҡа әйтәмме мин, әллә ташҡамы? Ниңә ек-япҡытыңды ябып йөрөмәйһең?


— Яба-яба йыҡ булдым инде.


Носрат он тоғон ике ҡуллап күтәреп алды ла, тайшаң-тойшаң атлап, гөрпөлдәткәнсе урындыҡ аҫтына ташланы. Шул арала мин баяғы тышы еүешләнеп ҡамырланған тоҡто таныным — теге көндә әсәйем, депутат менән бергәләп, һыу буйынан алып ҡайтҡан табылдыҡ! Бала-сағаның ауыҙына тейҙертмәгән Ерйотар... Тоҡто ырғытҡан ыңғайы, күҙҙәре миңә аҡайҙы:


— Кем был?!


— Кем булһын, Әптерәхим бит.


— Янындағыһы кем, тим.


— Кем булһын, үҙенең бер әшнәһе инде. Әллә кеше инергә лә ярамаймы?


— Хеүәтит! Теләһә кемде йыйып, ашатып ултыртырға әндрәй ҡаҙнаһы юҡ бында, панимаешь. Выжт! — Сусҡа балаһылай сыйылдатып, ҡолағымдан һөйрәп тышҡа быраҡтырҙы, ҡуйынымдан шыуып төшкән баяғы ҡоймаҡ рәхимһеҙ табаны аҫтында иҙелде. Ҡанаған ҡолағымды услап йүгерҙем. Ых-бых итеп, Әптерәй ҡыуып етте; икәүләшеп, ергә аяҡ тейер-теймәҫ сабып барып, ситән буйына һырныҡтыҡ.


— Атайым, эсһә, бигерәк тә нервынный инде, — тип зарланды әшнәм. — Фронт касафаты. Төнө буйы тешен шыҡырҙатып сыға.


— Ниңә хәл күрмәйһең һуң?


— Нимәгә?


— Шыҡырҙатмаҫҡа.


— Ҡайһылай итеп?


— Шыҡырҙай башлаһа, ҡаҙ ҡауырһыны ал да машина майы менән майла. Ул булмаһа, дегет тә ярай.


— Эй, бер йүнле һүҙ әйтәме, тиһәм...


— Ҡолағыңды ҡанатҡансы борһалар, үҙең ни әйтер инең?


Әшнәм үҙен ғәйепле тойоп үкенде:


— Әйҙә, үҙеңә бер секрет күрһәтәм. Атайым өйгә инеп китте, улар инде сыҡмаясаҡтар.


— Ниндәй секрет?


— Барғас күрерһең. Тик, ҡара уны, башҡа бер кемгә лә һөйләмә.


Ҡолағым төбөндәге сейгә әрекмән япрағы йәбештереп, Әптерәйгә тағылдым, ул мине баяғы “эт музейы”на килтерҙе. Ишеген эстән ябып, тубыҡҡа-тубыҡ терәшеп, ҡара-ҡаршы ултырҙыҡ. Шырпы сыйып, бензин еҫе аңҡытҡан шәменә ут алды. Үҙебеҙгә таныш ҡумта эсенән, көтмәгәндә, күҙ күрмәгән яңы нәмәләр сығарып шаҡ-ҡатырҙы — котелок, көрөшкә, хәнйәр һәм фашист мундирының свастикалы төймәһе... Аптырап, һораулы ҡараш ташланым.


— Шуны ла белмәйһеңме? Батыр атайым үлтергән фашистың нәмәләре! Фашистарҙың кәрәген биргән минең атайым! — Ирендәрен серле сөрөштөрөп, ҡумта төбөнән зәңгәр тышлы дәфтәрҙе лә алды. Тик уға тағы ла бер дәфтәр өҫтәп тегелгән -- шаҡтай ҡалынайғайны “роман”.


— Атайым әйтә, уның күргәндәре килер быуындарға һабаҡ булырлыҡ. Бер өҙөгөн уҡып ишеттерәйемме, әй?


— Дилбегәңде ҡыҫҡараҡ тот. Иртәгә байрам түгел.


— Минең роман былай ҙа ҡыҫҡа яҙылған! Бына, тыңла:


“Туҡыл-туҡ, туҡыл-туҡ, туҡыл-туҡ... Поезд тәгәрмәстәре, рельстәрҙе думбыра ҡылы итеп, шашҡын таҡмағын сиртә. Вагон эсендәге аттар бейейҙәр. Вагон һайын ун ике ат, һоло, өс ҡыҙыл әрмис. Был ҡыҙыл әрмистәр аттарҙы ҡарап бара. Ә баштағы вагонда командирҙар ултыра.


Эшелон фронт һыҙығына яҡынланы. Нәүбәттәге ыстансала туҡтарға, аттарҙы төшөрөргә. Шайморатов дивизияһынан килгән кешеләр ҡаршы алып, аттарҙы ергә төшөрөшөп, алып китергә тейештәр. Минең батыр атайым да мылтығын таҙартып ҡуйҙы. Янындағы иптәштәренә ҡыйыу ҡараш ташлап:


— Йә, күкрәк киреп осабыҙмы, бөркөттәр? — тине. Ауылдашы Ғиниәтулла ағай ҙа ошонда ине. Уның ҡурҡып ҡалтыранғанын күрҙе батыр атайым...”


— Ялған! Ниңә алдап яҙаһың?! — Яғаһына йәбешеүҙән саҡ тыйылып ҡалдым.


— Ай-Ҡояш...


— Минең Ғиниәтулла ағайым, белгең килһә, ат менән баҫтырып бүре һуҡҡан кеше! Фин һуғышында ла дошмандың кәрәгенә биргән!


— Ай-Ҡояш, атайымдың ауыҙынан яҙып алдым!


— Алайһа, шыттыра һинең атайың!


Әптерәй үпкәләне:


— Алайғас, уҡымайым. Кире һалам да ҡуям. Үҙең батыр атайыма ла ышанмағас...


Самаһыҙ ҡыланыуымды төшөнөп:


— Ярар инде, әй, асыуланма. Уҡы. Ҡыҙыҡ яҙғанһың бит, — тигән булдым. Быныһы ысын ине.


— Ташҡа баҫылған китаптағыға оҡшаймы?


— Нәҡ Жюль Верндың “Серле утрау”ындағыса инде!


Әптерәйҙең күҙҙәре йылтыраны:


— Һуңғараҡ уғата шәп була әле ул! Бына, тыңла:


“...Атайым уның ҡурҡыуын бөтөрөргә тырышты. Шул саҡ күкте немец самолеттары баҫып алды, өҫкә бомба яуҙырҙы. Аҙым һайын бомба шартланы, ерҙең көлө күккә осто. Атайымдар вагонынан алда көслө шартлау ерҙе тетрәтте. Тәгәрмәстәр әйләнеүҙән туҡтаны. Ишекте асып ҡараһалар, ни күҙҙәре менән күрһендәр, атайымдарҙың вагоны эшелондан өҙөлөп тороп ҡалған. Тирә-яҡ — ҡарағай урман, бер йән эйәһе лә юҡ. Фашист самолеттары һаман һауала бөтөрөлә, вагонды бомбаға тота. Шартлауҙарҙан ер сайҡала. Вагон таҡталарын суйын ярсыҡтар тетә.


— Иптәштәр, паникаға бирелмәҫкә! Ҡыҙыл Армия өсөн аттарҙы һаҡлап алып ҡалырға! — тип команда бирҙе минең батыр атайым. Шунда уҡ баҫҡыс ҡуйып, өркөп шашынған аттарҙы төшөрҙөләр. Тимер юлдан ситкә алып киттеләр. Ҡырсын юлға барып сыҡтылар. Көнсығышҡа ҡарай ашығып килгән хәрби машина күренде. Былар янына еткәс, туҡтаны. Ҡыҙыл әрмис сыҡты. Батыр атайыма честь биреп:


— Һеҙ кем? — тине.


— Шайморатов дивизияһына килгән пополнение, — тине батыр атайым. — Нисек эҙләп табырға?


— Һуң инде, тине ҡыҙыл әрмис. — Шайморатов дивизияһы ҡамауҙа ҡалды. Фашистарҙың танкы колоннаһы уратып алды. Һеҙ ҙә ҡамау эсендә. Алда ла, артта ла ҡаты һуғыш бара. Ғәскәр ваҡ төркөмдәргә бүленеп ҡамауҙан сығырға әмер алды.


— Ә һин ҡайҙа китеп бараһың? — тип һораны батыр атайым.


— Ошо тәңгәлдә фашистарҙың фронты йомшағыраҡ. Теләһәгеҙ, миңә ҡушылығыҙ. Бергәләшеп йырып сығайыҡ.


— Аттар бар бит әле беҙҙең.


— Аттарығыҙҙы атығыҙ. Барыбер дошман ҡулына ҡала. — Иң дөрөҫ фекер ине был. Сөнки бөтә тирә-яҡта фашист танкылары дырылдай.


— Аттарҙы юҡ итеп, машинаға тейәлергә! — тип команда бирҙе батыр атайым. — Йә үҙебеҙҙекеләр яғына сығабыҙ, йә һуғышып ятып үләбеҙ. Башҡа выйхыт юҡ.


Атайымдың иптәштәре сынаяҡ төҫлө ағарынды. Дер-дер ҡалтырап:


— Беҙ ошонда ҡалабыҙ, — тинеләр ҙә аттарҙы урман араһына алып инеп киттеләр. Улар араһында Ғиниәтулла ағай ҙа бар ине. Танкылар яҡынайғанлыҡтан, батыр атайым машинаға теге кеше менән үҙе генә ултырып китергә мәжбүр булды. Автоматтарҙан, пулеметтарҙан һиптерә-һиптерә, атайымдар фронт аша ярып сыҡты, намыҫлы Ҡыҙыл Армияға килеп ҡушылды. Ә теге ҡурҡаҡтар, аттарҙы атмайынса, үҙҙәре теләп, аттары менән ҡуша фашистар яғында ҡалды...”


— Улары ла, моғайын, плен төшмәгәндәрҙер.


— Төшкән, ти шул атайым...


Башымды ҡайғы баҫты, өндәшмәнем. Тыным ҡыҫылып, эт ояһынан сыҡтым. Әптерәй ҙә эйәрҙе. Оя ышығына саҡ боҫоп өлгөрҙөк: Носрат менән ветврач, ҡарҡ кикереп, эргәбеҙҙән бәҙрәфкә үтеп китте. Араҡы еҫе аңҡыны.


— Шулай шиты-крыты булһын инде, знаком, — тип телен саҡ болғандырҙы өй хужаһы.


— Әлбиттә. Һеҙҙең телдә “мөстән” тиҙәрме әле уны?


— Эйе, мөстән ҡырғыр, тиҙәр.


— Бына шул мөстән ҡырған була ла инде ҡыҙыл жеребецты! — Ветврач хихылдап көлдө. — Баклабораторияла үҙебеҙҙең кеше!


— Слава Богу, знаком!


Егеүле килеш зирегеп торған ветврач атын Носрат бороп килтерҙе, ҡунағы ҡырандасҡа менеп ултырғансы, башынан тотоп торҙо, ҡапҡанан етәкләп сығарҙы. Тырылдап киткән ҡырандасҡа ҡолаҡ һалып, ҡапҡа төбөндә һерәйҙе. Сәпрәй итеп алды ла, кинәт боролоп, өйөнә инеп китте.


— Әбешкән, Әптерәхим ҡайҙа? Бисеребеҙ ниңә күренмәй? — тип ишетелде асыҡ тәҙрәнән. — Әптерәхим, дәфтәр-ҡәләмеңде тотоп ин. Йәһәт бул!


— Әһә, атайым булып алған — башынан үткәндәрҙе яҙҙыртырға саҡыра, — тине лә Әптерәй, зәңгәр тышлы дәфтәре артынан “эт музейы”на ташланды...


Башты баҫып уйлана-уйлана ҡайттым. Ни тиһәң дә, үҙеңдекенә йән әсетә икән... Әптерәйҙең яҙғандары ысынмы икән ни? Булмаҫ! Һис мөмкин түгел! Алайһа, ниңә хәбәрһеҙ юғалыу ҡағыҙы килгән? Төнә генә Ғәйникамал еңгәм үҙе ысҡындырҙы бит. Һай был замананы! Хәйер, ниңә ул плен төшһөн? Үлгәндәр ҙә хәбәрһеҙ юғала бит...


Күңел шулай илке-һалҡы буталды. Хатта ҡайтып еткәнемде лә һиҙмәгәнмен. Бәй, ниңә өйҙә ут яна? Шәмде һүндереп киткәйнем дәһә? Гөлзәғифә инәйҙең, бөксәйеп, ҡыбырҙағаны күренде.


— Инәй, ни булды?


— Ҡайҙа йөрөйһөң? Бәләкәс ҡыҙға әллә ни булды, улым. Өҫтәренә ябайым, тип инһәм, йөҙө күм-күк булып, иҫе-төҫө китеп ҡоҫоп ята. Әллә бер-берәй яман нәмә ашаған инде... Хәйерсегә ел ҡаршы, тигәндәй, фиршәле лә районға киткән, тиҙәр. Әсәләре лә өйҙә юҡ бит әле, исмаһам, әмәлен табыр ине.


Таңнурының уйынсыҡ күнәгенә күҙ һалғас, барыһы аңлашылды: ағыулы бәшмәктәр...


— Дәррәү атыңа атлан да Ғәйникамал еңгәңде ҡайтар, балам. Сабыйға мин аҡ эсерә торайым. Бәлки, айныр. Йәһәт бул, балаҡайым!

Мәрхәмәтһеҙ төндөң дауамы

Эләгә-тәгәрәй, зират янына еттем. Менге атым көн дә ур буйында утлай торғайны. Үс иткәндәй, ҡойроғон да күрһәтмәй бөгөн. Зиратты зыр-кругом әйләнеп сыҡтым. Юҡ та юҡ. Әллә ер упҡан инде? Ергә ятып офоҡто текләй торғас, ҡәберлек араһында бер ҡара төҫмөрләнде. Башҡа ваҡыт булһа, унда яңғыҙым көндөҙ ҙә ике аяғымдың берен баҫмаҫ инем. Йөрәгем ҡалтырай-ҡалтырай, ҡарасҡыға ташландым. Таһир олатайҙың менгеһе икән, хәйерһеҙең. Йүгән тауышын ишеткәс тә, башын сөйөп һикерҙе. Тышауын өҙгән. Һерәйеп ҡатҡан ҡәбер таштары араһынан саҡ сығып ҡотолдом. Һабаҡтары ғына тырпайып ҡалған былтырғы көнбағыш баҫыуын арҡыры киҫеп, тауға ҡарай йүгерҙем. Артымдан ҡурҡыныс өрәктәр баҫтырып килгәндәй. Баҫыу ситендәге ташландыҡ силос манараһына еткәс кенә, туҡтап тын алып, тирә-яҡты тыңланым. Ләм-мим тауыш юҡ. Иҫке манара эсендә сысҡандар ғына ни нәмәнелер бүлешә алмай сыйылдаша. Унда Зариф менән мин, һис кемгә белдертмәй, ҡыш еткәс һатып аяҡҡа алырбыҙ тип, үҙебеҙ сапҡан ике арба бесәнде ташып өйгәйнек. Сысҡан халҡы шуны, ахыры, ҡайыҙлай. Хәйерле булһын. Манара ишегенең тутыҡ йоҙағын тартып ҡараным да ары киттем. Тауҙы артылып, оҙон ҡырлаға менгәс кенә, ятып хәл алдым. Ер аҫтында сүкеш һуҡҡандай, дөп-дөп ҡаҡты йөрәгем. Юҡ, ярамай ятырға, тиҙерәк өйөрҙө эҙләп табырға кәрәк.


— Зари-и-иф! Зари-и-иф! — Ҡуш усымды иренгә көбәкләндертеп, тау-таш араларын ярһыттым. Тик донъя буп-буш һымаҡ.


— Зари-и-иф! Ғәйникамал еңгә-ә-әй!


— Әһә-һә-һә-ә-ә! — тип шаңдауланды тауышым. Нисә түң менеп, нисәһен төшкәнемде лә абайламаным. Тоҫмаллап бара торғас, Маяҡлытау башында торам икән. Ошо тирәнең иң ҡалҡыу урыны был. Ҡапыл ғына һағынып көткән баҡыр бутыл дыңлағандай булды. Шуны дөрөҫләп, әсе итеп йылҡы кешнәне. Муйынымды һындыра яҙып, тау түбәненә елтерәнем. Таллы шишмәлек буйында Ғәйникамал еңгәм менән Зариф дуҫым тыныс ҡына ат өйөрөн бағып ултыралар ине. Килеп сығыуым уларға таш яуғандай тойолдо:


— Аһ, Заһит, бәпесем, һинме был? Нишләп йөрөйһөң?


— Еңгәкәйем, тиҙерәк-тиҙенрәк өйгә ҡайт. Таңнуры иркәм ҡаты ауырып китте, — тинем дә, хәлем бөтөп ҡоланым. Еңгәмдең тауышы ҡылтыраны:


— Ни булды бәпескәйемә?


— Ағыулы бәшмәк ашаған... ә фельдшер өйҙә юҡ...


 Әсенеп ҡысҡырҙы еңгәм, атына атлана һалды:


— Бәпескәйҙәрем, ошо бер урында өйөрә тороғоҙ, китмәгеҙ — Билән тау артында бүре олоған тауыштар ишетелә... Йәһәт ҡайтып киләйем, — тине. Сабып барғанында кире боролоп, яурынына аҫҡан мылтығын бирҙе: — Икәүһегеҙ бит хәҙер, ҡурҡмағыҙ.


Етеҙ тояҡ таҡмаҡтары тауҙы артылып, төнгө сихри донъя ҡаралығына сумып һүрелде. Зариф дуҫыма йәнә Таңнурының хәлен аңлатып бирҙем.


— Их! — тип кенә ҡуйҙы ла ул, мылтыҡты иңенә аҫып, атҡа атланды. Өйөрҙән миңә лә ат тоттоҡ. Яйҙаҡ ҡына менеп алдым. Йүгергәндә сыҡҡан тирем ҡатып, үҙән һалҡынынан ҡалтырай ҙа башлағайным. Ат арҡаһының йылыһы рәхәтләндерҙе.


Йәйрәп тарҡау йөрөгән йылҡыны бер тирәгә өйөргәс, теҙгендәрен бәкәлдәренә бәйләп, менге аттарын да бушаттыҡ. Үҙебеҙ ҡалҡыулыҡҡа менеп ултырҙыҡ. Һөйләгәнебеҙ тағы ла шул Таңнуры, еңгәмдең ҡасан өйгә ҡайтып етере, әйләнеп килере булды. Әммә оҙаҡ ирәүәнләнә алманыҡ: мал тигәнең, саҡ ҡына буш ҡуйҙыңмы, тырым-тыраҡай таралырға ғына тора. Әйтерһең, ниндәйҙер бер серле магнит ситкә тарта уларҙы.


— Их, Турайғырҙың юҡлығы! — тип әсенеп алды Зариф.


— Ул барҙа, исмаһам, бөтә өйөр ус төбөндәге ярмалай ине, — тип мин дә ҡушылдым.


— Хаҡһыҙ ялсы булған икән, малҡай.


— Ғүмерен генә оҙаҡ итмәне.


— Носрат дошман ашаны башын.


— Уны һин ҡайҙан белдең? — Һағайҙым, сөнки Һаҡмар буйындағы мажараны дуҫыма ла һөйләгәнем юҡ ине.


— Белмәҫкә ни. Осло беҙ тоҡта ятамы ни? Ярған саҡта мал духтыры үҙе төртөп күрһәтте — йөрәге ярылған, ҡара ҡан һауған... “Шәп ҡыуып яндырғандар икән малҡайҙы”, тип ысҡындырҙы. Ә һуңынан ошо хәлде йәшергән. Кәнсир ҡурғашлатып йөрөүҙәре — күҙ буяу өсөн генә...


— Ни тиһә лә, уларҙыҡы һүҙ инде, — тинем. — Таһир олатай әйтмешләй, ҡаҙансының ирке бар, ҡайҙан ҡолаҡ сығарһа.


— Ҡарға күҙен ҡарға суҡымай, тип тә ысҡындыра...


Утҡа кәрәсин һипмәҫ өсөн, Турайғырҙың, шәп ҡыуылып килеп, Һаҡмар аша йөҙөп сығыуын эсемдә ятҡырып ҡалдырҙым.


— Нисауа, беҙҙең оста ла туй булыр, — тине Зариф. — Носрат кеүектәр мәңге күкрәк кирә алмаҫ. Бына атайымдар ғына ҡайтһын әле!


Бая ғына Әптерәйҙең “эт музейы”нда ишеткәндәр ҡылт итеп иҫкә төштө лә телемде тешләнем. Әгәр шуны белһә, аҡылын юясаҡ Зариф. Әптерәйгә бер-бер хәл ҡылмаҫ йәки “эт музейы”н үртәп китмәҫ, тимә...


— Ниңә шул тиклем ҡаныҡтың?


— Кемгә?


— Носратҡа.


— Һеһ. Бер мин генәме ни уны күрә алмаған? Бөтә ауыл бит. Һин генә ул, шул ҡыуыҡтың шапырыныуҙарына ышанып, табанын яларҙай булып иҙерәп йөрөйһөң. Ҡан эскес йыртҡыс ул, белә-белгең килһә.


— Ул бит Сталин бабай законын үтәй. — Дуҫым һүҙҙәрендә хаҡлыҡ барын тойһам да, тулыһынса ризалаша алманым.


— Беләм-беләм ни әйтереңде, — тине ул. — Июнь указы, фәлән-фәсмәтән. Энә урлаһаң да, дөйә урлаһаң да — ун йыл. Йәки колхоз малы үлмәй — колхозсыныҡы үлә. Һәм башҡа фәлән-фәсмәтән. Ярай, шулай ҙа булһын, ти. Ләкин ниңә башҡа түрәләр Носрат ише түгел һуң? Һуҡҡан ерҙән һындырып, ҡанын эсеп бармайҙар? Ниңә Носрат берәүҙәрҙе сыбыртҡылап ярғанда, Зәмзә апай улар өсөн ашхана астыртыуҙы юллап йөрөнө? Ниңә?


— Фронтовик бит ул, нервынный...


— Элек уның урынында эшләгән Хәким ағай ҙа фронтовик ине ләһә?


— Мин дә был хаҡта күп уйлайым. Ярар, түҙәйек. һуғыш бөтөп, Ғиниәтулла ағайым кеүектәр ҡайтһа, барыһы ла үҙ урынына ултырыр. Һыу болғансыҡ саҡта сабаҡ сүп-сары ҡотора, тип Таһир олатай юҡҡа әйтмәйҙер, — тиеүҙән башҡаны белмәнем. Малдар тағы тарала башлағанлыҡтан, тиҙерәк атҡа атландыҡ. Һайт-һайтлап, йылҡыны ҡабат шишмә ҡырыйына өйөрөп бөтөүгә, төн уртаһы ауышты. Ә еңгәм һаман юҡ та юҡ...


Менгеләребеҙҙән төшөп, баш-күҙ алырға ла өлгөрмәнек, төн ҡуйынынан йөрәк өҙгөс оҙон сеңләү ишетелде. Уға икенсеһе, өсөнсөһө, дүртенсеһе ҡушылды. Күмәк илау йән өшөткөс дөйөм олоуға әүерелеп, йөрәккә үтеп керҙе, ул торған һайын яҡынланы. Аттар ҡолаҡтарын ҡайсылаттылар, бышҡырышып, дөһөр-шатор тупландылар. Ҡолондарҙы уртаға алып, тышҡа арт биреп, түңәрәк яһап өйөрөлдөләр.


— Зариф, ни булды был?


— Ни булһын, шуны ла белмәйһеңме? Бүре килә!


Тамырҙарымда ҡан туңғандай, алйып тик торам икән.


— Ниңә һерәйеп ҡаттың, минеке янына талға бәйлә атыңды. Марш тиҙерәк ҡоро утын йыйырға! — тип ҡырыҫ бойорҙо дуҫым. — Таһир олатай әйтә, бүре уттан ҡурҡа, ти.


Бер өйкөм тал былтыр көтөүсе усағынан янғын сығып ҡороған, лапы булып ята аяҡ аҫтында. Шарт та шорт һындырып, йылҡы өйөрө әйләнәһендә дүрт урынға утын өйҙөк, дөрләтеп усаҡ яҡтыҡ. Аттар күҙе ут яҡтыһында һалҡын быялалай ялтырай. Боттарын ҡыҫып, дерелдәшеп торалар — бүре олоуы беҙҙең таллыҡ артында ғына ишетелде.


— Шартлат мылтыҡтан, Зариф, ат! — Нишләргә белмәй тыбырсындым.


— Өлгөрөрбөҙ. Тәүҙә етерлек утынды ташып алайыҡ.


Һуңғы һөйрәмде елкәнән төшөргәндә, сәстәр лысма булғайны. Усаҡтарға аҙлап-аҙлап бер туҡтауһыҙ өҫтәнек — килеп кенә ҡараһындар! Аттар тамам өркөшөп, сыбыҡ шартлап һыныуҙан да шаҡ та шоҡ тибенәләр. Уртала ҡолондар сыйнай.


Күмәк олоу аҙ ғына өҙөлөп торҙо ла ике яҡтан бер юлы ҡубарылды, уратып алалар, тимәк. Ҡул һуҙымы ғына ерҙә йондоҙҙар һымаҡ ваҡ-ваҡ уттар баҙланы — бүре күҙҙәре!.. Шомло баҙлауыҡтар һаман яҡыная, текләшеп ултыралар. Үҙ-ара талашып китһәләр, йәмһеҙ ырылдауҙары, теш сиҡылдатыуҙары йәнде өшөтә. Төн инде таңға тартты, ҡысҡырып тамаҡтарыбыҙ бөттө. Тегеләр ҙә олоуҙан туҡтаны. Усаҡтарҙа ут һүрәнәйһә, өнһөҙ-тынһыҙ яҡыныраҡ шыуышалар, ә дөрләп күтәрелһә, зарлы шыңшып, артҡараҡ сигенәләр — аҡтыҡ сикте көтәләр. Таң ағарып һыҙылды, ә Ғәйникамал еңгәм һаман юҡ та юҡ...


— Нишләйбеҙ инде, Зариф?!


Дуҫым миңә ҡараны ла аҡ тештәрен йылтыратып йылмайҙы:


— Нисауа, бирешмәбеҙ! Фронтта беҙҙең атайҙарға бынан да хөртөрәк. Бүре — фашист түгел, күҫәкләп булһа ла ҡыуырбыҙ.


— Мылтыҡтан ат! Етеп киләләр бит!


— Патрондарҙы һаҡлайыҡ. Ҡурҡма, әгәр яҡынлаһалар, маңлайҙарына терәп дөмөктөрөрбөҙ! Ә хәҙерен утлы торонбаштарға көн тыуҙы, Заһит. Ал иң ҙурын, баҙырлатып ауыҙҙарына тондор!


Ике ҡулға ике торонбаш алып, һөрәнләп, бүреләргә болғаныҡ. Тап шул мәлдә иң алдағы иң ҙур йыртҡыс туҡталды, башҡалары ла һағайҙы. Аҡрын ғына сигенә башланылар. Маяҡлытау итәгенән атын йән-фарман саптыртып төшкән еңгәйемдең тауышы яңғыраны:


— Зари-и-иф! Заһи-и-ит! — Туп-тура бүре өйөрөнөң өҫтөнә килә ине.


— Әсәй, әсәкәй генәм! — Утлы торонбашын болғай-болғай, Зариф дуҫым бүреләргә ташланды, мин дә уға эйәрҙем. Телен һалындырып һыпыртып барған бер йыртҡыс, ҡапыл ғына боролоп, еңгәм атының арт һынын эләктерҙе, ләкин минең утлы күҫәк башын миңрәүләткәс, туҡмалған эт шикелле шыңшый-шыңшый, шишмә яры аҫтына тумарланы. Еңгәм ҡулынан ут көлтәһе бөркөп мылтыҡ шартлауҙары бүре өйөрөн тамам юҡҡа сығарҙы.


— Бәпескәйҙәрем, ниндәй мәрхәмәтһеҙ төнгә дусар иткәнмен үҙегеҙҙе! — тип өҙәләнде Һыбыҙғыбил һылыу. Шатлыҡлы күҙ йәштәре менән сылатып, икебеҙҙе ҡосаҡлап-ҡосаҡлап үпте.


— Таңнуры ни хәлдә? — Беренсе һорауыбыҙ.


— Шөйлә яҡшырҙы инде, бәпескәйҙәрем. Район больницаһында тейешле ярҙам күрһәттеләр.


— Шунда уҡ алып барып еткерҙеңме ни?


— Еткерҙем шул. Шуға оҙаҡланым.


— Ни менән алып барҙың?


— Ошо юртаҡ менән, бәпескәйҙәрем. Эйәр өҫтөндә...


Еңгәкәйем минең, еңгәйем, наҙлы Һыбыҙғыбил һылыуҡайым! Ауырыу бала күтәреп, төн сыҡҡансы ат өҫтөндә нисәмә саҡрымдар үткән! Сәскәләй ғәзиз сабыйыбыҙҙы ҡурсалап ҡалған! Мәрхәмәтһеҙ төндәрҙе лә мәрхәмәтле итә бындай әсәләр!


Тик шуныһы — еңгәм атының янбашында бүре эҙе ҡалды. Яраһына сепрәк тығып ҡанды туҡтатҡас, бүтән ат эйәрләнек. Ҡояш ҡалҡып килгәндә, ҡайтыуға әйҙәнек малдарҙы. Төнгө алыш барған майҙан, усаҡ урындары ғына ҡарайып, һис ни булмағандай тыпа-тын ҡалды.


— Шулай ҙа һин ниңә мылтыҡтан атманың, ниңә? — тип ныҡыным Зарифтан. — Йә уны миңә бирмәнең.


— Һе, һин дә атмаҫ инең.


— Ниңә?


— Шуны ла белмәнеңме? Патронташ әсәйемдең билендә киткәйне бит...


Бына кемдән алырға икән өлгө!


— Берәү булһа, бәлйерәп төшөр ине, һин — маладис, һынатманың. — Дуҫым минең дә күңелде күтәрҙе. Таһир олатай юлда осрап, күрмештәребеҙҙе ишеткәс, ҡыуанып бөтә алманы.


— Был шатлыҡҡа өҫтәргә мин дә шатлыҡ килтерҙем бит әле, егеттәр! — тип елкендертте йөрәкте.


— Йә, йә, һөйлә әле, олатай!


— Ошо төндә генә Ҡыҙыл Армия Орел ҡалаһы янында ҙур һөжүмгә күсеп, фашистарҙың бер миллион ғәскәрен тар-мар ҡылған. Бөтә фронт буйлап көслө һөжүм бара!


Зариф менән ат өҫтөндә килеш ҡосаҡлаштыҡ:


— Тимәк, беҙ ҙә бөгөн фронттағы атайҙарыбыҙ менән ҡуша алышҡанбыҙ икән дә!

Ҡыҙыл обоз


Аяҙ, томра август көнө. Рәхимһеҙ ҡыҙҙыра. Ҡояштың утлы энәләре тырпай ҡамыл араһында сүгеп ҡалған һуңғы йәшел үләндәрҙе көйҙөрә, хайуандарҙы, һыуһап-сарсап йылғаға сабырға мәжбүр итә.


Йылҡыны беҙ һыулауға төшөргәнбеҙ. Хәрби аттар, ауыр эшкә егелмәгәс, көрәйеп, майлағандай йылҡылдап тора. Эсеп туйып, ағас күләгәһенә һырныҡҡандар. Һәр береһе иң яратҡан әшнәләре менән башлы-ҡойроҡло тороп алғандар ҙа тештәре менән шытыр-шытыр бер-береһенең ял төптәрен ҡайыҙлай. Таһир олатай көндәгесә күл буйына балыҡ тоторға киткән. Ләкин мин яңғыҙ түгел. Бер үҙемә күңелһеҙ булмаһын, тигәндәй, эргәмә Зариф, сатанлай-сатанлай Әптерәй (табанына тағы сүп кергән!) дуҫтарым килеп еткәндәр. Мунса ташылай эре суйыр ҡырсынға һуҙылып ятып, эшләйһе эштәр хаҡында һөйләшәбеҙ. Өсөбөҙҙөң дә, оло эшкә ныҡышмалланып, ирендәр ҡыҫылған, йоҙроҡтар йомарланған.


— Етте! — тине Әптерәй, ҡапыл тороп ултырҙы.


— Күп һуҙҙыҡ! — тине Зариф.


— Ваҡыт! — тип ҡушылдым мин дә. — Беҙҙекеләр Днепрҙы кискәнсе, дивизияға барып етәйек! Фронт аттарының ҡайһыларын менеп китергә һөйләшәйек.


— Күп һөйләшмәйек, ә тотайыҡ та дөнәйек!


Тамам тәүәккәлләнеп, дөнөргә генә торғанда, ағас араһынан ҡолаҡ төбөндә генә Таһир олатайҙың тауышы ишетелде:


— Һәй шайтан малайҙар, нимә бүлешәһегеҙ? Шылығыҙ тура идараға — икегеҙҙе председатель саҡырта.


— Ә мине саҡыртмаймы ни? — тине Әптерәй, күңелһеҙләнеп.


— Уныһын ишетмәнем.


— Мин дә һеҙҙән ҡалмайым, әй, — тип бышылданы Әптерәй. — Моғайын, теге көндә өсәүләшеп фронт аттарын йөҙҙөрткән өсөн бешергә уйлайҙарҙыр. Атына бергә атланғас, эйәрен дә күтәрешергә кәрәк...


Тиҙ генә икебеҙ ике атҡа атланып, Әптерәйҙе минең артҡа менгәштереп, ауылға ҡарай саптыҡ.


Идарала Зәмзә апай менән Носрат ағай һөйләшеп ултыра ине. Сикәләре ҡыҙарған, асыуланышҡандар. Ишекте асҡас та, “хәрби ат, хәрби ат” тигән хәтәр һүҙҙәр ишетеп тертләнек. Носрат ағайҙың ауыр ҡарашы аҫҡа төбәлгән, күҙ төптәре көндәгенән дә нығыраҡ ҡарайған. Эсеп шешенгән йөҙөндә нур әҫәре ҡалмаған. Беҙҙе күреү менән, күҙенең ағын әйләндереп, тешен шыҡырҙатты:


— Был ниндәй әргендектәр тағы?


— Әргендектәр түгел, минең колхозсыларым, донъя тотҡалары, — тине Зәмзә апай.


— Ошо күшеккән тауыҡтармы? — Носрат осҡолоҡ тотҡандай ҡыҡылдап көлдө, уғата күҙҙәрен алартып, тештәрен шыҡырҙатты. Ни хәл итмәк кәрәк — фронттан нервынный булып ҡайтҡан шул... Күрергә лә теләмәй, беҙгә арты менән боролдо:


— Ҡырҙа арыш ҡойола, понимаешь. Ырҙында иген яна.


— Мин дә тап шуны әйтәм бит, — тине Зәмзә апай.


— Әйтеү генә етмәй бында.


— Бергәләп уйлашайыҡ. Ураҡтың иң ҡыҙған мәле — ат етешмәй. Ылау юҡ. Ырҙындағы игенде станцияға ташып өлгөртөп булмай. Ара-тирә ямғыр һибәләп үтә — бына ни өсөн яна ул. Бер минут та кисекмәй, иген ташыусы аттар һанын арттырырға, өҫтәмә ылауҙар егергә кәрәк беҙгә. Әгәр шуны эшләмәһәк, беҙҙең коммунист булыуыбыҙ ҙа һуҡыр бер тин. Бына ни хаҡта кәңәшләшергә саҡыртҡайным мин һеҙҙе. Йә, әйтегеҙ, нимә егәбеҙ?


— Уныһы һеҙҙең эш. Мин, совет власе вәкиле, закон һаҡсыһы булараҡ, фронттағыса талап итәмен һеҙҙән! Миңә тимәгәйе, ҡырҡҡа ярылып китегеҙ, әммә игенде сығарығыҙ! -- Өҫтәл һуғып екерҙе Носрат ағай.


— Шул ғынамы?


— Шул ғына.


— Йәл, Хәким ағай өйҙә түгел. Башҡасараҡ һөйләшер ине ул.


Носрат ағай ярһыны:


— Прекратить болтовню! Әллә ҡайҙа әргендекләнеп ятҡан Хәкимдең ни ҡыҫылышы бар бында? Беләһегеҙме, мин кем?!


— Кем тип ни, һеҙ — ауыл Совете председателе, — тине Зәмзә апай, тыныс ҡына.


— Белә белһәгеҙ, мин — власть!


— Күренеп тора ниндәй власть икәнегеҙ... — тине Зәмзә апай. Носрат иһә пероһын зәһәр сиҡылдатып ниҙер яҙа башланы, хәтәр хәл килеп тыуҙы. Зәмзә апай ғәмле күҙҙәре менән беҙгә боролоп ҡараны. — Егеттәр, яҡыныраҡ килегеҙ әле. Ниңә унда һерәйешеп ҡаттығыҙ?


Яуап булып бер юлы өс танау мыршылданы. Яҡыныраҡ килгәс:


— Беҙ ҡатманыҡ, ә өлкәндәрҙән һабаҡ алып торҙоҡ, — тине Зариф.


— Аңлашылдымы инде һабаҡ?


— Мәсьәләһе ҡатмарлы, — тинем.


— Күмәкләшеп сисәйек. — Быныһын Әптерәй ҡыҫтырҙы.


— Дөрөҫ, башығыҙ эшләй, егеттәр. Бер баштан — ике, икәүҙән — күмәк баш яҡшы, тигәндәр боронғолар. Бергәләшеп уйлашып алайыҡ әле. Һеҙҙеңсә нисек: бер-ике көнгә хәрби аттарҙы ылауға екһәк, бирешмәҫтәрме икән?


Елкәләрҙе ҡашып, бераҙ уйланып алдыҡ. Хәрби аттарҙы бөтөнләй буш ҡуйырға, тигәндең булғаны юҡ, әлбиттә. Яҙғы һабанда ла бер-ике аҙна ектек. Ләкин шунан һуң туҡтатылды. Хәрби комиссарҙан уларҙы ял иттерергә, фронтҡа әҙерлергә, тигән ашығыс әмер килде. Улар инде таҙарып, йәш тайҙарҙай уйнаҡлай.
Өстағандың фекерен бергә туплап, ышаныс менән әйттем:


— Ярай. Анан ғына уҡалары ҡойолмаҫ.


— Бына беҙгә ҡыҙыл обоз! — тине Зәмзә апай, шатланып. Носрат түрә һикереп торҙо, өҫтәлгә ҡаты һуҡты:


— Хватит! Бына ҡайҙа шаҡараһығыҙ икән! Хәрби аттарҙы егеү ҡәтғи тыйыла!


— Яҙғы һабанда ектек тәһә?


— Яҙғы һабанда рөхсәт бар ине.


Зәмзә апай, моңайып, күҙен тәҙрәгә төбәне:


— Көн ҡыҙҙыра — яуырға самалай... Бер-ике көн юллаһаҡ, ырҙын табағы бүҫкәрер ине әллә. Уның аръяғына бесән эшенән дә көстәр бушанасаҡ...


— Ауыҙығыҙҙы ла асмағыҙ!


Ат дағалағанда баҡа ботон ҡыҫтырған, тигәндәй, сыҙай алмай, үҙ фекеремде белдерҙем йәнә:


— Әйҙәгеҙ, ул аттарҙы бөгөндән үк фронтта тип һанайыҡ! Ҡыҙыл обозға егелеп, фронт һыҙығына икмәк илтһендәр! Сөнки ырҙындағы иген — фронт өсөн!


— Молчать, малай аҡтығы! Яҡшы сағыңда эҙеңде һепер бынан! Понимаешь, аҡыллы баш табылған — кәңәштәр бирә. Фронт өсөн икәнен мин үҙем дә беләм уның! — Төкөрөктәрен сәсеп екерҙе түрә. — Һәр грамын, центнерын елкәгеҙгә һалып илтегеҙ, ләкин фронт аттарына теймәгеҙ!


— Ярар, беренсе тоҡто үҙеңдең елкәңә артырбыҙ — пример күрһәтерһең.


— Зәмзә иптәш, ут менән уйнамағыҙ! Янырһығыҙ!


— Беҙ янап өйрәнгән. — Зәмзә апай торҙо. — Заһит, бар, олатайыңа әйт: хәрби аттарҙы хәҙер үк ауылға ҡайтарһын!


Өсәүләшеп елдерҙек.


Беҙ хәрби аттарҙы кәртәгә керетеүгә, Зәмзә апай өлтөрәп килеп етте. Артынан, нуҡта-йүгән шылтыратып, йәше-ҡарты ағылды. Бригадирҙар, йүгереп йөрөп, арба-ызбурый көйләне, ә беҙ ат ҡороҡланыҡ. Зариф менән Әптерәй ҙә үҙҙәренә ылау эләктерҙеләр. Минең иһә Таһир олатай менән ат көтөү көнөм ине...


— Олатай, мин дә егәйем, — тинем, күңелһеҙләнеп.


— Ек, улым, ек. Эсендә йәне булған әҙәм бөгөн ятып сыҙамаҫ. Ҡалғанына үҙем дә өлгөрөрмөн — бындай көндә олатайығыҙ һынатмаҫ! Ана, ал үҙебеҙҙең арбаны. Әле генә күсәрҙәрен майланым. Тик, улым, егергә ат ҡалманы бит әле... нишләйбеҙ?


Аптырап, тирә-яҡҡа ҡарандым.


— Әлеге хәйерһеҙ байтал ғына инде... — тине Таһир олатай.


Яҙғы һабанда ғына өйрәтелгән, шунан һуң буш йөрөп “ҡоторонған” был йәш йылҡы бая ғына бик оҙаҡ тоттортмай ыҙалағайны. Артынан һыбай ҡыуып та, күмәкләшеп дилбегә һуҙып ҡамап та ҡарағайныҡ. Ауҙы йырған балыҡтай, ярып сыға ла китә. Өҫтәүенә, көлгән кеүек, беҙгә әйләнеп ҡарап, артын һикертә-һикертә саба. Ахыры, ҡул һелтәп ҡалдырғайныҡ.


Менгемә атланып, ҡороҡто услап, байтал артынан төштөм. Баш бирмәй бит һаман, хәйерһеҙең. Ҡыуып еттем, ҡороҡ һалдым, ғына тигәндә, башын аҫҡа баҫып, ергә дөп-дөп тибеп, бер ситкә һыпырылып сыға ла китә. Үҙем генә түгел, хатта менгем дә күбеккә батты, ләкин сәмем һүрелерлек түгел шул — фронтҡа ҡыҙыл обоз бит! Байталдың да инде са-саҡ тын алып елгәнен, ваҡыт-ваҡыт һөрлөгөүен абайланым. Йәнә иғтибар иттем: малҡай гелән бер түңде генә уратып саба. Юлындағы бейек ҡырмыҫҡа иләүе тәңгәлендә аҙымдарын яйлатып, минең менгене еткертә лә, ҡапыл һулға тайпылып, баш сөйә. Ошоно иҫәпкә алып, нәүбәттәге әйләнештә ҡырмыҫҡа иләүенә етәрәк кенә ҡороҡто ҡапыл һулға һалдым: байтал, башын сөйөп ебәргәне ыңғайы, ҡыларҡан тоҙаҡҡа ҡапҡанын һиҙмәй ҙә ҡалды. Сапсып юғары һикерҙе, дыуамал көс мине саҡ-саҡ эйәрҙән ҡолатманы. Тик мин ҡороҡҡа эләккән аттарҙың ғәҙәтен белгәнлектән, алдан уҡ әҙер инем: байтал менән бер ыңғайҙан минең ат та арҡан тартҡан яҡҡа башы менән салт боролоп өлгөрҙө һәм үҙе, ҡапыл артҡа йөгәнәкләп, эт һымаҡ, ергә сүгәләне, ә мин арҡан осон эйәр ҡашағаһына сырманым. Ул эскерипкә ҡылылай зыңланы, муйыны быуылған байтал ғыжылдап ауҙы. Шул ыңғайҙа башына йүгән һалдыҡ, ауыҙлыҡлап та алдыҡ.


— Егет икәнһең, улым, маладис! — Арҡамдан һөйөп маҡтаны Таһир олатай. Йыуашлана төшкән байталды тәртә араһына керетә һалып, иптәштәрем артынан ҡыҙыу елдерҙем.


Ысынлап та, ил төкөрһә — күл була икән ул. Бөтөн ауыл ҡубынып эшләгәс ни, күҙ асып йомғансы утыҙлаған ылау егелеп, гәрәбә бойҙайлы ҡапсыҡтар тау-тау тейәлеп тә өлгөрҙө. Әсүәт апай ҡыҙыл сепрәккә аҡ менән яҙылған лозунгылар, флагтар килтереп еткерҙе, һөйән ҡолғаларға һаплап, арбаларға беркеттек. Зәмзә апай әйткәнсә, мин үҙемдең байталым менән юл башланым. Арбама “П” хәрефе һымаҡ ҡуш ҡолғалап беркетелгән ҡыҙыл ҡомасҡа беләк буйы аҡ хәрефтәр менән шаҡырайтып: “Фашизмға үлем! Беҙ еңербеҙ!” — тип яҙылғайны. Ашлыҡлы арбалар оҙон буйға һуҙылды, тәгәрмәстәр шығыр-шығыр әйләнде. Шундай күмәкбеҙ, ҡыҙыл әләмдәр шул тиклем иҫ киткес дәртләндереп елберҙәй — был ауыр йөктәр ысынлап та фронтҡа икмәк, патрон, снарядтар тейәп китеп барған хәрби ҡыҙыл обозды хәтерләтә. Бөтә ҡарт-ҡоро, бала-саға, урам буйына теҙелеп, беҙҙе оҙатып ҡалды.


Ауыл осона сығып, әрәмәлекте әйләнгәс, күп йөрөп тапалған яҫы түтә юл башланды. Тояҡ аҫтарында ҡаты тойоп аттар бышҡырҙылар ҙа алҡыныбыраҡ алдырҙылар. Минең арттағы арбала ултырған оҙон мыйыҡлы ағай, һикереп төшөп, юл буйынан ҡурай ҡырҡып алды, тишектәрен тишеп, бер-ике дыжылдатып тартып ҡараны ла иген еҫтәре аңҡытыусы тирә-яҡҡа дәртле көй һыҙҙырып ебәрҙе. Артындағы ылаусы, һуғыштан ҡулын өҙҙөртөп ҡайтҡан ағай, көмөш кеүек сыңрап торған нескә тауышы менән ҡушылып йырланы:

Фашистар, ти, килеп ингән

Сталинград-ҡалаға.

Беҙҙең ғәскәр баиып баҫҡас,

Сығып ҡасты далаға.


Был йырҙы күп тапҡыр ишеткәнем бар. Боронғо Ватан һуғышында урыҫ һалдаттары менән бергәләп баҫҡынсы француздарҙы Рәсәй еренән һепереп түккән, уларҙың баш ҡалаһы Парижғаса барып еткән башҡорт атлыларының көйө ине был. Ағай уның һүҙҙәрен саҡ ҡына үҙгәртеп, бөгөнгө көн аһәңенә тура килтереп йырлай:

Гитлерға, ти, Урал кәрәк,

Үҙ еренә һыймаған.

Сталинградҡа килеп ингәс,

Ул да үҙен һынаған.

Дошманды ла һөрөрбөҙ,

Берлинды ла күрербеҙ.

Фашистарҙы еңгәндә

Ер емертеп йөрөрбөҙ.


Ҡуҙғалған ыңғайы тоҡанған дәрт байтаҡ оҙатып барҙы. Ләкин юл аҙаптары үҙенекен итте: кешеләр ылау ғәмдәренә баттылар. Күп урында соҡорҙарҙы уратыбыраҡ үтергә, үр менгәндә арбаларҙы этешергә тура килде. Ошондай мәшәҡәттәр менән тимер юл станцияһы ҡасабаһына барып индек. Флагтар елберҙәтеп килеүсе ҡыҙыл обозды күреп, тәҙрә пәрҙәләре ҡайтарылды, ҡапҡалар шығырҙап асылды, кешеләр йүгереп сыҡты:


— Ҡайһы колхоздан?


— Тейәгәндәр ҙә икән, әй!


— Фронтҡа, бөтәһе лә фронтҡа! — тигән шатлыҡлы ауаздар яңғыраны.


Урамды буйлап уҙып, тимер юл яғында суҡайып күренгән элеватор ҡапҡаһына ыңғайланыҡ. Бында юл һыулы бер үҙән аша үтеп, текә үргә артыла. Кисеү тар ғына, тракторҙар йөрөп йырғыслап бөткән. Минең байтал нимәнәндер шикләнеп, танауын шоролдата-шоролдата инде һыуға. Тәгәрмәстәр һағыҙҙай ләмгә батты, тартып сығара алмай, аттың арҡаһынан тир аҡты. Дилбегә ҡағып ҡысҡыра-ҡысҡыра әйҙәнем. Теге яҡ яр ҙа көтөлмәгәнсә батҡаҡ, текә икән. Арбанан һикереп төштөм, тубыҡтан лайға сумып, тәгәрмәсте янлатып этәрештем. Байтал бахыр, муйыны өҙөлә яҙып, саҡ-саҡ тартып сығарҙы. Ылау башы ҡабырыйҙан күтәрелеүгә, тағы ла бер-нисә йөк кисеүҙән артылған, уларҙы янлатып, минең һымаҡ уҡ теҙҙән былай бысранған ылаусылары килә. Был төркөм, байтаҡ алға китеп, аттарҙы туҡтаттыҡ, ҡалғандарҙы көттөк. Бер-бер артлы егерме ылау беҙҙең янға килеп етеп туҡтаны — һуңғы унауы соҡорҙа бүленеп ҡалғайны. Зәмзә апай һөрәнләне:


— Егеттәр, килегеҙ әле бында!


Беҙҙең ылау тәгәрмәстәренән кисеүҙең был яҡ яр сите уғата нығыраҡ ҡаҙылып, башҡаларыбыҙ үтә алмаҫ хәлгә килгән икән.


— Егеттәр, тотондоҡ елкәләп ташырға!


Беренсе булып өстаған — Зариф, Әптерәй һәм мин — ҡойтҡаҡлы һыуға төштөк, арҡаларҙы арба ҡырыйына ҡуйҙыҡ.


— Туҡтағыҙ, егеттәр, туҡтағыҙ! Тәүбашта өлкән ағайҙарығыҙ, апайҙарығыҙ йөкмәһен! — Зәмзә апай беҙҙе йомшаҡ ҡына этәреп ебәреп, бересе тоҡто үҙенең иңбашына артты.


— Елп иттереп кенә йөкмәп алырға сәсеүҙәге һоло тоғо түгел был һеҙгә -- тос бойҙай! — тине аранан берәү. Зәмзә апай артынан башҡалар эйәрҙе. Ә беҙ тоҡто Зариф менән икебеҙ берләшеп ташыныҡ, Әптерәй арбанан әпирешеп торҙо. Йөктөң яртыһы бушатылғас, Әптерәй дилбегәне тотоп һелкене:


— Һоп, ҡуҙғалдыҡ!


— Алдыр, малҡай! — Ылаусылар, күмәкләшеп, ике яндан көсәнеп этәрҙек, һәр арбаны бына шулай түң башына үрләттек. Ҡыҙыл обоз, шығыр-шығыр, үҙ юлын дауамланы. Элеватор ҡапҡаһынан ингәндә, табаҡтай ҙур ҡыҙыл Ҡояш тонйорап байып бара ине инде. Йөктәрҙе бушатып бөткәнсе, ҡараңғы ла төштө.


Элеватор ихатаһынан сығып, Ғиниәтулла ағайымдарҙы алып киткән вокзал майҙанына туҡталдыҡ, аттарға һоло бирҙек. Унда асыҡ күк аҫтында кино аппараты ҡуйылған, бер бейек йорттоң ҡатыҡтай аҡ стенаһы экранға йәтешләнгән. Экран алдында электр менән яҡтыртылған ҡыҙыл япмалы өҫтәл, өҫтәл артында район етәкселәре, Зәмзә апай ултыра, нимә тураһындалыр һөйләшә. Улар араһында яҙ көнө Ғиниәтулла ағайымдарҙы оҙата килгәндә вокзал болдоронан тороп телмәр һөйләгән хәрби комиссарҙы таныным. Бына ул Зәмзә апайға эйелеп нимәлер әйтте, апай беҙҙең яҡҡа төртөп күрһәтте. Икеһе тороп, беҙгә ҡарай атланылар. Йөрәгем жыу итеп китте, ике битем уттай янып, бер ситтәрәк мөрт-мөрт һоло сәйнәп торған хәрби аттарыбыҙ яғына күҙ һалдым — әллә шуларҙы еккән өсөн киҫәтергә киләме хәрби комиссар?.. Көтмәгәндә, өсөбөҙ менән дә өлкәндәрсә ҡуш ҡул биреп күреште, шул ыңғайҙа башыбыҙҙан да һыйпаны. Хәрби аттарҙы нисек көтөүебеҙ, уҡыу йылын нисек тамамлауыбыҙ хаҡында һорашты. Бөгөн эшләгән кеүек, артабан да тырышып уҡырға ҡушты.


Кино башланыр алдынан ҡыҫҡа ғына митинг булды. Унда райком секретаре, хәрби комиссар беҙгә фронт хәлдәре, райондағы быйылғы иген уңышы, уны түкмәй-сәсмәй йыйып алып, һуңғы бөртөгөнәсә фронт ҡаҙнаһына килтереп тапшырыу тураһында һөйләнеләр.


Экрандан һуғыш эпизодтарын ҡараныҡ. Күҙ алдыбыҙҙан фашистарҙы ҡырып барыусы һалдаттар, танкылар, самолеттар шаулап үтте. Бер заман киң ҡарлы яланда ҡылыстарын айҡап-сайҡап атакаға барған атлы ғәскәр өйөрмәһе ябырылды. Ҡул сабып, “ура!” ҡысҡырҙыҡ, күптәребеҙ урындарынан тороп алҡышланы. Кем белә, бәлки, үҙебеҙҙең Башҡорт атлы дивизияһылыр?!


Тығыр-тығыр кире ҡайтырға сыҡҡас, дала өҫтөнә таңғы һалҡынса тынлыҡ йәйелде, баш осонда тоҙҙай шаҡырайып ҡатҡан иҫәпһеҙ-һанһыҙ йондоҙҙар емелдәне. Шул йондоҙҙар төҫмөр-төҫмөр барып бөткән тәңгәлдә, офоҡ артында, алыҫтан типкән таң нурҙары тимгелләнде зәңгәрһыуланып. Был миңә тауҙар артынан дөрөп-яҡынлап килгән ҙур Еңеүебеҙҙең таңғы хәбәрсеһе булып күренде.


Таң нурҙары, таң нурҙары... Шул нурҙарға төбәлеп, хыял даръяһында сайҡалып бара торғас, дилбегә тотоп ултырған килеш, таңғы татлы йоҡоға талдым...

Ауыр көндәр

Ҡыҙыл Армияның нәүбәттәге еңеү хәбәре елкендерҙе ил күңелен. Кемде генә ҡарама — йөҙө шат, күҙҙәре көләс. Хатта сабыйҙарға хәтлем ҡыуана. Беҙҙең өйҙә генә бер бәләкәс күңелһеҙлек булып алды ла тағы баҫылды. Еңгәмдең әлеге мәрхәмәтһеҙ төндә бүре йәрәхәтләгән атын, төҙәлмәҫлек, тип, һуйып алдылар. Аяҡ урынына тояҡ, тип, Сталин бабай указына ярашлы һыйырҙы тартып алырҙар тип ҡурҡҡайныҡ, ләкин Ҡуңырҡайбыҙ ҡурала ҡалды. Ураҡҡа төшөү ярҙам итте. Йылҡы итен ҡырға дөйөм туҡланыу ҡаҙанына ебәргәнлектән, беҙҙән тулы ат хаҡын түләтмәнеләр. Урынына быҙауҙы ғына илтеп бирҙек. Дөрөҫ, ҡайһы бер идара ағзалары:


— Йоҙроҡтай ҙа түгел бит мал йораты. Башҡа — баш була алырмы икән? — тип шикләнеберәк ҡарағайнылар ҙа ул. Күпселек, бигерәк тә Зәмзә апай:


— Башы менән ҡойроғо булғас, ул да мал, — тип, беҙҙең яҡҡа ҡайырҙы. Быҙау бик йәл булһа ла, еңел һуланыҡ. Фронттан еңеү хәбәрҙәре яуып торғанда, был ҡайғы — ҡайғы түгел инде.


Таңнуры ла тамам шәбәйҙе. Хәҙер инде бәшмәккә яҡын да юламай. Хәйер, бәшмәк миҙгеле лә үтте шул. Көндәр аяҙып, эҫереп, уттай ҡыҙыу ураҡ эше ҡайнай. Баҫыуҙарҙа бер туҡтауһыҙ лабогрейкалар
 шытырҙай. Улар урып ташлатып киткән иген күтәремдәрен ҡатын-ҡыҙҙар көлтарбаларға тейәп ташый, ырҙын булаһы урында оҙон эҙкерттәргә өйә. Бер бөртөк башаҡ та ерҙә ятып ҡалмаһын өсөн, ташыусылар тейәгән ерҙә тырмасылар — мәктәп йәшендәге ҡыҙ-ҡырҡын тағылып йөрөй. Ырҙын табаҡтарында көнө-төнө молотилка — иген һуҡҡыс машина гөрләй. Бөртөктәрҙең төшкән бере ҡыҙыл обоздарҙа станцияға ағыла. Бөтә иген — фронт өсөн!


Беҙгә уңайлы хәҙер — көтөүлектәр киңәйҙе. Йәшел үлән ҡатыш ҡамыл араһына (ара-тирә башаҡтар ҙа бар!) малды ебәрәбеҙ ҙә, ыҙан буйына ҡырын төшөп ятабыҙ. Кеше күрмәгәндә генә бәләкәс усаҡ яғып, башаҡ өтөп ашайбыҙ. Шулай ҙа ҡурмасты ысынтылап ҡаҙанда ҡурғы, туйғансы ашағы килә. Их, мөтөр-мөтөр итеп кенә тора бит ул! Ә талҡанысы, талҡаны! Һөткә болғатып ебәрһәң (ҡаймаҡты әйтеп тә тормайым!), телеңде йоторлоҡ. Ҡайһы бер малайҙар, шыпыртын ғына, кеҫә тултырып ҡурмас ашап йөрөй. Ҡырҙан ауылға ҡайтһаң, һауанан тәмле ҡурмас еҫе аңҡый. Әллә ҡайҙан алаларҙыр ул бойҙайҙы... Был турала Таһир олатайҙың ҡолағына киртеп ҡарағайным, ник әйттем икән, тигән көнгә төштөм. Ғәйникамал еңгәм дә, быны ишеткәс, ныҡ асыуланып, ас тамағым — тыныс ҡолағым, икәнен белдерҙе. Үҙемдең еңел кавалерия икәнлегемде лә иҫемә төшөрөп, колхоздың бер бөртөгөнә лә оронмаҫҡа ҡуштылар...


Бәләкәс иркәләрем, кеше ашағанды күреп ҡайталар ҙа, ҡурмас таптыралар. Илай башлаһалар:


— Ана, Носрат — әжәлеңде осрат килә! “Ҡурмас” әйткән ҡыҙҙарҙың ауыҙын ҡырҡа! — тип ҡурҡытабыҙ. Тәүҙә шөрләп барһалар ҙа, аҙаҡҡа табан быға ла күнектеләр. Уғата ныҡышыраҡ дауланылар. Ауыҙҙарын ырбайтып, илап тик ултыралар. Зарифтың елләнеп, сикәләренә сәртләтеп ебәреүе лә ярҙам итмәй. Аслыҡ аҡыл таптыртмай, икән шул...


Эсем бошоп йөрөй-йөрөй, бер нәмә уйлап сығарҙым. Йомран бер көҙҙә генә лә ояһына ярты боттай иген ташып йыя, тип уҡытҡайнылар түгелме? Өңө төбөндә гәрәбәләй бойҙай өйөмө ятҡан матур плакат та йәбештерҙеләр. Ниңә бәхетте һынап ҡарамаҫҡа?


Таһир олатайҙан һорап ҡайттым да, көрәк-күнәк күтәреп, Зариф менән сығып киттек яланға. Йомран тигәнең беҙҙең тирәлә Аллаға шөкөр: һуғыш сыҡҡандан биреле, тотоп ашап та бөтөрә алмайбыҙ. Урып-ташылып бөткән иң шәп бойҙай баҫыуы эргәһендәге ояны һайлап, эшкә тотондоҡ.


Ҡара тиргә батып, алмаш-тилмәш бик оҙаҡ ҡаҙый торғас, бер метрҙай төшөп, йомран юлы ҡырҡа янға боролдо. Зариф тишеккә көрәк һабын буйлатҡайны, ер аҫтында асыулы тажылдау ишетелде. Беҙ алай-былай иткәнсе, йомраныбыҙ икенсе тишектән сығып та ҡасты.


— Их, тындығын тыҡмағанбыҙ, тындығын! Ҡурмас эргәһенә ҡурҙағы ла булыр ине! — тип көлөштөк тә, ерҙе, ләхет алғандай уйып, яндан соҡоноҡ. Мүскә эт инеп йомарланып ятырҙай түңәрәк ҡумшырыҡ асылды. Гәрәбәләй һайлап һалған һары бойҙай өйөмө балҡый унда. Өлкәндәрҙеке менән өс ҡушустай тос игенде күнәк төбөнә һалып, йәш үлән менән ҡаплап, йырлай-йырлай ҡайтып индек өйгә. Әммә еңгәм күнәкте асып ҡараны ла хафаға ҡалды:


— Ай-һай, бәпескәйҙәрем, харап булып ҡуймаһаҡ ярар ине!


— Йомран ояһынан бит.


— Носрат өсөн ул барыбер. Бер үк, кире илтеп түгә күрегеҙ!


Аңыбыҙға һыйҙыра алманыҡ, Таңнуры менән Әминә шыңшып иланы. Бөтәбеҙ тиң бойоҡтоҡ. Ғәйникамал еңгәм ашығып сығып китте. Гөлзәғифә инәйҙе эйәртеп инде:


— Бына, ҡәйнәм, ҡара әле: ат тешеләй эре бойҙой — һайлап ҡына тултырған. Нишләтәйем икән? Кире илтеп түктертһәң дә йәл — бәпескәйҙәремдең өмөтө. Келәткә илттертһәң дә ышанмаҫтар...


Гөлзәғифә инәй бойҙайға ҡулын батырып ҡараны:


— Әйтмәһәң дә, килен, һайлап һалған кеүек икән.


— Йомран тигәнең бөртөкләп йыя бит уны, тип ҡыҫтырҙым.


— Әсәй, ҡурмас ҡур, ҡурмас! — тип итәгенән тартҡыланы ҡыҙҙар.


— Эйе шул, йомран тигәнең, мөртәт, һәр бөртөгөн һайлап йыя шул, — тип дөрөҫләне инәй. Еңгәм һаман икеләнеп тора бирҙе:


— Йомрандыҡы тимәҫтәр бит әле уны... Әллә нимә уйларҙар.


— Ҡуйсы, килен, йүләрләнмә. Күктән төшкән ошондай аҫыл мөлкәтте түгеп әрәм итмәк булаһың. Балаларыңдың ҡул көсөн, анауы илап торғандарыңдың тамағын уйла, бәләкәй. Бер кем бер ни тимәҫ — белмәйҙәрме ни һине. Йомран бойҙайы әллә ҡайҙан уҡ айырылып тора ул. Хәҙер үк бер ҡушусын йыуа һал да ҡаҙан төбөндә әйләндереп бир. Зарығып ултырмаһындар.


— Шулай итәйемме икән ни?


— Ҡуй, килен, шулай итмәй ни. Артыҡ дәүләт күҙ сығармаҫ, тигәндәр. Аҙлап ҡына тотонорһоң.


Ғәйникамал еңгәм, ниһайәт, риза булды. Бер ҡурырлығын һоҫоп алды ла ҡалғанын, батмус түңкәреп, урындыҡ аҫтына ышырҙы. Ҡаҙан аҫтына ут яҡты...


Иртәгәһен таң тишегенән тәҙрә туҡмап уяттылар. Еңгәм, Зариф төнгөлөктән ҡайтмағайнылар әле. Иркәләремдең өҫтөн ипләп ябып, тәҙрәгә килдем.


— Кем унда?


— Еңел кавалерия, ас!


Һис ни белештермәй, ишек келәһен ысҡындырҙым. Тыштағы кешенең дөпөлдәп йүгереүе ишетелде. Ишек ҡырыйынан күкрәгемде ауырттыра төрттөрөп, Носрат үҙе килеп инде. Артынан шомло әҙәм — биленә наган таҡҡан милиционер һәм пүнәтәй атланы. Бер ни әйтеп тормай, темеҫкенеп эҙләнә башланылар.


— Нишләйһегеҙ? Прокурор рөхсәтенән тыш тентергә хаҡығыҙ юҡ! — Закон ҡағиҙәләрен яҡшы төшөнөүемде белдерергә ашыҡтым. Бер юлы хахылданылар. Милиционер, сумкаһынан ҡағыҙ алып, минең танауға төрттө:


— Бына ул ордер.


— Уҡып ҡарарға бирегеҙ! — Һуҙған ҡулыма Носрат һуҡты, милиционер ҡағыҙын кире һалды:


— Маңҡаңды һөрт әле тәүҙә, көсөк!


Носрат, мейес араһына күҙ һалды ла, төпкәрәк үтеп, урындыҡ таҡталарын дөбөр-шатор ҡуптарҙы. Бойҙайлы күнәкте һөйрәп сығарҙы:


— Әһ-һә, бына нишләп ятҡан икән бурҙар! Хәйерле сәғәттә әйтеп ҡал: тағы ла ҡайҙа ашлыҡ йәшерҙегеҙ?


— Ялған! Беҙ бер ниндәй ҙә ашлыҡ йәшермәнек!


— Ә был күнәктә ни нәмә?


— Йомран бойҙайы.


— Ха-ха-ха! Йомран кеүек ташыныуығыҙҙы күптән беләм!


— Ялған! Беҙ уны кисә генә Зариф менән йомран ояһынан ҡаҙып алдыҡ. Ышанмаһағыҙ, әйҙәгеҙ, алып барып соҡорон күрһәтәм.


— Ха-ха-ха! Күрҙегеҙме, иптәш милиционер, бур нәҫелен? Үрмәксенән күрмәксе, тигәндәй, аҫрауына тиклем этлеккә бара. Күр ҙә тор: “Был — бойҙай түгел, арпа”, тип тә һайрар әле ул.


Милиционер тәүҙә, икеләнеберәк, һүҙемә ҡолаҡ һала ине, Носрат яғына ауышты:


— Беләбеҙ беҙ һеҙҙе. Йәшереп йыйған ашлыҡтарығыҙҙы күрһәт, дауай! — тине.


Носрат батыр төпкө өйҙө лә айҡаны. Балаларҙы шарылдатып илатып, мендәр аҫтарын һәрмәне. Иҙән таҡтаһын ҡалҡытып, баҙға төшөп китте, унан йөҙө үрмәксе ауына буялып килеп сыҡты.


— Тфү, безобразие! Лом тығып, кәртә-ҡура тирәләрен тентергә кәрәк! — Тимерлектә махсус сүкетеп алған нәҙегоҙон һөймәне тышта тиреҫ аҫтарын, ситән буйҙарын, бағана төптәрен һәрмәне. Һис ни табылмағас, яман һүгенеп, өйгә кире инде. Пүнәтәйҙе баҡтыртып, акт төҙөнөләр. Ҡул ҡуйырға ҡуштылар. Мин аяҡ терәп ҡаршы торғас, “ҡултамғаһын һалыуҙан баш тартты” тип яҙҙылар ҙа, бойҙайлы күнәкте алып, ашыҡ-бошоҡ сығып киттеләр.


Яңы ғына эштән ҡайтҡан Ғәйникамал еңгәм башҡарма йортона саҡыртылды. Ул унан төҫө боҙолоп ҡайтып инде. Бөгөн прокурор ҡағыҙы менән махсус милиция килгән, ауылдың байтаҡ өйҙәрендә тентеү үткәрелгән икән. Берәүҙең иҙәне аҫтынан бер ҡомған борсаҡ тапҡандар. Ырҙында эшләүсе бер-нисә бисәне кеҫәһендәге бер ус ашлыҡ менән тотҡандар. Носрат, ай-вайына ҡарамай, еңгәмде лә шулар ҡатарынан исемлеккә теркәткән. Ҡатындарҙың барыһын өйгә ҡайтырға, өс көнлөк аҙыҡ менән юлға әҙерләнергә ҡушҡандар. Еңгәм, яңағына таянып, бик оҙаҡ моңайып ултырҙы. Ҡамыш керпектәре буйлап бөртөк-бөртөк йәштәре тәгәрләне. Мин тәү тапҡыр еңгәйемдең маңлайында бер семтем аҡ сәс абайлап, күҙемде ситкә алдым, ләкин ғәжәпләнмәнем. Ни ғәжәп: иртә ҡыш килһә, иҙел өҫтө лә ҡара көҙҙән үк сайрап ағара...


Бына урамда милициялы ылау күренде. Еңгәм йоҡоһонан уянғандай ҡалҡынды, беҙҙе берәм-берәм ҡосаҡлап үбергә кереште. Таңнуры менән Әминә сарылдап иланылар.


— Тыйылығыҙ, бәпескәйҙәрем, үлек оҙатҡандай һыҡтамағыҙ, бәпескәйҙәрем! — тип өҙәләнде бөтәбеҙгә мәрхәмәтле әсәй булған Һыбыҙғыбил һылыу. — Бирешмәгеҙ, илдә сыпсыҡ асҡа үлмәй. Оҙаҡламам, тиҙ үк әйләнеп ҡайтырмын.


Ҡайһыларыбыҙ итәгенә йәбешеп, ҡайһыларыбыҙ ике яндан ҡушарлап, сеңләшеп урамға сыҡтыҡ.


— Мин ҡайтҡансы хужа булып өйҙә һеҙ ҡалаһығыҙ, — тине еңгәм, Зариф менән минең арҡанан һөйөп. — Иркәләрегеҙҙе яҡшы ҡарағыҙ, бер-берегеҙҙе рәнйетмәгеҙ. Атай нигеҙенә терәк булығыҙ.


Һыбыҙғыбил һылыу башҡалар янына арбаға менеп ултырҙы. Бөтә ауыл, тип әйтерлек, оҙатырға килгәйне. Ҡайһыныһы — яулыҡ осон, ҡайһыныһы бармағын тешләп, ситән буйында өнһөҙ ҡатып торалар.


— Һау булығыҙ, бәпескәйҙәрем, мин, моғайын, иртәгә үк әйләнеп ҡайтырмын.


Милиционер шартлатып ат арҡаһына һуҡты. Арба ҡапыл ҡуҙғалды. Оҙатыусылар араһынан кемдер һулығып иланы.


— Һау бул, һау бул, Һыбыҙғыбил һылыу!


Еңгәм ултырып киткән ылауҙы тәгәрмәстәр аҫтынан ҡубынған ҡара туҙан болото ҡапланы.


Кискә тиклем һыҡтанып үткәрҙек, ашамай йоҡларға яттыҡ. Ҡайғы менән ҡуша һыҙылып таң атты. Еңгәм ул көндә лә, иртәгәһенә лә, бүтән көндәрҙә лә ҡайтманы. Судҡа барған ауылдаштар яман хәбәр килтерҙеләр. Район буйынса Сталиндың Июнь указын бойомға ашырыу кампанияһы бара икән. Еңгәмә лә шуның шойҡаны тейгән — биш йылға ултыртҡандар.


Беҙгә еңгәмдең суд ваҡытында яҙып биргән ус яҫыһындай хатын тапшырҙылар. Бөтәбеҙ йыйылышып, ҡысҡырып уҡыныҡ:


“Балаларым, матур бәпескәйҙәрем! Янығыҙға оҙағыраҡ ҡайта алмай торорға тура килер, ахыры. Тик һеҙ иламағыҙ. Дөрөҫлөк бер ваҡытта ла аяҡ аҫтында ятып ҡалмаҫ. Мин юллайым, мине ҡайтарырҙар. Шуны үтенәм һеҙҙән: нигеҙҙе ташламағыҙ, мәктәпте ҡалдырмағыҙ. Әүәлгеләй бергә тороғоҙ. Яңғыҙ түгелһегеҙ, шуны белегеҙ. Таһир олатайҙарығыҙ ҡараясаҡ һеҙҙе. Зариф, Заһит, ишетһен ҡолағығҡыҙ: ғаиләне тарҡатмағыҙ, уҡыуҙы туҡтатмағыҙ, өймәкләшеп бергә-бергә йәшәгеҙ. Атайығыҙҙы оҙатҡанда мин шулай тип һүҙ биргәйнем. Һеҙ ҙә миңә һүҙегеҙҙе бирегеҙ. Атайығыҙ ҡотло аяғын нурлы ғаилә тупһаһына баҫырға тейеш”.


Шунда уҡ ҡул ҡыҫышып, Ғәйникамал еңгәйем әйткәндәрҙең бөтәһен теүәл үтәргә ант иттек. Антты мин күптәндән һаҡлап килгән, әсәйемдән ҡалған берҙән-бер таҙа дәфтәремдең тәүге битенә яҙып, ҡул ҡуйыштыҡ. Әминә менән Таңнуры, хәреф танымау сәбәпле, ҡәләм осонан тауыҡ тәпәйе һүрәтләнеләр. Шул кистә үк был тарихи документ аҫтында шиғри юлдар хасил булды. “Һыбыҙғыбил һылыу еңгәм тураһында йыр”, тип башлана ине ул.


Оҙаҡламай колхоздың йәйге ҡыр эштәре тамамланып, бушыраҡ сула етте. Йәштәр урамға төнгө уйынға йөрөр булдылар. Һырт яҡтағы иркен аҡланда кистәрен ҡурай тартҡан, таҡмаҡ әйткән ауаздар яңғыраны. Ә бер төндә шаңғыр гармун тауышынан һиҫкәндем. Йәштәр әллә ниндәй моңло яңы көйгә ошоно йырлап уҙҙылар:

Билкәйемде һығылдырып

Гөлдәр өҙә алманым.

Атҡа менеп аттар көттөм,

Гиҙеп колхоз яланын.

Ат өйөрө өйкөм икән,

Өйкөмдәре ҙур икән.

Беҙҙе бур тип ебәргәндең

Үҙе ата бур икән.

Һыбыҙғыбил һылыу инем,

Дүрттән ярып сәс үргән.

Дүрт баламды дүрт мөйөштә

Ҡалдырам тип кем белгән?

Һауалағы буҙтурғайҙы

Мәргән булһаҡ атырбыҙ.

Иҫән саҡта тыуған илгә

Бер әйләнеп ҡайтырбыҙ.

Ерән атҡа шул килешә —

Ҡылдан ишкән дилбегә.

Йәмле Һаҡмар буйҙарында

Тауышым ҡалһын билгегә.


Миңә билдәһеҙ бер тылсым көсө менән “Һыбыҙғыбил һылыу бәйете” исемен алған был көй тиҙ арала тирә-яҡҡа таралып, беҙҙең Һаҡмар-һыу буйының иң яратҡан йырҙарының береһенә әүерелде. Шул моң менән беҙҙең өсөн мәктәптә ҡыңғырау зыңлап, ямғырлы көҙгө төндәр үтеп, беренсе ҡар бөртөктәре күренде. Һыуыҡ төшөү менән үк өйгә ауыл Советынан депутаттар килеп, һәммәбеҙҙе балалар йортона ебәрәргә өндәнеләр. Дүртебеҙ тиң быға теше-тырнағыбыҙ менән ҡаршы торҙоҡ. Таһир олатай менән Гөлзәғифә инәй, ең һыҙғанып, беҙҙе үҙ тәрбиәһенә алырға дәғүәләне. Быны күргән комиссия, колхоздың ярҙам фондынан бөтәбеҙгә көндәлек он нормаһы (йән башына — бер ҡалаҡ...) тәғәйенләтеп, үҙ иркебеҙҙә ҡалдырҙы. Ғәйникамал еңгәйем ишек алдындағы утын бөткәнсе лә ҡайтмаһа, ике өйҙөң береһен һыуытып, ике ғаилә ҡышҡылыҡҡа берегешергә тейеш инек. Яңы кеше килеп инеп, ваҡиғалар ағышы яңыға үҙгәрҙе.

Туҡтуҡ бабай

— Әссәләмәғәләйкүм, хужалар өйҙәме? Инергә рөхсәтме? — Туҡ-туҡ атлап ишектән ағас аяҡлы әҙәм инде. Өҫтөндә — билле оҙон тун, башында ялбыр тире бүрек. Ҡара-ҡаршы бәйләп яурынына артҡан ике тоҡто лөрҫ иттереп мейес буйына төшөрҙө. Ҡарлы бүркен һалып, ишек төбөнә һелкене. — Ай-һай, ыжғырта, малай! — тине, сал мыйығында сосолошоп торған йылтыр боҙ сосолҡоларын туны төҫлө һоро тиреле ҡул һырты менән алмаш-тилмәш һыпыра ырғытып. Беҙгә ҡарап күҙ ҡыҫты: — Ә һеҙ нисек: һыуыҡтан ҡурҡмайһығыҙмы? — Яуап биргәнде лә көтмәй, урындыҡ яғына туҡ-туҡ атланы. Ул үткән иҙән буйында табанланған ҙур быйма эҙе менән йәнәшә Гөлзәғифә инәй сулпыһындағы Әбей батша тәңкәһендәй генә еүеш түңәрәктәр ҡалды. — Йә, һаумы, хужалар? — Зариф менән миңә ҡул бирҙе. — Таһир олатайығыҙҙың ҡорҙашы мин, атайығыҙ Ғиниәтулла менән дә дуҫтар инек — фин һуғышында бер ҡалаҡтан ашап йөрөнөк. Шунан ул — күкрәген тиштертеп, ә мин, — бабай ағас аяғын иҙәнгә туҡылдатты, — ошолай булып ҡайттыҡ... — Ялбыр ҡаштары аҫтынан берәм-берәм төбәлде. — Икегеҙҙең дә исем-шәрифтарегеҙ “З” хәрефенән: берегеҙ — Заһит, икенсегеҙ Зариф була, шулай бит?


— Бер-беребеҙгә ҡарашып, аптырап эйәк ҡаҡтыҡ. Ҡайҙан белә икән ул? Хәйер, Таһир олатайҙан һорашҡандыр. Ләкин кемдең Зариф та кемдең Заһит икәнлеген, элек беҙҙе күрмәгәс, хәҙер нисек белә алыр?


— Туҡта-туҡта, әйтмәй тороғоҙ. — Бармағын болғаны бабай. — Мин һеҙҙең именне ҡайһығыҙ — Зариф, ҡайһығыҙ Заһит икәнен дә үтәнән-үтә күрәм.


Ҡыҙыҡ булып китте. Ошоғаса беҙ — уны, ул беҙҙе күргәне юҡ, кемдең кем икәнен нисек айырһын? Зариф менән аҫтыртын күҙ ҡыҫыштыҡ: әйтеп ҡараған булһын әле бабаҡай.


Сың-ғыр-р-р! итеп иҙәнгә көмөш аҡса ҡойолдо, бөтәбеҙ ҙә һиҫкәндек.


— Ах, әттәгенәһе, бөгөлә алмайым бит әле — билем ауырта. Зариф улым, алып бирсе шуны? — тине бабай. Зариф, урындыҡтан ырғып төшөп, иҙәндә үрмәләне.


— Ә һин, Заһит улым, ултырып торһаң да ярар, — тине миңә. — Күрҙегеҙме инде: исемегеҙҙе ҡалай шәп беләм!


Зариф та, мин дә, шундай шыма отолоуыбыҙҙы төшөнөп, әмәлһеҙҙән көлөштөк. Бығаса таныш түгел бабай күңелгә яҡын булып китте.


— Инде ҡалғандарыбыҙҙың да исемен әйт, — тине Зариф, мутлашып.


— Бынауы ике матур ҡыҙҙың исеменме? Уны миңә ҡапсыҡтағы йәшел ҡуян әйтәсәк.


— Сеү! Өндәшмәгеҙ! — тине Зариф. Иркәләремдең ике күҙе ут булды. Урындыҡ ситенә шыуышып, ҡунаҡ әйбере ятҡан тәңгәлгә төбәлделәр.


— Тик ул йәшел ҡуянды тоҡтан асып сығарырға кәрәк. Ҡыҙҙарҙың кеме ҙурыраҡ — шул асһын.


— Мин ҙурыраҡ! — тине Әминә.


— Юҡ, мин! — тине Таңнуры.


— Ай-һай, былайғас, икегеҙ ҙә бер икән. Тик тәүҙә шуны әйтегеҙ, әсәйегеҙ, көн дә иртән торғас, кемде башлап һөйә торғайны?


— Таңнурын.


— Эшкә киткән сағында кемгә: “Ҡыҙым, һин ҙур бит. Иркәңде ҡара”, — ти торғайны?


— Әминә апайыма.


— Ярар, Әминә ҡыҙым, һин ҙур бит, йәшел ҡуянды бәләкәс кешегә — Таңнурына бирәйек тә ҡуяйыҡ инде. — Бабай Зариф менән миңә ҡарап күҙен сөкөрәйтеп көлдө лә Таңнурын тоҡ янына етәкләп килтерҙе:


— Ҡулыңды тыҡ, Таңнуры ҡыҙым. Йә, йәшел ҡуянды ҡолағынан тоттоңмо инде?


— Уй-уй, йоп-йомшаҡ! — тип сәрелдәне Таңнуры.


— Ҡолағынан һөйрәп сығар, ҡыҙым.


Тоҡ эсенән ысынлап та үлән кеүек йәм-йәшел ҡуян килеп сыҡты. Тап тере ҡуян инде, тик ырғымай ғына.


— Әһәлүк, йәшел ҡуян, йәшел ҡуян! — тип сыр-сыу ҡубып ырғаңданылар ҡыҙыйҙар, төпкө бүлмәгә йүгереп инеп киттеләр.


— Ултыр, олатай, ултыр, — тинек.


— Ултырыуҙан алда танышып бөтмәнек бит әле. Минең исемде әйтмәнегеҙ. — Ағас аяҡлы бабай иҙән буйынса йөрөндө: туҡ-туҡ, туҡ-туҡ...


— Исемең кем һуң һинең, олатай?


— Уныһын инде, башығыҙ булһа, үҙегеҙ уйлап белегеҙ. Мин һеҙҙекен белдем бит.


Маңлай баҫып уйландыҡ. Бабайҙың үҙенеке һымаҡ, төрлө хәйләләр ҡороп ҡараныҡ. Үҙебеҙ белгән бөтә ҡарттар исемен ҡабатлап сыҡтыҡ. Береһе лә тура килмәне.


— Ҡалай анһат ҡотолмаҡ булаһығыҙ. Уйлағыҙ, әйҙә, уйлағыҙ. — Бабай , яңынан иҙән буйлап атланы: туҡ-туҡ, туҡ-туҡ...


— Олатай, үҙең әйт тә ҡуй инде.


Бабай яҫы сал ҡаштары аҫтынан ҡалҡынып ҡараны. Йәшертен йылмайыу биҙәне йөҙөн.


— Ярай, уландар, әйт тиһәгеҙ әйтәйем инде, — тине лә йәнә арылы-биреле йөрөнә башланы: туҡ-туҡ, туҡ-туҡ...


Сәмләнеп, ҡолаҡ ҡарпайтып көттөк, ә ул һаман туҡылдатыуын ғына белде: туҡ-туҡ, туҡ-туҡ...


— Олатай, исемең...


— Ярай, әйтһәм әйтәйем инде, — тине бабай, ә үҙе һаман аҙымланы: туҡ-туҡ, туҡ-туҡ, туҡ-туҡ...


— Әйтәм, тигән булаһың да үҙең әйтмәйһеңсе... — Тәүҙә Зариф үпкәләне.


— Аһ-аһ, әйтеп йөрөйөм дәһә, балам!


— Нимә әйтәһең?


— Исемемдесе! Бына тыңлап ҡарағыҙ. — Бабай ағас аяғын юрамал нығыраҡ баҫып үтте. — Йә, нимә ишетелә?


— Нимә булһын — туҡ-туҡ, туҡ-туҡ, — тинем мин.


— Аһ, шулай булғас һуң! Ниңә минән ныҡып йөҙәтәһегеҙ? — Бабай, ниһайәт, ултырҙы.


— Нисек, һинең исемең... һинең исемең... — Зариф тотлоҡто. Икебеҙ ҙә аптырашта ҡалдыҡ.


— Эйе, Туҡтуҡ, — тине бабай, тыныс ҡына.


— Туҡтуҡ?!


— Ҡолағығыҙ яҡшы ишетә. Бөйөк Сталин бабайығыҙҙың аҡ фин дошмандарын барып ҡырғас, батырлығым өсөн бүләккә алып ҡайттым мин уны, -- ағас аяғын ҡалҡытып күрһәтте, -- туҡ-туҡты... Ауылыбыҙҙа берәү генә булғас, бик ҙурлап, Туҡтуҡ бабай тип йөрөтәләр мине. Һеҙ ҙә шулай итегеҙ.


— Нисек инде, олатай... Был бит... был бит... Ағас аяҡ тауышы?..


— Ярай, алайһа, икенсе юлы тимер аяҡ булып килермен! — Ҡунаҡ беҙҙе бөтөнләй әсир итте.


Мин самауыр ҡайнатып алып индем. Бөгөн ял көнө, мәктәпкә бараһы юҡ. Ҡуңыр һыйырҙы әллә ҡасан уҡ ҡарап, төшкөлөккәсә етерлек бесән һалып ингәнбеҙ. Юлдан өшөп килгән ҡунаҡтың ауыҙын йылытырға кәрәк.


— Олатай, иркенләберәк ултыр, сәй эсеп алайыҡ.


— У, була ул, балам, була. Урыҫтар әйтмешләй, сәй эсмәк — утын киҫмәк түгелдер. Бөйөр йөҙҙөртөп алыу үҙе бер хикмәт.


— Тик ҡоро ғына инде, олатай...


— Бәй-бәй, самауырға һыу һалманыңмы ни, улым?


— Һалдымсы, олатай... Әллә ағып бөткәнме? — Хәүефләнеп, самауыр моронона йәбештем.


— Юҡ, үҙең әйткәнгә күрә генә. Сәй ҡоро була, тиһең бит.


Зариф эсе ҡатып көлдө.


— Ярай-ярай, көйөнмәгеҙ юҡҡа. Туҡтуҡ бабағыҙ иҫән саҡта сәй ҡоро булмай ул, уландар. Зариф, килтер әле теге йәшел ҡуян сыҡҡан муҡсайҙы. Ҡыҙҙарым, күбәләктәрем, килегеҙ әле бында. Хәҙер үҙегеҙҙе бөрйән күстәнәсе менән һыйлайым!


— Туҡтуҡ бабай, Туҡтуҡ бабай, нимә ул Бөрйән? — Иркәләрем йүгереп сыҡты, икеһе бабайҙың ике тубығына ҡунаҡланы.


— Сәй эсергә ултырғас, күстәнәсте ҡапҡас, Бөрйәндең ни икәнен дә белерһегеҙ.


Таңнуры ағас аяҡҡа бармағын төрттө:


— Олатай, был да һинең аяғыңмы? Һинең аяғың өсәүме?


— Был да минең аяғым, ҡыҙым. Өсәү ине, береһен алып ҡалдылар.


— Ҡайҙа?


— Ҡайын башында! Ныҡыма алай олатайҙы! — тип тыйҙы Зариф.


— Ә был аяҡ ниңә быйма кеймәгән?


— Быймаһын ул юғалтҡан, ҡыҙым.


— Һин дә кисә һыңар быймаңды ҡарға батырып ҡалдырҙың бит, саҡ эләп таптыҡ! — тип киҫәттем.


— Эй минең матур аяғым, үҙемдең матур аяғым, өшөгән! — тип, иренен бүлтәйтеп, ағас аяҡты яратып һөйҙө Таңнуры. — Ошонда торһон минең матур аяғым, теймәгеҙ уға! — тип, ике ҡулы менән тартып, быймалы аяҡҡа яҡыныраҡ шылдырып ҡуйҙы.


— Сеү, йәшел ҡуян барыбыҙға ла табын тирәләй ултырырға бойора!


Тәртип урынлашҡас, бабай тоҡтан бербөтөн мосай сөсикмәге сығарҙы, еҙбатмустан саҡ-саҡ ҡына бәләкәсерәк ине.


— Бүлгесләгеҙ ошоно теүәл итеп, балалар.


Зариф, икмәкте ҡушҡуллап тотоп, тәүҙә ҡап-урталай һындырҙы. Яртыһын алып ҡуйҙы. Ҡалған яртыһын, ғәҙел бүлгесләп, һәр кем алдына таратты. Бабай, уның эшен хуплап, баш һелкеп ултырҙы.


— Бөрйән ере үҫтергән икмәк был, балалар. Һелкеүес-иләк өҫтөндәге бойҙайы — Сталин бабайығыҙға, аҫҡа төшкән мосайы менән ҡырлығы — Туҡтуҡ бабайға. Ҡарҡ кикереп йәшәйбеҙ, Хоҙайға шөкөр. Ә быныһы — Бөрйән балы! — Ҡарттың ҡулында ағастан һырлап эшләнгән һары ҡоторсоҡ күренде. Ҡоторсоҡтоң ҡапҡасын асып ебәреүгә, бөтә өйгә тәмле хуш еҫ бөркөлдө. Июнь айының һәммә сәскәләре ҡушылып аңҡынымы ни!


— Олатай, нимә ул Бөрйән? — тине ҡыҙҙар, Туҡтуҡ бабай һары бал яғып биргән икмәктәрен тел осо менән татып ҡарап. Бал тәменән, бал еҫенән һәммәбеҙ ҙә бераҙ иҫәңгерәнек...


— Бөрйән шундай ер ул, — тип башланы бабай. Күҙ йомоп, артабан нисек дауамларға икәнен уйлап алды ла ҡапыл ғына әйтә һалды. — Бөрйән... Бөрйән... шундай ер ул, балалар. Шүлгән мәмерйәһе, тау, бейек ҡарағай. Мәмерйәлә айыу олой, тауҙа ҡарағай шаулай, ҡарағай башында солоҡта ҡырағай бал ҡорттары гөжләй. Айыуҙы ҡыуып ебәрәһең дә ҡарағай башына үрмәләп менәһең. Аҫта бер иптәшең батмус яҫылыҡ әрекмән япрағы тотоп тора. Солоҡтағы бал кәрәҙен ҡырҡып алаһың да, шап иттереп, шул әрекмән япрағына ташлайһың. Ҡарағайҙан шыуып төшөп, балды алып ҡайтып китәһең. Айыу батыр тәпәйен һурып ятып ҡала. Балды кәрәҙдән һарҡытырға йүкә иләккә һалаһың. Үҙең шул арала ерҙән ороло ҡайын тамыры ҡаҙып алаһың, уны бәке менән соҡоп, биҙәкләп, семәрләп, эсе ҡыуыш ҡоторсоҡ яһайһың. Балды ҡоторсоҡҡа тултырып, ҡапҡасын ябаһың. Шунан тап һеҙҙең кеүек матур ҡыҙҙарыма, улдарыма күстәнәс итеп алып китәһең. Бына ниндәй ул Бөрйән яғы!


— Бөрйән матур! — тине Таңнуры.


— Туҡтуҡ бабай, беҙҙә ҡал! — тине Әминә.


— Бына ике ағайығыҙ — ғаилә башлыҡтары ни әйтер әле?


— Ҡа-ал, олатай! — Зариф менән бер ауыҙҙан үтендек.


Сәйҙән һуң ҡыҙҙар төпкө бүлмәгә уйнарға инеп китте. Беҙ Зариф менән эшкә тотондоҡ. Уҡыуҙар башланып, көтөүҙе ташлағас, аҙ булһа ла иш янына ҡуш, тип, колхоздың таушалған ызбурыйҙарын йүнәтергә алғайныҡ. Көн дә кистәрен шуның артынан ултырабыҙ. Ял көндәре лә эш менән үтә. Үҙебеҙ эшләп ашамаһаҡ, тик ятҡанға кем бирһен? Тәнебеҙ таҙа, аяҡ-ҡулдарыбыҙ һау.


Ҡамыттарҙың күбеһенең мөйәте эшлектән сыҡҡан. Иҫкене һүтеп алып ташлайбыҙ ҙа, бер услам оҙон күрән бесәнде шәлкем йүкә менән сырмаҡлап, мөйәт ишараты яһайбыҙ. Шәп килеп сыҡмай, әлбиттә.


Туҡтуҡ бабай ҡарап ултырҙы-ултырҙы ла түҙмәне:


— Мөйәтте кеше былай әтмәләйме ни? Минән киткәнсе — эйәһенә еткәнсе бит был.


— Ҡалай итергә һуң?


— Их һеҙ, ялан яҡ турғайҙары! Йүкә туҡый белмәйһегеҙ! — Ҡарт, ең һыҙғанып, егеттәрсә дәртле тотондо. Күрәнде тәүҙә мөйәт килбәтенә килтереп, шәлкем йүкә менән һирәк юрттырып урап сыҡты. Бер осон түшәмдәге ҡулсаға баулап аҫҡас, йүкә тоҡандары теҙеп, күрән тышынан иҫ китмәле туҡыма туҡый башланы — туҡыу ыҫтанымы ни! Сәғәт эсендә эшен бөтөрөп, тултырған ҡаҙыға оҡшаш бынамын тигән мөйәт килде лә сыҡты.


— Күрҙегеҙме бабаңды? — тине, еңе менән маңлайын һыпырып.


— Беҙгә лә берҙе аҫып бирсе, олатай?


— Берҙе түгел — икене аҫам!


Кискә тиклем икебеҙ тиң яңы һөнәр эйәләренә әйләндек. Күңел көрәйеп, бер иле үҫкәндәй тойҙоҡ.


— Был ғына нимә. Мин әле ысын септә һуғырға ла өйрәтермен үҙегеҙҙе! — тип дәртләндерҙе ҡунаҡ бабай.


— Олатай, бөтөнләйгә ҡал беҙҙә, китмә!


— Йәшел ҡуян ни әйтер әле.


— Ҡал, олатай, ҡал! Йәшел ҡуян, ҡалһын, ти.


— Ҡарап ҡарармын. Үҙегеҙҙе септә һуғырға өйрәткәнсе, ҡалып та ҡуйырмын, бәлки.


Туҡтуҡ бабай ҡунып ҡалды. Иртәнсәк беҙҙе шаярта-шаярта сәй эсереп, мәктәпкә оҙатты:


— Ҡарағыҙ уны, итәк-салғыйҙарығыҙға ҡойроҡло эләгеп ҡайтмаһын. Ишек яңағына эленер ҙә индермәҫ тә ҡуйыр үҙегеҙҙе.


— Беҙ ҡойроҡһоҙ дүртлене эләктерербеҙ, олатай.


— Бишлеһе лә эсте тишмәҫ.


Ҡайтыуыбыҙға бабай бер ҡамытты ялт иттереп йүнәтеп ҡуйған, метр ярымлыҡ таҡта табып, ике башынан түшәмгә аҫып маташа.


— Уландар, мине лә әртилегеҙгә алығыҙ. Әрәм тамаҡ булып ятмайым, — тине ул, әҙер ҡамытты мейес буйына һалып.


— Олатай, ә быныһы нимәгә?


— Быныһымы? Быныһы — септә һуғыу ыҫтаны тип атала.


— Әһәлүк, өйрәнәбеҙ икән!


— Дәресегеҙҙе әҙерләгеҙ иң элек. Ә эш бөткәс, уйнарға ла ярай, тигән Туҡай.


— Олатай, һин Ғабдулла Туҡайҙы ла беләһеңме ни?


— Уны белмәгән кеше бармы ни донъяла?


Бабай, күҙҙәрен йомоп, уйланып торҙо ла, көтмәгәндә, ғәжәп моңло тауыш менән көйләне:

И туған тел, и матур тел,

Атам-әсәмдең теле.

Донъяла күп нәмә белдем

Һин туған тел арҡылы.


Ҡыуанышып ҡул саптыҡ. Ниңә беҙҙе лә ошолай итеп көйләргә лә өйрәтмәнеләр икән?


— Яра-а-ар, — тине олатай. — Мин һалабаш алып инеп, тоҡанлап бүлә торайым, ә һеҙ дәресегеҙҙе ҡарағыҙ. Шунан һуң һөнәр һабағы алырһығыҙ.


Беҙ, әлбиттә, өйгә эште бик ашығыс эшләнек. Еңдәрҙе йәһәт һыҙғанып, септә һуғырға өйрәнгебеҙ килде. Хатта уйнарға ла сыҡманыҡ. Олатайыбыҙ беҙ ҡайтҡансы уҡ беләк йыуанлыҡ һөйәнде бысҡылап, ҡарыш буйлыҡ туҡмаҡтар эшләп ҡуйған. Оҙон йүкә тоҡандарын борғослап, ҡара-ҡаршы парлы туҡмаҡтарға сығырҙағы еп һымаҡ ураныҡ та, тигеҙ ара ҡалдырып, баяғы аҫма таҡтаға арҡылы һалып сыҡтыҡ. Шунан һуң таҡтаға буй йүкә һалабыҙ ҙа ишәбеҙ, һалабыҙ ҙа ишәбеҙ. Туҡмаҡтар, алмашлап, әле — бер, әле икенсе яҡҡа күсә. һуғылған септә аҫҡа шыуышып төшә бара. Тырыша торғас кис еткереп, бер септәне әҙер иткәнебеҙҙе һиҙмәй ҙә ҡалдыҡ. Урындыҡҡа йәйеп һалғас, үҙ эшебеҙгә үҙебеҙ һоҡланып туйманыҡ.


— Быныһы иң ябай туҡыу ысулы. Ҡулдарығыҙ йүгерекләнһә, киндер һуҡҡан һымаҡ итеп һуғыуҙы ла өйрәтермен.


— Ошо уҡ ыҫтандамы?


— Ошо уҡ ыҫтанда.


— Үҙе — ябай, үҙе — ҡатмарлы, — тинем.


— Белә белһәгеҙ, иң боронғо һөнәрҙәрҙең береһе был, — тине олатай. — Хатта буҫтау туҡыуҙан да боронғораҡ.


— Уны ҡайҙан беләһең?


Һорауға ҡаршы һорау бирҙе:


— Бына һеҙ, тарих уҡыған уландар, миңә шуны әйтегеҙ: әҙәм балаһы тәүбашта мал аҫырарға өйрәнгәнме, әллә иген игеп, йүкә һуйырғамы?


— Иген игеп, йүкә һуйырға. Шунан һуң ғына мал аҫырарға.


— Шулайғас, башығыҙ булһа, ҡалғанын да уйлап еткерегеҙ.


— Тәүҙә кеше йүкә туҡырға өйрәнгән, сөнки буҫтау туҡыр өсөн йөн кәрәк. Ә уның өсөн башта мал аҫырарға кәрәк, — тип ҡуптарып һалдым.


— Дөрөҫ. Бының өсөн һиңә тарих дәресенән дүртлене ҡуям. Әгәр тағы ла бер һорауыма яуап бирһәгеҙ, бишле лә йәл түгел.


— Ниндәй һорау?


— Әйтәйек, әҙәм балаһы малды ҡулға эйәләштермәҫтән элек үҫемлектәр менән генә туҡланғанмы, әллә...


— Юҡ, ул һунарсылыҡ менән дә шөғөлләнгән. Ит ашаған.


— Ә кейектең тиреһен ҡайҙа ҡуйған?


Был юлы Зариф ырғып торҙо:


— Белдем-белдем, тун тегеп кейгән. Ул саҡта әле туҡыма кейем булмаған, кешеләр мәмерйәләрҙә йәшәгән.


— Ҡап-уртаһына баҫтың. Тимәк, тун тегеү — иң боронғо һөнәр! Ә тунды нимәнән тегәләр? Тиренән. Бының өсөн тирене нишләтәләр? Иләйҙәр. Ишетегеҙ, балалар: кейем мәсьәләһенә килгәндә, тире иләүҙән дә боронғораҡ һөнәр юҡ. Иң боронғо, иң кәрәкле һөнәр ул. Ыжғыр бурандарҙа кешеләргә йылы бирә торған һөнәр!


— Их, тире иләргә лә өйрәнһәң ине! — тине Зариф.


— Үҙең иләп, үҙең тун тегеп кейһәң ине! — тип өҫтәнем. Туҡтуҡ бабай күҙҙәрендә шатлыҡ осҡоно ялтыраны:


— Эш ниҙә тора һуң, уландар, өйрәнегеҙ. Егет кешегә етмеш төрлө һөнәр ҙә аҙ.


— Кемдән өйрәнәйек һуң?


— Иҫегеҙ киткән икән иҫке сәкмәнгә! Уҡытыусыһы ҡаршығыҙҙа тора лаһа.


— Олатай, һин әллә...


— Ә кәкже. Тире иләй белгән өсөн дә ил буйлап ирегеп йөрөйөм дә инде мин. Ауыл һайын туҡталып, өйбөрөнсә кешеләрҙең һөйәген йылытып китәм. Йәштәрҙе һөнәргә ылыҡтырам. Бол өсөн түгел, ил өсөн, ата-бабанан ҡалған һөнәрҙе үҙемдән һуңғыларға аманат итеп биреп ҡалдырыр өсөн. Олатағыҙ иҫән саҡта алып ҡалығыҙ, уландар. Һеҙҙе һөнәрмән итеп өлгөрткәс, бүтән яҡҡа китермен. Туҡтуҡ бабағыҙҙың өйө юлда уның.


— Олатай, ҡасан өйрәнә башлайбыҙ?


— Иртән башлаған эш хәйерле, тигән боронғолар. Ә хәҙергә септәгеҙҙең рәхәтен күрегеҙ.


— Аҫтыбыҙға түшәйекме?


— Бәй-бәй, кем әйтә алай тип? Үҙегеҙҙең тәүге ҡул көсөгөҙҙө иң яратҡан малығыҙға сығарып ябығыҙ.


Елкенеп, ярыша-ярыша кейендек:


— Ерәнҡашҡаға ябабыҙ, Ерәнҡашҡаға! — Бер тауыштан хәл иттек. Туҡтуҡ бабай беҙгә эйәрҙе:


— Ҡарап ҡарайыҡ әле ниндәй мал яратҡанығыҙҙы. Кемдең кем икәнен белгең килһә, баҙарға сығарып ат һайлат, тигән боронғолар.


Ерәнҡашҡа беҙҙе Таһир олатайҙың лапаҫы аҫтынан өҙөк кенә кешнәп ҡаршыланы.


— Бәй-бәй, хайуанҡайҙың күҙе аҡлаған түгелме?


— Шулай шул.


— Ни булған малҡайға?


Аҙбарҙан, һәнәгенә таянып, Таһир олатай сыҡты. Ул ҡайҙалыр аҙна тирәһе юл йөрөп, бөгөн генә ҡайтҡайны, шуғаса малды үҙебеҙ ҡарап торғайныҡ. Ҡарттар боронғо таныштарса шау-гөр килеп күрештеләр.


— Ҡайһы яҡтарҙа гиҙәһең, ниңә бер ҙә күҙгә күренмәйһең, ҡорҙаш?


— Мин ни, үҙең беләһең, һаман “туҡ-туҡ” йөрөп ятҡаным. Урал артында оҙаҡланым. Бер ҙур совхозда тире иләү оҫтаханаһы асып ебәрҙек. Шунда күп йылдар бала-сағаны үҙем белгән һөнәргә өйрәтеп яттым.


— Был да һинең эшме? — Таһир олатай беҙ атҡа япҡан септәне һәрмәп ҡараны.


— Уландарың өлгөрттө. Ҡулдары ашҡа тейендерерлек икән, рәхмәт төшкөрөләрҙең. Шуларҙан бынауы аҫыл малҡай хаҡында һорашып тороуым әле.


— Әллә танымайһыңмы? — Таһир олатай мут йылмайҙы. Туҡтуҡ бабай, тулҡынланып, атты ялынан тотто:


— Бәй-бәй-бәй, әлеге ал бирмәҫ бәйге ерәне түгелме был? Һуғыш сығыр йылда район һабан туйында беренселекте алған?


— Тап үҙе.


— Бына һиңә, иҫке ауыҙҙан яңы һүҙ. Күҙенә ни булған?


— Беләһең бит инде Ерйотар Носратты, — тине Таһир олатай. Туҡтуҡ бабай баш сайҡаны:


— Ниндәй аҫыл малды хараплаған. Ундай бәндәнән башҡа ни көтәһең инде. Ил янғанда күмер сүпләп көн күрә торған шаҡшы.


— Беләһең икән әле.


— Белмәй ни. Бер йылда шулай үтеп барам һеҙҙең ауылдан. Һуғышҡа тиклем әле. Ҡурайым бар ҡынымда. Ғиниәтулла тигән егетегеҙ, фин һуғышындағы полкташым, бынауы балаларҙың атаһы була инде, йәштәрҙе ҡурайға өйрәтеп кит, тип быуынға ҡорт булды ла төштө бит, әй. Үҙе бик тиҙ өйрәнде. Шәп йылҡы көтөүсеһе ине...

-- Дә-ә-ә... Үҙе теләп китеп һәләк булды...


-- Һәләк булманы, хәбәрһеҙ юғалды, -- тинем.


-- Аныһы ла үлде тигән һүҙ инде ул...


Зариф дуҫымдың күҙҙәренән йәш килде:


-- Үлмәне, үлмәне! – тип йүгереп сығып китте.


-- Һәй бала-бала... шулай ғына була күрһен инде ул... – Олатай ҙа ҡаты ең осо менән күҙ йәшен һелтәп ебәреп, малҡайҙы яҡтыға етәкләне.

-- Ғиниәтулланы әйтәм, -- тине Туҡтуҡ бабай, -- иллә мәгәр отҡорйән ине. Үҙенә айғыр бесеү, ошоноң ише аҡлаған күҙҙең шекәрәһен ҡырҡыу кеүек ата-баба һөнәрҙәрен өйрәттем. Ни тиһәң дә дәртле заман – типһәң тимер өҙәрлек, һуҡһаң баҡыр иҙәрлек сағыбыҙ. Бына бер кис үҙегеҙҙең Йыр тауына йәштәр уйнаған ергә китеп барабыҙ, ара-тирә ҡурайымды шаңғыртам. Аңғармаҫтан ҡаршыбыҙға әлеге Ерйотарығыҙ тап булып, яғанан алмаһынмы. “Һыңараяҡ аҙғын, тиратайлап, халыҡты колхоз эшенән биҙҙертеп йөрөйһөң. Егерме дүрт сәғәт эсендә эҙеңде һепермәһәң, тәүҙә ҡурайыңды, унан һуң икенсе аяғыңды һуғып һындырырмын. Мин — Еңел кавалерия!” ти. Төкөрөктәрен сәсеп, өҫкә менеп килә бит, әй. Ғиниәтулла мырҙа күп уйлап торманы: “Мин үҙем ҡыҙыл кавалерист!” — тип, һалды ла осорҙо тегене. Тик бынан ни файҙа: миңә барыбер иртәгәһен табан ялтыратырға тура килде. Ерйотарға ҡарышып ҡара! Улмы — ул башы-тояғы менән ҡағыҙ ҡанундарға йәбешеп ҡатҡан мөртәт. Юғарынан берәү тороп ҡаш һикертһә, ҡурайыңды ғына түгел, билеңде лә һындырыр, телеңде лә өҙөп ырғытыр — закон уның яғында... Күҙ генәһе, тим, шөйлә асылып бара түгелме?


— Дауалай торғас, ағы тартылды инде. Килеште, самаһы, дарыу.


— Ай-һай, был аҡты дарыу-марыу менән генә алдыртып булырмы икән? Кереше еткән, керешен ҡырҡырға кәрәк, — тип һығымта яһаны Туҡтуҡ бабай, ашығып өйгә инеп китте. Мал духтырҙарында була торған оҙон һаплы йылтыр бысаҡ менән ҡармаҡҡа оҡшатып кәкерәйтелгән энә һәм әллә ниндәй аҡ онтаҡ алып сыҡты. Ерәнҡашҡаның өҫкө иренен ҡайыш тейәк ярҙамында борғослап (туламаһын өсөн), Таһир олатайға тотторҙо. Хәҙер аттың барлыҡ иғтибары һығылып һыҙлаған ирендә — тәнен бысаҡ ҡырҡһа ла һиҙмәйәсәк. Туҡтуҡ бабай кәкере энә менән күҙҙең аҡ ярыһын урталай эләктерҙе лә, тартып тороп, аҫ яҡтан бик йәтеш кенә йылтыр бысағын салды. Шекәрәнең ҡалын урта өлөшө энә осона эленеп сыҡты.


— Аҙна-ун көндән күр ҙә тор: энә күҙендәй ҙә аҡ ҡалмаҫ! — Күҙгә аҡ онтағын һипте.


— Амин, ҡулыңдың игелеген күр, ҡорҙаш. Ысынлап та төҙәлеп китер әле.

— Һыналған был -- ата-баба ысулы! — Туҡтуҡ бабай ҡорамалдарын төрнәне. Көрһөнөп ҡуйҙы: — Их, ата-бабанан ҡалған күп һөнәрҙәр онотола. Беҙҙең яҡта ғына ла мин белә-белгәндән кереш ҡырҡыусы нисәмә табип бар ине! Инде бер үҙем ҡалдым. Шәкерттәремдән һеҙҙең атайығыҙ Ғиниәтулла иң шәбе ине, балалар... Бөтәбеҙ, туған, бөтәбеҙ...


— Нисауа, Ғиниәтуллаларҙың уландары үҫә. Ата-бабанан ҡалғанды аяҡ аҫтына һалып тапамаҫтар, — тине Таһир олатай.


...Туҡтуҡ бабай — беҙгә, беҙ уға күнегеп, бер ғаиләләй татыу йәшәнек. Көндөҙ — уҡыу, кистәрен эш менән ҡыш урталары етте. Бригаданың ызбурыйҙарын йүнәтеп, байтаҡ ҡына труддень
 алдыҡ. Эшебеҙҙән үтә ҡәнәғәт булған председатель беҙгә әҙерәк бойҙай оно яҙып бирҙе. Был саҡ Ғәйникамал еңгәмдең ошо Ырымбур өлкәһендәге Тоҙтүбә төрмәһендә ултырыуын, шахтала тоҙ киҫеүен ишеткәйнек. Майға бауырһаҡ бешереп, күрше ауылдан Тоҙтүбәгә барыусы ышаныслы кеше аша күстәнәстәр ебәрҙек. Гөлзәғифә инәй — бер кейем йөн ойоҡ, дебет шарф, ҡарағат ҡағы, ә Туҡтуҡ бабай үҙенең яҡшы тире бейәләйен бирҙе. Ә мин һөйөклө еңгәйемә әсәйемдән ҡалған йылы дебет шәлде бүләк иттем. Бөтә ауыл халҡы, шулай уҡ Ерәнҡашҡа, Ҡуңырһыйыр исеменән суҡ-суҡ сәләм әйтеп, еңгәмдең тиҙерәк әйләнеп ҡайтыуын һағынып көтөүебеҙҙе, Туҡтуҡ бабай менән үҙ өйөбөҙҙә өшөмәй генә көн күреүебеҙҙе хәбәр итеп хат яҙҙыҡ. Ҡәҙерле күстәнәс төйөнсөгө үҙе менән беҙҙең йөрәк йылыбыҙҙы алып китте. Был саҡ фронтта Ҡыҙыл Армия фашистарҙы Ленинград эргәһенән һеперә түгеп, ил сигенә етеп бара ине. Дошманды үҙ өңөндә ҡырыу көндәре яҡынлаша. Тотҡондарға һуғыштан һуң ҙур сигертеү -- амнистия була икән, күп кешеләр ҡайтасаҡ, тигән хәбәр ҡыуандырҙы.


Туҡтуҡ бабай бер көн таң тишегенән уятты. Ял көнө ине.


— Уландар, йәшел ҡуян һеҙгә төп һөнәремде өйрәтә башларға ҡушты. Бөгөндән тире иләргә, ҡайыш яһарға керешәбеҙ.


— Беҙҙә бер ҙә эшкашҡан тире юҡ бит әле, олатай?


— Һи уландар, иҫегеҙ китмәһен иҫке сәкмәнгә, ҡулдарығыҙ ғына һау булһын. Тире-яры үҙе килә ул оҫтаға. Эште бына нимәнән башлайбыҙ. — Бабай еңгәмдең мөйөштәге “Зингер” тигән тегеү машинаһына төртөп күрһәтте. — Аяҡлы машина какрас ҡулай беҙгә. Таңнуры ҡыҙым, тор, йәшел ҡуян һиңә тоҡ төбөнән тағы ла бер нәмә алырға ҡушты.


— Нимә ҡушты? — Таңнуры, йоҡоло күҙҙәрен ыуа-ыуа, һикереп тороп, ҡапсыҡ ауыҙына йәбеште.


— Тартып сығар, тартып сығар. Һоп! — Бабай ҡулында сүсбау менән сатрашлап бәйләнгән йомшаҡ төргәк хасил булды. Береһе — аҡ, икенсеһе ҡара бөҙрәле – йомшаҡ итеп иләнгән бәрән тиреләре ине был.


— Бына хәҙер ҡыҙымды бөтәйтәбеҙ!


— Мине лә! — тип шыңшыны Әминә.


— Аллаһы бойороп, тире иләй башлаһаҡ, барығыҙҙы ла баштан-аяҡ көпләрмен.


Бабай тиреләрҙе Таңнурына үлсәп бесте лә машинаны тыҡырҙатты. Күптән тынып торған танһыҡ ауаз яңырғас, еңгәм әйләнеп ҡайтҡандай булды... Ике ҡыҙ, береһенән-береһе көнләшеп, Туҡтуҡ бабай тирәһендә уралды. Төш үтеүгә, бабай бәләкәс кенә өр-яңы тундың яғаһынан тотоп һелкте. Бығаса был тирәлә күҙ күрмәгән ғәжәп ҡупшы тун ине ул. Яғаһы аҡ, иҙеү ҡаймалары аҡ, биллек һәм ике кеҫә ирнәүе аҡ, үҙе иһә сөм-ҡара — урҙаға ғына элеп ҡуйырлыҡ! Таңнуры кейеп алғайны, танымаҫлыҡ үҙгәрҙе: ағас күрке — япраҡ, әҙәм күрке — сепрәк, тип белмәй әйтмәйҙәр икән. Һылыуыбыҙ, ҡыуаныстан сыр-сыу ҡубып, тышҡа атлыҡты. Урамда үҙен бала-саға һырып алды.


— Барығыҙ, иркәгеҙҙе урам буйлап йөрөтөгөҙ. Осраған берәүгә үҙегеҙҙә ошондай тире иләп тун тегеү оҫтаһы Туҡтуҡ бабай эшләп ятҡанын һөйләгеҙ. Мал тиреләрен килтерһендәр!


Шулай итмәй ҡайҙа инде! Зариф менән мин, табан аҫтында ер тоймай, кемуҙарҙан сабыштыҡ. Тирләп-бешеп ҡайтып, сәйгә ултырышырға ла өлгөрмәнек, тунлы булырға теләүселәр ишек яңағын төшөрә башланы. Әллә ҡайҙан бригадир килеп сығып, иҙәнгә дәү үгеҙ тиреһе ырғытып, колхоз өсөн ызбурый ҡайышы яһатырға килешеп китте. Соланда бер күбә сеймал өйөлдө. Иллә тапҡыр ҙа һуң был Туҡтуҡ бабай!


Зариф менән минең өсөн иң боронғо һөнәрҙе үҙ иткән мауыҡтырғыс көндәр теҙмәһе һуҙылды.

Ҡуңырһыйыр, хуш инде!


Тире иләү, ҡайыш ҡырыу майлы бутҡа түгел икән ул. Ҡырғыслап ҡырсый-ҡырсый, кирбесләп ышҡый-ышҡый йән тирҙәрең сыға. Имән ҡабығы төнәтмәһенән ике ҡулың тумбығып, күн төҫлө һоролана. Уныһы ла уныһы, бүтән яғы бик яман. Әлеге лә баяғы, түҙеп торғоһоҙ һаҫы еҫе. Ейетергә бөрөп һалынған тирене асып ебәрҙеңме -- танау тотоп ҡасырлыҡ. Шуға күрә төпкө өйҙөң ишеген ябып тотабыҙ. Унда иркәләребеҙ уйнай. Ашап-эсеүебеҙ ҙә шунда. Ә эш тигәнең көнө-төнө аш өйөндә ҡайнай.


— Эше һаҫыҡ булһа ла, икмәге танһыҡ уның! — Ваҡыт-ваҡыт иҫкә төшөрә Туҡтуҡ бабай. Эйе, быныһына әллә ҡасан уҡ инандыҡ. Ҡыптыр һарыҡ тиреһенән бына тигән бәрхәт тунлыҡ эшләп сығарған көндә үк. Шунан тегелгән билле тун бер апайҙы ҡурсаҡ төҫлө биҙәгәс, иҫебеҙ-аҡылыбыҙ китте, һаҫыһы ла онотолдо. Колхозға ла күрһәтмәккә бер үгеҙ, бер кәзә тиреһенән ҡайыш эшләп ташланыҡ. Келәткә тапшырғанда председатель менән бригадир, үҙҙәре килеп, телдәрен сыртылдатып һоҡландылар. Күберәк тире эшкәртеп бирергә димләнеләр. “Күңелемде күрһәгеҙ, ҡайыш ҡына түгел, хром да эшләп бирермен!” тип һалдырғас, Туҡтуҡ бабайҙы ғариза яҙып колхозға инергә димләнеләр. Ҡарт төлкө, һырттан алдыртып:


— Ҡарармын әле. Туй ҡоҙаһы һыйға ҡарап ята ул, — тип кенә ебәрҙе.


— Һинең ише алтын ҡулдан донъя малы йәл түгел, — тине Зәмзә апай үҙ сиратында. — Һис юғында йүкә бау-шыуҙың башына еткәс китерһең.


Туҡтуҡ бабай ҙа мах бирмәне, эре генә сирттереп:


— Үҙем китһәм, бына бынауы уландарым ҡала, һөнәр бер кем менән дә уртаҡ түгел, — тип, Зариф менән минең абруйҙы ла күтәрҙе. Эйе, Зәмзә апай тотоп-тотоп ҡараған был ҡайыштарға беҙ икебеҙҙең дә ҡул тейгән.


— Ағай, туҡта әле. Эш хаҡығыҙҙы нисек итәйек? — тине бригадир.


— Әйттем бит инде.


— Юҡ, малайҙарға күпмешәрҙән, тим.


— Өсөбөҙгә лә бер тигеҙ! — тип ҡырт киҫте бабай.


Был нисек инде, тип юл буйы уйланып ҡайттым. Иң күп көсәнгәне — Туҡтуҡ бабай ҙаһа?


Шул фекеремде ирештергәс, ҡысҡырып көлдө бабай:


— Иҫең киткән икән иҫке сәкмәнгә! Юҡҡа башыңды ауырттырма, балаҡай.


— Эштең күбе һинең елкәлә бит һуң? Әллә елкәң ҡалынмы?


— Минең йәшкә еткәс, һеҙҙеке лә ҡалынайыр. Юҡҡа эсегеҙ бошмаһын, уландар. Миңә күп кәрәкмәй. Ҡашым да күҙем, ағас аяғым да үҙем, тигәндәй, күреп-белеп тораһығыҙ. Һөнәремә тейендереп, күңелегеҙгә осҡон һалып китһәм — шул еткән... Ярар, күп һүҙ — юҡ һүҙ, эшкә тотонайыҡ, уландар. Башлаған тирене бөгөн арыуыҡ итеп ҡуйырға кәрәк.


Тырышып ҡына керешһәк тә, оҙаҡҡа һуҙылманы. Зариф менән Таһир олатайҙы колхоздың идара ултырышына саҡырттылар. Колхоздың үлгән мал актыларын ҡарайҙар, имеш. Быны ишеткәс, Туҡтуҡ бабай менән мин дә, йәһәт кейенеп, арттарынан тағылыштыҡ.


Идара ултырышы төптә, председатель бүлмәһендә, бара ине. Бирге яҡта саҡыртылып килгәндәр һәм беҙҙең ишеләр көтә. Төпкө бүлмәгә сиратлап саҡырып алалар. Ҡайһы саҡ унда оло ғауға ҡуба, әрләшкәндәре, илашҡандары ишетелә. Ике ҡолағы сөгөлдөрҙәй ҡыҙарған кешеләр атлығып килеп сығып, бер һүҙ ҙә әйтмәй, тышҡа олаға.


Таһир олатай менән Зарифтың сираты еткәс, дүртәүләшеп барып керҙек. Бының өсөн ҡыҙҙырырҙар, тигәйнем, ләкин әһәмиәт итеүсе булманы. Түшәмгәсә тәмәке төтөнө эленгән.


Тәүҙә Турайғырҙың үлеүе тураһында ветврач актыһы уҡылды. Артынса — Ырымбурҙың баклаборатория ҡағыҙы. Әлеге ҡурғашлап йәбештерелгән кәнсир ҡалаға барып еткән, тикшерелгән икән тәки. Тик шуныһы — мөстән сирен тапмай ҡайтарғандар. Тимәк, айғырҙың үлеүендә кем дә булһа ғәйепле. Ул колхозға айғыр хаҡын түләргә тейеш, сөнки Сталин бабайҙың законы бар: колхоздыҡы үлмәй — колхозсыныҡы үлә... Шул тәңгәлдә ҡупты ла инде ғауға. Носрат, уполномоченный, идара ағзаларының бер килкеһе, көтөүселәр төндә менеп йөрөп, текә тау башына шәп ҡыуып, яндырып үлтергәндәр, тип һылтаулап, айғыр хаҡын көтөүселәр өҫтөнә бүлеп һалырға, тип ҡысҡырҙылар. Таһир олатай, Зариф, ҡайһы бер идара ағзалары ҡаршы төштө. Кем егеп яндырған — шул яуап бирһен, тине. Кем һуң ул, тигәс, мин үҙ белгәнемде һөйләнем. Носрат тороп, ауыҙынан төкөрөктәрен сәсеп өҫтәл һуҡты, уны уполномоченный тотанаҡланы. Мине ялғансы тип тамғаланылар. Беҙҙең яҡтан Туҡтуҡ бабай иҙән туҡылдатты, Зәмзә апай ҙа яҡлап һөйләне. Мәхшәр ҡупты. Мин ҙурҙарҙың былай күмәкләшеп шаулашҡанын күргәнем юҡ ине әле. Мәсьәлә тауышҡа ҡуйылғас, кем нимә өсөн ҡул күтәргәнен дә белештермәнем. Моғайын, Зариф та шул уҡ хәлдә булғандыр. Идаранан сыҡҡас та, ул да иҫенә килә алмай алйыны. Өнөбөҙ тығылып, өйгә саҡ ҡайтып индек.


— Бына бит ул эштәр ҡайһылай! — тип һөйләнде Таһир олатай.


— Нисек?


— Тишек!.. Өҫтөбөҙгә һалдылар бит үлгән айғырҙың хаҡын! Ә ул хаҡ – ике һыйыр хаҡы, тинеләр...


Арҡаға сыбыртҡы менән һуҡтылармы ни!


— Һәүкәшкәйҙәр хуш инде – “һәш!” колхоз фермаһына!.. Түләүҙе ике өйгә бүлеп шыпылдаттылар, — тип йомғаҡланы Таһир олатай.


Иртәгәһен ике ғаилә (беҙ һәм Таһир олатайҙар) бергә ултырып кәңәшләштек. Ни ҡылырға? Һыйырҙарҙы илтеп тапшырырғамы, әллә, баш тартып, колхоз үҙе судҡа биргәнде көтөргәме?


— Көнөң судҡа ҡалһа, эш хана, — тине Туҡтуҡ бабай. — Сөнки ҡарға күҙен ҡарға суҡымай. Эште урында бөтөрөргә кәрәк.


— Яҡшымы, яманмы, колхоз үҙебеҙҙеке, — тип дөрөҫләне уны Таһир олатай. — Заманында аттарыбыҙҙы, һыйырҙарыбыҙҙы биреп кергәнбеҙ. Ә бер йылда гөбөрҙәтеп һауып эскән һыйырым урға төшөп ҡазаланғас, колхоз үҙе премияға һараяҡ тана башмағын етәкләтеп ҡайтарҙы. Иҫеңдәме, әбей?


— Ниңә иҫемдә булмаһын? Шунан ҡалған тоҡом да инде. Был һыйырыбыҙ шул һараяҡ быҙауы бит, — тине Гөлзәғифә инәй, сырайына йылылыҡ йүгерҙе.


— Шулайғас, Аллаға тапшырайыҡмы әллә, тим. Беҙҙең башҡа ғына килгән ҡаза түгел... Әнә, һуғышта йәндәрен дә бирәләр...


— Хәйерле булһын, ҡалайтаһың. Ил күргәнде күрербеҙ.


Беҙҙең бәләкәстәр ҙә үҙҙәренсә төшөндөләр:


— Беҙ инде ҙурайҙыҡ — һөт кәрәкмәй! — тине Әминә.


— Һөт — ямаҡ, һыу — матур, беҙ һыу ғына эсәбеҙ! — Таңнуры ла ныҡлы үҙ фекерен белдергәс, Зариф та, мин дә, Туҡтуҡ бабай ҙа Ҡуңырҡай менән хушлашырға кәрәклеген аңланыҡ. Иртәгәһен ике өйҙөң ике һыйырын, ферманан кешеләр килеп, етәкләп алып киттеләр, ә шулай ҙа Таңнуры менән Әминә илашып ҡалды. Беҙҙең ише бүтәндәр ҙә бар ине — ил өҫтөнә килгән ҡаза, һуғыш...


Һыйыр ҙа киткәс, тормошобоҙ уғата моңһоуланды. Ҡаймағы ауыҙға теймәһә лә (дәүләткә май һалымы түләүгә китеп тора!), аҡ — аҡ икән ул. Ай-һай, һөт-ҡатыҡһыҙ тороу ҡыйын донъяла! Көн дә килгән дәүләт, тип, юҡҡа ғына әйтмәгәндәр. Күрше-күләндән сәйлек кергеләп торһа ла, үҙеңдеке булмау ныҡ һуҡты билгә. Аш-һыуҙың тәме китте. Таңнуры менән Әминәнең ике аҙна эсендә төҫө үҙгәрҙе. Ике бите — һарғайған япраҡ кеүек. Туҡтуҡ бабай уларҙың бойоҡ йөҙөнә ҡарап ала ла, баш сайҡап, көрһөнөп ултыра. Ҡырғысын шап иттереп иҙәнгә бәрә.


— Етте, бының осона сығырға кәрәк! — тип нәфрәтләнә, бының менән ни әйтергә теләгәнен белмәйбеҙ. Һуңғы ваҡытта ҡартыбыҙ шул һөйләмен йыш ҡабатлаусан булып китте. Сәй эсеп ултырғанда ла, тиктәҫтән ҡапыл сынаяғын ҡуя ла:


— Етте... — тип башлап алып китә. Иртән йоҡоһонан да шуны әйтеп уяна. Беҙ инде был сәйер хәлгә күнегә лә башланыҡ. Бабайҙың, бәлки, ҡайһы саҡ “ысҡынып” китә торған холҡо барҙыр...


Бер көн шулай ҡайыш яһауҙы туҡтатып, халыҡҡа тунлыҡ тире иләргә тотонғас, төҫө-башы ҡасҡан бригадир менән председатель килеп инде. Тышта ҡар мәрегән, йылы ҡулын һуҙып март Ҡояшы көлә ине.


— Туҡтуҡ иптәш, зинһар, беҙҙең хәлгә керегеҙ. Яҙғы һабанға ҡайыш тәртәләр зарур!


Туҡтуҡ бабай ҡырғысын атып бәрҙе:


— Етте, бының осона сығырға кәрәк!


Ике түрә, һис ни аңламай, аптырашта ҡалдылар.


— Ни нәмә килешмәне, бабай? — тине бригадир, бер урында тапанып.


— Етте, быға сик ҡуйыр ваҡыт! Мин һеҙгә бында ҡатыр ыристаны түгел — туп-тулы хоҡуҡлы сәүит гражданы. Өҫтәүенә, фин һуғышы инвалиды. Хуп күрмәһәгеҙ, киттем-барҙым: аҡсам баҡыр, юлым таҡыр — ана тора!


Был янау етәкселәрҙе шомландырҙы. Уйынмы ни: яҙғы һабан айы етеп килә. Ҡайышсыны теләгән бер ауылда ҡушҡуллап күтәреп аласаҡтар, ауыҙ-моронон майлаясаҡтар...


— Талап ит, Туҡтуҡ иптәш, ни һораһаң да бирермен... күгәрсен һөтөнән ғәйреһен... все могу! — тине Зәмзә апай.


— Күгәрсен һөтө кәрәкмәй миңә. Хужаһы әҙәм йәнле заводтарҙың тәртибен беләһегеҙме? Зарарлы цех һөнәрмәненә һаулыҡ өсөн унда ни мотлаҡ? Һөт! Ә минең цех зарарһыҙ, тиһегеҙме ни? Ниңә ҡушҡуллап танауғыҙҙы баҫып тораһығыҙ ошонда?!


— Иртәгә үк көндөкөн-көнгә һөт яҙҙыртып ал ферманан. Бойорормон. Бер литр кәрәкме, икеме?


Туҡтуҡ бабай һытыҡ йөҙөн ситкә борҙо:


— Литр-митрығыҙ кәрәкмәй миңә! Аллаға шөкөр, ошо йәшкә етеп, ҡапҡан беремде үлсәп барғаным юҡ.


— Аһ-аһ, нишләйбеҙ инде алайғас? Ваҡытлыса һауып эсергә тана-турпы биреп торайыҡ?


Туҡтуҡ бабай йомшай төштө:


— Ваҡытлыса кәрәкмәй. Үҙемде лә ваҡытлыса ғына тотор инегеҙме әллә, юғиһә?


— Эһем... әттәгенәһе! Эш шулай уҡмы ни әле? Нисек итербеҙ икән һуң?..


— Нисек-мисек итәһе юҡ. Бер сүсҡойроҡ башмаҡ табып бирермен. Баш урынына — баш: шуны һауын һыйырына алмаштыр. Кенәгәгә теркәргә башы булһа, һеҙгә галаунай шул еткән. Ҡойроғо үҙе үҫер. Өҫтәүенә аҡса бирермен йәки эшләгән эш хаҡымдан тотоп алып ҡалырһығыҙ. Ир муйынында ҡыл еп серемәҫ. Ә эшегеҙ миндә — муйындан. Батамы?


Ныҡ ҡына уйландылар.


— Бата, ниңә батмаһын? Ҡаҙансының ирке бар — ҡайҙан ҡолаҡ сығарһа, шулаймы, Зәмзә ҡорҙаш? — тип тыбырсынды бригадир, сөнки иң элек ҡайыш ызбурыйлы булырға уҡтала ине. Председатель иһә ашыҡманы:


— Шулайын шулай ҙа бит, Совет власы Носрат ни әйтер? Ундай эштәрҙе урындағы властән тыш эшләп булмай ул, — тине.


— Ниңә, урлап бирмәйбеҙ ҙәһә Хаҡын түләп ала.


— Шулайын шулай ҙа ул...


Туҡтуҡ бабай икеләнеүҙәрен сурт өҙҙө:


— Бөттө, ул яғын Носрат түрә менән үҙем хәл ҡылам. Ни тиһәң дә, иҫке таныштар бит әле — тотҡан еренән һындырмаҫ. Үҙегеҙ артҡа сикмәгеҙ.


— Бөттө, килештек! — тип ҡул һуғышты түрәләр.


— Алайһа, минең цех бөгөндән башлап ҡайышҡа күсә. Ҡалын үгеҙ тиреләрен килтереп кенә өлгөртөгөҙ!


Үҙебеҙ генә ҡалғас, мәсьәләнең төбөнә туҙ ҡуйҙыҡ:


— Олатай, һин әйткән сүсҡойроҡ башмаҡты ҡайҙан алып бирербеҙ?


Олатайыбыҙ кейенде:


— Уныһы минең эш. Етте,бының осона сығырға кәрәк!


Туҡтуҡ бабай оҙаҡ юғалып тороп, төнгә ҡалып әйләнде. Йоҡларға ятышып бөткәйнек. Ишекте саҡ астыртып инде, ауыҙынан араҡы еҫе аңҡыны. Иҙән уртаһында туҡталып, киле төйгән кеүек итеп, ағас аяғын туҡылдатты.


— Етте... — Һөйләмен бөтөрмәне — йоҙроғо кәүҙәһен еңеп, иҙәнгә лап-ҡоланы. Зариф менән көс-хәлгә сисендертеп, урынына ятҡырҙыҡ.


— Туҡта әле, мурҡырғыры Ерйотар, бының осона сығырмын! — Түшәмгә бармаҡ янап, тәрән йоҡоға талды.


Иртүк ахылдай-ухылдай торҙо урынынан. Сатнап ауыртҡан башын һалҡын һыуға сылатып, оҙаҡ аһылданы. Ниһайәт, шәмдең еҙселтәрен бороп асып, ярты сынаяғөҫтөләй кәрәсин ауҙарып алды. Беҙ аны-быны уйлағансы, эһ тә итмәй, кәрәсинде тамағына түңкәрҙе (фин һуғышында өйрәнеп ҡайтҡан, тиҙәр).


— Бына хәҙер сатнап ҡара инде, дүңгәк! — Маңлайына сиртеп һөйләнде. Шунан, бер ни ҙә булмағандай, ҡыҙып-ҡыҙып эшкә тотондо.


— Бөттө бынан һуң тунлыҡ иләү! — тине ул. — Бөтә көстө ҡайышҡа һалырға. Тик бер генә сигертеү: ҡулараһында Носрат батырға тышы — йылтыр хром, эсе бәҫле йөн комиссар биллетуны тегеп бирергә. Өнө тығылһын мөртәттең!


— Олатай, ни өсөн?


— Сүсҡойроҡ башмағын һөйләштем, аръяғын да майланым. Хаҡын емерҙе лә ул, емереүен... Ярар, Туҡтуҡ бабайҙыҡы ҡайҙан килеп ҡайҙа китмәгән! Юл төшкәнсә аҙбарығыҙға буралай һауын һыйыры ҡайтарып керетмәһәмме, буду сәбәке!


Иллә ҡайнаны ла һуң беҙҙең эштәр! Ҡарҙар ирегеләп, яҙғы каникулдар килеп еткәнсе, өйҙән сыҡмай бил бөктөк. Тауҙай ҡайыш әҙерләнек, Носратҡа йылт итеп торған тышы — хром, эсе йөн комиссар туны тегеп бирҙек. Шуны кейеп алғас, генерал кеүек үрә ҡарап йөрөнө. Олонан толоптун да ипләтеп алды. Хаҡына теге беҙ арыш баҫыуында тота яҙған танаһын килешкәйне лә, барыбер колхоз кәртәһенә инеп китер булғас, кире уйланы. Баш иҫәбе өсөн еткән, тип, насар башмағын шыуҙырҙы фермаға. Шуның арҡаһында беҙгә колхозға өҫтәү аҡсаһын күберәк түләргә тура килде. Яңынан һыйырға тейенеребеҙгә ҡыуанып, быныһын да һүҙһеҙ күтәрҙек. Туҡтуҡ бабай ғына ҡайһы саҡ Носраттарға китеп, иҫереп ҡайта ла:


— Мурҡырғыры! Етте... — тип сәйерһетә ине беҙҙе. Олатай, олатай, кемгә асыуланаһың? Тиҙҙән-тиҙҙән аҙбарыбыҙға һыйыр мөңрәп керә бит! Ә беҙ уға лайыҡлы: эшебеҙ менән колхозға күпме игелек килтерҙек! Һыбыҙғыбил һылыу еңгәм, Ғиниәтулла ағайым әйләнеп ҡайтыуға, элеккеләй мал-тыуарлы булырбыҙ. Их, ниндәй һыйыр бирерҙәр икән беҙгә?


Туҡтуҡ бабай, иртүк тороп, идараға йүнәлде. Ҡарҙар иреп, һыуҙар шажлап аҡҡан мәл ине. Күпмелер ваҡыт үткәс, урам буйынса шаптор-шоптор һыу кисеп, туйтаң-туйтаң һыйыр етәкләп килеүсе күренде. Тәҙрәләргә өңөлдөк. Һыйырлы кеше ҡапҡабыҙға боролдо. Дүртебеҙ тиң аҡылыбыҙҙы юйып, ҡайһыбыҙ — ойоҡсан, ҡайһыбыҙ яланаяҡ килеш, ихатаға ташландыҡ. Ҡоласын киң йәйеп, Ҡояштай балҡып, Туҡтуҡ бабай йылмайып тора.


— Һөйөнсө, һәүкәшкәйегеҙҙең йылы мөгөҙөнән услағыҙ, балаҡайҙар! — Олатай, ниңәлер, ситкә боролоп ҡарап, күҙ йәшен һөрттө, ә һыйыр беҙгә ҡарап мөңөрәп ҡуйҙы.. Төрлөбөҙ төрлө яҡтан малҡайҙың муйынына һарылыуыбыҙҙы һиҙмәй ҙә ҡалдыҡ. Ни тип уйлайһығыҙ? Үҙебеҙҙең йән атып көткән, төштәребеҙгә кергән Ҡуңырҡайыбыҙ ине был!


— Ҡыуанығыҙ, балаҡайҙар, Зәмзә апайығыҙ үҙ һыйырығыҙҙы бирҙертте!


Өйгә ингәс, Туҡтуҡ бабай беҙҙең алға түңәрәк мисәт баҫылған ҡағыҙ һалды:


— Юғалтмағыҙ, уландар, ныҡ һаҡлағыҙ. Колхоз идараһы менән төҙөшкән килешеү был, Ҡуңырҡайҙы ҡайтарып биргән яҙыу. Әсәйегеҙ, атайығыҙ ҡайтҡансы, гөбөрҙәтеп һауығыҙ. Колхоз менән иҫәп-хисап өҙөлгән: ошо көндән алып һыйыр тулайым үҙегеҙҙеке!


— Ҡағыҙы үҙеңдә ятһа ни булды, олатай?


— Ярамай. Ғаилә башлыҡтары бит һеҙ.


Ул көндә беҙ төптө лә эшләмәнек. Туҡтуҡ бабай ҡайҙандыр ит алып ҡайтты. Ашҡа Таһир олатайҙарҙы саҡырҙыҡ. Аш артынан Ҡуңырҡайҙың ҡуйы һөтөн һалып сәй эстек. Кистең-кисенә ҡыуанышып, мәҙәк һүҙҙәр һөйләп ултырҙыҡ. Күптән күрелмәгән байрам килде өйгә.


Мәжлестән һуң, Таһир олатам менән инәмде кейендереп оҙатҡас, беҙ шаулашып табын йыйнаған арала, Туҡтуҡ бабай бөтә оҫталыҡ ызбурыйҙарын әлеге ике ҡапсығына тултырған. Йәшел ҡуян ғына тәҙрә төбөндә күҙҙәре йылтырап ултыра. Беҙҙең аптырап төпсөнөүҙе бабай, ниңәлер, ишетмәмешкә һалышты. “Иртән иртүк тимерлеккә барып, ызбурыйҙарымды үткерләтәм. Үтә тупаҡланғандар”, — тигән булды. Иң кәрәкле ике ҡорамалын, ниңәлер, урындыҡ аҫтында “онотоп” ҡалдырҙы. Уйлап-уйлап та, серенә төшөнә алманыҡ, ә әйтергә ҡыйманыҡ. Хәйер, ҡорамалдарҙың былары үткер булғандыр...


Иртәнсәк беҙ ырғып тороуға, Туҡтуҡ бабай ҙа, ике таныш ҡапсыҡ та юҡ ине инде. Өҫтәлдә сәй ҡағыҙына ҡәләм менән сыймаҡлаған хат ята:


“Уландарым, ҡыҙҙарым, иҫән-аман булып тороғоҙ. Мине юғалтмағыҙ, эҙләмәгеҙ. Ҡар күтәрткәндә юлымда булайымсы. Йәшел ҡуян шулай ҡушты. Уны Таңнуры ҡыҙыма ҡалдырам. Аҡыл өйрәтһен. Икенсе килгәндә Әминә ҡыҙыма ҡыҙыл ҡуян тоттороп китермен. Уландарым! Урындыҡ аҫтында һеҙҙең икегеҙгә — ике ата-баба ҡоралы. Береһенән башҡа береһе генә эш ҡыра алмай, шуға күрә икәүләшеп эшләгеҙ. Берҙәмлекте, игелекле ҡулдарҙы ярата ҡорал. Уларҙы мин үҙемә һөнәр өйрәткән оҫтамдан аманатҡа алғайным. Оҫтама ла үҙ оҫтаһы биреп ҡалдырған. Ғүмербаҡый шулай быуындан-быуынға күсә килгән изге аманат улар. Инде мин һеҙгә тапшырам. Һеҙ ҙә, ата-баба һөнәренә тейенгәс, иң яратҡан шәкерттәрегеҙгә ҡалдырырһығыҙ. Әйткәндәй, Ерәнҡашҡаның күҙенә аҡ онтаҡты һалырға онотмағыҙ. Бәлки, көҙгә табан үҙем дә килеп сығырмын әле. Миңә насип итмәһә, Ғиниәтулла уҙаман ҡайтыр, шул имләр. Илдә игелек бөтмәгән.


Хушығыҙ, балаҡайҙарым, ҙур булып үҫегеҙ. Рәнйеп ҡалмағыҙ. Мин һеҙҙе бик яраттым”.


Быйылғы ҡыш беҙҙең өсөн шуның менән тамам, буғай. Әйткәндәй, тағы ла бер ваҡиға булып алды әле. Носрат түрә хром тунын йылтыратып кейеп йөрөй башлағас, Әптерәй уның иҫке шинелен үҙенең “эт музейы”на сығарып элгән, тинеләр. Музей маңлайына алтаҡта ҡаҙаҡлаған. Ҡулдан яҙған билеттар таратып, беҙҙең класс малайҙарын музей ҡарарға саҡырған. Еңгәм ҡулға алынғандан һуң ара һыуынғанлыҡтан, күңел ытырғанып, беҙ унда юламаныҡ. Шуның өсөн Әптерәй, Зариф менән миңә үс итеп, зәңгәр дәфтәренең Ғиниәтулла ағайыма ҡағылышлы биттәрен малайҙарға уҡып ишеттергән. Ошонан һуң бөтәһе лә беҙҙән ҡасып быш-быш һөйләшә башлағас, түҙмәнек, мәктәптән ҡайтышлай Зариф менән икебеҙ Әптерәйҙе йырғанаҡҡа йығып туҡманыҡ. Музей эйәһе, муйындан бысраҡҡа сумып, романында беҙгә лә тейешле өлөш сығарыу менән янай-янай, кәртә артынан шылды. Зариф кисен бер ҡап шырпы алып, музей башына “ҡыҙыл әтәс” ҡундыртырға йыйынған еренән саҡ тотоп ҡалдым. Ҡуңырҡай көйшәгән аҙбарға бикләнеп, бик оҙаҡ кәңәшләшкәс, танау иҙһәк — иҙергә, ләкин үрт һалмаҫҡа, тигән уртаҡ фекергә килешеп ҡул ҡыҫыштыҡ. Шуның менән уҡыу йылы тамамланды, йәйге каникулдар башланды.

Һыбыҙғыбил һылыу еңгәйемдең хаттары


Һеҙгә яҙ һәм йәй айҙарын, ни күргәнебеҙҙе, нимә эшләгәнебеҙҙе ентекләп һөйләп тормайым. Барыһы ла һуғыш йылдарындағыса ағылды. Йылҡы өйөрҙөк. Кистәрен сабата туҡыныҡ (күрше ауыл урыҫтарҙан өйрәнеп). Һыйырыбыҙ һыуалғас, ауыҙҙан һөт-ҡатыҡ өҙөлдө. Ҡышлап сыҡҡан туң бәрәңгене, башаҡты сүпләп ашаныҡ. Улар бөтөүгә, күл йыуаһы, тау йыуаһы, балтырған, ҡуҙғалаҡ өлгөрҙө. Йомран итенә кинәнгән саҡтар ҙа аҙ булманы. Фронттан һәр көн еңеү хәбәрҙәре көттөк. Ҡыҙыл ғәскәр ил сиктәрен ашып, дошманды үҙ өңөнә табан һөрҙө. Шундай саҡта бойоғоп буламы һуң! Аслыҡҡа, яланғаслыҡҡа ҡарамай тырышып эшләнек, йәшәнек.


Дөрөҫ, беҙҙең тирәлә ҡупҡан бер ҙур бәлә тураһында әйтмәй мөмкин түгел. Яр аҫтынан яу сыҡҡандай булды был. Ҡар аҫтында ҡышлап сыҡҡан башаҡ йыйып ашаныҡ, тигәйнем бит. Шуның касафаты сығып, бала-саға, йәш үҫмер тамағы шешеп ҡырыла башланы. Башы әйләнеп, танауынан ҡан сәптереп, аҙна-ун көн ята ла донъя ҡуя. Һис бер әмәл юҡ. Ашағандың тамағына күҙгә күренмәгән әллә ниндәй бәшмәктәр үрә лә ауыҙ-морононан ҡан китеп һәләк итә. Әле бер өйҙә, әле икенсеһендә бәләкәс кенә кәфендәр тегелә.... Дуҫҡайҙарым, туғандарым! Беҙҙең Таңнурының да танауы ҡанай башланы, ни ҡылырға ла белмәнек...


Ошо ауыр көндәрҙә беҙ Ғиниәтулла ағайымды, Ғәйникамал еңгәйемде һағынып иҫкә ала инек, иртән күҙҙе тырнап асҡан ғына һайын зарығып хәбәр көтә инек. Тоҙтүбә төрмәһенән яҙылған тәүге хатты былтыр уҡ алғайныҡ, бына ул:


“Һөйөклө бәпескәйҙәрем, бауыр иткәйҙәрем Таңнуры, Әминә, Зариф, Заһит! Һеҙҙе һағынып, йыраҡ-йыраҡ илдәрҙән, ҡош барып етмәҫ ерҙәрҙән хат ебәрәм. Ҡош телендәй генә сәләмем һеҙ бәпескәйҙәремә тиҙерәк барып ирешһен, һағынысымды һөйләһен.


Инде минең хәлгә килгәндә, иҫән-һау ғына йөрөп-ятам. Ер аҫтында тәрән шахтала тоҙ сабабыҙ. Беҙҙең менән бергә вольныйҙар ҙа эшләй. Хаттарымды шулар аша һалдыртам. Кеше аша биреп ебәргән күстәнәстәрегеҙҙе алып ҡыуандым. Бик ҙур рәхмәт. Бәпескәйҙәрем, ысын бойҙай оно ла тапҡан булғанһығыҙ икән әле. Бауырһаҡты иптәштәрем менән бүлешеп ашаныҡ. Улар ҙа һеҙгә бик ҙур рәхмәттәр, сәләм әйтеп ҡалдылар. Үҙегеҙгә күрә, шартлатып донъя көтөп ятаһығыҙ икән. Шуны уйлап бик ҡыуандым. Эштән ҡайтҡас, үҙегеҙҙе һағынып, төнө буйы һулҡылдап илап сыҡтым. Һалған йылы кейемдәрегеҙ өсөн рәхмәт: бик ваҡытында килделәр. Аяҡтарымды йөн ойоҡ шундай йылытты! Тире бейәләйҙе шахта ауыҙында ҡапҡа асып-ябып тороусы ҡартҡа кейҙерттем. Ул гел генә сатнама һыуыҡта сәңгей. Үткәнем һайын уның күгәрсен тәпәйҙәренә оҡшап күгәргән ҡулдарын күреп, йөрәгем әрней ине. Шарфты бер йәш егеттең муйынына ураным. Йәш кенә булһа ла, бик аҡыллы егет ул. Уның менән нисек осрашыуымды, уның аслан кем икәнен икенсе юлы яҙырмын. Дебет шәлгә уранып йылынамын. Заһитымдың әсәкәйе Сәрихә еңгәмдең төҫө итеп тотормон.


Бер-берегеҙ менән яҡшы йәшәгеҙ, бәпескәйҙәрем, нигеҙгә терәк булығыҙ. Атайығыҙҙан хат-фәлән килә ҡалһа, минут та кисектермәй, үҙемә ебәрегеҙ. Татыу тороғоҙ. Иҫән булһаҡ, бер әйләнеп ҡайтырбыҙ. Киткән ҡоштар ҙа, көнө еткәс, кире әйләнеп ҡайта. Хат көтөп, әсәйегеҙ Ғәйникамал”.


Ошоға оҡшаш сәләм хаттары йыш ҡына килеп торҙо. Мин уларҙы, альбом һымаҡ дәфтәр яһап, битен-биткә теркәй барҙым. Еңгәм тураһында үҙем сығарған йырҙы ла яҙып ҡуйҙым. Үҙенә күрә бер китап хасил итте. Насар һары ҡағыҙҙарға яҙылған, ләкин һәр хәрефендә Һыбыҙғыбил һылыуҙың йөрәге тибә лөпөлдәп...


...”Теге хатымда, шарфты кемгә бүләк итеүем тураһында яҙырмын, тигәйнем. Үҙебеҙҙең яҡ кешеһе ул. Йәш булыуына ҡарамаҫтан, Ватан һуғышының утын-һыуын кискән. Яралы килеш фашистар ҡулына эләгеп, күп яфалар сиккән. Бер-нисә фашисты дөмөктөрөп, сәнскеле тимер сыбыҡ артынан ҡасҡан. Белоруссия урмандарында партизан булып йөрөгән. Хәбәрһеҙ юғалған атайығыҙ Ғиниәтулла ла шундай яҙмышҡа тарыманымы икән, тип, йөрәгем һыҙлап ҡайғырҙым. Хатта атайығыҙ һымаҡ күрә башланым ул егетте...


Үкенескә ҡаршы, үҙебеҙҙекеләр (Ерйотар Носрат кеүектәр инде!) уның партизанлығын танымай, нахаҡтан ғәйепләп, оҙаҡ йылдарға хөкөм иткән. Шахтаға тоҙ киҫергә төшөргәндәр. Хәҙер ҡаты ауырый, лазаретта ята. Торғаны менән шиғырсы инде. Һуғышҡа тиклем Өфөлә бер китабы ла донъя күргән. Беҙҙең танышып китеү ҙә шул шиғыр арҡаһында булды. Мине, тоҙ сапҡан забойҙан алып, лазаретҡа ваҡытлыса санитарка итеп беркеткәйнеләр. Ауырыуҙар араһында йөрөгәндә, бер мөйөштә саф башҡортса өндәшеүҙән һиҫкәндем. Яҡыныраҡ барһам, янып торған ҡара күҙле егет ята койкала. Ҡысҡырып яттан шиғыр уҡый. Шиғырынан үҙемдең тыуған яҡтарҙы, һөйөклө йөҙҙәрҙе күҙ алдыма килтереп, иҫем-аҡылым китте. Шунан башланды танышлыҡ...


Их, ҙур йөрәкле егет ине ул! Күкрәге тулы йырланмаған йыр, күңеле тулы асылмаған гәүһәр ине. Ниңә шундай кешеләрҙең ғүмере ҡыҫҡа була икән?..


Зариф улым, Заһит улым, инде һеҙ ҙурайҙығыҙ. Әсе-сөсөнө етерлек татып, егет булып үҫеп еттегеҙ. Аҡты ҡаранан айыраһығыҙ. Шуға күрә береһен дә йәшермәй яҙам, ысын йөрәктән аңларығыҙға ышанысым ҙур. Һеҙҙән башҡа кемде серҙәш итәйем?..


Беҙ уның менән көн дә, көн дә күрешер булып киттек... Ул үҙ йөрәк серен һөйләй, мин — үҙемдекен. Ул минең әсе яҙмышымды ысын йөрәктән кисереп, күҙҙәренән мөлдөр-мөлдөр йәш аға, ә мин — уның өсөн үкһеп илайым. Маңлайынан һыйпағым, йыуатҡым, иркәләгем, иң яҡын кешеһе, бер туған һылыуы... юҡ-юҡ... әсәһе кеүек яратып һөйгөм килә. Бахырсыҡҡынам, үҙ ғүмерендә ҡатын-ҡыҙ ҡулының йылыһын да татымаған бит әле ул! Артабанғыһын кем белә... Быға тиклем икенсе бер рудникта, һаулыҡ өсөн үтә зарарлы забойҙа эшләгән. Докторҙар әйтеүенсә... их, ниңә ошондай азаматтарына Аллаһы Тәғәлә оҙонораҡ Ғүмер бирмәне икән? Ҡәһәрле һуғыш! Һуғышҡа тиклем бөтәбеҙ нисек рәхәт, бәхетле йәшәй инек!


Оҙаҡламай, мине тағы тоҙ сабырға шахтаға төшөрҙөләр. Һуңғы тапҡыр күрешеүебеҙ шундай әсенесле булды... күҙҙәрен мөлдөрәтеп ҡарап ҡалды. Бәпескәйҙәрем, ғәзиздәрем, ни өсөндөр шул минутта күңелем болоҡһоно. Үҙемдең Ғиниәтулламды күргәндәй булдым. Яулыҡ сите менән күҙҙәремде баҫып, һулҡылдап сығып киттем...


Бәпескәйҙәрем, ғәзиздәрем, инде һөйләйһеләрем уғата ауыр. Яҙырға ҡулым бармай, әйтергә телем ҡалҡынмай. Нисек кенә итеп һеҙгә сер төйөнөн тишәйем, ғәйебемде аҡлайым? Әгәр һөйөклө атайығыҙ үҙе янымда булһа, мин күҙ йомоп уның алдына йығылыр, быуылып илай-илай тубыҡланыр, ғәфү үтенер инем. Ул юҡ шул, юҡ!..”


Ошонан һуң еңгәйемдең хаты байтаҡ арауыҡ килмәй торҙо, беҙҙе хәүефкә һалды. Ҡаңғырышып йөрөгәндә, хат ташыусы апайҙан һорай ҡуйғас, ҡыуаныслы хәбәр ишетеп ҡайттым: “Бәй, яңыраҡ ҡына Гөлзәғифә инәйгә килде бит еңгәңдең хаты!” Шуны Зарифҡа тишкәс, уткүрше инәйҙәргә йүгереп индек тә ҡыҙышып хатты таптырҙыҡ.


-- Аһ-аһ, был ниткән һүҙ, башҡа берәүгә яҙылған хатты уҡырға яраймы ни, мәктәбегеҙ шул хаҡта өйрәтмәнеме ни? – тип аптыратты инәйебеҙ. – Ҡайғырмағыҙ, әсәйегеҙ иҫән-һау, бөтәгеҙгә суҡ-суҡ сәләм күндергән. Их был башты! -- шуны әйтергә онотоп йөрөйөм икән дә -- ҡарт кешенең хәтере самалы шул...


“Суҡ-суҡ сәләм”ен алһаҡ та, хаттың үҙен уҡып ҡарау теләге тынғы бирмәне...


Бер ингәнемдә инәйҙең шкафы ҡашағаһында ҡыҫтырыулы конвертҡа күҙем төшөп, тышындағы яҙыуынан еңгәйем ҡулын танып, хужалар өйҙә юҡ ине, йәһәт кенә һурып алып ҡуйыныма тыҡтым да сығып һыҙҙым. Зарифҡа ла белдертмәй йәшереп уҡыным. Ысынлап та беҙҙең ише бала-сағаға тәғәйенләнмәгән икән шул, ә шулай ҙа, ә шулай ҙа... танауға еҫ кергән егеттәр бит инде беҙ ҙә! Мин был хатты ла баяғы альбом һымаҡ нәмәгә теркәнем, бына шуның иң мөһим бер өҙөгөнән күсермә:


“Шулай ете ҡат ер аҫтында тоҙ шахтаһында эшләп йөрөйөм. Ҡара таңдан төшөп китәбеҙ, ҡара төн еткереп сығабыҙ. Көн яҡтыһы һүнгән, тиерһең... Лампа утында забойҙағы хисапһыҙ тоҙ бөртөктәре миллиардлаған әсе күҙйәш тамсыларылай йылтырай. Бер ҡараһаң, был ер аҫты донъяһы иң тылсымлы әкиәттәрҙә генә һөйләнгән мәрмәр-яҡут һарайҙарға ла оҡшаш. Иҫең-аҡылың китер!


Беҙ һаман тоҙ ҡаяларын ватып-емереп, төпкәрәк өңөп керәбеҙ. Ҡаршы яҡтан да беҙгә табан забой сабылып килә, осрашыуыбыҙ ихтимал, тип һөйләйҙәр... Үҙем тоҙ киҫәм, үҙем тоҙло йәштәремде тамыҙам. Берсә, Ғиниәтулламды, берсә, баяғы ҡара күҙле шағир егетте иҫкә төшөрөп һыҙланам. Бер заман мин сапҡан тоҙ ҡаяһының артында ла туҡылдау ишетелде. Бынағайыш тамаша: икенсе яҡтан кемдер миңә ҡаршы юл ярып килә... Кәйләм бер ҙур киҫәк умырып алғайны, әҙәм башы һыйырлыҡ тишек асылды. Ҡаршы яҡтан сапҡан кәйлә уны ишектәй киңәйтте. Аптырап-шашып торам: ҡара күҙле шағир егет үҙе бит! Баҡтиһәң, уны ҡабат забойға төшөргәндәр һәм ул, Аллаһы Тәғәләнең бойороғо булып, ҡаршы яҡлап тоҙ саба-саба, минең забойға тарыған... Ауыр һулап, алдыма тубыҡланды, аяҡтарҙы ҡосаҡланы... Көн яҡтыһына зарығып, ҡар тишеп сыҡҡан яҙғы наҙ гөлөләй ине был! Ни хәл генә итәйем, Гөлзәғифә апайым: һыным ҡатып ҡалған еремдән иреп, эйелеп, йылы ҡосағыма алдым, башынан һөйөп һыйпаным... Шунан һуң беҙ мәңгелеккә айырылдыҡ... Ошо ҡыҫҡа ҡауышыуҙың Ғиниәтуллам алдында ҙур гөнаһлығын белә тороп, Ғиниәтулламдың төҫө булып ҡалған үкһеҙ бәпескәйҙәремдең ғүмерен өҙҙөртмәй һаҡлап ҡалыу хаҡына тәүәккәлләнем, сөнки шунһыҙ биш йылымды тултырмайынса ҡайтыу юҡ ине миңә”...


Бының серен үҫә биргәс кенә яҡшы аңланым: ул замандарҙа буйға ҡалған ыристан ҡатын-ҡыҙҙы төрмәнән ваҡытынан элек азат иткәндәр...


Һыбыҙғылыярҙың буйҙарында нәҙек, зифа һыбыҙғылар үҫә. Һыу йөҙөн сирытып таң елдәре иҫкәндә ҡусҡыл-йәшел ҡыяҡтары һулығып ҡына илай. Был илауҙы бер өҙөк кенә ишетеү ҙә етерлек: күңелеңдә ғүмерлеккә һүрелмәҫ нескә моң ҡала. Һыбыҙғыбил һылыуҙың хаттары ла миңә мәңге онотолмаҫ моң булыр...


Елә-елә йәй үтте, көлә-көлә көҙ килде. Аҡ йондоҙло күкте ҡапыл аҡҡаурый болоттар ҡаплап, һалҡын һулышын өрҙө. Беренсе ҡар күҙҙәре елпелдәп төштө: биғәйни, күк төбөнән аҡ йондоҙҙар яуҙы. Бер аялай ғына өлпөрәк ҡар ятты ергә. Ошо аҡлыҡ донъяһынан йоҡомһораған тыныс ерҙе, бер ни белмәгән йәш ҡарҙы ҡара ҡайғыһы менән киҫкен тертләтеп, тетрәндереп, бәләкәс кенә ҡара түң ҡалҡып сыҡты зиратта. Аһ! — һөйөклө күҙ нурыбыҙҙың, тамағы шешеп үлгән Таңнурыбыҙҙың ҡәбере ине был... Тәбиғәттең тағы ла бер аҫыл сәскәһе һулыны...


Ул ғына ла етмәһә, тағы ҡайғы өҫтәлде: Ғәйникамал еңгәйемдән хат-хәбәр туҡталды. Яҙған хаттарыбыҙ кире әйләнеп ҡайтты. Бының сәбәбен райондағы тейешле урындан белешкәс: “Көтөгөҙ. Ҡасан хат алышырға үҙебеҙ рөхсәт бирербеҙ”, — тип яуапланылар. “Һыбыҙғыбил һылыу хат алыштыртмай торған ҡаты режимға эләккән икән”, — тигән шомло хәбәр гиҙҙе ауылда.


Ошо ауыр ваҡыттарҙы беҙ теш ҡыҫып үткәрҙек. Үҙ эшебеҙҙе эшләнек. Ғиниәтулла ағайымдан, еңгәмдән хат, фронттан еңеү хәбәрҙәре көттөк. Мәктәптә саҡ ҡына уңыш — бер бишле алһаҡ та ҡыуандыҡ. Түҙһә — түҙә икән ул әҙәм балаһы...


Әптерәй менән арабыҙ тамам өҙөлдө. Еңел кавалерияның да ҡыҙығы китте. Носрат “айт!” тигәнгә “тайт!” тип өлтөрәп торорға, бәләкәй түгел инде беҙ. Үҙебеҙ эшләп ашайбыҙ. Үҙ башыбыҙ бар. Аҡыл бик тә етмәһә, Таһир олатайға инәбеҙ. Зәмзә апай ҙа, әленән-әле килеп, хәлде белешеп китә. Быйыл ҡар төшөү менән үк баштан-аяҡ кейендерҙе ул беҙҙе. Әллә ниндәй ҡаласа пальтолар, һап-һары американ ботинкалар. Райондан юллап йөрөп алып ҡайтҡан — йәтимдәргә ярҙам фонды бар икән. Эсте тишмәне беҙҙең, рәхмәт кенә уҡыныҡ. Таһир олатайға тиклем, өҫтөбөҙҙәге кейемдәрҙе тотоп-тотоп ҡарап: “Бына бит ул сәүит власе: етем-еһерҙе хур итмәй!” — тип, шатланып баш сайҡап ултырҙы. Үҙе шөйлә ҡартайҙы —эйәрҙә өҙлөкһөҙ һертелдәп йөрөп йылҡы өйөрөүҙәр ҡаҡшатты, буғай. Ерәнҡашҡаны менеп, баҫыуҙарҙың күҙ-ҡолағы — полевод булып еңел-елпегә йөрөй. Ә Ерәнҡашҡаның Туҡтуҡ бабай имләгән күҙе сәпсим төҙәлде — ҡәҙимгесә йән-фарман елә генә! Таһир олатай уны бөйөк Еңеү байрамында бәйге саптыртырға әҙерләй. Яҡшы тәрбиәләгәс ни, шөйлә көрәйҙе, малҡай. Бәйҙә торһа, тояҡтары менән тырнап ер һөрә. Бәйге сабырға, кем белә, Ғиниәтулла ағайым да ҡайтып етер бәлки. Ҡыҙыл Армия дошман ерендә һуғыша бит. Тирә-яҡта байтаҡ ҡына хәбәрһеҙ юғалмыш яугирҙәр ҡайтҡан, имеш. Таһир олатайға ҡалһа, арғымаҡты ағайым ҡулына тапшырыр инем тип көтә. Әммә бәйге атына ситтән теш ҡайраусылар ҙа бар икән әле. Аҫыл мал муйынына төшөргә торған уҫал ҡороҡто күрмәй-һиҙмәй йөрөгәнбеҙ... Быныһын бер көн уҡыуҙа саҡта ишеттек. Дәрескә шаҡтай һуңлап килгән, ошоға тиклем беҙгә һүҙ ҡатмай томшайған әшнәбеҙ Әптерәй оҙон тәнәфестә Зариф менән миңә маҡтанмаһынмы:


— Ныу ер төтәтеп саптым да һуң, Ерәнҡашҡаны менгәс!


Ышанманыҡ, мәсхәрәләп көлөштөк кенә.


— Күҙе лә шәбәйгән икән, — тип тәтелдәүен белде Әптерәй. — Бер генә типсегәйнем бөйөрөнә, ботарамдан һыпырылып сығып китәме, тип торам. Үҙебеҙҙең лапаҫ аҫтына саҡ индереп бәйләнем.


— Шыттырма. Ерәнҡашҡа беҙ киткәндә генә өйҙә ҡалды, — тине Зариф.


— Ышанмаған кеше булһа, барып ҡараһын. Ерәнҡашҡа беҙҙә хәҙер. Уполномоченный ағай уны “ҡых!..” итәсәк!


Нимә аңлата был “ҡых!..”? Зариф менән ышылдай-ышылдай өйгә йүгереп ҡайтһаҡ, ни күҙебеҙ менән күрәйек, әйткәне хаҡ икән дә — йылҡынан елдәр иҫкән. Таһир олатай ҡапҡа төбөндә бошоноп тора.


— Олатай, ҡайҙа бәйге аты?


— Китте, балалар, һәләк булды малҡайым. Ошо сәғәттә йән биреп тә яталыр. Носрат менән уполномоченныйға уртаҡ һуғымға һатҡандар уны...


— Олатай, ниңә бирҙең? – Күҙҙәрҙән йәш бәреп сыҡты.


— Бирмәй ҡара... Бына мисәт һуғылған ҡағыҙҙары.


— Зәмзә апай ни ҡарай? Ниңә биргән?!


— Зәмзә апайығыҙ Ырымбурҙа шул... Эш менән китмеш.


Үҙебеҙҙе белештермәй, Носраттар яғына зеүләнек. Көтмәгәндә, Әптерәй ҡаршы сыҡты. Ул да дәрес бөтөүен көтөп тормаған. Хужаларса бойорҙо:


— Ихатаға ике аяғығыҙҙың берен баҫмағыҙ, ситән ярығынан ғына ҡарағыҙ! Хәҙер “ҡых!” -- атайымдар аласыҡта бысаҡ ҡайрап ултыра! — Ашығып инеп китте. Ҡаса-боҫа, кәртәгә яҡынланыҡ. Ерәнҡашҡа беҙҙе танып кешнәне. Имән бағанаға теҙгененән бәйләнгәйне.


— Йүгер, аласыҡҡа ин, — тип бышылданы Зариф. — Берәй хәйлә табып, Ерйотарҙы тотҡарла.


— Салғы бәкең яндамы?


— Янда. Ҡырт иттерәсәкмен теҙгенен!


Ишек алдына ат тунарға дүңгәктәр, эс-ҡарын һалыр өсөн табаҡ-һауыт әҙерләнгән. Эләгә-тәгәрәй ситән аша төшөп, аласыҡҡа индем. Иҙәндә ҡайрап һалынған бысаҡтар, ҙур балта, тейәкләп борғосланған йүкә өйөмө ята. Табында уполномоченный, ике бабай аҙаҡҡы сынаяҡтарын ҡаплай. Бөтәһе ең һыҙғанған...


— Носрат ағай, важный мәсьәлә! Еңел кавалерия бер йәшерен эштең эҙенә баҫты! — тип тыным бөтөп иғлан иттем, күп уйлап тормай. Носрат, беләк буйы бысағын ҡунысына тығып, иҫе китмәй өндәште:


— Йә, ни ғәләмәт ул?


— Фәҡәт үҙеңә генә әйтергә ярай, ҡолағыңа шыбырҙап. — Табындағыларға шикле күҙ йөрөтөп алған булдым. Носрат ҡулын һелтәне:


— Шығырҙат тирмәнеңде. Бында барыһы ла үҙ кеше. — Ул тиҙерәк сығырға, ең һыҙғанып керешергә уҡтала ине. Һыу эскән кеше булып, мейес алдындағы күҙтәҙрәнән ишек алдын байҡаным. Зарифтың, атты етәкләп, артҡапҡанан шылғанын күргәс, ҡан тамырҙарым буйлап табанымаса эҫе энәләр атылды. Носрат та, нимәлер һиҙенгәндәй, күҙтәҙрәгә ынтылғайны, еңенә сат-йәбештем:


— Ағай, һеҙҙе һәләк итмәкселәр!


— Кем? — Ҡапыл ҡолаҡтан эләктерҙе Ерйотар.


— Уй-уй! Яман һүҙ тараталар... Үлгән кешенең миҙалын алып таҡҡанһың, тиҙәр...


— Нимә?! — Носрат ҡолаҡты борҙо. — Кем әйтә уны, кәнәлйә?


— Разбо-о-ой, ебәрегеҙ! — Сусҡалай сыйылданым. — Исемдәрен бына ошо ҡағыҙға яҙып килтерҙем! — Кеҫәмдә йомарланып ятҡан, бәҙрәфкә тәғәйенләнгән буш ҡағыҙҙы аттым иҙәнгә. Түрә ҡолаҡты ысҡындырып, ҡағыҙға эйелгәйне, аласыҡтан олаҡтым.


— Ата-а-ай, Ерәнҡашҡа теҙгенен өҙөп ҡасҡан! — тип сәрелдәне Әптерәй...


Аҫыл малды кискә тиклем туғайҙа йәшереп тоттоҡ. Ҡараңғы төшкәс кенә, ҡаса-боҫа, сығарҙыҡ шырлыҡтан. Ауылға алып ҡайтманыҡ — баяғы үҙебеҙ бесән йәшереп һаҡлаған ташландыҡ силос манараһына бикләнек. Сиратлашып һуғарырға һүҙ беркеттек. Манара эсендә бесән булыуы еңеләйтте мәсьәләне. Төндәрҙә генә барып, эсереп килә инек...


Береһенән-береһе ғәжәберәк хәбәрҙәр таралды ауылда. Бәйге толпарына бысаҡ һалырға ярамай, тип һөйләне берәүҙәр. Имеш, ул теләһә ниндәй боғалаҡты ла өҙөп ҡаса ла күккә оса, үҙен һуйырға көҫәгән бәндәне ҡасан да булһа тибеп үлтерә икән. Икенселәрҙең әйтеүенә ҡарағанда, Эшләпә урманына боронғо Эшләпә ҡараҡ ҡайтҡан. Өсөнсөләр иһә сәйер юғалыуҙы ошо көндәрҙә генә күрше ауыл осонда ҡыуыш ҡороп ҡуна ятҡан аҙмыш сиғандарға япһарҙы. Һыбайланмыш уполномоченный менән Носрат, шул сиғандарҙы эҙәрлекләргә китеп, икеһе тиң ҡара ҡанға батҡансы туҡмалып ҡайтты. Аҙғындар ҡәүемен милиция саҡыртып та тота алманылар: төнөндә үк бөтә табор ҡубынып, күккә осҡандай зым-зыя булған... Ерәнҡашҡа эҙҙәрен аҡрынлап саң баҫты. Колхозсылар аҫыл малды ҡыҙғанып һөйләнделәр. Был эш прокурорға барып етәсәк икән, тигән хәбәр ҙә таралды. Әммә беҙҙең хәлдәр шәптән түгел ине: манаралағы барлы-юҡлы бесәнебеҙҙе Ерәнҡашҡаға ашатып бөтөрҙөк. Ярай, малҡай кешнәмәй, сит-яттарға үҙенең барлығын белдертмәй. Артабан интектермәҫ өсөн сығарып ебәрһәк — күрәләтә Носрат ҡулына тарыр; колхоз ҡураһына етәкләп илтһәк тә, һүҙебеҙ — һүҙ булмаҫ, үҙебеҙҙе ат ҡарағы яһарҙар...


Ҡайҙа барып һуғылырға баш етмәй торғанда, беләһегеҙме, нимә булды?! Ҡыуанығыҙ, дуҫҡайҙар, шатланығыҙ, беҙҙең менән бергә ҡул сәпәкәйләгеҙ! Уйламағанда-көтмәгәндә, Ғиниәтулла ағайыбыҙ ҡайтты ла килде. Һәм нисек әле: түшенә алтын Ленин ордены тағып!


Еңгәмдең, Таңнурының ҡайғылы хәбәрен ыстансала уҡ ишеткән. Һәммәбеҙҙе ҡосаҡлап үбә-үбә, башынан үткәндәрҙе тирҙе. Һәм мөшкөл хәл: Носрат хәбәр иткәндәрҙең бөтәһе, әллә нисек... ылғый алдаҡ булып сыҡты.


Ул көндә иртәнән кискә тиклем ишек юлы өҙөлмәне. Әптерәйҙең Әптерәйенә тиклем, “кәзә төкөш”тәребеҙҙе онотоп, ағайымдың күкрәгендә балҡып янған мөһәбәт Ленин орденын күрә килде — ике күҙен ала алмай ултырҙы. Шул шатлыҡлы ығы-зығы араһында Носрат батыр ғына эҙен һыуытты. Ҡара таңдан уҡ ат ектертеп, бик ҡабалан районға һыпыртҡан, тинеләр...


Ғиниәтулла ағайымдың өҙөк-өҙөк хәтирәһенән беҙгә шул мәғлүм булды: яҡташтарҙың эшелоны фронт һыҙығына етеп, ысынлап та, бомба аҫтында ҡалғас, аттарҙы төшөргәндәр. Ҡамалыуҙары ла, ҡулын ҡанаған Носраттың санитар машинаһына эләгеүе лә, башҡаларҙың урманға инеп китеүе лә дөп-дөрөҫ. Әммә Носрат илгә ҡайтып шапырыныуҙарында тик бер нәмәне “онотҡан”: был эштәрҙең кем бойороғо буйынса үтәлгәнен. Ғиниәтулла ағайым урынына үҙен “батыр командир” яһаған...


Ошо турала Таһир олатай иҫкәрткәс, ағайым нәфрәтләнде. Ҡашынан ҡолаҡ аҫтынаса йөйләнеп үткән ике иле яра бирсәһе тартышып-тартышып ҡуйҙы. Һыҙланып, күкрәген тотто. Әптерәйҙең нервынный фронтовик атаһылай ҡыҙып китер ҙә, яман һүгенерме икән, тигәйнем. Бөтәбеҙҙе таң ҡалдырып, күҙҙәренән йәш килгәнсе һулҡылдап көлдө ул. “Их!” тип йән әсеһенән ҡул һелтәне лә тәмәкеһен төтәтте. Таһир олатай, һаҡ ҡына тамаҡ ҡырып:


-- Ниңә оҙаҡ хат яҙманың, орденды нисек алдың? – тигәс, сырайын сыйырытып: “Аныһы оҙон тарих, башҡа ваҡытта яйлап ҡына сурытырмын”, тине. “Носрат мырҙа, вагондан ат төшөргәндә фашистың ике танкыһын атып яндырҙым, ҡулымдан яраландым, ошо батырлығым өсөн көмөш миҙал бирҙеләр, тип һөйләгәйне, шул дөрөҫмө?” – “Ике танкыны, граната бәреп, башҡа иптәштәр яндырҙы, ә Носраттың ҡулы вагон ишегенә ҡыҫылып имгәнеүе хаҡ”...


Ауыҙ асып тыңлап ултырғаныбыҙҙа Зариф дуҫым Әптерәйҙең елкәһенә ҡундырҙы:


-- Бар, "батыр” атайыңдың тарихын яҙып бөтөр, үлгән кешенең миҙалын тағып ҡайтыуын да тасуирла. “Эт музейы”ңа Ерәнҡашҡаны һуя яҙған бысаҡтарын сығарып эл! – тигәйне, тегеһе, йөҙө бурҙаттай буҙарып, илай-илай ҡайтып китте.


Носрат батырҙан айырмалы булараҡ, ағайым тоҡ бәйен сисеп ебәрергә ашыҡманы. Ауылдаштарҙың күңелен ҡыймай ғына, һорауҙарға һаран яуап ҡайтарҙы. Һыҙланып, әленән-әле йөрәк тәңгәлен тотто — элекке яраһы өҫтөнә емереп кергән пуля эҙе, моғайын, бөтәшеп тә бөтмәгәндер. Бәлки, еңгәмдең, Таңнурының аяныслы яҙмышы әрнеткәндер...


Ил аяғы һил булғас, Әминә, Зариф, мин, өсәүләшеп, Таңнурын мәңгелеккә һалҡын ҡуйынына алған зарлы ергә ағайымды алып барҙыҡ. Зират эсе тын, ҡәберташтар моңһоу, һәр ни үкһеп илауҙы ғына һорай. Ғиниәтулла ағайым, кескәй генә ҡәберкәйҙе ҡосаҡлап, йөҙтүбән ҡапланып ятты. Яурын баштары киҫәк-киҫәк тартышты. Зариф менән мин, Әминә иркәбеҙҙе етәкләп, ситкәрәк киттек. Ағайым һулҡылданы:


— Ҡыҙым, ҡыҙым! Таң йырым инең һин — өҙөлдөң... Таңнурым инең һин — һүрелдең... Ах йәнем, Һыбыҙғыбил һылыуҡайым, ниңә һин дә минең менән бер ҡатарҙа түгелһең?.. Бергә илар, бергә һыҙланыр инек...


Күҙемде йәш томалап, аяҡҡа уралған ҡыу бүтәгәгә эләгә-тәгәрәй атланым. Бына янда әсәйемдең ҡәбере. Ана — тамағы шешеп үлгән башҡа малай һәм ҡыҙҙарҙыҡы. Улар быйыл яҙғыһын ғына минең менән бергә башаҡ сүпләп йөрөй ине баҫыуҙа... Ә тегендә, бик алыҫта, хатһыҙ-хәбәрһеҙ юғалып ҡалған кешеләр. Һәм... Ғәйникамал еңгәйем... Ҡәбер ҡосаҡлап һыҡтап ятҡан Ғиниәтулла ағайым... Һуғыш, ҡәһәрле һуғыш, зәһәр һулышың барыбыҙҙы ла көйҙөрҙө...


Зариф менән мин бөгөндән үк берәй яҡшы эш эшләп, дүрт күҙ менән көтөп алған фронтовигыбыҙҙың күңелен күрергә булдыҡ. Дөрөҫөн генә әйткәндә, Ерәнҡашҡа теҙгенен Ғиниәтулла ағайымдың йылы ҡулына килтереп тотторторға һүҙ ҡуйыштыҡ.

Таңнуры

Ғиниәтулла ағайым Әминәне етәкләп өйгә инеп киткәс, Зариф менән беҙ, ҡабаланып, силос манараһына йүгерҙек. Ашыҡҡанға — эҫе аш, тигәндәй, юлыбыҙҙа көтөлмәгән кәртә осраны. Башын аҫҡа баҫып, манара яғынан ашыға-ашыға... Әптерәй ҡайтып килә. Беҙҙе күргәс, ҡойолоп төшкәндәй булды, уң ҡулын артҡа йәшерҙе — ошо шикле хәрәкәте һағайтты.


— Күрһәт ҡулыңды! — тине Зариф.


— Минең ҡулда эшегеҙ булмаһын!


Зариф, ғәҙәтенсә, күп уйлап тормай, йоҙроғон эшкә еккәйне, сайҡалып китте Әптерәй. Шылтырап, бер ус асҡыс бәйләме төштө ергә.


— Әһә, асҡыс яратып керергә иттеңме, бөйөк яҙыусы? — Зариф тағы киҙәнде. — Темеҫкенеп, еҫкәнеп, ошаҡ өсөн атайыңдан һөйөнсө алырға иттеңме? Мә, бирәйем һөйөнсөһөн!


Ғәжәпләнеүебеҙгә ҡаршы, Әптерәй шыңшып та ебәрмәне, һуғышырға ла теләмәне. Аптыраштыҡ.


— Әйтеп ҡотол: нимә еҫкәнәһең? — тине Зариф.


— Ерәнҡашҡаны ошо манараға сиғандар урлап япҡан — мин уны ҡотҡарырға килгәйнем.


Мин, мәсхәрәләп, шыйылдатып һыҙғырҙым, Зариф әсе көлдө:


— Атайыңдың бысағы аҫтына һалырғамы?


Әптерәй быны ла ҡолағы һыртынан уҙғарҙы:


— Малайҙар, тиҙерәк асып сығарып, тауға ҡыуайыҡ атты... кеше белмәгән ергә... Атайым төндә һеҙ ат эсергән саҡта эҙегеҙгә төшкән бит; иртүк тороп, уполномоченныйға хәбәр итергә тип районға китте. Ерәнҡашҡаны ҡотҡарырға килгәйнем...

Һаҡланып маташыуҙың кәрәге ҡалманы хәҙер: тутыҡ йоҙаҡты атып бәрҙек, Ерәнҡашҡаны етәкләп сығарҙыҡ та, Зариф менән менгәшеп, ауыл уртаһынан саң-буран туҙҙыртып саптыҡ. Кешеләр, хайран ҡалышып, юғалған аҫыл малдың табылыуын тантана иттеләр. Бер өйөр бала-саға, эт көтөүе эйәреп сыуланы. Ҡырмыҫҡа иләүен ана шулай болғатҡас, күңел ҡанып, ишек алдына ҡайттыҡ. Ғиниәтулла ағайым менән Таһир олатай ҙа аптырап торалар икән. Хәл-ваҡиғаны йотлоға-йотлоға төшөндөрткән арала, силос манараһы яғынан туп-тура беҙгә ҡарай елдергән ылау күренде. Алыҫтан уҡ таныулы сельсовет аты. Жыу итеп китте йөрәк. Ҡырандас килеп туҡтаны, унан Носрат, уполномоченный һәм теге ваҡыт еңгәмде ултыртып алып киткән таныш милиционер ырғып төштө. Ағайым ни йомош менәндер өйгә инеп киткәйне -- күрмәне.


— Бына ул бурҙар! — Носрат милиционерға Зариф менән мине төртөп күрһәтте. — Тикмәгәме ни аталары-- безвести пропал, әсәләре ыристан. Атаһынан күргән — уҡ юнған, әсәһенән күргән — тун бескән!..


— Һин үҙең ул вор! — тинем сикәм ҡыҫылып.


— Молчать! Күрһәтермен мин һиңә “һин үҙең”де, малай аҡтығы. Ырыу-сиреүҙәрегеҙ менән ҡоротормон тамырығыҙҙы!


— Үҙ башыңа булып ҡуймағайы, түрә аҡтығы! — Таһир олатай ҙа ҡушылды.


— Молчать, һаҡаллы бүкән! Иптәш милиционер, факт налицо. Урланған ат алдығыҙҙа. Бынауы ҡарт абышҡа менән ҡуша ворҙарҙы немедленно ҡулға алырға! — Носрат бағананан Ерәнҡашҡаның теҙгенен сискән арала Ғиниәтулла ағайым пәйҙә булып, сығырынан сығып ярһыған түрәне шаҡ-ҡатырҙы, сөнки, район юлында иҫереп йөрөп, полкташының “терелеп” ҡайтыуынан хәбәрһеҙ ине, буғай.

-- Һин...һин... һеҙ үлмәнегеҙме ни?..


-- Күрәһең бит: шап-шаҡтай.


-- Ялған! Һин түгел был! Немец шпионы!


-- Шулаймы? -- Ғиниәтулла ағай шарҡылдап көлдө. – Үҙең түгелме ул фашист ҡалдығы?! -- Был ғына аҙ, тигәндәй, ҡурҡынысыраҡ йәшен ташы ишерелде аҙғын түрәгә — Ғиниәтулла ағай “батыр”ҙың яурын башынан тимер келәшшәләй ҡаты ҡыҫып тотто, бысаҡһыҙ ҙа һуйырлыҡ тыныс итеп: -- Йоҙроғоң менән ике танкыны ватҡан ҡулың төҙәлде ләме ни, герой? Әле һуғыш бөтмәгән бит — ниңә фронтҡа китмәйһең?


— Ялған! Не докажешь! — Күҙ алдында бөршәйеп, бер ҡарыш буйға сүкте.


—Ултыра төшмә тағы, бында бомба ташламайҙар, — тине ағайым. — Ләкин көмөш миҙалың өсөн штрафнойға эләгеүең бик ихтимал. Сөнки госпиталдә ятҡаныңда уны ҡайҙан сәлдереүеңде күргән шаһит минең менән бергә әйләнеп ҡайтты, күрше ауылда ғына.

Носраттың аҫҡы яңағы һалынып төштө, күҙҙәре яман салшайҙы. Тубыҡтарын бәлкелдәтеп ишә-ишә, аяныс хәлдә, ҡырандасына саҡ менеп ултырҙы. (Милиционер менән уполномоченный бая уҡ, ғауға ҡуйыра башлағас та, китеп олаҡҡайнылар). Ошо дәһшәтле минутта ишегебеҙ алдына, Гөлзәғифә инәйгә ҡушарлап, башына тап әсәйемдең дебет шәлен бөркәнгән, кескәй юрғанға ураулы нимәнелер күкрәгенә ҡыҫып тотҡан нәҙекәй билле һылыуҡай килеп ингәс, Носрат, ағайыма боролоп ҡарап, сыбыртҡыһының һабы менән дебет шәлле яғына төртөп күрһәтеп, аҡылдан яҙғандай ҡоторондо:


— Ха-ха-ха, хи-хи-хи! Кәнтәйеңде ҡаршыла, һылыу Һыбыҙғыбилкәйеңде! Станция юлынан үҙем ултыртып алып ҡайттым, илгә битен күрһәтергә оялышынан әрәмәлек башында төшөп ҡалды. Бик шәп улъя күтәргән— һиңә бишенсе бәпес, ха-ха-ха! -- Ат арҡаһына һыҙырып, йән-фарман ҡыуаланы.


Барыһы-барыһы буталды күҙ алдымда. Сөнки Ғәйникамал еңгәм, ирендәрен ҡымтып килеп, тораташтай ҡатып ҡалған Ғиниәтулла ағайымдың алдында ергә теҙләнде. Ҡулынан төшөп барған, иҫке ҡораҡ юрғанға төрөлгән бәләкәй генә йән эйәһен Зәмзә апай йәһәт күтәреп алғайны, уныһы ысын сабый бала тауышы менән сеңләне...


— Хужам минең, берҙән-берем минең, мең ҡат гонаһлымын һинең алдыңда! Бәпескәйҙәремде етем итмәйем тип, үҙеңдең төҫөң итеп аҫырап үҫтерәйем тип ошолай ҡайтып еттем...Тапап иҙһәң дә, ярлыҡаһаң да башым аяғың аҫтында! — тине лә еңгәм, һуштан яҙып йығылды. Өнһөҙ-тынһыҙ һыны ҡатҡан ағайымдың да, төптән бысылған йыуан имәндәй, ҡалтыраныуын күрҙем. Шулай ҙа ҡоламаны ул. Еңгәйемде күтәреп алып, ике беләгенә сабый балалай һалып, өйгә алып инеп китте. Артынан, үкһеп илаған бәпесте ҡәҙерләп күтәргән килеш, Зәмзә апай һәм башҡалар эйәрҙе. Төҫө ҡасҡан Әптерәйҙең сәйер һыны бер мәл күҙгә салынды ла юғалды. Мәгәр йоҙроҡтарын болғап кемгәлер ниҙер ҡысҡыра, әммә тауышы сыҡмай һымаҡ ине. Бәлки, үҙем ишетмәгәнмендер...


Ағайымдар, Зәмзә апайҙар төпкө бүлмәлә еңгәмде урынлаштырып, дарыу эсереп булаша, ә беҙ, балалар, күрше-күлән — биргеһендә һыныбыҙ ҡатып тора. Әминә сеңләп илай — йыуата алмай бурһаланабыҙ. Бына төптә ағайым менән еңгәм һәм сабый ғына ҡалды. Башҡалар, ишекте һаҡ ябып, таралыштылар. Беҙгә теге яҡҡа ингеләп йөрөмәҫкә, иртәгә тиклем еңгәмде борсомаҫҡа ҡуштылар.


Бер саҡ тышта икенсе мәхшәр ҡупты, өйөрөлөшөп сыҡтыҡ. Урам буйлап түбән осҡа күнәк, багор тотҡан халыҡ йүгерә һөрәнләп. Айышына төшөнә алмай торғанда, хәле бөтөп, өҫтө-башы ҡоромланған Таһир олатай ҡайтып керҙе.


— Сеү, болармағыҙ, һүндерҙек! — тине ул урамдағыларға. — Әллә ни ҡурҡыныс юҡ, йәмәғәт. Носрат малайы Әптерәхим, мөстән, үҙенең “эт музейы”на ут төрткән. Оя артындағы өшәләккә лә ут ҡабып, шундағы ниндәйҙер бензинлы мискә шартлаған...


— Колхоздың бензин-минзыны юғалды, тип, өйҙән-өйгә йөрөп тентейҙәр ине — бына кем урлаған икән, ҡәһәр һуҡҡыры! — тип ҡарғаны Гөлзәғифә инәй. — Ерйотар үҙе ҡайҙа һуң?


— Ҡара йөҙөнә Әптерәхиме ҡара һауыты менән тондороп ҡасҡан, түрә күҙен асып ҡарай алмай ята...


— Шул кәрәк уға, мәлғүнгә!


Зәмзә апай борсолдо:


— Иптәштәр, Әптерәхимде эҙләйек. Атаһының ғәрлегенән үҙ-үҙен бер хәл итеп ҡуймағайы! Тиҙерәк! — Йәмәғәт ығы-зығы килеп таралды, киске өйҙә үҙебеҙ генә ҡалдыҡ. Ғиниәтулла ағай, шып-шым ғына төпкө бүлмәнән сығып, баштарыбыҙҙан һыйпаны. Урын һалып ятҡырҙы. Ишеге ярымасыҡ төпкө бүлмәлә һүрән генә шәм яна, һөйөклө еңгәкәйем, ҡалҡыу күкрәгенә тыныс һулыш алып, элек Зариф менән мин йоҡлаған карауатта ята. Түшәмдәге түңәрәк ҡулсаға бишек эленгән, унда бәпес мыш-мыш йоҡлай. Шәм янлап өҫтәлдә башына имеҙлек ҡаптыртылған һөтлө шешә ултыра.


— Ҡурҡмағыҙ, тыныс йоҡлағыҙ. Әсәйегеҙ һау-иҫән. Тик бераҙ ғына арыған. Иртән иртүк тороуығыҙға Ҡояш кеүек балҡып килеп сығыр, күр ҙә тор!


Нисек йоҡлап киткәнемде хәтерләмәйем. Ҡайһылыр ки төн өлөшөндә әллә ниткән тылсымлы көс уятты. Тәҙрәләр күгәреп яҡтырған, урта ишек әүәлгесә ярым ҡыҫыҡ килеш тора, ишек артынан өҙөк-өҙөк тауыш, йөрәгемә шундай яҡын, шундай танһыҡ ике тауыш ишетелә. Икеһе лә йыш-йыш ҡына уфтанып, һулҡылдашып алалар. Һөйләшеү күптәндән дауам итәлер һымаҡ:


Еңгәм. Бына шулай, йәнем... Бәпескәйҙәремдең үкһеҙ йәтим ҡалыуы өҙҙө бәғерҙе. Ҡайтырға бүтән әмәлем ҡалмағас... башымды ташҡа бәреп булһа ла... тәүәкәлләнем... Һинең ҡаршыла намыҫым... (илай). Нишләйем?!. Әйләнеп ҡайтып кереүеңә урындығыңда — балаларың, усағыңда йылы көлөң булһын, тинем шул... үҙемде уйламаным...


Ағайым. Тыныслан, зинһар, тыныслан... Бының өсөн һинең менән беҙ ғәйеплеме ни... Ҡәһәр төшкөр һуғыш! (Бераҙ тынлыҡ). Әйтсе... кем ине ул?

Еңгәм. Яҡшы кеше ине. Саф намыҫлы. Һинең һымаҡ уҡ фронтовик. Был донъяла юҡ инде ул... (Бәпес илай, еңгәм уны ала). Сабыйым минең, ҡайғым минең. Бәғеремде ниңә өҙәһең?.. Ул тамуҡтан мине һин алып ҡайттың, бәпескәйем... исемең... (һулҡылдай). Исемең кем булыр һинең?..


Ағайым. Һыбыҙғыбил һылыуым минең, иламасы, зинһар, илама! Беҙҙең өсөн тағы ла тыныс таң атыр... атып килә. Килтер гонаһһыҙ сабыйҡайымды, таң нурына тотайым. Ана, Биләнтау түбәһе ағарған. Тәҙрәләргә нур тибә. Һөйөнөсөм, Һыбыҙғыбил һылыуым минең, кил бында! Иңбашыңды ныҡ терә миңә. Бына ошолай. Бергә булайыҡ. Гонаһһыҙ сабыйыбыҙҙы таң нурына ҡойондорайыҡ. Бәпескәйем, бәләкәс кенәм!


Еңгәм. Илама, сабыйым, илама...


Ағайым. Иламаҫ, ниңә илаһын? Атаһының ҡулында ниңә илаһын. Бәпесем, ана ҡара әле, тү-ү-үт! Таң нуры был, ҡыҙым, Таңнуры! Таңнуры!


Еңгәм. Таңнуры! Таңнуры! (Илай).

Ағайым. Иламасы, Һыбыҙғыбил һылыуым, иламасы! Илар урын юҡ бында... Таң йырҙары өҙөлмәй, таң нурҙары һүрелмәй. Беҙҙең икебеҙҙең дә һөйөклө йырыбыҙ, Таңнурыбыҙ әйләнеп ҡайтты тағы. Таңнуры!


Еңгәм (күҙ йәштәре аша йылмайып). Таңнуры, бәпесебеҙ Таңнуры!


Тышта дөпөлдәп сабып үткән ат тояғы тауышы. Таһир олатай Ерәнҡашҡаны таңаштырып йөрөй, буғай. Арғымағыбыҙ ауырымаҫ, тиҙҙән-тиҙҙән Еңеү байрамында бәйге сабасаҡ.


Күҙҙәремде татлы йәш томаланы. Өй эсен тултырып ағылған иртәнге нур, таң нуры, йәш үтә лә бик шәфҡәтле, бик алсаҡ тиртә ине. Зариф менән Әминә лә ҡуҙғалыша, уяныша башланылар. Бына улар ҙа тороп ултырҙы. Урта ишек шаран асылды, бәпес күтәргән ағайым ҡушарында Һыбыҙғыбил һылыуҙың киң йылмайыу йәшәрткән яҡты йөҙө балҡыны.


— Апайҙарым, ағайҙарым, тороғоҙ, битәстәрегеҙҙе йыуығыҙ. Һеҙгә өй тулы бәхет ҡосаҡлап алып ҡайттым. Минең исемем — Таңнуры була, Таңнуры! Һәпестү-һәпестү!.. Хәйерле таң, бәхетле таң, ағайҙар һәм апайҙар!


Тәҙрә төбөндәге өнһөҙ йәшел ҡуяндың да таң нурынан ике күҙе тиң ҡыуанып йылтыраны.

25.10.1967.

Өфө.
АЛЫҪ — АЛЫҪҠА.
I


Салауатҡа биш йәш кенә әле. Шулай ҙа был донъяның мәшәҡәттәрен арыу ғына белә ул.


Көн дә иртән әсәһе уны йоҡонан һелкеп уята. Ул ҡабалана: эшкә китергә кәрәк. Атаһы инде кейенгән, өҫтәл янында ашыҡ-бошоҡ ашап ултырған була. Салауатҡа ул мыйыҡ аҫтынан ғына йылмайып ҡарай, ләкин өндәшмәй. Салауат белә — ваҡыты юҡ. Әсәһе малайҙы йыуынғыс янына күтәреп килтерә, ашыҡ-бошоҡ йыуындырырға тотона. Ул күҙен асҡанда, атаһы инде киткән була. Икеһе генә ултырып ашайҙар, өндәшмәйҙәр. Тиҙ-тиҙ генә һауыт-һабаны сайып түңкәрә лә, көндөҙ ҡырҙа ашарлыҡ аҙыҡ-түлек төйнәп, Салауатты етәкләп ала әсәһе.


— Уф, һуңға ҡалабыҙ бит, балаҡайым, — ти ул, сәғәткә күҙ һалып. — Әйҙә-әйҙә, оләсәйең көтөп тора. Ишетһен ҡолағың: аҡылһыҙланма, оләсәйеңдең һүҙен тыңла!


Бына улар инде ихатала — Салауаттарҙың бейек бетон нигеҙле, түбәһе ҡалай йорттары янында йоҙроҡтай ғына булып бөршәйеп ултырған, башы һалам менән ябылған иҫке өй эргәһендә. Был өй шуның өсөн Салауаттарҙың ишек алдында: унда, өлкәндәр әйтә, Салауаттың әсәһенең әсәһе, ә малайҙың оләсәһе Мәғруфкамал әбей йәшәй. Ә олатаһы йәғни әсәһенең атаһы һуғышта үлеп ҡалған. (Уның ҡартәсәһе менән ҡартатаһы йәғни атаһының әсәһе менән атаһы ла бар — ҡайҙалыр алыҫ һүрән йылғаһы буйында). Салауаттың атаһы бер нисә тапҡыр йоҙроҡтай өйҙө емерергә, ә оләсәһен үҙҙәренең ҡалай түбәле өйҙәренә күсереп алырға итеп ҡараны, әммә әбей ризалыҡ бирмәй:


— Ошонда килен булып төшөп ҡартайғанмын, ошонда ятып үләйем, — ти ул. — һеҙҙең бейек күтәрмәгеҙҙән менәм тип, йығылып билемде биртендерәһем юҡ.


һалам түбәне ҡалайға алмаштырырға ла яҡын килмәй:


— Ҡуйығыҙ, мәшәҡәт арттырып йөрөмәгеҙ. Ҡалай түбә аҫтында мин йоҡлай алмайым: ел ҡупһа ла, ямғыр яуһа ла, дөңгөрҙәп, башты ауырттыра. 
һәм йыш ҡына Салауатҡа атайҙың әсәйгә үпкә белдереүен ишетергә тура килә:


— Ауылда берҙән-бер һалам түбә, күҙгә төшкән дегәнәк кеүек, беҙҙең ихатала ултыра суҡайып. Урамдан уҙған берәү, аптырап, баш сайҡап үтеп китә. Миңә генә түгел, бөтә ауылға, колхозға оят. Күндерер инең, исмаһам, шул иҫке ҡарашлы әсәйеңде!


Салауаттың әсәһе быға, һис иҫе китмәй генә, кеткелдәп көлә.


— Һинең менән мин , яңы ҡарашлы булғас, еткән инде. Ауылдың иҫке тормошон да күреп белергә кәрәк бит. Музей урынына ултыра бирһен, әйҙә, был өй.


— Кемгә — музей, ә кемгә — күҙ көйөгө.


Әсәй кеше ҡапыл ғына етдиләнә.


— Беләһең бит, атайымды көтә ул һаман... Фронтҡа оҙатҡандағы тупһаһында ултырып ҡаршылайым, ти...


Салауаттың атаһы тәрән көрһөнә лә стеналағы ҙур фотоһүрәткә — толпар аты янында ялтыр ҡылысын тотоп төшкән мыҡты кәүҙәле, мыйыҡлы кавалерисҡа ҡарап ала, маңлайындағы һырҙары шунда уҡ яҙыла. Өндәшмәй генә, әсәйҙе ҡосаҡлай ул...


Һалам түбәле өй ишеге асылды, унан ҡыҙыл мәскәүле ебәк күлдәген кейгән, эре ҡыҙыл биҙәкле кешмир яулығын арҡаһына төшөрөп бәйләгән оләсәй сыҡты. Ул үләнгә осоп ҡунған йәшел ҡуңғыҙҙы тоторға тырышып аҙапланыусы Салауатҡа ҡарап йылмая.


— Ҡара танау малайыңды ҡабул итеп ал, әсәй, — ти Салауаттың әсәһе, малайҙың ҡулын тоттороп. — Әгәр тыңламай биҙалана башлаһа, ана анауы кесерткән менән һыҙыр. Ите һиңә, һөйәге миңә.


— Ниңә һыҙырайым, ти, мин берҙән-бер ейәнемде, — ти оләсәй. — Юҡ-юҡ, һыҙырмайым!


Салауаттың маңлайынан супылдатып үбеп ала ла әсәһе йүгерә. Атаһы күптән, ат егеп килеп, көтөп тора ҡапҡа төбөндә. Тәгәрмәстәр тырылдап ҡуҙғала, ҡырандас, атай менән әсәйҙе алыҫ, серле донъяға олаҡтырып, һаман-һаман алыҫлаша. Улар күҙҙән юғалғансы, оләсәй менән ейән, етәкләшеп, ҡапҡа төбөндә баҫып тора.


— Олатайың ултырып киткән ҡырандас иҫемә төштө, — ти оләсәй, бәләкәс ейәненә ҡарап, күҙен кешмир яулығының мөйөшө менән һөртөп. — Улар ҙа ошолай, йәмле йәй уртаһында, ошо юл буйлап киткәйне... Эй Хоҙайым, беҙ татығанды башҡаларға татытма, донъяларҙы тыныс итә күр инде!


Салауат уның һүҙҙәренә иғтибар итмәй һымаҡ: әрем башынан ситәнгә осоп ҡунған һуғандай йәшел сиңерткәне эләктерә һалып ала, ике ҡанатынан ипләп тотоп, уны диҡҡәтләнеп күҙәтә.


— Оләсәй, ҡара әле, сиңерткә тап кәртишкәләге олатай кеүек! — ти ул, кинәт ҡыуанып.


— Кит, юҡты һөйләмә.


— Ысын, ысын! Бына олатайҙыҡы кеүек мыйығы, ҡулында ҡылысы ла бар. Ышанмаһаң, күҙлегеңде кейеп ҡара, оләсәй. — Ул сиңерткә тотҡан ҡулын, аяҡ остарына баҫып, юғары һона.


— Ҡайҙа, олатайыңа уның нимәһе оҡшаһын инде! — Оләсәй ергә сүгә, ҡыҙыл менән сиккән күкрәксәһенән күҙлеген алып кейә. Ҡара-ҡаршы ултырып, сиңерткәне ентекләп тикшерәләр.


— Оҡшаймы, оләсәй?


— һәй, оҡшаған да икән шул, мәлғүнең! — ти оләсәй, ниңәлер тап Салауаттың әсәһе кеүек үк кет-кет көлөп. — Уй мыйығы, мыйығы! Уй ҡылысы, ҡылысы! Ҡойоп ҡуйған кауалерис. Кейеме лә тап һалдаттыҡы: йәшел буҫтауҙан!


— Оләсәй, мыйығын һелкетә!


— Тотҡан өсөн асыулана. Ебәр инде һин уны, балам.


Сиңерткәнең, пырылдап, урам аша осоп төшкәнен күҙәтәләр.


— Толпарына атланып осто, — ти ҡарсыҡ. Малай, ғәжәп уйсан күҙҙәре менән төбәлеп, сиңерткә һыҙған яҡты юҫыҡлай.


— Оләсәй, ул да һуғышҡа киттеме?


— Кем, балам?


— Сиңерткәсе.


— Ә-ә, эйе, һуғышҡа китте.


— Ул унда нимә эшләй?


— Йәшел кейемле һалдат нимә эшләһен: дошмандан ҡурсалай донъяны. Алмағасҡа төшкән ҡорттарҙы ҡылысы менән тураҡлай.


— Олатайым да ҡорттарҙы тураҡланымы?


— Донъяның ул Гитлер тигән иң ҡәбәхәт, иң яуыз ҡара башлы ҡортон тураҡларға киткәйне.


— Толпарға атланыпмы?


— Толпарға атланып.


— Ә ниңә ҡайтмай?


— Ваҡыты етмәй яталыр, балам.


— Ул ҡайҙа ята?


— Кем?


— Олатайымсы.


— Ул ятмай, ә йөрөй. Алыҫ-алыҫта. Ер менән күк араһында.


— Ер менән күк араһы ҡайҙа?


— Ул көнбайышта — көн дә кисен Ҡояш апай китеп байыған ерҙә. Унда киткәндәр тиҙ генә әйләнеп ҡайтмай.


— Ҡояш апай көн дә иртән ҡайта бит һуң?


— Ул һине йоҡонан уятыу, сәскәләрҙең күҙен асыу өсөн ҡайта. Ул ҡайтмаһа, һинең кеүек малайҙарға, ҡыҙҙарға бик ҡыйын булыр ине.


Малай ҡара йоҙроғон күҙенә килтерә, керпектәрен ыуалап, бераҙ өндәшмәй тора.


— Олатайым ҡайтмағас та ҡыйын миңә. Ниңә ул Ҡояш апайға эйәреп ҡайтмай?


— Ҡайтыр ине лә, уның эше бар шул. Ул Ҡояш апайҙың ер менән күк араһынан үтә торған юлын һаҡлай.


— ңурайһам, Ҡояш апай юлын һаҡларға үҙем барам, олатайымды һинең янға ҡайтарам.


— Эй ғәзизем, тиҙерәк ҙур булып үҫ инде! — Оләсәйҙең кешмир яулыҡ мөйөшө күҙҙәре янына килә йәнә.


— Оләсәй, ниңә илайһың?


— Иламайымсы, балам. Сиңерткәне ҡарап күҙем талғайны, шуға йәш килде.


— Илама, оләсәй. Мин, олатайым һымаҡ, ошо-ондай, — ҡоласын киреп күрһәтә малай, — ошо-ондай мыйыҡлы булырмын.


Оләсәй кеткелдәп көлә, малайҙы, етәкләп, һалам түбәле өйгә алып инеп китә.

II


Урындыҡта ҡара-ҡаршы ултырып, ҡатыҡ ялайҙар. Оләсәйҙең өйөндә ҡатыҡ тәмле: “һыйыр ҡойроғо” төшкән. Ҡаймаҡтан аҡ ҡатыҡ һарғылт төҫкә кергән. Ул шундай ҡуйы, ҡаты — бауыр кеүек. Ә ҡатыҡ һалаҡай сүгәтә лә ағас, ҡалаҡ та ағас. Тумалаҡ башын ҡатыҡҡа һыйпап алған һайын, ике иле яғылып сыға, ауыҙ тултырып ялана ла баҙҙан килгән һалҡынлығы менән, үҙәккә үткес ләззәтләндереп, оло телдән кесе телгә йылтая. Сүгәтәләге ҡатыҡ күҙгә күренмәй генә бүҫкәрә.


— Әйҙә, ярышайыҡ: кемдекенең төбө тиҙерәк күренер икән, — ти оләсәһе, ҡалағын йәһәтләткән булып. Салауат бөтә көсөн һалып тырыша.


— Тик балаҫҡа тамыҙыштан булмаһын, ҡара уны, — тип өҫтәй оләсәһе.


— Тамыҙғанды мыяубикә ялап ала бит.


— Мыяубикәнең үҙ сүгәтәһе бар. Ана, күрмәйһеңме ни, мейес буйында сәпелдәп ултыра.


Салауат, бесәйҙең был юлы ярҙамға килмәйәсәген шәйләп, сүгәтәне алдына — ике тубыҡ араһына күсерә. Былай йәтеш: алған берең — ауыҙҙа, ә тамғаны тағараҡта.


— Төбө күренде, төбө күренде! Әһәлүк, минекенең төбө күренде!


Оләсәй ышанмаған була, яҡыныраҡ килеп ҡарай.


— һәй әттәгенәһе, артта ҡалдым бит! — тип көйәләнә. — һин булдың бөгөн уҙарник. Инде ҡалғанын, балам, ҡалағың менән бына ошолай итеп ҡырып, ялап ҡуй. Күрәһеңме ана мыяубикәне? Ялт иттереп ҡуйған.


— Оләсәй, быны ла мыяубикә ялаһын.


— Юҡ, балам, кеше ашай торған һауыттан мыяубикә ашамай — үҙ һауыты бар. Ул культурнай. Әгәр үҙең ялап ҡуймаһаң, олатайың һымаҡ ысын уҙарник булмайһың.


Малайҙың бик тә олатаһы һымаҡ булғыһы килә. Шуға ла ул был бурысты икеләнмәй башҡара.


— Оләсәй, олатайым һымаҡ уҙарник булдыммы инде?


— Булдың, балаҡай, бик булдың.


— Оләсәй, уҙарник ниндәй була?


— Улмы, ул ни... олатайың һымаҡ була инде. Ҡулына ни алһа ла ялт иттереп эшләп ҡуя. һәр эштә лә башҡаларҙан уҙа, алдын бара. Уҙарник кешегә һабан туйында колхоз аҫыл бүләктәр бирә.


— Олатайымдың бүләктәре ҡайҙа?


— Эй балам, ғүмер буйы бүләк ҡулда торамы ни? Күп йыл үтте инде.


— Бер ҙә ҡалманымы?


— Бүләктең үҙе тормаһа ла, даны ҡалды. Олатайыңдың исемен хәҙер ҙә, иҫкә төшөрһәләр, уҙарник, тип телгә алалар. Хәйер, бүләге лә ҡулда әле уның.


— Кемдең ҡулында?


— Әле , яңы ғына “һыйыр ҡойроғо” төшкән тәмле ҡатыҡ яланыңмы?


— Яланым.


— Шул тәмле ҡатыҡты биргән бөгөнгө һыйырығыҙ — олатайың, яҙғы һабан ярышында уҙарник булып, колхоздан бүләккә алған тана һыйырҙың тоҡомо бит ул.


— Тоҡомо нимә ул, оләсәй?


— Бөгөнгө һауып эсеп ятҡан һыйырығыҙ — шул бүләккә алған һыйырҙың быҙауының быҙауы, тигән һүҙ. Йәғни олатайыңдың ул һыйыры — һеҙҙең һыйырҙың оләсәһе була инде, тап һинең менән минең кеүек.


— Ә-ә, — тине малай, аңлағандай итте.


— Оләсәһе һымаҡ аҫыл сыҡты һыйырығыҙ, — тип, табаҡ-һауыт йыйыштырып, үҙалдына мөңгөрҙәп һөйләнеүендә булды ҡарсыҡ. — һөтө ҡаймаҡ кеүек: һауғанда күнәккә яғылып тора. Тик ҡәҙерен генә белмәйһегеҙ. Атаң менән әсәңде әйтәм: ҡыр эше тип йығылып киткәндәр, яңғыҙ һыйырҙарының һөтөн дә үҙҙәре эш итә алмайҙар. Мин булмаһам, ҡайҙа инде уларға былай кинәндереп ҡатыҡ ойотоу. Колхоздың емеш-еләк баҡсаһында звеновод булғандары биреле донъяларын оноттолар.


Бер ситтәрәк ҡуян тәпәйе менән мауығып уйнап ултырған малай иҫенә килә — оләсәһе һүҙҙәрен эләктерә:


— Әсәйем әйтә, колхоз кассаһына еләк бына былай кәрәк, ти.


— Кәрәктер шул, кем әйтә уны кәрәкмәй, тип. Еләк һәр кемгә лә тәмле. Әммә үҙҙәре генә, шәпбеҙ, тип маһаймаһындар. Белгең килһә, олатайың башлап ултыртҡан баҡса әле ул.


— Олатайым барыһын да башлап йөрөнөмө ни?


— Башламай ни. Уҙарник башламай, кем башлаһын? Беҙ башлағанда, һинең атайың менән әсәйең юҡ ине әле.


— Улар ҡайҙа ине?


— Һыуҙан ағып килә ине. Беҙ уларҙы һыуҙан тотоп алып апҡайттыҡ.


— Мине ләме?


—Һине лә.


— Ә мин ҡашҡа быҙауыбыҙҙың ҡайҙан сыҡҡанын күрҙем...


— Ярар, күп тәтелдәмә! — Ҡарсыҡ һүҙҙе оҙайтыуҙың хәтәрлеген шәйләп ала. — Юғиһә оҙон ботло тартай, кәртә артындағы әрем араһынан йүгереп сығып, телеңдең осон ғына бына былайтып тартыр ҙа алыр, телһеҙ ауыҙ ғына өңөрәйеп ҡалыр.


Малай ҙа эштең нимәгә киткәнен һиҙгәндәй була, шымтая. һәр ҡайһыһы үҙенә башҡа ғәм менән тулышып, күп ваҡытҡа аралары йырағая. Инде хәтһеҙ мәл үтеп, төшкөлөккә йомортҡа хәстәрләп йөрөгән оләсәһе, өйҙә ҡапыл тәрән тынлыҡ урынлашыуҙан һағайып, эшен туҡтата, ләкин иғтибарын бүлергә теләмәй, мейес артынан күренмәй генә тыңлап тора. Уның тоноҡ ҡолағы барыбер абайлай: ейәне мыш-мыш килә, түрбаш яҡта шикле эшмәкәрлек бара.


— Һәй мәлғүн, әлеге бесәйҙер, моғайын! Салауат улым!


Салауат улы тауыш бирергә өлгөрмәй, мыяубикә яман әсе итеп мыяулап ебәрә.


— Әйттем бит, шул мәлғүндер, тип, һәй сәсрәмәгере! — Тәртешкә тотҡан оләсәй мейес артынан йүгереп сыға, аптырап, ни эшләргә белмәй тора. Ә бесәй ҡысҡыра ла ҡысҡыра: ялтыр ҡалай менән көпләп семәрләнгән ҙур һандыҡтың ҡапҡас йөйөн тырнаҡтары менән һыҙыра.


— Ни булған быға тағы, һәй әттәгенәһе!


— Оләсәй, бесәй һандыҡҡа ҡулын ҡыҫтырған.


— Кит, юҡты һөйләмә! Бикле һандыҡҡа нисек ҡыҫтырһын, ти, ул?


— Ул мин биргән ҡаҙауҙы шунда төшөрөп ебәргән дә ҡыҫтырған. Оләсәй, һүрәтле һандығыңды ас, бесәйҙең ҡаҙауын бир.


— Вәт шылма малай, шул һандыҡты астыртыу өсөн, тағы ла бер әкәмәт уйлап тапҡан икәнһең! — Ҡарсыҡ, бесәйҙе тәпәйенән тотоп, күкрәксә кеҫәһенән йөрәк рәүешендә семәрләп ҡойолған матур селтәр тотҡалы асҡыс ала, һандыҡ йоҙағына тыға ла ике тапҡыр әйләндерә. Бөтә өйгә асҡыс төбөнән орган моңо тарала, малай, ләззәтләнеп, күҙҙәрен йома. Уның ҡолағына һаман музыка сыңлап тора. Үҙен әллә ҡайҙарҙа, оләсәһе һөйләгән ер менән күк араһында итеп тоя ул. Ә ҡарсыҡ шул мәлдә һандыҡ ҡапҡасын аҙ ғына ҡалҡытып, бесәй тәпәйе бәйләнгән ҡаҙауҙы ала, йәберенән шаша яҙған януарҙы ысҡындыра. Уныһы шунда уҡ урындыҡ аҫтына инеп боҫа.


— Икенсе улай бесәйҙе ыҙалама. Ана, күрәһеңме: ҡойроғон яман болғап, ҡарғап ултыра үҙеңде.


— һандыҡты асайыҡ, оләсәй.


— Мыяубикәгә икенсе теймәҫһеңме һуң?


— Теймәм, бер ҡасан да теймәм.


— Улайһа, тәүҙә тәмләп йомортҡа ашап алайыҡ. Шунан һуң, иркенләп, һандыҡты ла асырбыҙ.


— Бая ғына ҡатыҡ ашаныҡ бит, оләсәй.


— Аш — ашҡа, урыны башҡа. — Ҡарсыҡ, ике һөйләмәйәсәген белдереп, асҡысты кире бора, һурып алып, күкрәксәһендәге серле кеҫәһенә йәшерә. Өйгә семәрле һандыҡтан тағы сихри моңдар ағыла.


— Атайың менән әсәйеңдең һүҙен тыңлап, ҡалай түбәле өйөгөҙгә күсеп сыҡһам, өф-өф итеп кенә тотҡан тауыҡ кетәгендәй ҙур, ялтыр шкафығыҙ эргәһендә был һандыҡҡа урын булмаҫ ине әле, моғайын. Башҡаларҙыҡы кеүек, нигеҙ буйында ултырып серер ине.


— Ул һандыҡты мин үҙем, елкәмә ошо-олай итеп күтәреп, өйгә алып инер инем.


— Эй балаҡайым, шулаймы ни?


— Шулай. Мин, беләһеңме, ниндәй көслө?


— Уй рәхмәт төшкөрөм, үҙемдең берҙән-бер ейәнем! — тип, сөрөш ҡулдары менән уның арҡаһынан һөйә ҡарсыҡ.


Йомортҡаны улар урындыҡ йөҙлөгөнә һуғып ватмайҙар, ә, тупаҡ яғын алға ҡаратып тотоп, ҡара-ҡаршы төкөштөрәләр:


— һоп! Кемдеке әтәс, кемдеке тауыҡ булыр икән?


Йомортҡаларҙың береһе сыртлап ватыла, малай, үҙенекенең ҡабығы эскә йәмерәйеп кереүен күреп, шыңшып ебәрә:


— Кәрәкмәй, минеке әтәс түгел!


— Мә, алайһа, минекен аша. Үҙеңә әтәсте бирәм.


Малай саҡ тыныслана. Бер йомортҡаны әрсеп ашағас, ҡарсыҡ уға икенсеһен тоттора:


— Быныһы, моғайын, үткер суҡышлы әтәстер әле. Үҙе йоморо, үҙе ҡыҙыл ҡабыҡлы. Әйҙә, һуғыштырайыҡ.


Был юлы, ысынлап та, малайҙыҡы әтәс булып сыға. Шатлығынан түбәһе түшәмгә тейеп, икенсе йомортҡаны ла ул ҡарышмай ғына йыпырта. Туҡлыҡтан уның ике күҙен йоҡо бөрә.


— Йә, инде олатайыңдың солоҡ балтаһын сығарып, өрөк теше ватып ашайыҡ, — ти оләсәй. Улар өйҙөң бейек ишек тупһаһы янына, балауыҙ һымаҡ һары итеп ҡырып йыуылған иҙәнгә сүкәйеп ултыралар. Тышына фил һүрәте төшөрөлгән, ике әсмүхәлек һиндостан сәйенең ҡағыҙ ҡабы — өймәләмә тулы өрөк теше. Улар тәүҙә ҡайнар һыуҙа йыуылған, киптерелгән. Оләсәй тештәрҙе берәмләп ҡаптан ала ла, таҙа сепрәк йәйелгән тупһаға һалып, һағағы өс иле яҫылыҡ ҡына солоҡ балғаһының (балтаһының) түтәһе менән шыҡ иттереп кенә берҙе сиртә. Теш ситкә лә ырғып китмәй, онталмай ҙа, сөнки ул ятҡан сепрәк аҫтында тупһала нәҡ ярты өрөк теше ҙурлыҡ ҡына ботаҡтан ҡалған соҡортай бар. Оләсәй шыҡ иттереүе була, ейән ҡабыҡ ярсыҡтары араһынан талпандай туйынған тос мәместе ҡармап та ала, ауыҙына ла ебәрә. Ул шундай тәмле, ләззәтле! Ҡарсыҡ, балға түтәһен тупһаға ҡуйып, малай ауыҙынан сыҡҡан кертелдәү ауазын иреп тыңлай, йөҙөнә яҡты нурҙар йәйелә. Ярсыҡтарҙы ең осо менән итәгенә һепереп төшөрә лә соҡортайға сираттағы теште һала, солоҡ балға тағы шыҡ итә...


— Оләсәй, мәмесе ҡалай эре, әллә Ташкиндан берәү ҡайтҡанмы?


— Ҡайтҡан шул, балам, ҡайтҡан — Мәхмүзә әхирәтемдең ҡыҙы. Быйыл өрөк ифрат уңды, ти.


— Улар һине сәйгә саҡырҙымы?


— Сәйгә лә саҡырҙы, ашҡа ла алды. Эй әттәгенәһе, һиңә тигән өрөктәремде онотоп киткәнмен икән, ҡана, бирәйем әле.


— Өрөктәрҙе һуңынан — әсәйемдәр ҡайтҡас, улар менән бергә ашармын, — ти ейән. — Ә хәҙерен мәмес ашағым килә.


— Был тиклем дә олатайың һымаҡ булырһың икән, — тип көлә ҡарсыҡ, үҙалдына уйлана. — Ул да йәш сағында, берәй өмә-фәләнгә, йәки мәжлескә барһа, һөйәген үҙе мөнйөп, итен миңә күстәнәс итеп апҡайта торғайны


— Оләсәй, ниңә Ташкинда өрөктөң мәмесе эре була икән?


— Унда Ҡояш яҡын, ти, бит, балам, түбәгә тейә яҙып тора, ти. Шуға күрә уңалыр. Эҫе мейестә икмәк тә уңа бит.


— Ә нисек кешеләрҙең башы бешмәй икән?


— Ҡояшҡамы? Ундағылар түбәләренә аҡ баҫма биҙәкле таҡыя кейеп йөрөй бит. Аҡ эҫене ҡайтара — бешерттермәй. Ҡояшына ғына түҙеп була, ти, уның, сүле яман, ти. Олатайың һөйләй торғайны, ҡом сүлендә өс көн һыуһыҙ интектек, үлә яҙҙыҡ, Буҙуннуйҙың атлы ғәскәрендә баҫмасыларға ҡаршы һуғышҡанда, тип.


— Буҙуннуй түгел, Буденный. Мин уны телевизорҙан күрҙем.


— Әллә тағы, Буҙуннуймы, Бизумныймы шунда... Ибенә килтергәс, ярамаған тағы. Шуның атлы ғәскәрендә ҡырҡ көн, ҡырҡ төн сүл кисеп, һыу башын быуып тотҡан яуыз баҫмасыларҙы ҡыйраттыҡ, ярлы халыҡҡа һыу бирҙек, тип һөйләй торғайны олатайың.


— Аҡъял батыр һымаҡмы?


— Эйе.


— Ә баҫмасылар кем ул?


— Һинең менән минең һымаҡ ярлы халыҡтың дошманы.


— Оләсәй, беҙ ярлымы ни?


— Ай Алла, хәҙер ярлы булмаһаҡ ни, борон ярлы инек. Шул ярлылыҡты бөтөрөү өсөн һуғышты ла инде олатайың.


— Минең олатайым да бәлшәүик инеме?


— Бәлшәүик булмай ни. Бәлшәүик булмаған кеше Буҙунный менән бергә йөрөй тиме ни?


Йәшел филле ҡаптағы һуңғы теш муртлап һына, малай, ултырған еренән оләсәһенең ҡултыҡ аҫтына һыйынып, ауыҙын ҙур асып иҫнәй. Баянан биреле күҙен алмай шәйләп ултырған бәләкәс балға шул арала оләсәй ҡулынан һәп була — ҡарсыҡ уны, ғәҙәтенсә, нисек йәһәт алған булһа, шулай йәһәт үҙе генә белгән еккә тығып та өлгөрә — олатай ҡомартҡыһы.


— Анауы ҡыҙыл тышлы мендәргә ятып ҡына йоҡлап ал, балам, ойоғанһың бит.


— Юҡ, мин ойоманым, ойоманым! һүрәтле һандыҡты асайыҡ.


— һәй, шул һүрәтле һандыҡ булманы ла, бер бәлә булды ғуй! — Ҡарсыҡ юрый ғына шулай маҙаһыҙланып һөйләнә, ә эсенән үҙе тулышып, нурланып ҡыуана. Шул һандыҡты ейәне менән һуңғы тапҡыр ҡасан асҡанын иҫкә төшөрә. Ошо минуттың килеп етеүен һәр саҡ көтөп ала ул: һандыҡ менән ҡуша шунда йөрәге лә асылып, барлыҡ хәсрәт-моңо таралғандай була. Шулай ҙа ул быны белдермәне, ейәне менән тартҡылашты.


— Йә, улайһа, һинеңсә булһын. Тәүҙә, тышҡа сығып, аҡһаҡ һарыҡҡа әпәкәй ҡаптырып, тауыҡтарға ем биреп кенә алайыҡ та...


Улар ихатала ла тағылышып, бер һабаҡтан үҫкән ҡуш ботаҡ кеүек, айырылғыһыҙ йөрөйҙәр. Ҡарсыҡ, берәй эш менән булып, ҡулын ысҡындырһа, малай, йәлп иттереп, уның итәгенә йәбешеп ала.


Тояғының сатаһына быяла ҡаҙалтып ҡайтып, аҙна буйы ике ишек тирәһендә уралған, өй көбәгенә әйләнгән тыржыҡ танаулы һарыҡ, күтәрмә аҫтында күләгәлә иҙерәп йоҡлап ятҡан еренән, ҡарсыҡтың ҡыҙыл мәскәүле күлдәген абайлап ҡалып, шарылдап килеп сыҡты, иләмһеҙ әсе тауышы менән тирә-яҡты ярһытты.


— һәй малҡайымды, яуыз бәндәләр, көтөүлеккә быяла ташлап китеп, имгәттеләр бит бахырҡайымды! — тип иркәләп һөйләнә-һөйләнә, йәмшек һарыҡ ауыҙына ҡарсыҡ икмәк ҡатыһы йомдорта, малҡай ҡомһоҙланып көйшәгән шул арала, уның яралы сатаһын ҡарап, майлап, сепрәк бәйен нығытырға ла өлгөрә. һарыҡ оло икмәк һынығын бөтөрә алмай әүәләп ҡала, ә тегеләр — инде кетәк янында. Ҡарсыҡ тауышын ишетеү менән, ут сыҡҡандай һеперелешеп сапҡан тауыҡтар алдына, бая уҡ ҡатыҡҡа бутап, оҙон ялғашҡа иҙеп әҙерләп ҡуйған бойҙай көрпәһе ултыртыла. Тамаҡтары ҡаҡала-ҡаҡала һоғаланып ашаған ҡош-ҡортҡа, тамаҡтарын сылатһын өсөн, ҡарсыҡтың ҡулынан төшмәй йөрөгән еҙ ҡомғандан табаға һыу ҙа ҡойола. Арт һабағына йәшел ураҡтар теҙеп элгән ҡупшы әтәс ситәнде һырыған турғайҙарға ажар һалып ҡайҡайып ҡала, ә былар инде — һүрәтле һандыҡ өнһөҙ көтөп торған өйҙә.


Бына сихырлы асҡыс тылсым моңо менән йырланы, көмөш тулҡындары өйҙә оҙаҡ бәүелеп торҙо. Стенаға ҡайтарып һөйәлгән ҡапҡастың эске яғы үҙенең моңһоу һүрәт-күҙҙәре менән ҡараны өйгә. Аяҡ бөкләп ултырған оләсәй менән ейән шул күҙҙәрҙән ҡараштарын алманы. Тиреһе сөрөшөп һулыған ҡулдың бармаҡ осо, саҡ ҡына ҡалтыранып, һөйөп, ваҡыт менән ҡуша уңған һүрәттәрҙе барланы.


— Оләсәй, һөйлә әле һүрәттәреңде.


— Теге көндә һөйләгәйнем бит инде, балам.


— Тағы һөйлә, тыңлағым килә.


— Һәй бала, бала! Ярай инде, тыңла алайһа. Бына был баш-баштары буталлы кәнфит ҡағыҙын таныйһыңмы? Ул саҡта әле олатайың мыйыҡһыҙ егет ине. Мин дә битемә һыр ҡунмаған йәп-йәш ҡыҙ бала инем. Бер саҡ күршеләрҙең аулаҡ өйөндә кис ултырғанда, шулай, егеттәр астыртып инеп, уйын ҡороп ебәрҙе. Араларында олатайың да бар ине. Бер күреүҙән һушымды алды ла ҡуйҙы. Бер-беребеҙгә тура ҡарай алмайбыҙ: ул да ҡыҙара, мин дә ҡыҙарам. Йөҙөк һалыш уйнағанда, олатайың йөҙөк менән ҡуша усыма ҡағыҙға уралған ҡаты ғына бер нәмәкәй йомдорҙо. Тиҙ генә ул нәмәкәйҙе йәшерҙем, белдермәй, уйнай бирҙем. Өйгә ҡайтып еткәнсе, асып ҡараманым. Ул ошо алтын буталлы кәнфит ине... Ә уның янындағыһы — бына ҡара — олатайыңдың кейәү һабынының ҡағыҙы. — Алыҫ-алыҫ йәшлегенең сикһеҙ ҡәҙерле иҫтәлектәр донъяһына бирелеп, ҡарсыҡ үҙенең эргәһендәге ейәненең кирелеп иҫнәп ҡуйыуын, йоҡомһорай башлауын да онота, йөрәгендә төйнәлеп йөрөгән ғәзиз уйҙарын тышҡа түгелдереү форсатынан ҡыуанып файҙалана. — Э-эй Алла, күпме һыуҙар аҡты инде унан һуң!.. — тип, күҙҙәрен йомоп, үҙалдына бәхетле йылмайып ҡуя ул. — Ошоларҙың араһында барыһынан да ҡәҙерлерәге — бынауы тәңкәләй генә мөһөрлө ярлыҡ, — тип бармағы менән төртөп күрһәтеп һөйләнә. — Күрәһеңме, унда һуҙылып аҡҡош осоп бара, ҡауырыйы һайын ҡыуаныслы хәбәр алып бара. Э-эй заманалар! Мең туғыҙ йөҙ ун туғыҙынсы йылда Ленин йәшәгән баш ҡала Битербурҙы ҡыҙыл башҡорт Ғәскәре аҡтарҙан ҡурсалашырға киткәс, оҙаҡ ваҡыт олатайыңдың хәбәр-хәтере килмәй торҙо, оло хафаға һалды. Иртә-кисен ҡан йотоп йәшәп ятҡанда, бер заман ҡулын аҡ сепрәк менән муйынына аҫып бәйләгән таныш түгел ҡыҙыл әрмис өйөбөҙгә дөбөрҙәп килеп инмәһенме! Үҙебеҙҙең башҡорт икән, беҙҙән илле саҡрым ары ауылдыҡы. Ҡайным менән ҡәйнәмдән хәл-әхүәл һорашты ла, мине саҡырып алып, олатайыңдан сәләм әйтте, уның миңә ебәргән ошо аҡҡошло ярлыҡ йәбештерелгән алһыу француз яулығын бөркәндерҙе башыма. Икебеҙ ҙә ранин булып, госпиталгә керҙек, ул аҙғына ятты ла, йүнәлеп, тағы һуғышҡа китте; киткән сағында, минең илгә ҡайтарылаһымды белеп, һиңә ошо аманатын бойорҙо, тине. Шунан бөтә өй эсенә Ҡояш ингәндәй булды... Бер заман, колхоз булып, күмәк хужалыҡта йәшәп ятабыҙ шулай. Олатайыңды, Ҡыҙыл Армияға яҡшы аттар үҫтереп биргәне өсөн, Турайғыры менән ҡуша Мәскәүгә саҡырып алдылар, бөтә халыҡ килеп ҡарай торған ҙур күргәҙмәгә ҡуйып күрһәттеләр. Унда олатайың, Турайғырҙы менеп, алмас ҡылысын айҡап, мәскәүҙәрҙең иҫен китәреп бәйге сабып йөрөгән. Ҡайтыр алдынан янына маршал Буҙуннуй менән Калинин бабай үҙе килгән, икеһе лә, олатайыңдың ҡулын ҡыҫып, рәхмәт әйткән. Буҙуннуй менән бергә Варшауҙы ла ала яҙғандарын, һуңынан ҡом сүлендә баҫмасыларға ҡаршы һуғышҡандарын иҫкә төшөргәндәр. Калинин бабай егерме беренсе аслыҡ йылында халыҡҡа ярҙам итеү өсөн Башҡортостанға барғанын, унда күргәндәрен иҫләгән. Китер алдынан: “Ҡәҙерле иптәш, тартынып торма беҙҙән: нимә кәрәк, барыһын да һора”, — тигәндәр. Шунда олатайың үҙт елға сығыр алдынан бөтә ауыл йыйылып әйтеп ебәргән сәләмде иҫенә төшөргән. “Беҙҙә ашарға-эсергә мул хәҙер, кейем дә бар: егерме беренсе йыл кире әйләнеп ҡайтмаҫлыҡ итеп эшләйбеҙ ҙә, — тигән. — Иптәш Калинин, иптәш Буҙуннуй, әгәр ауыр дәүләт эшегеҙҙән арынырлыҡ саҡ ҡына форсат тапһағыҙ, йәй мәлен тура килтереп, ҡунаҡҡа килегеҙ беҙгә. Ҡымыҙ ҙа булыр, һимеҙ һарыҡ ите лә булыр — өйҙән-өйгә йөрөтөп һыйларбыҙ. Тик һимеҙ ит артынан сәй урынына мәтрүшкә эсерәләр икән тип кенә ғәйеп итмәгеҙ: бының өсөн ил ғәйепле түгел, ә кооператив Ғәйепле — яҡшы сәйҙе беҙҙең төбәккә килтереп еткермәйҙәр шул”, — тигән. Иптәш Калинин менән иптәш Буҙуннуй шул һүҙҙән эстәре ҡатып көлгәндәр ҙә, тағы ла ҡул бирешеп: “Беҙ отпускы алып барғансы, кооперативығыҙ ҙа яҡшыраҡ эшләй башлар әле, моғайын”, — тип сығып киткәндәр. Иртәгәһен, әбейеңә күстәнәс, тип, ҡырҡ ҡаҙаҡ сәй ебәрткәндәр — бынауы сәй ҡағыҙы тап шуның иҫтәлеге инде. Етәкселәрҙең олатайыңа әйткән теге һүҙҙәре лә хаҡ булып сыҡты: оҙаҡламай үҙебеҙҙең төбәккә лә яҡшы сәй килеп тулды, ул һуғышҡа тиклем өҙөлмәне...


— Оләсәй, ә ниңә был һүрәт майланған? — тип һорай ейән, йоҡоһонан кинәт уянып китеп, ҡәләм һымаҡ нәҙек кенә бармағы менән төртөп күрһәтеп.


— Хәлүә йәшнигенең мөһөр ҡағыҙы бит ул, балам, хәлүә майлы була инде.


— Уны ҡасан ашағайның?


— Унымы, уны... күп йылдар үтте инде, балам. — Ҡарсыҡ йөҙө айырым бер яҡты нурға мансыла. — һинең әсәйең дә юҡ ине әле унда, уға ауырлы ғына сағым ине. Бер мәл шулай үлеп хәлүә ашағым килмәһенме! Тегенән дә эҙләтеп ҡарайым, бынан да — бер ерҙә лә юҡ хәлүә. Үҙемдең үлеп хәлүә ашағым килә, үҙем олатайыңа әйтергә ҡыймайым. Төштәремдә хәлүә күреп, ымһынып уянам. Тамағыма башҡа аш та бармай: ҡапҡан берен ҡоҫам. “Ни булды һиңә?” — тип олатайың аптырай. Бер саҡ шулай, төн уртаһында, “хәлүә, хәлүә!” тип ҡысҡырыуыма үҙем тертләп, уянып киттем. Олатайың да һикереп торҙо. Өндәшмәне, тиҙ генә кейенде лә сығып китте. Таң һыҙылыуға, серем итеп ятҡан еремдән, ниндәйҙер ләззәтле еҫтәргә иҫереп, күҙемде асып ебәрһәм, баш осомда ғына өҫтәлдә ошо майлы ҡағыҙ йәбештерелгән йәшник тора, баяғы тәмле-татлы еҫтерҙе бөркөлдөрә. Баҡты иһәң, төн сыҡҡансы, күрше өлкәнең бер район үҙәгенә һыбай сабып, хәлүәне йәшниге менән һөйрәп алған да ҡайтҡан икән... Э-э-й Алла, һөйләй китһәң, аҙмы инде ул!


Оләсәй тына, күҙҙәрен йәшкәҙетеп, моңланып ултыра. Аҡрын ғына һыҙылған моң уның күкрәгенән донъяға ағыла:

Һауаларҙа осҡан аҡҡоштарҙың

Алдарында ҙур-ҙур шәһәр бар.

Ҡайтыр микән бәғерем, ҡайтмаҫ микән,

Яу баҫылды, тигән хәбәр бар.


Малай, моғайын, белә: олатаһы яуға китеп Юғалғандан һуң, һуғыш бөткәс сыҡҡан йыр был. Уны оләсәһе кеүек һалдаткалар йырлаған.


Ейән менән икәү һандыҡтың бөтә байлағын ҡутарып, күгәреп-күгәрмәүен, көйә төшмәүен барлап сығалар, кейем-һалымдың ҡайһыларын түрбаштан һуҙылған оҙон урҙа буйына елләтергә эләләр. Инде сират иң аҫтағы һарғылт-йәшел муҡсаға етә. Оләсәйҙең бәләкәс саҡта мәҙрәсәгә китеп йөкмәп йөрөткән муҡсаһы ул. Муҡса билен ҡыҫып бәйләгән һары бауын сисәләр, конверт һымаҡ өсмөйөшлө ауыҙын ҡайтарып асалар. Унда билен ҡыҙыл еп менән ҡыҫып быуған бер төргәк ҡағыҙ: олатайҙың хаттары, фотолары...


Ҡәҙерле замандаштарым! Дәүеребеҙҙең етди тормош ғәмдәренән саҡ ҡына арынығыҙ, интегралдар, формулалар менән тулы башығыҙҙы тәбиғәт биргән сабыйлыҡтың йәшел бишегенә һалып, бәүелеп алығыҙ саҡ ҡына. Оләсәйҙең тылсым тулы һандығы янында сүкәйеп ултырған хыялсан сабый, бәлки, тап һеҙ үҙегеҙҙер? Бәлки, һеҙҙең тормош юлығыҙҙы яҙмыш үҙе ядкәр итеп, , яңынан-, яңы быуындарҙа ҡабатлайҙыр?.. Байтаҡ йылдар үтәсәк, Салауат буйға үҫеп, егет булып етәсәк һәм армияға китәсәк, олатайҙың уҙған утлы юлдарынан тыныслыҡ һалдаты булып йөрөп ҡайтасаҡ, оләсәйҙең ҡәберенә шул яҡтарҙан алған бер ус изге тупраҡты һаласаҡ. Шунан һуң ул, бәлки, изгеләрҙән-изге планета-Еребеҙҙе осҡор көмөш карабының артҡы яғында торғоҙоп ҡалдырып, башҡа планеталарға ла осор. Ләкин ошо ябайҙарҙан-ябай тыуған еркәйе бүләк иткән иҫтәлек — тылсымлы һандыҡ иҫтәлеге — һис бер ваҡытта ла онотолмаҫ, ғүмерлеккә аңына һеңеп ҡалыр, бәғеркәйе таштай ҡатыр ауыр саҡтарҙа ла уны сабыйлыҡҡа, тәбиғилеккә ҡайтарып ҡабатланыр...


Ә хәҙергә улар һандыҡ эргәһендә ултыра. һарғайып бөткән фотоларҙың һәр береһен, йылдыҡын-йылға теркәп, урындыҡ буйына теҙеп сығалар. һүрәттәр әллә ни күп түгел, ул йылдарҙа “кәртишкәгә төшөргә” форсат хәҙергеләй йыш теймәгән, күрәһең. Әммә Ленин саҡырыуы менән башҡорттар Петроградты дошмандарҙан ҡурсалашҡан хәтәр мең туғыҙ йөҙ ун туғыҙынсы йылдан алып, ҡырҡ өсөнсө йылда Шайморатов генерал дивизияһында бер ҡулына — атының теҙгенен, икенсеһенә ҡылысын тотоп төшкән, хәҙер ҙурайтылып, ҡалай түбәле күркәм өйҙөң стенаһында торған һуңғы фотоға тиклем, олатайҙың тормош юлы арыу ғына төҫмөрләнгән. Тәүгеһенде еңенә ярым Ай баҫҡан һалдат шинелы кейгән, эйәгенә себеш йөнө лә ҡалҡмаған йәш кенә егет йылмайып ҡарап торһа, һуңғыһында оҙон тормош юлы үткән, хәтәр мыйыҡ ебәргән гвардия старшинаһы тора баҫып.


Оләсәйгә бөтәһенән дә бигерәк тыныс йылдарҙа төшкән аҙ һанлы фотолар оҡшай булһа кәрәк, сөнки ул уларға айырым ҡәҙер күрһәтеп, һүрәт йөҙҙәрендәгт еҡ туҙанды ла ең осо менән һөртә һалып ҡуя, оҙаҡ-оҙаҡ текләп ҡарап ултыра. Береһендә олатай сиңерткәгә оҡшаш “фордзон” тракторының рүлен көйләп ултыра, ә оләсәй уның янында моронсайлы күнәк тотоп баҫып тора. “ИҒәнәгә түшебеҙҙәге көмөш тәңкәләрҙе, ҡолағыбыҙға таҡҡан алтын алҡаларҙы биреп алған беренсе тракторыбыҙ, ул саҡта колхоз юҡ ине әле, комун инек”, — тип шыбырҙай ейәненә оләсәй ирендәре. Фотоһүрәттәр араһында олатайҙың башҡалабыҙ Мәскәүҙәге ҙур күргәҙмәлә Турайғырҙы атланып төшкәне — иң-иң бәхетле йылдар иҫтәлеге булып тойола. Ләкин тыныс йылдарҙа ла дошман йоҡлап ятмаған — хеҙмәт халҡына үҙенең мәкерле уҡтарын атып торған. Бына олатай алыҫ Монголия ере Халхин-Голда фронттың алғы һыҙығында биноклдән ҡарап торған комкор Жуков эргәһендә пулеметтан атып ята. Был һүрәтен, моғайын, олатай үҙе лә күрмәгәндер: оләсәй уны , яңыраҡ ҡына ниндәйҙер бер гәзит битендә төҫмөрләп ҡалып, һалдат баштары араһынан олатайҙыҡын танып, рәсемде ҡайсы менән ҡырҡып алып һалып ҡуйған... Ә бына был һарғайып бөткән фотоһүрәттә олатай менән оләсәй, ҡулдарына тимер көрәк тотоп, сибек кенә алмағас эргәһендә йылмайып төшкән. Ҡарсыҡ быға ла аңлатма биреп үтә: “Быныһы колхоз булғас, беренсе алмағасты ултыртҡан йыл. Хәҙер ана ҡалай ҡотороп үҫеп китте ул баҡса: атайың менән әсәйеңдәрҙең звеноһына эш бөткөһөҙ. Бына тиҙҙән емеш-еләк өлгөрөр, шул байлыҡты консерва заводына илтергә машина етмәй тип, янып-көйөп йөрөрҙәр... Ә теге йылдарҙа алмағастың беҙҙең ерҙә алма биреренә йүнләп ышаныусы ла юҡ ине әле, райондан килгән вәкил, көн аралаш тигәндәй халыҡты йыйып, өгөтләй ине. Олатайың бында ла һыр бирмәне: “Донъяла бәлшәүиктәр алдыра алмаған нәмә юҡ. Әгәр теләһәк, беҙҙең ерҙә лә йырҙағылай алланып алмалар бешер!” — тип яҡлап сыҡты , яңы эште. Шунан һуң үҙен баҡсасылыҡҡа беркеттеләр, икебеҙ бер төптән егелеп, һин дә мин тартып алып киттек...”


Фотоһүрәттәр, хаттар ҡабат йыйып алынып, баяғы һарғылт баулы йәшкелт муҡсаға биләүләнә, бөтә әйберҙәр ҡабат тултырыла. Мөкиббән киткән ейәндең үҙ ҡулынан һандыҡ ябылып, көмөш моңо менән күңелен арбауландырып, йөрәк һүрәтләнгән селтәр һаплы асҡысы бороп алына, ул , яңынан үҙ урынына — күкрәксә кеҫәһенә инеп ята.


— Оләсәй, ҡарыһүҙ һөйлә әле, — ти йоҡомһорап барған бала, әкиәт талап итә.


— Уй балам, ҡарыһүҙҙе ҡараңғы төшкәс кенә һөйләйҙәр уны. Көндөҙ һөйләһәң, аҡ бүреләр ҡамай, ти.


— Ҡамамай, ҡамамай! — һыҡтарға итә ейән.


— Йә ярай, улайһа, былай итәйек: аҡ бүреләр ҡамамаһын өсөн, һин ике күҙеңде лә ҡараңғылатҡансы йомоп ят, ә мин ике усыма ҡара күмер йомоп ултырайым.


Инде малайҙың күҙен тамам йоҡо бөрә. Ҡыҙыл тышлы мендәргә баш терәп, оләсәйҙең ғүмерҙә лә тыңлап туйғыһыҙ яғымлы һәм баҫалҡы тауышын йөрәгенә үткәреп-һеңдереп ята:


— Борон-борон заманда, бороно китек заманда, алыҫ-алыҫтағы ете ер, ете диңгеҙ аръяғында, ер менән күк араһында...

III

Өйҙө ҡапыл биләп алған тәрән тынлыҡтан һиҫкәнеп, шыңшып уянды Салауат. Күҙен асмайынса, байтаҡ көтөп ятты: ниңә тауыш бирмәй оләсәй? Стенала келт-келт итеп иҫке сәғәт кенә тел ҡаға, әйтерһең, ул малайҙың көпә-көндөҙ яңғыҙ үҙе генә өйҙә йоҡлап ятыуынан көлә. Күҙҙәрен асты, тирә-яҡты шәйләне: ысындан да оләсәһт еҡ. һикереп тороп ултырҙы. Шыңшыуҙан туҡтап, ике күҙен йоҙроҡтары менән ыуҙы ла ишеккә йүгерҙе, ләкин ул тыштан бикле ине. Малайҙың бындай хәлгә тарығаны бар: йоҡлағанында йыш ҡына уны оләсәһе тыштан бикләп, күршеләргә йомош-фәләнгә йөрөп килә. Ундай саҡта өйҙә берәй уйын табып, сабыр көтөргә кәрәк. Был маҡсатҡа мыяубикәнең ҡойроғо ла ярап ҡала торғайны. Ләкин бесәй ҙә, ошо хәлдең булырын алдан белгәндәй, ҡайҙалыр олаҡҡан.


Салауат тәүҙә һүрәтле һандыҡ эргәһенә сүгәләп, көмөш телле йоҙаҡ тәңгәлен бармаҡтары менән сиртеп ҡараны. Ҡолағын асҡыс ояһына ҡуйып, бик оҙаҡ тыңланы. Ләкин унан көмөш моң ниңәлер килмәй ине. Ахыры һандыҡтан төңөлөп, усаҡ яғына үтте, ҡаҙан ҡапҡасын асып, бер сүмес һыу алды. һыу йылымыс, тәмһеҙ ине. Сүместәге һыуҙы малай оләсәһенең ишек төбөндә ултырған кәпәй ҡорһаҡлы еҙ ҡомғанына ҡойҙо. Шул саҡ тупһалағы соҡортайға күҙе төштө. Тиҙ генә сүместе ишек тотҡаһына элеп, аш яғына йүгерҙе, көлдөксәгә баҫып, мейес ҡашағаһындағы йәшел филле сәй ҡабын алды. Ҡап төбөндә йәбешеп ҡалған өрөк тешен ҡуптарып, тәүҙә ауыҙына ҡапты, бер тәм дә сыҡмағас, тупһалағы соҡортайға илтеп һалды. Йүгереп йөрөп, оләсәһенең солоҡ балтаһын эҙләргә кереште. Тик ул бер ерҙә лә юҡ ине. Бер нисек тә вата алмағас, өрөк тешен тәҙрә төбөндәге көршәккә сәсергә булды. Бының өсөн ул тәүҙә ундағы ҡынаны йолҡоп алырға уйлағайны, оләсәһенең ул гөлдө нисек яратҡанын иҫенә төшөрөп, был ниәтенән ҡайтты — өрөк тешен гөл төбөнә соҡор яһап күмде. Урындыҡҡа ҡомғанды һөйрәп мендереп, өрөк тешен батырған урынға бик оҙаҡ һыу ҡойҙо. Тәҙрә төбөнән урындыҡҡа аҡҡан һыуҙы ҡыҙыл мендәр менән ҡаплап торғанда, уның тәҙрә элгесенә күҙе төштө. Элгесте ысҡындырып, тәҙрәне асып ебәрҙе. Тыштан малай битенә саф һауа бәрҙе, ул, тәҙрәнән тышҡа шыуып төшөп, тәүҙә нигеҙгә, унан һуң баҡсаға ырғыны. Шатлығынан йөрәге дөп-дөп ҡағып, оҙон һуған түтәле буйынан елде. Түтәл башында туҡталып, усын тултырғансы йәшел һуған йолҡоп алды. Бәйле ҡапҡа аратаһы аша үрмәләп төшөп, өй ышығында ашарға ултырҙы. Әммә ауыҙына ҡапҡан ҡыяҡты ул сәйнәп бөтөрә алманы, күҙенән йәш килеп, кире төкөрҙө. Шул саҡ сатан һарыҡ иҫенә төшөп, болдор аҫтына керҙе, һарыҡ унда юҡ ине. Ул уны тауыҡ кетәге алдында, көрпә ялғашын дөңгөрҙәтеп торған ерендә тапты, һарыҡтың муйынынан ҡосаҡлап тотоп, ауыҙына йәшел ҡыяҡтарҙы төймәксе булды, ләкин һарыҡ баш бирмәне — болдор аҫтына ысҡынды. Ҡыяҡтарҙы йыйып алып, ҡайҙа итергә белмәй аптырап торғанда, оләсәһенең баҡсаға кейеп инә торған әрһеҙ калушы күҙенә салынып, һуған ҡалдыҡтарын шуның эсенә йәшерҙе. Бая һарыҡты ат-ат итеп менергә тигән уй килгәйне башына, тик уныһы болдор аҫтынан сыҡмай ҙа сыҡмай. Оләсәһенең ылаш башына үрмәләп менеп, ҡош-ҡорт суҡымаһын өсөн муҡсай эсенә һалып киптерергә ҡуйған сохариҙарын алып төштө, “бәр-бәр-бәр” тип саҡырып, ҡулын болдор аҫтына һондо. Икмәк еҫен тойған һарыҡ шунда уҡ өлтөрәп килеп сыҡты. һыныҡты ашап бөткәнсе генә баш биреп торҙо ла, инде арҡаһына менеп атланам ғына тигәндә, малайҙы йығып ҡасты. Иламһырап, уның артынан ҡарап ҡалған малайҙың иҫенә уны бер ҙә йәберләмәй торған йән эйәһе келт итеп килеп төштө. Моғайын, ул мендерер ине, былайтып, сатан һарыҡ кеүек ҡасып китмәҫ ине. Малай ни өсөндөр, кире әйләнеп килеп, оләсәһенең калушындағы һуған ҡыяҡтарын баҙ янына түкте, иҫке калушты, ҡорполдатып, үҙенең аяҡтарына эләктереп алды. Бар донъяһын онотоп, калуштарҙы һөйрәй-һөйрәй, ҡуйы әрем араһынан Һаҡмарҡайға ынтылды.


Һыуалғыс түбәндәрәк ине, ә бында, малай йүнәлгән тәңгәлдә, кеше йөрөмәй. һуғандай йәшелләнеп, тонйорап ятҡан һыу өҫтөнән сағыу һары балауыҙҙай текә ҡалҡҡан сағыл — Артмаҡташтың суҡайындағы тарбаҡ-торбаҡ ҡарт имән янынан үтеп, киртләс-киртләс таштарға баҫып, һыуға тиклем төшәһең, Аҫта үҫкән ҡуйы таллыҡ яны — ҡумырыҡ, Салауаттың үҙе лә тағы бер йән эйәһе инеп һыйынырлыҡ. Унда малайҙың балсыҡтан әүмәләп эшләп, киптереп, йәшереп ҡуйған аттары, эттәре, һарыҡтары бар. Иң түрҙә Аҡъял батыр, үҙе бер ҡарыш, һаҡалы мең ҡарыш һыу бирмәҫ дейеү, Аҡъял батырҙы ер ҡуйынынан алып сыҡҡан сәмреғош баҫып тора. Оләсәһе әкиәт һөйләгән һайын, балсыҡ һындарҙың да һаны ишәйә.


Әммә малайҙың бөтәһенә ҡарағанда ла ғәжәберәк, Артмаҡташ янына һыу эсергә үҙе килеп китә торған иҫ киткес матур бер йән эйәһе бар. Улар, икәүләшеп, аулаҡ тал төбөндә бергә уйнайҙар, үҙҙәре генә белгәнсә, кинәнеп һөйләшәләр. Малай килтергән икмәкте бүлешеп ашайҙар, таш ситенән үрелеп һыу эсәләр. Шунан һуң теге йән эйәһе — үҙ юлына, малай үҙ юлына китә.


Улар быйыл яҙ башында осрашты. Әллә нисек, әкиәттәге һымаҡ, көтөлмәгәндә килеп сыҡты.


Малай, ғәҙәттәгесә, оләсәһенән күҙ яҙҙыртып, балсыҡ һындары эргәһенә уйнарға төшкәйне. Ҡумырыҡ ауыҙында уны тоноҡ ҡына мыҡырҙау туҡтатты. Ныҡлабыраҡ ҡараһа, ике күҙен мөлдөрәтеп, ниндәйҙер сәйер кәзә текләп ята уға. Үҙе бер ҙә ауыл кәзәләренә оҡшаш түгел: ҡыҫҡа ҡуңыр йөнлө, оҙон муйынлы, мөгөҙһөҙ. һуңынаныраҡ, хайуанҡай тороп йөрөй башлағас, малай уның оҙон сираҡлы, һомғол һынлы икәнен дә күрҙе һәм шунда уҡ уға Айбикә тип исем дә бирҙе. Эш шунда: былтыр уларға алыҫ Ташкенттағы апалары ҡунаҡҡа ҡайтып киткәйне, шуның оҙон ботло ҡыҙы — Айбикә бар ине. Мәмерйәлә танышҡан йән эйәһе уға шул ҡыҙ һымаҡ булып күренде, тел осона уның исеме үҙенән-үҙе килде... Тәүге көндәрҙә Айбикә тороп та йөрөй алмай, ҡумырыҡ төбөндә тилмереп ята ине. Уның тәнен әллә бүре ауыҙы, әллә аусы эт, әллә рәхимһеҙ мылтыҡсының ҡурғаш йәҙрәһе йәрәхәтләгәйне. Бисара йән эйәһе, моғайын, әжәленән арманһыҙ булып килеп, ошо аулаҡ яр ҡумырығына һыйынған булғандыр, үҙенсә ярҙам һорап мыҡырҙағандыр.


Малай тәүҙә, ни ҡылырға ла белмәй, ҡалтыраныбыраҡ торҙо. Үҙенә баҡҡан күҙҙәрҙә ниндәйҙер ҡыҙғаныс сатҡы тойоп, яҡыныраҡ килде, ҡурҡып ҡына уны маңлайынан һыйпаны. Йән эйәһе үрелеп уның ҡулын яланы. Быны үҙенсә аңлаған малай һутлы тал ботағы һындырып, тегенең алдына һалды. Хайуанҡай уны бер-ике генә, игелекле әҙәмдең хәтерен ҡалдырмаҫ өсөн генә, матур ирендәре менән семсенде лә, күҙгә тултырып ҡарап, башын ситкә ташланы. “Әһә, — тип ҡуйҙы малай, — һыуһағанһың. Мин хәҙер, хәҙер!” Ҡуш услап һыу килтергәйне, кәзә уның тамсыһын да ҡалдырмай эсеп бөтөрҙө. Малай уны ҡандырғансы һыу ташыны. Аҙаҡтан ул Айбикәнең алдына һауыт килтереп ҡуйҙы, өйҙән икмәк һыныҡтары, һоло, йәшел бесән кеүек тәмле-таталы нәмәләр ташый башланы. Ашатып-эсереп туйҙырғас, ул, уның янында ултырып, шыбырҙап ҡына һөйләшә-һөйләшә, уға үҙе яһап теҙгән балсыҡ һындарын күрһәтә, уның менән бергәләшеп әкиәт уйындары уйнай ине...


Тиҙҙән Айбикә төҙәлде: тал төбөнә сығып, ҡайыры ҡайыҙлай, үрелеп һыу эсә башланы. Ә бер көн килеүгә ҡумырыҡ эсе буш ине. Малай ултырып иланы ла, балсыҡ һындары менән үҙе генә уйнап, ҡайтып китте. Икенсе, өсөнсө килгәндә лә күренмәне Айбикә. Был Айбикәнең дә теге Ташкент Айбикәһе кеүек китеп Юғалғанлығына тамам инанып, малай һыу ситенә уның балсыҡ һынын әүмәләргә ултырҙы. Өҫтәл һымаҡ яҫы һары ташта сүкәйеп ултыра, ә аҫта, һыу эсендә, шундай уҡ һары ташта шундай уҡ икенсе малай тексәйә уға. Үрелеп балсыҡ алһа, ул да ала. Әүмәләһә, ул да әүмәләй. Ауыҙын ҡыйшайтып көлһә, ул да ҡыйшайта. Ә икеһенең дә баш осонда сөмгөл күк, яҡты Ҡояш...


Туҡта, был ни хәл?! һыуҙағы малайҙың ҡолағы янында Айбикәнекенә оҡшаш матур морон һүрәтләнде. Бына ул теремек ирендәрен ҡыбырҙатып та алды. Малай һыуға ҡарашын нығыраҡ төбәне. Айбикәме ул? Эйе, Айбикә! Ана йымылдап торған ике күҙе, ҡолағы, маңлайындағы суҡ килкеһе лә бар. Айбикә был, Айбикә! һыуҙағы малайҙың яурынбашынан уның күҙҙәренә тултырып ҡарап тора. Тик ниңә Айбикә уға түгел, ә уның һыуҙағы аҙашына килгән?!. Шыңшып илап та алыр ине ул, бәлки, бик аҙға ғына булһа ла. Тик шул ваҡыт һыуҙағы малайҙың ҡолағынан тешләп тартты Айбикә. Ха-ха, ниндәй ҡыҙыҡ, шул кәрәк ул малайға! Тик... тик... ниңә һыуҙағы аҙашының ҡолағын тешләгәнгә уның үҙенеке — Салауаттыҡы сем! итте? Өҫтәүенә, ҡолаҡ төбөндә генә таныш мыҡырҙау ҙа ишетелде?..


Малай, ҡапыл тертләп, әйләнеп ҡарай һәм шатлығынан шашып ҡысҡырып ебәрә: “Айбикә!” — Яуап итеп ҡыуаныслы мыҡырҙай ҙа Айбикә, ике арт аяғына ғына баҫып торғаны килеш, ҡырт-боролоп, башы осондағы ҡая киртләсенә һикерә, мә, тот мине, тигәндәй, шунда ҡайҡайып, малайҙы күҙәтә. Малай шарҡылдап көлә, уның янына үрмәләп менә, ә Айбикә күптән инде икенсе киртләс өҫтөндә. Шулай ҡыуыша-ҡыуыша, улар Артмаҡташтың иң текә еренә менеп етә. Айбикә туҡтай, иркәләнеп, муйыны менән ышҡына малайға. Малай уның тамаҡ аҫтарын тырнай, маңлай сәсен һыйпалай. Йә, уйнаныҡ, көлдөк, инде китергә лә ваҡыт, тигәндәй, Айбикә ҡапыл әйләнә лә ҡарт имән төбөнә менә, күҙҙән дә юғала. Уның көрәйеп матурланған һомғол һыны малайҙың күҙ алдында оҙаҡҡа ҡала...


Бына бөгөн дә ул, оләсәһенең һыңар ғына калушын һөйрәп (һыңары баяғы әрем араһында төшөп ҡалған), Артмаҡташҡа килеп кенә баҫҡайны, Айбикә таш араһынан йылп! итеп ҡалҡып та сыҡты. Малай усына ҡыҫып тотҡан сохари һынығын һондо уға. Айбикә бик тәмле итеп, керткелдәтеп, ашаны сохариҙы. Шунан һуң улар, һәр саҡтағыса, таштан-ташҡа һикереп уйнанылар. Бер ҡараһаң, Айбикә ҡаса ла малай ҡыуа, ә икенсе ҡараһаң, малайҙы Айбикә баҫтыра. Артмаҡташтың арҡаһынан таштар аҫҡа — һыу битенә суп та суп тәгәрләп төшөп кенә тора. Бына малай Айбикәне муйынынан ҡосоп алды, ух-бых килеп, арҡаһына атланды. Инде генә текә упҡын өҫтөндә ат сабыш уйыны ҡыҙышырға торғанда, ҡарт имән төбөнән оләсәйҙең аһылдаулы ауазы ишетелмәһенме:


— Салауат, харап булаһың бит, балаҡайым!


Малай Айбикә муйынына йәбешеп тә өлгөрмәне, ҡапыл уның арҡаһы буйлап шыма ғына шыуышып төштө лә ҡалды, ә Айбикә, һыңар калушты тотҡан килеш ҡурҡып сүкәйгән оләсәй аша уҡтай һыҙылып үтеп, күҙ менән ҡаш араһында юҡ булды. Оләсәйҙең шәфҡәтле ҡулдары ҡосоп алды малайҙы, Артмаҡташтан тамам алыҫлашҡансы, ул уны ебәрмәне.


— Ләхәүлә, упҡынға осаһың икән тип торам! — тип ҡабат-ҡабат һөйләнде ул. Фәҡәт ҡайтып еткәс кенә, Айбикә тураһында һүҙ ҡуҙғатты.


— Ниндәй ғиллә ине ул? Ен пәрейе эйәләшкән икән тип торам.


— Бер ниндәй ҙә ен пәрейе түгел, — тине малай.


— Ләхәүлә, ен пәрейе булмаһа, ҡоралай.


— Бер ниндәй ҙә ҡоралай түгел, ул — Айбикә.


— Үҙ күҙем менән күрҙем бит: ҡоралай ине. Баш осомдан жыйт итеп осоп үтте.


— Ҡоралай түгел, Айбикә, Айбикә! — Малай, кинәт ярһып китеп, үксәләре менән ерҙе төйгөсләп иларға кереште. Эштең ҙурға китеүенән ҡойолоп төшкән оләсәй ыңғайға килде йәһәт:


— Йә ярай, төшөндөм: Айбикә ине. Ҡалған яғын күрмәнем дә, белмәнем дә. Тфү-тфү, әстәғәфирулла тәүбә!


Малай нисек башлаһа, шулай уҡ тиҙ тымды, оләсәй уны башҡа бимазаламаны. Бер яҡтан, ул Ташкенттан ҡыҙы ҡайтҡан әхирәттәрендә самауыр төбө һаҡлап оҙағыраҡ ултырып ҡалыуы өсөн эстән генә үҙен битәрләһә, икенсенән, Артмаҡташта булған хәлгә әле үҙе лә ышанып етмәй, моғайын, күстәнәскә Үзбәкстандан ҡайтарылған йәшел сәйҙе күберәк һемереп, шул ят ризыҡ башымды әйләндергән, шуға күҙемә әллә нимәләр күренгән, тиеберәк шикләнә ине. Өсөнсөнән, был хаҡта үтә уҡымышлы, дәһри кейәү бала белеп ҡалһа, шәп түгел...


— Ҡыҙы менән кейәүенең баҡсанан ҡайтыуҙарын ул, бына нисәнсе тапҡыр инде, дүрт күҙ менән зарығып көтөп алды, иҫән-һау ғына был сабыйҙы ҡулдарына тапшырһам, инде үлһәм дә, бала ҡараусы булып ҡалмайым: колхоз үҙәгендәге балалар баҡсаһына илтһен дә ҡалдырһындар, ә кисен ҡайтышлай барып алһындар — атлы кешегә дүрт-биш саҡрым ни тора, баланы беҙ муйыныбыҙға аҫып йөрөп тә үҫтерҙек, бер ни булманы, тип ҡат-ҡат тәүбә итте. Ләкин ҡарсыҡтың тәүбәләре икенсе таң атҡансы — ейәненең саф тауышын ишеткәнгә тиклем генә ине шул.

IV


Көҙ булды, ағас япраҡтары шаулап ҡойолдо. Үләндәр ҡара янып, һирәгәйеп, бик ҙур терпенең арҡаһы кеүек тырпайып тороп ҡалды. Һаҡмар ситендә иртәләрен һыу йөҙө сирылып туңды.


Колхоздың емеш-еләк баҡсаһында уңыш йыйылып, консерва заводына оҙатылып бөттө, ағастарҙы ҡышҡа әҙерләйһе, ваҡ-төйәк көҙгө эштәр башҡараһы ғына ҡалды. Хәҙер атай менән әсәйҙең көндәре иркенәйҙе. Алмашлап өйҙә торалар, йорт тирәһен нығыталар. Ҡайһы бер көндә парлашып ҡунаҡҡа китәләр. Эшкә лә йәйге кеүек иртә йөрөмәйҙәр: йоҡоларын туйҙырып, оло табын ҡороп, иркенләп сәй эсеп баралар. Ашъяулыҡты йәйә башлаһалар, Салауат йүгереп сығып китә лә оләсәһен етәкләп алып инә. Табын янында түрҙә — уның ҡултыҡ аҫтында ултыра. Малайҙар менән уйнап туйғас (урам тулы малай хәҙер: ҡыр эштәре тамамланғандан һуң, колхоздың балалар баҡсаһы ябыла), элеккеләй, һалам түбәле өйгә оләсәһе эргәһенә инеп, иҙән һеперешә, сүп түгә, шунан ҡаймаҡлы ҡатыҡ йә йомортҡа менән үҙәк ялғап ала. Күҙен йоҡо баҫа башланымы, ҡыҙыл тышлы мендәргә ятып, оләсәһенән ҡарыһүҙ һөйләтә. Йоҡлап уянғас, ғәҙәтенсә, ҡуйынына икмәк ҡыҫтырып, үҙе һалған һуҡмаҡтан Артмаҡташҡа төшә, Айбикәһен һыйлап ҡайта. Бик йыш ҡына, көтөп-көтөп тә йән дуҫы күренмәгәс, һыуҙағы балыҡтарға һибә икмәген. Айбикә инде ҙур булып үҫеп китте — малайҙың башы аша ҡарап тора, әллә шуғамы инде, бераҙ ҡырағайлашты: саҡ ҡына ҡул тейҙерһәң дә ҡурҡып-өркөп бара, ситкә һикереп күҙҙән юғалырға ғына янтара. Артмаҡташта ул оҙаҡламай: малай ҡулынан икмәкте семсенеп ашап бөтә лә, тығыҙ муйыны менән уның яурынына ышҡылып-иркәләнеп, һә тигәнсә ҡарт имәндең артына осоп та менә.


Бер көндә ул малай эргәһенә үҙе һымаҡ уҡ оҙон тороҡло, һомғол һынлы иптәшен эйәртеп килде. Улар ғәҙәттәге осрашыу төйәгенә — Артмаҡташ һикәлтәһенә төшмәнеләр, ә, ҡарт имән төбөндә генә ҡушарлап баҫып тороп, үрҙән генә күҙәттеләр малайҙы. Айбикә, әйтерһең, үҙенең әшнәһенә: “Ана күреп ҡал минең дуҫымды. Кешеләр ул һәйбәт була”, — тип шыбырҙай ине.


— Айбикә, Айбикә, килсе минең яныма. Әпәкәй бирәм, һоло бирәм, — тип ҡул һоноп саҡырып ҡараны малай. Айбикәһе малайға текләп торҙо ла, иптәшенән айырылып, бер-ике аҙым аҫҡараҡ төштө. Ләкин килеп етмәне, туҡтап ҡалды. Муйынын һоноп-һоноп, әйтерһең, малай менән хушлашты. Шул мөҙҙәттә баш осонан бер көтөү ҡырағай өйрәктәр пырылдашып осоп үтте, улар һыуалғысҡа тиңәлеү менән, ҡайҙалыр, яҡында ғына, ҡаты гөрһөлдәү ишетелде, пырылдап осоп барған ҡошҡайҙарҙың береһе — иң алдағыһы, — ҡанат ҡаурыйҙарын ҡоя-ҡоя, һыуға мәтәлеп төштө. Малай ҡаршыһында торған ике гүзәл һын да шул ыңғайҙа ҡул менән һыпырып алғандай Юғалды.


Көҙгө көндәрҙең ошо моңһоулығын арттыра биреп, ҡапыл ғына оләсәһе яйһыҙлана башланы. Ул тороп йөрөй алмай, торһа, башы әйләнә, күңеле болғана ине. Күп һөйләшергә лә ярамағанлыҡтан, әкиәт һөйләүҙәрен дә туҡтатып, мейес буйына урын һалып, күбеһенсә ятып торҙо. Салауаттың әсәһе көн дә һалам түбәле өйҙөң мейесен тоҡандырып, бер ҡосаҡ утын индереп китә, ә Салауат, иҙәндә сүкәйеп ултырып, мейескә утын тыға. Ҡуҙырағас, әсәһе тағы инә, һоҫҡо менән самауырға күмер алып сығып китә. Ҡарсыҡҡа сәйҙе үҙенең бәләкәс самауырында ҡайнатып керетәләр, ятҡан ерендә генә табын йәйеп бирәләр. Сәй яһап эсерергә, ғәҙәттә, Салауаттың әсәһенең ҡулы теймәй, был эште Салауат үтәй. Оләсәһенең ғәҙәтен белеп бөткәнлектән, ул сәйҙе, арттырмай ҙа, кәметмәй ҙә, тейешле ҡуйылыҡта яһай, ҡаймаҡты ла кәрәгенсә генә һала. Ҡарсыҡтың быға ифрат күңеле була.


— Әлдә үҙемдең күҙ таяп көткән ейәнем бар бит әле, ул кәм-хур итмәҫ, — ти ул. Йыш ҡына ҡарсыҡ ятҡан еренән ымлап саҡырып ала малайҙы, эргәһенә ултыртып, хәлһеҙ ҡулы менән уны башынан һыйпап һөйә.


— Һәр саҡ шулай аҡыллы бул, ҙу-ур үҫ. Олатайың менән оләсәйеңде онотма, — ти ул.


— Оләсәй, һиңә ҡасан етмеш йәш тула? — тип һорай малай ҡапыл.


— Әлләсе, балам. Һаҡмар өҫтөндә боҙ тоташҡас тыуғанмын. Оҙаҡламай тулалыр инде.


— Беҙ һинең тыуған көнөңдө байрам итәбеҙ. Әсәйем әйтте. Атайым ҡаланан торт апҡайта. Ә мин һиңә үҙем яһаған бер нәмәкәй бүләк итәм, вәт!


— Нимә икән ул, балаҡай?


— Әйтмәйем, үҙең алғас күрерһең. Үҙең иң-иң яратҡан нәмәкәй.


— Иң-иң яратҡаным нимә икән һуң? — ти, уйға ҡалып, ҡарсыҡ.


— Әйтмәйем, тинем бит инде. Тиҙерәк етмеш йәшеңде тултыр, шунан күрерһең.


— Ай балам-балам, бик тултырыр инем дә ул... — Оләсәй, башын услап тотоп, кире ауа мендәренә, уның бөтә кәүҙәһе ҡалтырана.


— Әсәй, тиҙерәк ин, оләсәйемә әллә ни булды! — Ул сығып китергә итә, тик ҡарсыҡ, иҫенә килеп, ҡулын һуҙып туҡтата тағы:


— Балаҡайым, кил әле былайыраҡ.


— Оләсәй, һиңә ни булды?


— Былай ғына. Саҡ ҡына ауырыҡһынып торам. Үтте инде... Ултыр яныма...


— Тиҙерәк һауыҡ, оләсәй. — Малайҙың ике күҙенән йәш бытлыға. — һин ауырығас, миңә бик күңелһеҙ. Теләйһеңме, мин һиңә Айбикәне алып килеп күрһәтәм? Муйынынан бына ошолайтып ҡосаҡлап алам да, ат-ат итеп, өҫтөнә атланып киләм.


— Тәүбә, әстәғәфирулла... Апайға кеше атлана тиме ни?


— Ул миңә бер ҙә апай түгел әле.


— Апай булмай ни. һинән алты ай ҙа һигеҙ көнгә өлкәнерәк бит ул. Арыш баш ҡыҫҡан саҡта тыуҙы.


— Һин ҡайһы Айбикәне әйтәһең? — ти малай, шәйләп ҡалып.


— Ҡайһы, тип ни, Ташкиндәге Айбикә апайыңды һөйләмәйһеңме ни — былтыр ҡунаҡҡа килгән?


Малай шарҡылдап көлә:


— Мин ул Айбикәне әйтмәйем бит. Үҙебеҙҙең Артмаҡташтағыны. Мин атлана яҙғанда үҙең күрҙең бит: уның бына ошо-ондай дүрт аяғы, бына ошондай ғына ҡойроғо бар.


Ҡарсыҡ иҫенә төшөрә:


— Эй шайтан алғыры, нимә икән тип торам. Ҡоралайҙы әйтәһеңме?


— Оләсәй, ҡоралай тимә һин уны. Айбикә. Ҡоралай тиһәң, уны мылтыҡтан аталар, эт һөсләтәләр. Кинолағы ҡоралайҙы шулайтып ҡыуаланылар. Мин ҡыҙғанып иланым.


— Шулайтмай ни. Ҡоралайҙарҙы ҡыҙғанырға кәрәк.


— Ҡоралай, тимә!


— Бөттө, бөттө, Айбикә генә тиермен. Артмаҡташҡа һаман киләме Айбикә?


— Кисә көткәйнем, килмәне. Бөгөн дә килмәне.


— Ай Алла, ниңә килмәне икән һуң ул?


— Анау көн бер иптәше менән килгәйне. һыуалғыста өйрәккә мылтыҡтан атҡайнылар, икеһе лә ҡурҡып ҡасты. Шунан биреле килмәй ҙә килмәй...


— Иптәше тиһең инде... Килерҙәр әле, балам. Иптәше менән ҡышҡылыҡҡа ҡыуыш ҡорорға киткәндәрҙер. Уларҙың, беҙҙеке һымаҡ, йылы өйҙәрт еҡ бит.


— Ҡыуышты улар ҡайҙа ҡора?


— Алыҫ-алыҫта, ҡарурман эсендә. Унда тиҙ генә барып етерлек түгел.


— Олатайым йөрөгән ер менән күк араһындамы?


— Эйе-эйе, тап шунда.


— Ҙурайһам, олатайымды, Айбикәне эҙләп мин шунда китәм. Икеһен дә үҙеңә алып ҡайтам.


— Айбикәне эҙләү кәрәкмәй, ул үҙе лә тупыр-тупыр йүгереп ҡайтыр, балам. Тояғы дүртәү бит уның.


— Алайһа, мин уны көн дә Артмаҡташҡа менеп көтәм.


— Көт, тик яр ситенә яҡын барма — һыу эйәһе алып ҡуйыр үҙеңде.


— Юҡ, мин имән төбөндә генә. Ә ниңә олатайым да шунда ҡайтып күренмәй икән? Аяғы икәү генә булғанғамы?


— Эше күптер, балам. Әйттем бит инде, ул ер менән күк араһында Ҡояш юлын һаҡлай, тип. — Ҡарсыҡ, хәлһеҙ ҡулы менән малайҙың терпе һырты кеүек оторо түбәһен һыпырып, иҫләмәҫтән, яй ғына көрһөнә: — Ошо арала олатайың эргәһенә әллә үҙем китергәме тип уйлабыраҡ торам бит әле, балам. Бик һағындым...


— Етмеш йәшеңде тултырмайынса китәһеңме ни?


— Бәлки, тултырырмын да.


— Әһәлүк, торт ашайбыҙ! Ә мин һиңә үҙеңдең иң яратҡан нәмәңде бүләк итәм.


— Ҡайҙа һуң ул бүләгең?


— Әҙерләп ҡуйҙым инде, әйтмәйем. Өс ҡат ҡағыҙға төрөп... Тик, киткәнеңдә, оләсәй, мине лә әпкит, йәме? Мин дә олатайымды бик һағындым.


— Юҡ, улай ярамаҫ. һине әпкитһәм, өйҙә алтын ҡаҙығыбыҙ ҡалмай бит.


— Нимә ул алтын ҡаҙыҡ?


— Олатайыңдан, беҙҙән ҡалған иң ҡәҙерле алтын ҡаҙыҡ бына һин булаһың инде. Шуға күрә һин һәр саҡ өйҙә булырға тейеш. Әгәр мин барып етмәҫ борон, олатайың үҙе һағынып ҡайтып килһә, кем уға ишек асыр?


— Атайым менән әсәйем ҡала бит.


— Улар бит ҡалай түбәле өйҙә. Ә олатайың бында ҡайтасаҡ. Анан килеп, һинең атайың менән әсәйең һүрәтле һандыҡтың эсендә нимә барын, солоҡ балтаһының нимә икәнен дә белмәй.


— Бер ҙә асып ҡараманылармы ни?


— Ҡараманылар шул. Ҡулдары теймәне.


— Ә мин беләм.


— Шуға күрә әйтәм бит инде: өйҙә һин ҡалырһың. Олатайың ҡайтып инһә, һүрәтле һандыҡ асҡысын, солоҡ балтаһын тапшырырһың.


— Ә һин унда оҙаҡ булаһыңмы?


— Бәлки, оҙаҡ та булырмын.


— Оҙаҡ булма, һинһеҙ миңә күңелһеҙ. һин ҡайтҡансы, мин һүрәтле һандыҡтың өҫтөндә ятып йоҡлармын.


— Шулай итерһең, балам. — Ҡарсыҡ, туя алмаҫтай булып, малайҙы башынан һөйә...

V


Һаҡмарҡайҙың буйына ҡырпаҡ ҡар төштө, ер йөҙө аҡ дәфтәр бите һымаҡ семәрләнеп ҡалды. Аяҡ баҫҡан һәр йән эйәһе уға үҙенең табан тамғаһын яҙып ҡалдырҙы. Шул тамғаларҙы юллап, эт эйәртеп, мылтыҡ аҫып йөрөгән кешеләр күбәйҙе. Балдай татлы тын һауаны дары еҫенә өтөп, һәр терене һиҫкәндертеп-өркөтөп, ҡотһоҙ шартлау ауаздары йышайҙы.


Салауаттарҙың ҡалай түбәле өй алдына кистән бер зәңгәр машина килеп туҡтаны. Машина хужаһы — аяғына ҡунысы бот төбөнә еткән күн итек, өҫтөнә билен һығып быуған йәшел тышлы, көләпәрәле ҡыҫҡа түн, башына уттай йылҡылдап торған һоро төҫтәге бәҫле бүрек кейгән мыҡты ир өйгә бер ҡулына — ауыр рюкзагын, икенсеһенә сүмес башлы оҙонса күн ҡумтаһын тотоп инде, әйберҙәрен иҙәнгә ҡуйып, Салауат менән көрәктәй ҙур, көслө ҡулын биреп күреште. Шунда уҡ тун кеҫәһенә тығылып, малай усына көрән айыу һүрәтле ҙур кәнфит йомдорҙо. Салауаттың атаһы менән әсәһе, өлтөрәп йөрөп, ҡунаҡты сисендерҙеләр, иң матур йыйыштырылған бүлмәгә алып инеп ултырттылар.


— Был ағай — райондан килгән иң ҙур баҡсасы түрә. Бар, кәнфит биргәне өсөн рәхмәт әйт, — тип улының ҡолағына шыбырҙаны әсәһе, етмәһә, арҡаһына ныҡ ҡына итеп төртөп тә ебәрҙе. Кәнфитте асырға самалабыраҡ торған малай, ҡапыл һүрелеп, шәп-шәп атлап түрбашҡа үтте, атаһы менән беләк буйлы папирос көйрәтеп һөйләшеп ултырған ҡунаҡтың еңенән тартып:


— Кәнфит биргәнең өсөн әсәйем һиңә рәхмәт әйтергә ҡушты. Рәхмәт! — тине. Атаһы менән әсәһе бер юлы бурҙаттай ҡыҙарынды, ҡунаҡ, бүлмәне яңғыратып, хахылдап көлөп ебәрҙе. УҒа эйәреп, атай менән әсәй ҙә көлөштөләр, әммә малай уларҙың был көлөүенең башҡа саҡтағыса түгел, ятыраҡ икәнен шәйләп өлгөрҙө. Кәйефе тамам ҡырылып, алғы бүлмәгә сыҡты, йомарлап тотҡан кәнфитен ялтыр сервант алдына ҡуйҙы. Танауын мышҡылдатып, ул кухня артындағы төпкө бүлмәгә үтте. хәҙер унда бейек ағас карауатта оләсәһе ята ине: хәле көндән-көн насарланғас, уны, ризалаштырып, һүрәтле һандығы менән ҡуша күсереп алғайнылар ошонда. Иламһыраған малай оләсәһенә барып һыйынды.


— Ни булды, балам? — тине ҡарсыҡ, уға ултырырға үҙ янынан урын биреп.


— Райондан түрә килде. Итеген кейгән көйө атайым менән матур бүлмәлә тәмәке тартып ултыра, ха-ха-ха! тип көлә. Ауыҙында ике алтын теше бар.


— Алтын икәнен ҡайҙан белдең? Бәлки, көмөштөр?


— Беләм инде, беҙгә килгән саҡырылмаған ҡунаҡтарҙың теше гел алтын була. Әсәйем уны, саҡырылмаған ҡунаҡ, ти.


— Ҡуй, алай тимә. Ағай, тип, йәки, олатай, тип өндәш, — тине ҡарсыҡ. — Ҡунаҡ кешене алай атау яҙыҡ... Нимәләре бар?


— Атайымдыҡы һымаҡ рюкзагы, тағы әллә нәмәһе бар.


— Ҡап эсенә һалынған, сүмес башы йәки быҙау бото һымағыраҡмы?


Малай һикереп төштө:


— Оләсәй, мин киттем шул быҙау бото һымағырағын күрергә.


— Һәй, шартлатып ҡуйма тағы! — тип хафаланып ҡалды ҡарсыҡ.


Салауат ингәндә, ҡунаҡ менән атаһы, стакан сәкәштереп, эсеп ултыралар ине, әсәһе аш яраштырып йөрөй. Бите күлдәк иҙеүенәсә әтәс кикерегеләй ҡыҙарып алған ҡунаҡ көр тауышын гөрөлдәтә:


— Анау һынным ерҙән машина ҡыуып килгәнем ҡарауы, йүнлерәк улъя осраһын ине, тим. Оҙон һираҡлылар күренгеләйме һеҙҙә?


— Күренгеләй, күренгеләй, — тине атаһы. — Бер-нисәһе хатта ауыл башына уҡ килеп етә.


— Эҙен күрһәтерһең әле.


— Эҙен ни уны күрһәтергә була. Тик бына...


— Ҡайғырма, ҡалған яғы ҡанунлы. — Бына, охотинспекциянан һыйыр телендәй рөхсәт ҡағыҙы алып килдем, лицензия. Ике баш, тип яҙылған.


— Алайһа, эш бешә! — Атаһы ҡыуанып киткәндәй итте. — Артмаҡташҡа какрас икәүһе йөрөй, буғай, кисә генә күрҙем.


— Афарин! Шуның өсөн күтәрәйек әле тағы ла берҙе! — Сәкәштереп эстеләр. Ҡунаҡ кеше, Салауаттың әсәһе һыйлы табала ҡыҙҙырып килтергән ҙур ҡаҙ ботон йылтыр алтын тештәре менән умырып алып, сәйнәй-сәйнәй дауам итте: — Бисә менән бәхәс тоттом, әгәр тыуған көнөңә күҙ яуын алып торған дохалыҡ йүнләп ҡайтмаһам, мәйтәм, буду сәбәкә.


Шулай ҡыҙып һөйләшеп ултырғанда, Салауат уның еңенән тартты:


— Ҡунаҡ ағай, анауы ҡаптың эсендә быҙау ботомо ул?


Ҡунаҡ, ҡаҙ ботон ҡуйып тороп, күҙенән йәш килгәнсе хахылдап көлдө, ҡаптың эсенән, замогын сыжылдата тартып асып, бәке һымаҡ урталай бөкләп һалынған береһе — ағас, береһе тимер киҫәктәрҙән хасил нәмә сығарҙы. Икеһен шартлатып бергә ҡаптырғайны, ҡойоп ҡуйған ҡушкөбәк мылтыҡ булды ла ҡуйҙы.


— Был “быҙау бото”н бына ошолайтып тотоп “ту-ту” итһәң, телеңде йоторлоҡ быҙау боттары, ҡаҙ боттары өҫтәлгә үҙҙәре тупылдашып менә лә ята, — тине, уның төпкә батҡан тоноҡ күҙҙәрендә яман осҡон уйнаны. Айбикәһе менән һуңғы осрашыуҙа шартлаған мылтыҡ тауышын, ҡанат ҡауырыйҙарын ҡоя-ҡоя һыуалғысҡа мәтәлеп төшкән ҡыр өйрәген иҫенә төшөрөп, малай йүгереп сығып китте, сервант алдында көтөп ятҡан һоро айыулы кәнфитен ҡармап алып, асыҡ форточка аша тышҡа ырғытты:


— Яратмайым мин һине, яратмайым! — тип һөйләнде ул, кәнфиттән үсен алғандай нәфрәтләнеп. Уны саҡырып алдылар, оләсәһенең бүлмәһенә һүрәтле һандыҡ өҫтөнә йоҡларға һалдылар.


Төн урталарында малай уянып шым ғына торҙо, ишектәрҙе шығырҙатмаҫҡа тырышып, ҡунаҡ хырылдап йоҡлаған бүлмәгә инде. Ҡулына ул үҙе һындар әүмәләп уйнаған пластилин ҡабын тотҡайны. Ишек төбөндә туҡтап, һаҡ тыңлап торғас, ҡунаҡтың хырылдап йоҡлауының ысынлығына инанып, ул көбәктәрен аҫҡа ҡаратып эленгән мылтыҡ янына килде, ике көбәктең дә ауыҙын тултырғансы пластилин һылап ҡуйҙы. Шундай уҡ һаҡлыҡ менән кире урынына ҡайтып, еңел һулыш алды ла тәрән йоҡоға талды.


Салауат уянып сыҡҡанда, өйҙә берәү ҙә юҡ ине инде, сөйҙәге мылтыҡ та юҡ ине. Ҡунаҡ йоҡлаған бүлмәләге өҫтәлдә йоморо ике пластилин киҫәге, көбәк таҙартҡан майлы сепрәк аунап ята. Тиҙ генә кире инеп, оләсәһен уятмаҫ өсөн һаҡ ҡына кейенде лә Һаҡмар буйына елде. Иртәнге һалҡын ҡатырған ҡар, малай аяҡ баҫҡаны һайын, өйрәк һымаҡ быжҡылдап тауыш бирҙе. Шул тауышҡа ҡолаҡ һалып бара-бара, Артмаҡташҡа килеп еткәнен һиҙмәй ҙә ҡалды. Имән янынан айырсалы төртөк-төртөк эҙ үткән — Айбикә эҙе. Салауат уны шунда уҡ таныны, сөнки йәй көнө һыу ситендә лә уның тап шундай эҙе ҡала торғайны. Моғайын, Айбикәһе килеп киткән, ә ул Артмаҡташта булмаған. Малай, иламһырап, Айбикәнт еллап китте.


Артмаҡташты уҙып, һуҡмаҡ ҡуйы әрәмәлеккә боролғас, ауыл яҡлап Айбикәнең эҙенә тағы ла ике ҙур эҙ килеп ҡушылды: береһе — һырып табанланған быйманыҡы, ә икенсеһе, дағалыһы, һис шикһеҙ, кисә уларға килеп ҡунған алтын тешле ҡунаҡтыҡы ине. Айбикәнең саталы матур төртөктәре ике пар олпат табан аҫтында ҡалып онталды.


Салауат, ысынлап та, йыуан аҡтирәк төбөндә уға арты менән торған ике дәү һынды күрҙе: береһе — атаһы, икенсеһе, әрәмәлеккә мылтыҡ тоҫҡап тотҡаны, алтын тешле ҡунаҡ ине. Күҙәтеү менән мауығып, абайламайыраҡ ҡалдылар: малай, уйламағанда килеп сығып, әсе тауыш менән сарбайлап илап, мылтыҡсының беләгенә аҫылынды:


— Айбикәне атмағыҙ, Айбикәне атмағыҙ!


— А-ах сопляк! — тине, малайға бөтөнләй иғтибар ҙа итмәгәндәй, алтын тешле, артынса уҡ бер-бер артлы ике атыу гөрһөлдәтте. Тоҫҡауынан яҙлыҡҡан ут яҡындағы йәш тирәктең башын ҡыйып төшөрҙө.


— Туҡта, балаҡайым, ҡайҙан килеп сыҡтың, ни эшең был? — тип, аптырап, атай кеше улының сытырҙап йәбешкән ҡулдарын ҡунаҡ беләгенән айырырға тырышты.


— Айбикәне атмағыҙ!.. Айбикәне атмағыҙ!.. — тине малай.


— У-ух йүнһеҙ! — Күҙен ҡан баҫҡан ҡунаҡ, малайҙы һелкеп ташлап, патронташынан патрондар алды, мылтығын ҡора-ҡора йүгерҙе. Ләкин малай, йығылып ятҡан еренән арыҫлан балаһы етеҙлегендә ырғып тороп, һунарсының сирағына йәбеште, тегеһе саҡ мәтәлеп китмәне. Шулай ҙа, малай тырнағынан ысҡынып, йүгереп барғаны килеш, бер-бер артлы йәнә ике тапҡыр ут бөркөттө, әммә һуң ине. Был ваҡытта ваҡ тирәклек өҫтөнән һонолоп-һонолоп осҡан ҡоралай, ҡапыл яуып бөткән һоро болот киҫәге кеүек, юҡҡа сыҡты, ағас баштары ғына бәүелеп ҡалды.


— У-ух собака, ысҡынды бит! — тип йән асыуға мылтығын атып бәрҙе лә алтын тешле, башын ике ҡулы менән тотоп, ергә сүкте. Үҙәге өҙөлөп үкһеп илаған малай, йәнә атаһының ҡулынан йолоноп, ерҙә ятҡан ҡушкөбәкте эләктереп алды, уны аҡтирәк олонона бәргесләй башланы. Атаһы менән ҡунаҡ килеп еткәндә, ул ҡарҙа иҫһеҙ ята, фәҡәт ирендәре генә һаман “Айбикә... Айбикә...” тип ҡыбырҙай төҫлө ине...


Бер аҙналай ауырып ятты — аҡ халатлы апайҙар, өйгә килеп, укол ҡаҙап йөрөнөләр. Шунан һуң малай, элеккеләй, шөйлә нығынып торҙо. Тик күңеле генә үтә бойоҡ ҡалды. Ул атаһы һәм әсәһе менән һөйләшмәҫ булды, күбеһенсә уйланып ултырҙы. Оләсәһенең янына инеп кенә серҙәрен бушатыр ине. Уларҙың гел, Айбикә, тип кенә һөйләшеүҙәрен абайлап ҡалып, атай менән әсәй бер көн оләсәйҙе ҡаты киҫәткәндәр, баланы аҡылдан яҙҙыраһың, тигәндәр. Шунан һуң улар был хаҡта шыбырҙап ҡына һөйләшә, атай менән әсәйҙең башы ишектән күренһә, тына.


— Ерҙә вәхши йәндәр бар шул әле, балам, — ти оләсәй. — һинең матур Айбикәң дә, шуларҙы бөтөрөү өсөн, алыҫ-алыҫҡа ер менән күк араһына киткәндер.


Ә бер көн оләсәй, сәй эскәндә, сынаяғын төшөрөп ватты, әсәй, шуны күтәрә алмай, аҫыл гәлсәр сервизымды харап итте бит, сәсрәмәгере, тип әрләп сығып китте. Шунан һуң оләсәйгә элек сервант аҫтында торған, тотҡаһы ҡупҡан сынаяҡты ғына бирер булдылар.


Салауат был хаҡта төндәрен яңғыҙ үҙе генә уйлап иланы, үҙе лә, көндәге матур зәңгәр сынаяғын ташлап, атаһының ҡырға алып йөрөй торған, буяуы китек-митек көрән көрөшкәһенән һемерә башланы. Алыҫ һүрән буйындағы ҡартатаһы менән ҡартәсәһе оләсәйҙе күрергә тип килгәс, ҡунаҡ табыны янына ул шул көрөшкәһен тотоп сыҡты. Әсәһе, оялып, ғәҙәтһеҙ малайһың, тәртип белмәйһең, тип битәрләй башлағайны, “ә һеҙ икегеҙ ҙә — яуыз кешеләр: Айбикәне аттырҙығыҙ, оләсәйемде, сервизығыҙҙы ҡҒыҙғанып, һыныҡ тотҡалы сынаяҡтан эсерәһегеҙ, мин һеҙҙең менән йәшәргә теләмәйем, оләсәйемде алып, һалам түбәле өйгә сығып китәм” тип әйтте лә һалды. Шунан һуң уны бүлмәнән оҙатып ебәреп, бик оҙаҡ һөйләштеләр. Ҡартатай менән ҡартәсәй, ауылдарына ҡайтып китер алдынан, уны ла үҙҙәре менән апҡайтып китергә, һүрән буйындағы оҙон ботло ҡуяндарҙы күрһәтергә, бейек тауҙан саңғы шыуҙыртырға, ә унан һуң, сана табаны нығынғас, юрға менән кире елдереп килтерергә теләк белдерҙеләр. Салауат быға бер һүҙһеҙ ризалашты, бәләкәс саңғыһын йыйнарға кереште. Юлға сығыр алдынан оләсәһенә генә, инеп, иң ҙур үтенесен белдерҙе:


— Һаҡмар тоташыу менән, миңә әсәйемдән хат яҙҙырт, йәки, атайыма әйтеп ебәреп, почталағы телефондан шылтыраттырт, һинең тыуған көнөңә мин тиҙ генә саңғыла шыуып ҡайтып етермен, — тине. Толоп тунға урап, үҙен санаға илтеп һалғас та артҡа ҡаратып ултыртыуҙарын һораны. Күҙҙәре тәңгәлендә ҡалдырылған асыҡлыҡты оләсәһе ятҡан бүлмә тәҙрәһенә йәтешләтеп, ҡалай түбәле йорт тамам күҙҙән юғалғансы ҡарап барҙы: бына-бына тәҙрәнән оләсәйҙең айбар яулыҡлы нурлы йөҙө балҡып күренер тип көттө...


һүрән буйынан ул кире әйләнеп ҡайтҡанда, Һаҡмарҡай тоташыу ғына түгел, боҙ өҫтөнән юл һалып, утын ташыйҙар ине инде. Салауат таҙарып ҡыҙарған, тауышына элекке шат Яңғырауыҡ ҡайтҡайны. Саңғыһын соланға атып-бәреп, дөбөр-шатор ул оләсәһе бүлмәһенә йүгерҙе:


— Оләсәй, оләсәй, Һаҡмар боҙо тоташҡан!


Оләсәһе ята торған карауатта, дүрт-биш мендәр өйөп, урын йыйыштырылыуын, һүрәтле һандыҡтың да юҡлығын күреп, ул шымып ҡалды, тәҙрә үтә һалам түбәле өйгә күҙ һалды. Ләкин уның алдында ла ҡалын көрт ята, ишеге лә арҡыс таҡта ҡаҙаҡланған килеш тора...


— Әсәй, оләсәйем...


— Оләсәйең, һин юҡ саҡта, алыҫ-алыҫҡа, олатайың янына китеп барҙы шул, — тине атаһы.


— Ниңә минең ҡайтыуымды ла көтмәне? Һаҡмар тоташҡас, етмеш йәшен байрам итербеҙ тигәйнек бит?


— Һаҡмар тоташҡанға тиклем китте шул ул, ашыҡты.


Салауат, иламһырап, мейес буйындағы эскәмйәгә ултырҙы.


— Ниңә, ниңә мине көтмәне икән?


Әсәһе уның ҡулына киндер муҡсайға һалып теккән оҙонса әйбер тотторҙо:


— Бына, оләсәйең үҙ ҡулыңа тапшырырға ҡушты. Олатайы ҡайтҡансы һаҡлаһын, тине.


Малай муҡсайҙы һәрмәп ҡарағас уҡ таныны: унда солоҡ балтаһы менән һандыҡ асҡысы ине. Йөҙөнә шатлыҡ керҙе.


— Ә һүрәтле һандыҡ ҡайҙа?


— Һандыҡты беҙ соланға сығарып ҡуйҙыҡ: бында бүлмә тар бит, — тине атаһы, — ә анда, соланда, самай һандыҡ урыны.


— Ә оләсәйемдең юрғаны ҡайҙа?


— Уны беҙ, йыуып, киптереп, төрөп, һандыҡ тәңгәленә сөйгә аҫып ҡуйҙыҡ, — тине әсәһе.


Малай өндәшмәне, фәҡәт ирендәрен генә ҡаты ҡымтыны.


Ҡояш байығансы, урамдан ҡайтманы ул, әшнәләре менән тауҙа саңғы шыуҙы. Кисен яҡшы ғына ултырып ашаны — китек көрөшкәһен дә таптыртманы. Әсәһе эске күлдәксән генә килеш утты һүндереп, атаһы эргәһенә төпкө бүлмәгә инеп киткәндә, юрғанын баштан бөркәнеп ятып ҡалды.


Оҙаҡламай өйҙә ығы-зығы ҡупты: малай ятҡан урынында юҡ ине. Кейемдәре лә сисеп эленгән килеш тора, ә үҙт еҡ. Бөтә уттарҙы ҡабыҙып, эҙләргә керештеләр. Байтаҡ ут йотҡас ҡына, соландағы сөйгә аҫҡан кейемдәрҙең түбән төшөп ҡунаҡлауына иғтибар иттеләр. Малай, йомғаҡ кеүек бөршәйеп, һандыҡ өҫтөндә оләсәһенең юрғанына төрөнгән килеш ята ине. Өйгә кереүҙән ул ҡырҡа баш тартты. Ахырыһы, булмағас, уны һандығы менән ҡуша күтәреп индерҙеләр, көн дә урынды шул һандыҡ өҫтөнә һалып бирҙеләр.


Ҡыш урталары еткәс, малай тағы иртә таңдан сығып китеп Юғалды. Тәүҙә, ғәҙәттәгесә, иптәштәре менән саңғы шыуып йөрөйҙөр, тамағы бик асығып китһә, үҙе лә бына йүгереп ҡайтып етер әле, тип көткәйнеләр. Эштән ҡайтып килешләй атаһы, уны башҡа малайҙар араһында абайламауын хәтерләп, хафаға төштө, эҙләргә йүнәлде. Арҡаһына рюкзак аҫҡан бер баланың Һаҡмар аръяғына шыуып сығып китеүен кемдер күреп ҡалыуын ишеткәс, үҙе лә саңғы кейеп, Артмаҡташ тәңгәленән боҙ аша һыҙылған нәҙек кенә саңғы эҙе буйлап юлланды. Ике саҡрымдай киткәс, саңғы эҙе кинәт кенә өҙөлдө, тирә-яҡты сикһеҙ дәфтәр бите һымаҡ ап-аҡ бушлыҡ биләне. Салауат, рюкзагын алдына ҡуйып, йыуан өйәңке төбөндә бөксәйеп ултыра, һыуыҡтан уның ике бите ағарып туңа башлағайны...


Өйҙә малайҙы спирт менән ыуҙылар, ҡайнар сәй эсерҙеләр. Аяҡ-ҡулдар һау ине, ә өшөгән бит остары ҡабат ҡыҙыл хәленә ҡайтты. Йылы мамыҡ юрғанға урап, бейек карауатҡа һалғас, атай менән әсәй рюкзак эсен аҡтара башланы. Унда бер бөтөн икмәк, ике шаҡмаҡ шәкәр, бер шырпы ҡабы тулы тоҙ, йәнә солоҡ балтаһы менән һүрәтле һандыҡ асҡысы һалып тегелгән киндер муҡсай, оләсәйҙең баҡсаға кейә торған әрһеҙ калушы, тағы ла бер бейәләй ҙурлыҡ итеп гәзиткә уралған нәмә бар ине. Төргәкте аҡтарғас, балсыҡ һын килеп сығып, атай менән әсәйҙе шаҡ ҡатырҙы: стенала рамда торған хәтәр мыйыҡлы олатайҙың ҡойоп ҡуйған игеҙәк ише ине был.


— Теймәгеҙ, мин уны оләсәйемә бүләккә тип яһаным! — тине бер ни белмәгәндәй иҙерәп ятҡан бала. Тиҙ генә кире һалдылар.


— Ҡайҙа китеп бара инең һин, улым?


— Алыҫ-алыҫ-алыҫҡа, ер менән күк араһына.


Башҡа һүҙ әйтмәне. Ҡабалан тороп, балсыҡ һынды ҡосаҡлап, оләсәһенең һандығы өҫтөнә менеп ятты. Ҡарышманылар: баш аҫтын рәтләп, өҫтөнә оләсәһенең юрғанын яптылар. Малай мышылдап йоҡлап киткәнсе, башы осонда торҙолар.


— Ни хәл итмәк кәрәк: ыңғайына һыпырырға тура килә. Сабый бит, — тине әсәһе.


— Шулай инде, — тине атаһы.


Улар инде был һандыҡ өҫтөндә улдарының һуңғы тапҡыр сабыйлыҡ төнөн кисергәнен белмәнеләр.

06.08.1974.
ХИКӘЙӘЛӘР

Урман бабай

Хисамитдин олатайым

Солтановҡа арнала.

Беҙҙең ауылдың өс яғын ҡоро ялан уратҡан. Май айында ғына ул йәшел юрған ябына, шат ҡыҙҙар кеүек, түшен умырзая сәскәләренә биҙәй.


Йәй уртаһы етеү менән, уның күрке ялап алғандай юғала. Ебәк бүтәгәһе уңа ла сусҡа ҡылы һымаҡ тырпайып ҡала. Ҡояш көйҙөргән убалар өҫтөнән ел өргәндә һорғолт туҙан болото күтәрелә. Тормош әллә нисек ҡырыҫланғандай, йәмһеҙләнгән төҫлө тойола.


Ауылдың дүртенсе яғы, йылға буйына йәшел таҫма һымаҡ һуҙылған туғай, йылдың шул күңелһеҙ миҙгелендә беҙҙең берҙән-бер йыуанысҡа әүерелә. Әллә ни ҙур түгел ул беҙҙең туғай: арҡырыһын сәғәт эсендә атлап сығаһың. Ике ҡоласлыҡ имәндәр ҙә, һылыу һынлы сағандар ҙа, аҡ күлдәкле ҡайындар ҙа юҡ унда. Эйе...


Йыйнаҡ та, тыныс та беҙҙең туғай. Дауыллы көндәрҙә генә ул, ас йыртҡысҡа оҡшап, үкерергә тотона — көмөшяпраҡ тирәктәрҙең билдәре һығылып елгә ҡарыша. Ҡурҡыныс була ундай саҡтарҙа беҙҙең туғайҙа.


Ел тымдымы, туғай тағы тәрән уйға сума, үҙен берсә һөйөп, берсә йәберләп үткән оҙон быуаттарҙы хәтерләй.


Юҡ, үтә ҙурҙан түгел ул беҙҙең туғай. Иллә-мәгәр шаулап торған ҡарурман булып һеңешкән күңелемә. Күҙ генә йомдо иһәм, көйәнтәләп һыуҙан ҡайтҡан нескә билле ҡыҙҙарҙай зифа буйлы тирәктәре килеп баҫа ҡаршыма, тәңкә япраҡтарҙың шыбырҙашыуы тирелә ҡолаҡтарыма...


Бына әле лә алыҫ-алыҫ үткәндәрем кәүҙәләне алдымда.


...Ул саҡтарҙа, беҙгә уткүрше булып, Урман бабай ҡушаматлы олатай йәшәй ине. Заманында ҡыҙыл партизан булған, аҡтарға ҡаршы һуғышҡан. Бер алышта ҡылыс менән ул аҡ офицерҙы эйәренән осорған, шул саҡ казак ҡылысы үҙенең дә муйынын телеп уҙған. Шунан алып муйыны ҡыйыш булһа ла, “төтөнө тура йөрөй”, тиҙәр ине ул олатайҙың. Урман бабай ҡушаматы ла тиккә бирелмәгәндер, сөнки унһыҙ туғайыбыҙҙы күҙ алдына ла килтерә алмай торғайныҡ. Аҡ тирәктәр менән ҡуша тамыр йәйгән ине шул бабай илһөйәр күңелдәргә.


Урман бабай күп йылдар колхозда ялан ҡарауылсыһы булып эшләне. Екке аты, ике тәгәрмәсле ҡуян арбаһы — “таратайка”һы бар ине. Уткүрше булғанлыҡтан, миңә Урман бабай менән йышыраҡ күрешергә — аралашырға тура килде. Шуға күрә уның бүтәндәргә әле булһа сәйер тойолған тынғыһыҙ тормошо миңә шул замандарҙа уҡ аңлайышлы ине инде.


Туғайҙағы һәр ағас һәм ҡыуаҡты таныр ине. Бер генә төп киҫелһә лә, һиҙмәй ҡалманы бабай. Бындай саҡтарҙа ул ауылға ҡайтып, муйынының ҡылыс бирсәһен ялтыратып урам буйынса йөрөр, йорттан-йортҡа ғауға һалыр, ғәйепле кешене эҙләр һәм, уны тапмайынса, тынмай торғайны. Ҡайһы берәүҙәр “ҡыйыш муйын” тип үсекләр ине...


— Ағасҡа сапҡансы, муйыныма сабығыҙ! — ти торғайны Урман бабай, ныҡ әрнеп, ғәмһеҙ ауылдаштарына. — Ләкин аҡтар сабып та өҙә алманы был муйынды, белегеҙ! — тип тә өҫтәп ҡуйыр ине.


— Бының өсөн һиңә бер тин дә аҡса түләмәйҙәр бит, ниңә урман ҡарауылсыһының эшенә ҡыҫылаһың? — тип әйтеүселәр ҙә булды.


— Алйот, — тиер ине бындайҙарға ҡарт, — урманды һаҡлау — һәр кемдең эше икәнен белмәйһеңме? һин әллә саф һауа һулағаның, һандуғастар йырын тыңлағаның өсөн дә үҙеңә аҡса түләүҙәрен көтәһеңме?!


Ағастар япраҡ шаулатып, шатланышып ултырған йәмле көндәрҙең береһендә, туғыйыбыҙҙа аҙашып үҫкән берҙән-бер ҡуш ҡайындың һыңары, өҫтөнә бөркәнгән йәшел шәлен юғалтып, шәп-шәрә тороп ҡалды. Яуыз ҡулдар уны миндеккә һындырып-мөнтәп киткәйнеләр.


Аҡылын юйырҙай хәсрәтләнгән Урман бабай, хәтеремдә, ҡулдарын артҡа ҡуйып, ауыл һыртында ҡайғырып йөрөнө. Уның кәүҙәһе сүккән, муйыны оторо ҡыйшайып эскә тартылғандай күренде... Эҙләп-эҙләп тә, енәйәтсенең эҙенә төшә алманы. Әммә тап мунса миндеге әҙерләү сулаһы — ағастың икенсеһен дә ботарлаясаҡтары ихтимал ине. Кискә табан ул туғайға китте лә, моңло аҡ ҡайын төбөнә килеп, бик оҙаҡ әсенеп ултырҙы.


Оҙаҡламай яҡында ғына һаҡ ҡыштырҙау ишетелде. Аҡ ҡайынға табан, йәһәт-йәһәт атлап, таныш түгел ике ир яҡынланы. Урман бабай бер ситкәрәк китеп боҫто ла әлеге ят әҙәмдәрҙе көтә-күҙәтә башланы.


Тегеләр, хәйерһеҙҙәр, бесәй кеүек шытырҙап, ҡайын башына үрмәләп менеп киттеләр, бәхетһеҙ ағастың иҫән ҡалған аҙаҡҡы йәшел ботаҡтарын тунарға керештеләр. Йәш сыбыҡтарҙың сарт-сорт һыныуын, ҡыштырҙап ергә төшөүҙәрен ишетте Урман бабай. Имәнгә ябырылған ҡомһоҙ ҡарышлауыҡҡа оҡшай ине был икәү.


Урман бабай, йөрәгенә бысаҡ ҡаҙалғандай, әсенеп ҡапыл ҡысҡырҙы ла, боҫҡан урынынан сығып, ҡайын төбөнә ташланды. Ләкин тегеләр, ағас башынан төшөп, хахылдашып көлдөләр; ҡарттың ҡулдарын ҡайырҙылар ҙа аҡ ҡайынға шаҡарып бәйләп киттеләр. Күңеленә уңалмаҫ яра һалынған бабай ҙа, һыны ғәрипләнгән ҡайын да төндө икеһе бергә һыҙланып үткәрҙе.


Ошо хәлдән һуң айға яҡын күренмәне Урман бабай — ауырып ятты өйөндә. һауығып, нығынып, йәнә сыҡты үҙенең көндәлек эшенә, ағастарҙың беҙ белмәгән телдә серләшеүен тыңлап, туғай гиҙергә кереште...

* * *

*


Мин, хәлемдән килгәнсә, Урман бабайға булыша торғайным. Арып ҡайтһа, атын туғарып, Ерәнҡашҡаны эсерәм, йылғабыҙҙа йөҙҙөрөп-йыуып ҡайтарам. Шунлыҡтан ҡарт мине бүтән малайҙарға ҡарағанда яҡыныраҡ күрә, йыш ҡына ҡуян арбаһына ултыртып та йөрөтә.


Бер көн ул мине ҡырға алып сығырға вәғәҙә итте. Бындай бәхетте күҙ алдыма ла килтерә алмай инем, күккә осорҙай талпындым. Шулай ҙа Урман бабайға бик сер бирмәй генә:


— Юрый әйтәһең... Алып сыҡмайһың, бабай, — тип ҡуйҙым.


— Ышанмаһаң, иртүк тор ҙа ат егешә кил, — тине ул, көлөп.


...Әсәйем иртән гөбөрҙәтеп һыйыр һауғанда, мин күптән арбала ултырам һәм, ялан аяҡтарымды йомшаҡ ҡына бесәнгә күмеп, бабайҙың сығыуын көтәм. Ситән аша әсәйем миңә , яңы һауған һөт менән оло ғына икмәк һынығы һона. Тәмләп кенә ашап алам. Тамағым туйып киткәс ни, офоҡ ситендә емелдәгән Таңсулпанды һәм иреп кенә һүрелеп барған Ай урағын күҙәтергә тотонам...


...Әллә өндә, әллә йоҡо аралаш Урман бабайҙың яғымлы тауышы салына ҡолағыма:


— Улым, тор! Тор-торҙан хәбәр килгән — торорға ҡушҡан...


“Килһә ни, килә бирһен дә! Ниндәй “Тор-тор” икән ул, йоҡонан торғоҙоусы? “Тор- тор” кәрәкмәй миңә...” — тип уйлайым йоҡо аралаш.


— Тор инде, улым, тор. Оҙаҡ ойоп ятҡанды яратмай Тор-тор! Ҡырға сығабыҙ!


Бөтәшкән күҙ ҡабаҡтарымды көскә тырнап асам да Биләнтау артынан күтәрелеп килгән алһыу Ҡояшҡа ҡарайым.


Урман бабай әллә ҡасан уҡ егеп ҡуйған икән ерәнҡәшҡәны, дүңгәккә сабылған балтаһын йолоп маташа. Ҡулымдағы һөтлө туҫтаҡ бесәнгә ауып төшкән. Бер ни ҙә һиҙмәгәнмен — йоҡо баҫҡан. Ярай әле арбаға менеп ултырғанмын, юғиһә, көт тә тор, минһеҙ китеп барыр ине олатай, Урман бабай.


— Йә, улым, йоҡо бутҡаһы бештеме, тәмле булдымы? — тип белеште ул, йылмайып. Эйәк ҡағып:


— Бик тәмле булды, — тигән булдым, сер бирмәҫкә тырышып.


— Бәлки, бармаҫһың? Йоҡоң киләлер бит... — тине Урман бабай, ҡуйы ялбыр ҡаштары аҫтынан көләс күҙҙәрен йырсайтып.


— Эйе һиңә, ҡала, ти! — Шикләнеп, арбаны ҡосаҡлайым, әммә Урман бабайҙың күҙҙәре баяғы ялбыр ҡаштары аҫтынан тыныс ҡына йылмайып ҡарай миңә.


— На-а-а, малҡай, ҡуҙғалдыҡ, әләйһә, улым! — Тәгәрмәстәр күҙ эйәртмәҫ әйләнде — йоҡом һыпырып алғандай асылды ла китте. Мөрйәләрҙән һалҡынса һауаны көскә тишеп Юғары күтәрелгән төтөн бағаналарына ҡарап, ысыҡлы үлән өҫтөнән юрттыртып уҙыуы ниндәй күңелле — елкендем-тулҡынландым.


— Ҡайҙа барабыҙ, бабай? — тип һорайым.


— Тирәклегә, — ти Урман бабай.


Тирәклене мин күргәнем юҡ шул әле. Ауылыбыҙҙан ун ике саҡрым ситтә ул. Унда бик ҙур баҫыу булырға тейеш — яҙғы сәсеүҙә бригада шунда аҙна буйы ҡуна ятып эшләй. Тирәкленән ҡыш буйы һалам ташыйҙар, һәм өшөп ҡайтҡан колхозсылар уны, ауыҙ асҡан һайын, алыҫлығы, күҙ асҡыһыҙ буран ояһы — ышыҡланыр ағасы юҡ ҡола яланлығы өсөн ләғнәтләйҙәр. “Ҡышын унда — өшөп, йәй һыуһап интегәһең!” — тиҙәр. Ышанмайым: тирәкле ерҙә ниңә ышыҡланыр ағасы булмаһын да ниңә эҫе булһын, ти? Кем беҙҙең туғайҙа, һыуһайым, тип әйтер икән? һыу ҙа, күләгә лә етерлек унда.


— Бабай, ундағы тирәктәр бейекме?


— Ҡайҙағы тирәктәр? — Сәйер нәмә ишеткәндәй, ҡайтарып һорай Урман бабай.


— Тирәклеләге.


Ул, һүҙ әйтергә тип ауыҙ асһа ла, ҡаштарын емереп, ситкә борола. Маңлай бураҙналары тәрәнәйә. Сәбәпһеҙгә Ерәнҡашҡаны сыбыҡларға тотона. Әйтерһең, уның ығышлығын бөгөн генә белгән!


— Барғас күрерһең, — тип өҙә Урман бабай, миңә боролоп. Үҙебеҙҙең туғай янынан далаға табан ҡайырылғанда тарта төшә дилбегәһен:


— Ишетәһеңме?


— Ишетәм.


— Нимә ишетәһең?


— Туҡылдатып ағас киҫәләр.


— Юҡ, ағас киҫмәйҙәр, тумыртҡа ул, балам. — Сыбыртҡы һабы менән төртөп, яҡындағы тирәк ҡабығына елемдәй йәбешкән йән эйәһен — оҙон осло суҡышлы һоро ҡошто күрһәтә. — белеп ҡал: урман һаҡсыһы ул. Ағас ҡортон сүпләй. Ҡоротҡостарға көн бирмәй.


Туғайҙы уҙып барғанда, , яңы туҡылдау салына ҡолағыма. Ҡарт инде абайламай быны. Үҙемдең һиҙгерлекте, йоҡо бутҡаһы ғына ашап үҫмәгәнде иҫбат итеү мөмкинлегенән ҡыуанып, еңенән йәһәт тартам:


— Бабай, йәнә тумыртҡа туҡылдай, шәйләйһеңме? Туғай төбөнән ҡайһылай алыҫҡа яңғырай, моғайын, ҙур тумыртҡалыр, — тип киҫәтәм. Күрәм: минең һүҙ Урман бабайға бик ныҡ тәьҫир итә. Дилбегәһе тартҡан яҡҡа борола ла Ерәнҡашҡа, беҙҙе туғай эсенә алып инә. “Ҡошто ҡыҙыл тәпәйенән эләктерергә итәме икән ни бабай?” тип уйлайым ныҡ сәмләнеп. Ләкин күп тә бармайынса туҡтайбыҙ. Урман бабай, Ерәнҡашҡаны миңә ҡалдырып, туғай төпкөлөнә йәйәүләп олаға. Йөрәгем янып-семерҙәп, уның киткән һуҡмағына, артынан һелкенеп тороп ҡалған сыбыҡтарға ҡарайым. Үҙ ҡулым менән тумыртҡа ҡойроғонан тотоп алғым килә. “Мин тапҡан тумыртҡаға хужа булды...” тип үпкәләйем Урман бабайға.


Бына туҡылдау тынды. “Урман бабай ҡошто ҡапланы, булһа кәрәк” тип сәмләнәм, үҙем тотоп бирмәгәнгә көйөнәм. Түҙә алмай, һикереп ергә төшәм дә төпкә эләгем ҡолайым. Тубығымды ыуа-ыуа ырғып торам. Арбалағы балта салына күҙемә. Ауыртыуымды онотоп, ҡыҙыҡһынып, балтаны ҡулыма алам.


Мин инде ҙур үҫкәнемде беләм, күптәндән биреле үҙ көсөмдө һынарға теләп йөрөйөм, тик урманда бер ағас та киҫеп ҡарағаным юҡ — уңайы тура килмәй. Ә бына был юлы... ҡолас йыуанлыҡ тирәк төбөнә йүгереп барам. Егеттәрсә буйтлы һелтәнеп сабам тирәккә: бер, ике... Ысынлап та, ғәйрәтле икәнмен шул! Балта, сапҡаным һайын, үңәсенә тиклем үк батып керә. Бәлки, был ағасты Урман бабай килгәнсе лә ҡырҡып ҡолатырмын әле. Ғәжәпләнер ҙә һуң үҙе!


Шул саҡ ботаҡтар сытырҙауы ишетелә: Урман бабай килә, ахырыһы. Аҡланға өсәү сыҡты, алдағыһы — Урман бабай. Беләгендә — яҫы һағаҡлы ике балта. Ҡуҙға баҫҡан бесәй кеүек һикерәңдәй юлдаштары бабайҙың әйләнәһендә:


— Урман бабай, балтаны бир, бынан һуң ҡырҡмаҫбыҙ! — тиҙәр. Урман бабай, күңеле таштай ҡатып, өнһөҙ килә. Ялыныусыларға әйләнеп тә ҡарамай. Лапылыҡты бүҫерелденртә баҫып, йылға ситенә үтә лә баяғы ҡомһоҙ һағаҡлы балталарҙы күгәреп ятҡан упҡынға быраҡтыра.


— Миңә һеҙҙең балтағыҙ кәрәкмәй! — тип ҡырт киҫә ул. Йылға өҫтөнә шат таралған дүңгәләктәрҙе күҙәтеп, ниҙер уйлана. Көрһөнөп ала ла арбаға яҡын килә. Бер өйәңке эргәһенә боролоп, ҡарт әбейҙәрҙең йөҙө кеүек сирышланған олондағы кәпәс ҙурлыҡ һоро бәшмәкте көрәктәй ҡулдары менән ҡуптарырға итә. “Ҡанығып, имеп ултырма әле бахырҡайымды...” тип мыңғырҙана. Теге икәү, ҡыйыуһыҙланып, бабай янында тапана.


— Урман бабай, балтабыҙҙы шайтан алһын, тик урман ҡарауылсыһына әйтә күрмә инде... — ти олорағы, елкәһен ҡашып.


— Ике төптән генә урман ҡоромаҫ, хаҡын түләрбеҙ үҙеңә, — ти йәшерәге. Урман бабай ҡаштарын емереп һыҙлана, ирҙәргә текләп ҡарап:


— Ауған ағасты, бөтә мөлкәтеңде биреп тә, кире торғоҙа алмаҫһың. Ҡырҡыуы минутлыҡ ҡына эш булһа ла, үҫтерергә тоташ бер ғүмер ҙә етмәй! — тип моңлана.


— Ах әттәгенәһе, ни эшләйек һуң инде? — тип ыуалана тегеләрҙең олорағы. Урман бабай, шелтәле ҡараш ташлап, баш сайҡап:


— Ҡасандан биреле мин һиңә, өй алдыңа ағас ултырт, ағас ултырт, тип тумыртҡа һымаҡ туҡыйым — шуны һаман тыңламайһың! — ти.


— Бөгөн үк ултыртам! Тәҙрә алдымды гөл баҡсаһы яһайым!


— Беләм мин һинең нисек ултыртҡаныңды. Бына кис, ҡайтышлай, ҡарап үтермен әле.


— Рәхмәт, Урман бабай, рәхмәт! Ҡарай күр!


Теге икәү, бөрлөгән сырмалсыҡтарына эләгә-тәгәрәй, еңелерәк һулап ҡайтып китәләр. Ә мин иһә, ҡотом осоп, балта менән сапҡылаған ағасымды ҡаплайым артыма. Урман бабай, мин арбаға ташлаған балтаны алып, баяғы һоро бәшмәкте һыҙырып ырғыта. “һыйыр тәнендәге талпан кеүек, ағас һутын эсеп йәшәй был, нәҫеле ҡороғоро!” — ти ул һәм шул бәшмәк хаҡында, иренмәйенсә, фәһемле хикәйәт һөйләй. Мин һис ни аңламайым, аңларлыҡ та түгелмен: һалҡын тиргә батып, бына-бына өҫтөмә ишерелеп төшөр һәләкәтте көтәм. һүҙҙәре елгә осоп торғас, Урман бабай тына һәм, шикләнеп, маңлайыма усын баҫып ҡарай ҙа:


— Ни булды һиңә? Әллә ауырыйһыңмы? — ти. һаулығымды күрһәтер өсөн, тәрән итеп тын алам, йөҙөмә йылмайыу ишараһы сығарам.


— Ҡуҙғалыр ваҡыт, — ти Урман бабай, арҡалыҡты күтәреп. Ерәнҡашҡаны бороп, арбаға менеп ултырыуымды көтә.


— Ҡайһылай рәхәт ағасҡа һөйәлеп тороуы! — тигән булам, ҡарт иғтибарын ситкә йүнәлтмәҫме, тип. Үс иткәндәй, инде минән башҡа уны ҡыҙыҡтырыр нәмә юҡ, хәйерһеҙ ат та, үҙ ғүмерендә бер мәртәбә булһа ла сыбыртҡыһыҙ ғына ҡуҙғалып китергә самаламай...


— Улым, нишләп ҡупмайһың? Ыҫмалаға ултырҙыңмы әллә?


Борғалана-һырғалана ҡубынам. “Ул ҡартайған, яртылаш һуҡыр...” тип йыуатам күңелде. Ләкин Урман бабай елтерәп арбанан төшә лә:


— һин ҡырҡтыңмы, шаҡшы малай? — тип, һыҙланып, йөрәк ғазабы менән һорай. Әйтерһең, ағасҡа түгел, уның ботона сапҡандар.


— Бабай, мин белмәнем...


— Аҡылһыҙ көсөк! Төш арбанан!


Тәмле-татлы хыялдарым, көлгә әйләнеп, күккә осто.


— Ҡурҡма! Насар малай булһаң да, Тирәклегә алып барам мин һине, — ти Урман бабай. Илауҙан тынып, яҡыныраҡ һырнығам. Тик арбаға төпләнергә ашыҡмайбыҙ шул әле...


— Әйт әле, бынауы нимә? — ти ул.


— Үлән.


— Яҡшыраҡ ҡара.


— Үлән!


— Юҡ, тирәк үҫентеһе был. һин сапҡылап яралаған тирәктең кескәй ҡыҙы.


Ғәжәпләнеп, бармаҡ буйы үҫентегә бағамын.


— Ошо , яңы шытып сыҡҡанды үҙең сабып яралаған йыуан тирәк менән сағыштыр. Ул да шулай дәү булып үҫһен өсөн, беләһеңме, нисә йыл кәрәк буласаҡ? — тип һорай Урман бабай.


— Белмәнем бит мин...


— Белмәһәң, бел. Ошо йәшеңдән урман ҡоротаһың, ә ат ҡыуырлыҡ сыбыҡ үҫтерерһеңме икән үҙ ғүмереңдә?!


Урман бабай тирәктең сей яраһына, һыу ситенән тырнап алып, йомшаҡ лай яба ла, арбанан йүкә шәлкеме алып, сырмаҡлап бәйләп ҡуя. “Йәш ҡыҙыл партизан сағымда, муйынымды аҡтар сапҡас, мине лә шулай аҡ марля менән сырмаҡлап ҡуйғайнылар...” — ти ул, көрһөнөп.

* * *

*


Барып еткәс, иллә ғәжәпләндем: ҡайҙа һуң был Тирәкленең тирәктәре? Бөтә тирә-яҡ — Ҡояш көйҙөргән ҡыу бүтәгәле дала ғына. Ағас тигәндең остоғо ла юҡ. Әрһеҙ ҡамғаҡтар ғына, әкиәттәге киҫелгән дейеү баштары кеүек, елгә аунаҡлап еләләр. Урман бабай, шуларға ҡарап, күңелһеҙ уйҙарға сумған.


— Әгәр бында урман үҫһә, эш бүтәнсә булыр ине, — тип һөйләнә үҙ алдына.


— Ҡайҙа һуң Тирәкле урманы? — Сәйерһенеп һорайым. Ҡарт өндәшмәй, тик тәрән соҡор эргәһенә килеп туҡтағас ҡына:


— Төш, улым, килеп еттек. Бына урман, бына Тирәкле йылғаһы, — тип ҡуя. Ғәрлегемдән, тештәремде ҡыҫып, өнһөҙ ҡалам. Бәләкәскә һанай мине был бабай, алдағанына ышана тип уйлай. Әйтерһең, ағасһыҙ урман, һыуһыҙ йылға булмауын мин белмәйем инде.


— Был — Тирәкле түгел! — тим мин уға, үпкәләп...


Урман бабай һүҙҙәремә ысын күңелдән көйөнә:


— Ышанмайһыңмы? Әйҙә киттек, күрһәтәйем үҙеңә.


Ялан төпкөлөнәрәк ыңғайлайбыҙ. Был ни хәл?! Унда яртылаш серегән йыуан-йыуан ғас төптәренең ҡәбер таштарылай һерәйеп ултырыуы хайран ҡалдыра мине.


— Бына ошо инде Тирәкле урманы... — ти Урман бабай, һуғышта ҡырылғандарҙың туғандар ҡәберлегенә ингәндәй, сал башын ҡайғылы эйеп. Мин дә, һынып ҡатып, ни әйтергә лә белмәй, берсә өнһөҙ төптәргә, берсә Урман бабайҙың йәшкәҙегән күҙҙәренә ҡарайым.


— Күр, балам, ябай балта аҡылһыҙ әҙәм ҡулында нимә эшләй... Ҡасандыр бында урман шаулап ултырған. Ҡамыштай зифа һынлы тирәктәр үҫкән, халыҡ шуға күрә был төбәккә Тирәкле исемен биргән. Мин бала саҡта ла ошонда егерме төпләп ағас бар ине әле. Анау ятҡан түңәрәк ташты күрәһеңме? Тирмән ташы ул. Ҡасандыр бында шаулап-гөрләп Тирәкле йылғаһы аҡҡан, уның ағын һыуҙары тирмән ҡуласаһын әйләндергән. Ләкин кешеләр урманды ҡырҡып бөтөргәндәр. Шунан, урманһыҙ ҡалғас, йылға ла ҡороған. Кешеләр, тыуған-үҫкән ерҙәрен ташлап, күсеп киткәндәр. Ошо ағас төптәре лә Тирәкле исеме генә тороп ҡалған бында...

* * *

*


Шул ваҡиғанан һуң, аҙна буйына моңайып йөрөнөм. Уйын ҡайғыһы китте. Урман фажиғәһе йөрәгемде әрнетте.


Элек беҙ Урман бабайҙы: “Урман бабай, ағас давай!” — тип үсекләй торғайныҡ. Хәҙер иһә, яҡшы эштәр эшләп, Урман бабай алдында аҡланыу теләге тыуҙы. Мин тиҙҙән был ниәтемде бойомға ашырҙым һәм шуға һаман ҡыуанып бөтә алмайым.


Былай булды: бер ваҡыт мин Урман бабайҙың урман ҡарауылсыһына: “Яңғыҙ күҙ күреп бөтәме ни ҡәһәр һуҡҡырҙарҙы — ҡырҡалар, туғайҙы ҡороталар. Бер ярҙамсым да юҡ бит минең...” тип әсенеп зарланыуын ишеткәйнем. Урман ҡарауылсыһы киткәс, иптәш малайҙарымды эйәртеп, ҡартҡа килдем.


— Беҙ, пионерҙар, һинең ярҙамсыларың булырға теләйбеҙ! — тинек уға. Шунан һуң беҙ уның бөтә нәмәне күрә, бөтә нәмәне ишетә торған күҙ-ҡолағына әүерелдек. Туғайға балта тотоп килгән бәндәләр ала ине кәрәктәрен!


Урман бабайҙың Тирәклегә ағас ултыртыу өсөн көрәше әле лә хәтерҙә. Йыйылыш һайын, ошо мәсьәләне күтәреп сыға ине ул. Шулай үҙен ҡайһы бер колхоз етәкселәренән күгәүендәй биҙҙертеп бөттө. Яҙ етеп килә, сәсеүгә әҙерләнергә кәрәк, ә ул ниндәйҙер ағас ултыртыу тураһында һүҙ ҡуйырта. Әйтерһең, туғайҙағы күләгә етмәй уға. Ҡарттан ҡотолоу өсөн, төрлө әмәл ҡороп ҡаранылар. Бер йыйылышта хатта әрләп тә ташланылар:


— Ҡартлас, һиңә ҡарағайлы ҡарурманға күсеп китергә кәрәк. Унда ағас үҙе үҫә һәм бер кем дә киҫмәй, сөнки айыуҙар, балта тотоп, эш ҡырырға өйрәнмәгәндәр әле! — тип кәңәш биргәндәре лә булды. Ләкин Урман бабай үпкәләмәне:


— Урман эҙләп күсенеп йөрөргә, айыу түгел дәһә мин, — тине, һаҡалын һыпырып. — һәм ҡамғаҡ та түгелмен. Эйе, кеше мин. Ошо ерҙең вариҫы. Шулайғас, үҙем өсөн түгел, һеҙҙең өсөн, һеҙҙең балаларығыҙ өсөн ҡола яланда урман үҫтереүҙе ҡайғыртырға бурыслымын.


Кешеләр көлөштөләр:


— Үҙең әйткән ҡамғаҡ ояһы бит ул беҙҙең ялан. Унда ниндәй ағас тамыр нығытһын?


— Иренмәһәң, үҫә ул!


Һуңғы сиккә етеп аптыраған идара ағзалары ауыл урамдарын йәшелләндертеү тураһында ҡарар ҡабул ҡылырға мәжбүр булдылар.


— Аҙыраҡ ҡына байып алайыҡ әле, шунан Тирәклегә лә ултыртырбыҙ, — тип тынысландырҙы бабайҙы колхоз рәйесе.


Урман бабай ысынтылап тороп эшкә тотондо. Ауылдың буйынан-буйына бөтә колхозсыларҙың өйҙәре янына унар төп ағас ултырттырҙы. ЭҖер еттеме, йорттан-йортҡа инеп, хужаларҙың ағастарҙы нисек тәрбиәләүен тикшерер булды. Бәҫ ҡаплаған, бер яҡҡараҡ ҡыйшайған башын түбән эйеп, уйлана-уйлана, урам буйлап килеүен күреп ҡалһаҡ, беҙ, ашығып, ағас төптәренә һыу ҡоя башлай торғайныҡ. Ни тиһәң дә, бабайҙың күңелен ҡыйырһытыуҙан ҡурҡа инек беҙ.


Хәҙер ул ағастар үҫеп еткәндәр, сарҙаҡтар өҫтөнән ялбырҙап, ҡоштар һайратып, йәмләп ултыралар ауылды. Ләкин үҙ ваҡытында был эште башлап ебәрергә Урман бабайға күп көс һалырға тура килде: аңламай инек шул беҙ ҡарттың изге ниәтен. Ағас ултыртыуҙың файҙаһын төшөнмәгән колхозсыларға Урман бабай былай тиер ине:


— Уңышты һеҙ ҡағыҙҙа яуларға итәһегеҙ. Тәбиғәт күнмәҫ быға. Тирәклене ысынлап тороп тирәкләндерәйек!


Ҡайһы бер телмәре күңелдә бураҙналай ярылып ҡалған. Күп йылдарҙан һуң да ҡолағым төбөндә Урман бабайҙың ҡарлыҡҡаныраҡ тауышын ишетәм:


— Беҙҙең ата-бабаларыбыҙ урманды киҫергә белгәндәр, ә беҙ — үҫтерергә өйрәнәйек. Быға тиклем урман йылға буйҙарына тартылған, бынан һуң ул ҡола яланға сыҡһын!


Халыҡ аҡылы үҙе һөйләй ине уның ауыҙынан.


Йылдар үтеү менән, Урман бабайҙың көс-ҡеүәте ҡаҡшағандан-ҡаҡшаны. Тик ул Тирәклегә ағас ултыртыу теләгенән кире ҡайтманы, төңөлмәне.


Шулай бер көндө, яңғыҙ һәм өнһөҙ килеш, Тирәклегә сыҡты ул һәм, аяҡтарын түбән һалындырып, ҡороған йылға ярында ултырҙы моңайып. Ырғып торҙо ла, көрәген ҡулына алып, исеме генә ҡалған Тирәкле урманының һабан күрмәгән ҡаты тупрағын йомшартырға кереште. Йомшартҡан еренә туғайҙан күсереп йәш тирәктәр ултыртты. Беҙ, пионерҙар, ҡулдан килгәнсә, уға ярҙам иттек.


Элек урман булып, хәҙер ҡырағай далаға әүерелгән боронғо юл буйы һиҙелерлек рәүештә төҫөн үҙгәртте. Аҡһыл ҡылған диңгеҙе эсендә ҡусҡыл-йәшел үҫентеләр әҙәм күҙен һөйөндөрөп ултырыр булды.


Һирәк-һаяҡ уҙғынсылар ҡарт янына туҡталалар ҙа ғәжәпләнеп һорайҙар ине:


— Бабай, ниңә кәрәк һиңә был ағастар?


— һин барыбер тиҙҙән үләһең бит инде...


Урман бабай эшен дауам итә бирә. Оҙон күлдәк Еңе менән маңлай тирен һөртөп ала ла серҙәштәренә текләй:


— Мин үлһәм, һеҙ ҡалаһығыҙ, һеҙҙең балаларығыҙ ҡалыр, — ти ул, ҡоро ғына. — Ғүмерем буйына ошо яланды йәшелләндерергә тырышып йәшәнем. Бәлки, бына ошо мин ултыртҡан ағастар , яңы урмандың маяһы — төп башланғысы булыр.


...Йылдар үтте. Мин инде ҙур үҫтем — етенселә уҡый башланым. Ә Урман бабайҙың биле нығыраҡ бөкөрәйҙе, күҙ ҡарашы тоноҡланды. Йөҙөнә , яңы йыйырсыҡтар өҫтәлде.


Хәҙер инде, ялан ҡарауылсыһы арбаһына ултырып, бүтән кеше йөрөй. Урман бабай иһә өй тирәһендә генә урала. Оҙаҡ йөрөүҙе лә күтәрмәй башланы. Туғай ҡыҙырыуҙары һирәкләнде. Кәкере бәкеһен тотоп, күбеһенсә үҙ баҡсаһында ғына соҡсона, ә аяҙ көндәрҙә, ҡояшта ҡыҙынып, ҡапҡа төбөндә ултыра.


Йәмле яҙ башының бер иртәһендә һөйөнсө килтерҙем мин уға.


— Бабай, бәхет, бәхет! — тип ҡолағын тондорҙом.


— Ни булды һиңә, улым? Күктән гәүһәр яуҙымы әллә?


— Ерҙән, бабай, ерҙән яуҙы! Мәктәп йыйылышында беҙ, күмәкләшеп, Тирәклегә ағас ултырытырға ҡарар сығарҙыҡ. һәр уҡыусы ун төп ағас тәрбиәләп үҫтерһә лә, ике мең төп тирәк бит ул! — тип елкендем мин һәм мәктәп директорының Урман бабайға тип биргән ҡағыҙын тотторҙом. Урман бабай, иҫке еҙ тирәсле күҙлеген кейеп, ғәжәп иткес тынлыҡ менән күҙ йүгертеп сыҡты ҡағыҙға.


— Белдем мин уның шулай булырын! — тине ул тантаналы. — Бүтәнсә булыуы мөмкин дә түгел ине шул!


Яҙыулы ҡағыҙҙы, мөғжизәләй, һаҡ ҡына бөкләп, ҡуйынына йәшерҙе һәм, егеттәрсә еңел атлап, колхоз идараһына йүнәлде.


Ярты сәғәттән ул, күҙҙәрендә дәрт уты уйнатып, кире ҡайтты. Мин ҡапҡа төбөндә торам һәм уның көндәй балҡып килгән шат йөҙөнә ҡарап һоҡланам. Тәңгәлемдә туҡтап, башымдан һыйпаны ла:


— Эштәр бешә улым. Киләһе йәкшәмбегә мәктәп балалары менән ағас ултырта сығабыҙ. Колхоз идараһы менән һөйләштем, ағас сығындары табырға колхоз ярҙам итәсәк, — тине.


Ул йылда ҡыш ҡаты һәм оҙаҡ булғайны. Малдарға аҙыҡ етмәне, ситтән һатып ала-ала, колхоз ҡаҡҡа таянды — аҙаҡҡы һумдарын бөтөрҙө. Хәҙер инде сығындар алыу өсөн аҡса яғы самалы ине. Колхозсылар: “Ҡайҙан табырға?” — тип баш ватты. Ә ҡайһы берәүҙәр:


— Ағас ултыртыуҙы икенсе яҙға ҡалдырһаҡ, яҡшыраҡ булмаҫмы?” — тип һөйләнеп тә йөрөнөләр. Әммә Урман бабайҙың эшкә быйыл уҡ тотонғоһо килде. Ике йөҙ уҡыусының уға ярҙамлашырға әҙер тороуы уның ғүмере буйына күңелендә йөрөткән, һүрелеп барған яҡты хыялын ҡабат дөрләтте. Ул үлемдән ҡурҡа башланы һәм , яңы урмандың Тирәклелә ҡалҡыныуын үҙ күҙҙәре менән күрергә ашҡынды.


Минең менән һөйләшкәс, Урман бабай күптән ҡулланылмай ятҡан иҫке кәмәһен ишек алдына сығарҙы ла ыҫмалаларға кереште. Эш өҫтөндә эйелгән сал башын көнө буйы күреп йөрөнөм, үҙем дә ярҙамлаштым.


Иртәгәһен, икәүләп, һыуға төшөрҙөк кәмәне.


— Йә, улым, хәйерлт ел телә инде. Аръяҡта тирәк сығыны күп булырға тейеш. Әгәр юлым уңһа, колхозды аҡса түгеүҙән ҡотҡарырбыҙ, — тине ул, кәмәгә ултырғас, миңә алсаҡ йылмайып. Күпме генә үтенһәм дә, үҙе менән барырға рөхсәт итмәне. Мин үпкәләнем һәм, яр башында ултырған килеш, уның ишкәктәрҙе шәп-шәп ҡайырып ишеүен, кәмә ҡойроғонда ҡараһыу тулҡындарҙың шаярып уйнауҙарын күҙҙән юғалтҡансы ҡарап ҡалдым. Урман бабайҙы һуңғы күреүем булды был.


...Өс көн үткәс, Урман бабайҙың йәнһеҙ кәүҙәһен ташҡын һыуҙағы тирәктәр араһынан табып алып ҡайттылар. Ә моронона йөҙ илле төп сығын ҡыҫып бәйләнгән кәмәһен түбәнге ауыл кешеләре тотоп килтерҙе.


Күмеү көнө яҙғыса йылы, көләс ине. Урман бабайҙың аҡ кәфенгә төрөлгән кескәй кәүҙәһен арбаға һалдылар һәм, тере сағында үҙе йөрөп таҡырлаған ҡыр юлы буйлап, Ерәнҡашҡа уны һуңғы сәфәргә алып китте. Икенсе арбала көрәктәр, бер мискә һыу һәм Урман бабайҙың кәмәһендә табылған йөҙ илле төп йәш тирәк сығыны һәм колхоз ҡайҙандыр килтерткән имән туйралары бар ине. Урман бабайҙың мәйете һалынған арба артынан бөтә ауыл эйәрҙе.


Зиратта үҙ ҡулдары менән үҫтергән тирәктәр араһына күмделәр уны. Ә беҙ артабан киттек.


Тирәклегә трактор килде, ҡорос һабандың ҡеүәтле төрәндәре ҡола ялан диңгеҙен аҡтарып һалды. Иҫке төптәрҙе яндырып, Урман бабай тирәктәрен һәм имәндәрҙе ултырттыҡ. Урман бабай ҡәбере янындағы тирәктәр йырына ҡушылып, унан алыҫтағы Тирәклелә лә , яңы урмандың йәш ағастары ҡыуан елдәргә ҡарышып шаулай башланы.

1956.

Ҡариҙел йылғаһы,

буксир-теплоход N11.

Толомдар


Сәлим ине егеттең исеме. Ул, хәрби флотта дүрт йыл моторист булып хеҙмәт иткәндән һуң, былтыр ғына ҡайтып, туп-тура Өфө пристаненә эшкә инде. Уны Ҡариҙел маршруты буйынса йөрөгән теплоход-буксирға механиктың икенсе ярҙамсыһы итеп тәғәйенләнеләр.


Һыу үренә йөк тейәлгән баржалар илтеп, түбәнгә нәҡ Өфөгәсә һал тартып ҡайталар ине. һәр рейс биш-алты көнгә һуҙыла — Башҡортостандың төпкөл райондарына тиклем барып етәләр. һыу ситендә крепость стеналарылай ҡалҡынып торған текә сағыл таштар, күкшел-йәшел ҡарурман ҡаплаған бейек тауҙар, ҡарағай сайыры еҫенә туйынған саф һауа һәм, күҙ йәше һымаҡ, үтә күренеүсән таҙа шишмә һыуҙары — былар бөтәһе ялан яҡта тыуып үҫкән Сәлимде хайран ҡалдыра ине.


Ағастарҙың ҡабығы аҫтына дыуамал һут тирткән яҙғы бер мәлдә, Урал тәбиғәтенең мөһабәт күренештәре Сәлим күңелендә нескә хистәр уятты. Вахтанан бушағас, палубаға сығып, күҙҙәрен алыҫтағы урман өҫтәренә төбәгән хәлдә, һүҙһеҙ уйланып ултырыусан булып китте. Ҡайһы ваҡыт яр һыҙығын ҡаймалаған ҡуйы ҡыуаҡтар араһында һандуғастар һайрауына ҡушылып ҡыҙҙар йыры ишетелә. Сәлим йөрәге нимәнелер юҡһынып семетеп ҡуя, шунан, диңгеҙ тулҡындарылай, шашынып һикерә башлай. Әгәр мөмкин булһа, ҡанатланып осоп китер ҙә йыр яңғыраған йәшел ҡыуаҡтар артына барып төшөр ине ул... һәм кем белә, бәлки, шунда үҙенең юҡһынғанын табыр ине...


Бер көн улар Йүрүҙән пристаненә туҡтаны. Капитан менән штурман ағас ағыҙыу контораһына киткәс, механик уға мотор филтрҙарын һүтеп йыуырға ҡушты. Күнегелгән хеҙмәт ине был: Сәлим уны тиҙ генә эшләп бөтөрҙө лә, ҡулына китап алып, судно моронона барып ултырҙы. Борт ситенән, яй ғына талпынып, гәлсәр һымаҡ үтә күренеүсән һыу аға, ҡойроҡтарын һыуға һуғып, көмөш сабаҡтар һикерешә, ә һыу төбөндәге эре-эре таштар йәшел ылымыҡ араһында, саф алтын киҫәктәреләй, сағыу һарғайып яталар.


Яр башында кинәт кенә көлгән тауыш ишетелде. һөҙәк һуҡмаҡтан причалға табан бер төркөм ҡыҙ-ҡырҡын төшөп килә ине. Аллы-гөллө күлдәктәр кейгәндәр, ҡулдарына сөмкә-төйөнсөктәр һәм фонарь, багор һымаҡ һал ағыҙыу ҡорамалдары тотҡандар. Аяҡтарына ыҡсым кирза итек кейгән, ҡара юбкалы бер йәш ҡыҙ алдан килә. Йөктәре ауыр булһа ла, шәп атлайҙар, көлөшә-көлөшә һөйләшәләр. Ҡыҙҙар, палубаға күтәрелеп, әйберҙәрен урынлаштырҙылар.


— Капитанға сәләм! — Ҡара юбка кейгән ҡыҙ, муйылдай күҙҙәрен йылтыратып, Сәлим ҡаршыһына килеп баҫты.


— Мин капитан түгел, — тине Сәлим. һәм, күҙҙәрен тултырып, ҡыҙҙың килешле буй-һынына ҡараны. Ҡариҙел буйҙарында һутланып үҫеп ултырған зифа буйлы ҡамышҡа оҡшатты ул уны, ә күҙҙәренең ҡаралығын алыҫтағы тауҙарҙа тимгелләнеп күренгән серле ҡарурман төҫөнә тиңләштерҙе.


— Оҙаҡ текләп ҡарама улай — күҙҙәрең ҡарайыр, — тине ҡыҙ, һаман көлөмһөрәп.


— Ә мин ҡарамайымсы, — тигән булды егет.


— Ҡыҙҙар, ҡарағыҙ әле! Егетебеҙ алма кеүек ҡыҙарҙы!


— Өҙөп ҡабаһы ғына ҡалды!


— Дания, нығыраҡ оялт!


— Их һин... капитан!.. — тип, Сәлимдең маңлай сәсенән йомшаҡ ҡына түбән тартты Дания һәм, ҡырт боролоп, иптәштәре яғына китте.


Төштән һуң һалды оҙон юлға әҙерләй башланылар.


Дания тайғаҡ һал өҫтөндә ҡош кеүек осоп йөрөй. Бәйҙән ысҡынып аунаҡлап ятҡан бүрәнәләрҙе ул багорын ирҙәрсә таһыллы ҡаҙап һөйрәп ала ла тимер сыбыҡ менән нығытып бәйләп ҡуя. Иптәштәренең ҡаушап ҡалыуҙарын күрһә, һиҙҙертмәй генә кәңәш бирә. Ҡайһы ваҡыт ул үҙен күҙәткән Сәлимгә күтәрелеп ҡарай, ынйы тештәрен йылтыратып йылмая.


Бына ул туҡтап, маңлай тирҙәрен һөрттө. Аҙыраҡ уйланып торғас, кәзәкейен сисеп, бүрәнә өҫтөнә ырғытты. Ҡыҙҙың тәүге ҡарҙай ап-аҡ кофтаһы өҫтөнән көҙгө төндәй ҡарайып һуҙылған оҙон, ҡалын сәс толомдары Сәлимде хайран итте. “Ниндәй һыуҙарҙа йыуып, ниндәй тараҡтар менән тарап үҫтерҙең икән уларҙы, һылыу ғынам?” — тип уйланы ул, һоҡланып. Барып шул йомшаҡ толомдарҙы һыйпағыһы, устары менән битенә ҡыҫып оҙаҡ-оҙаҡ тилереп ултырғыһы килде. Уның теҙгенһеҙ уйҙарын Дания ла һиҙҙе, буғай, уңайһыҙланып:


— Хәҙер эшләргә лә була, — тип йылмайҙы ла аунаҡлаусы бүрәнәләр буйлап йүгерә-һикерә тростар яғына китте.


Ниндәйҙер сихри көс Сәлимде урынынан ҡуҙғатты. һылыу ҡыҙға йөрәгендәге бик кәрәкле, бик ҡәҙерле бер һүҙҙе әйтергә теләне, ләкин:


— Дания... — тиеүҙән башҡаға етмәне хәле. Әммә һалсылар ишетеп ҡалды шикелле. Ауыҙы йырыҡ шаталаҡ бер ҡыҙ, башҡаларға ла ишетелерлек итеп ҡысҡырып:


— һин әйтмәһәң дә, ул үҙенең Дания икәнен белә, һәй бешмәгән! — тине. Сәлим тертләп артҡа сигенде.


— Артыңды абайлап баҫ, капитан, юғиһә Данияға үҙеңде, багор тығып, һыу төбөнән эҙләргә тура килер! — тип ҡаптырҙы икенсеһе. Дания үҙе иһә, егеттән күҙен алмай, көлөмһөрәп тора ине.


— Их! — тип ҡул һелтәне Сәлим һәм, йөрәгенең селпәрәмә килеүен тойған хәлдә, һалмаҡ аҙымдар менән атлап теплоходына үтте.

* * *

*


Иртән көн ҡояшлы, тымыҡ булып килде. Вахтанан бушаусылар һыу инергә кереште. Сәлим, ҡолас ташлап йөҙә-йөҙә, усаҡ төтөнө бормасланған һал башына барҙы.


— Әйҙүк, әйҙүк, ярҙамсы! Үҙеңде һал өйрәһе ашарға саҡырырға ғына тора инек әле, ярай, килеп еттең! — тип ҡаршыланы кисәге әсе телле ҡыҙ.


— Төклө аяғығыҙ менән, капитан! — тип йылмайҙы Дания һәм, һыуҙан сығырға булышып, егеткә ҡул бирҙе. һал өҫтөнә менгәс тә, ҡулдарын ысҡындырмай, онотолоп торҙолар.


— Ниңә ҡатып ҡалдығыҙ, һөйләшергә һүҙегеҙ юҡмы әллә? — тинеләр. Сәлим ни әйтергә лә белмәне, ҡыҙарынды. Ни тиһә лә, һалсы ҡыҙҙар эләктереп алып, көлкөгә һалыштырырҙар кеүек ине.


— Капитан, ниңә моңайҙың улай? Яҡыныраҡ кил, күргәндәй булайыҡ! — тип сыулашты усаҡ янындағылар. Сәлим, теләмәй генә, Данияның ҡулын ысҡындырҙы. Үҙенең ярымяланғас булыуынан уңайһыҙланып, һалсылар янына килде.


— Бригадирыбыҙҙы сихырланыңмы әллә, егет? һине күргәненән биреле, бүтән кешегә әүерелде. Көнө-төнө теплоход яғынан күҙен алмай, — тине береһе.


— Ҡуйығыҙсы әле шул тоҙһоҙ мәҙәктәрегеҙҙе! — Дания, ҡыҙарынып, ситкә боролдо.


Табынға ултырышҡас та әле Сәлим менән булышыуҙарын ҡуйманылар:


— Ашарға тора, ти, ҡала кешеһе һинең үлән-мүләндән бешергән ашыңды! — тиештеләр, ашнаҡсы уға аш һалғанда.


— Ниңә, ҡуҙғалаҡ турап бешергән аш телеңде йоторлоҡ була ул. Унан килеп, мин үҙем дә ауылда үҫкән егет бит, — тине Сәлим, ҡалағын төпкәрәк сумырып.


Ҡояш күтәрелеп, нығыраҡ ҡыҙҙара башланы. Яр башында үҫкән талдарҙың япраҡтары, эҫегә бөршәйеп, һирәкләнгәндәй булдылар. Сәлим менән Дания, бүрәнәләр өҫтөнән йүгереп барып, һыуға һикерҙеләр ҙә гәлсәр тамсылар сәсрәтеп йөҙөп киттеләр, һалдың урта тәңгәленә килеп еткәс, сумып-сумып, “өйрәк ҡыуыш” уйнанылар. Дания бик оҫта сума, әллә күпме һыу аҫтында ҡала ала. Дөрөҫөн әйткәндә, Сәлим уны ҡыуа-ҡыуа арыны. Икеһенең дә күңеле күтәренке, ҡыуанышып көлөүҙәренән яр буйҙары яңғырап тора.


Уйнай торғас, һал өҫтөнә менгәндәрен дә һиҙмәй ҡалдылар. Бына Дания: “Тота алмайһың, тота алмайһың!” — тип ҡысҡырып, бүрәнәләр өҫтөнән ҡоштай оса. Сәлим: “Тотам, барыбер тотам!” — тип эҙәрлекләй уны. Тик егеттең һалда йөрөп күнекмәгән табандары тая, бүрәнәләр аунаҡлап киткәндә, ул саҡ-саҡ йығылмай ҡала.


Ниһайәт, ҡыҙға яҡынлай Сәлим: Дания, әллә юрамал инде, һикереп сыға алмаҫлыҡ бер буш аралыҡҡа етеп туҡтаған.


— Әһә, эләктең! — тип тантана итә Сәлим, ҡыҙҙы ҡайнар ҡосағына алмаҡ булып ынтыла. Әммә Дания, көмөш балыҡ кеүек шыуып, уның ҡулдары аҫтынан сығып ҡаса. Күп көс һалғандан һуң ғына тотоп ала Сәлим уны. Ҡыҙҙың ҡайнар ҡулдарын ҡыҫып услаған килеш, күҙҙәрен бәхетле йомоп, йылмая. “Ошолай ҡулға-ҡул тотошоп, тормошта ла мәңге-мәңге бергә бараһы ине!” — тип хыяллана.

* * *

*


Павловка гидроэлектростанцияһын уҙғас, көндәр боҙола башланы. Күкте ҡара болот япты, төньяҡтан көслө ел иҫте. Ҡариҙел өҫтөндә бейек тулҡындар ҡабарышты. һалды тартып барыу теплоходҡа ҡыйынлашҡандан-ҡыйынлашты. Бер яман шаршыға яҡынлағас, кешеләрҙең борсоулы хәрәкәтен күреп, һалға төштө Сәлим. Авария була ҡалһа, ташларға тип, якорҙәрҙе йәтешләнеләр. Кәмәнең һыуын түгеп әҙер иттеләр.


Бына ел, һалдың башын этәреп, яр ситендәге эре таштар өҫтөнә һуҡты. Ҡойроҡ иһә, йылға ағышына буйһоноп, алға этәрә ине һаман. Ҡара-ҡаршы йүнәлгән көстән кәшмәләр төкәлешеп, йыуан-йыуан ҡарағай бүрәнәләр шырпы һымаҡ шыртлап һындылар, кинәт, йәнләнгәндәй, ҡотороноп бер-береһенең өҫтөнә өйөлөштөләр. һалсылар ашығып һыуға якорь төшөрҙө. Якорҙең тарбаҡ тештәре һыу төбөнә ныҡлы ҡаҙалғас ҡына, һал үҙенең ҡоторонҡо хәрәкәтен туҡтатты, үлтерелгән оҙон йыландай һуҙылып, яр ситенә һырышты. Кис булып китте, ҡойоп эре күҙле ямғыр яуырға тотондо. Теплоход прожекторы менән һал өҫтөн яҡтыртып, бөтә команда аварияны төҙәтергә ташланды.


Билдән һыу кисеп эшләнеләр. Барһы ла лыс-һыу булып күшекте. Ләкин, эш ҡыҙыуында янып, өшөү һиҙелмәй ине. Йәнәшә тороп эшләһәләр ҙә, Сәлим Данияға ауыҙ асып һүҙ ҙә ҡата алманы.


Төн уртаһы еткәс кенә, һалды ипкә килтереп, ялға туҡтанылар. Сәлим, аяҡтарын саҡ күтәреп атлап, һалсыларҙың ҡыуышына инде. Аяҡ кейемдәрен һалып та тормҫтан, мөйөштәге бер мендәргә ҡоланы — ниңәлер башы әйләнә ине. Күҙ ҡабаҡтары үҙенән-үҙе йомолдо, ауыр төштәр күреп йоҡоға талды. Имеш, ауырый ул, башы осонда әсәһе һаҡлап ултыра. Йомшаҡ ҡулын уның маңлайына баҫып: “Балам, сирләйһеңме әллә?” — ти. “Эйе, әсәй, ауырып киттемсе”, — тип әйтергә итә, ләкин теле көрмәлеп, өнө сыҡмай. Әсәһе йомшаҡ ҡына итеп яурынынан һелкә. Борсолоп: “Сәлим, Сәлим, уян инде!” — ти. Сәлим көскә күҙҙәрен аса...


Ысынлап та, берәү бар башы осонда. Сәлим, йөрәге жыу итеп, йәһәт тороп ултырҙы.


— Дания, һинме был? — Ҡыҙҙың дымлы ҡулын тотоп ирендәренә ҡыҫты.


— Ботинкаңды һал, киптерергә эләйем. Салбар балаҡтарыңды ла һығырға кәрәк, — тине Дания, нәҡ өйөндә эш бөтөргәндәй, ябай ғына.


Сәлим еүеш кейемдәрен һалып бирҙе. Ҡыҙ уға йомшаҡ одеял бөркәндерҙе, үҙе кейемдәрҙе күтәреп сығып китте. Байтаҡ ваҡыт үткәс, һаҡ ҡғына атлап, ҡабат инде ул. Эргәһенә сүгәләп:


— Сәлим, йоҡламайһыңмы? — тип һораны. Егет, ятҡан килеш, уны һығылмалы биленән ҡосаҡланы, үҙенә табан тартты.


— Шашма, сәйҙе түктертәһең! — тип бышылданы Дания, уның ҡулдарын йомшаҡ ҡына этәрҙе. — Өҫ-башың кипте инде. Кейенеп ал да сәй эсербеҙ, — тине. Дания ҡулынан, сәй генә түгел, ағыу эсергә лә әҙер ине ул. Бер көрөшкәнән алмаш-тилмәш һемереп, йылынып алдылар.


— Ҡыҙҙар ни эшләй? — тип белеште Сәлим.


— Усаҡ эргәһендә кибенеп ултыралар.


Аҙыраҡ тын ҡалдылар. Дания, сығып китергә йыйынып, ҡалҡынырға иткәйне, Сәлим, ашығып, уны ҡулынан тотто, үҙәген өҙөлдөртөп:


— Китмә... — тип үтенде. Ҡыҙ, аҙ ғына икеләнеп торғас, кире ултырҙы. Бер-береһенең йөрәк ҡағышын ишеттеләр.


— Дания, мин... мин... һиңә бер һүҙ әйтергә теләйем, — тине егет, йөрәге сығып китерҙәй тулҡынланып. — Дания, һин ер йөҙөндәге иң һылыу ҡыҙһың.


— Ой, шулай уҡмы икән ни? — Күңелле итеп ҡысҡырып көлдө. — Ер йөҙөндә ҡыҙҙар күп бит ул!


— Күктә лә йондоҙҙар күп, ләкин Зөһрә йондоҙо берәү генә, — тине Сәлим.


— Кемгә нисек бит. Берәүҙәрҙең күҙенә биш-алты Зөһрә салыныуы ла мөмкин...


— Күҙҙәрем тонмаған, Дания. Йондоҙом минең берәү генә, ул — һин! — Үҙенең ҡайнар һулышынан быуылып, ҡыҙҙы ҡосаҡларға ҡулдарын һуҙҙы. Дания этәреп ебәрҙе, ҡапыл урынынан торҙо:


— Сәлим, Сәлим, — тине ул, үпкәләргә иткән егеттең маңлай сәсенән һыйпап, — ысыҡлы ғына тойғо түгелме икән был? Ҡояш ҡыҙҙырыр, ысыҡтар осоп китер...


— Нисек итеп кенә аңлатайым икән һуң? — Ҡыҙҙың ҡараңғыла ҡыуыш ишегенән төшкән усаҡ ипкенендә бәләкәс кенә ҡуҙ киҫәктәре һымаҡ йылтыраған күҙҙәренә бағып өҙәләнде Сәлим. — Ышан, Дания, ышан, минең мөхәббәтемде мең ҡояштар менән дә ҡыҙҙырып осорторлоҡ түгел. һинең өсөн йәнемде бирергә әҙер, тик аңла мине! һин дә ризалығыңды бир!


— Уф... Хәҙергә мин бер ни ҙә әйтә алмайым, Сәлим. Көҙгә тиклем уйла әле, уйлайыҡ... бәлки, һүрелерһең. Ә һүрелмәһәң... ысын йондоҙҙар бер-береһен ҡараңғы төн аша ла табышырҙар.


— Дания, туҡта... — Сәлим, йөрәге дөп-дөп тибеп һурылып сығып барғандай тойоп, ҡыҙҙың ҡулын, үҙе лә һиҙмәҫтән, ауырттырып ҡуш услап тотто.


— Эй тиле, тиле, — тине Дания һәм көтмәгәндә яндырып егеттең ирендәренән үпте. Сәлимдең бөтә тәне буйлап ут йүгерҙе, ул, ташып сыҡҡан сикһеҙ бәхетенән күҙҙәрен йомған хәлдә, ҡыҙҙың ҡайнар маңлайын һәм яңаҡтарын, шалҡан кеүек тығыҙ муйынын ҡотороп үбә башланы.


— Етте, Сәлим, етте... — тип бышылданы Дания, эҫе һулышы менән егеттең битен бешереп. — Кәрәкмәй, Сәлим!.. — һәм атылып сығып китте ҡыуыштан.

* * *

*


Ошонан һуң Данияның бригадаһы Сәлимдәр теплоходына беркетелмәне. Шулай ҙа уны ара-тирә күргеләп йөрөнө егет. Ләкин теге көндәрҙәге кеүек күҙгә-күҙ текләшеп һөйләшеүҙәр теймәй ине инде уларға, икеһе ике судно палубаһында торған килеш, алыҫтан ҡул болғашып ҡына үтәләр ине. Бындай минуттарҙа егет йөрәген һағыш уты әсеттерә, хатта, навигация бөтөүен дә көтмәй, эште ташлап, Данияны эҙләргә сығып китәйемме икән, тип елкенеп тә ҡуя торғайны ул.


Ни булһа ла булды, һағынысын, моң-зарын эсенә төйнәп, түҙеп йөрөнө егет...

*
* * *


...Өфө пристанендә тора инеләр, Сәлим, кәрәк-яраҡ һатып алыу өсөн, дебаркадерға сыҡҡайны, бер таныш егетен осратты. Икенсе бер теплоходта эшләй ине ул. һалсылар бригадаһы күптәргә таныш булғанлыҡтан, Сәлим ул егеттән Дания хаҡында һорашты.


— Яңы ғына күрҙем әле мин уны, — тине тегеһе, көтмәгәндә, — ресторанда типтереп ултыралар ине.


— Кем менән?


— Билдәле инде кем менән икәне. Йөрөгән егете менән. Ул хәҙер бер штурман менән крутить итә бит.


Сәлимдең төҫө ҡасты:


— Шыттырма! Шаяра белмәй шаяраһың.


— Икмәк тотоп ант итә алам. Ышанмаһаң, ана тора ресторан — үҙең инеп күр!


Сәлим, бошоноп, пристань буйынса китте. Ресторанға инеп барышлай, арылы-биреле йөрөүсе пассажирҙар араһынан бер таныш ҡатын-ҡыҙ тауышы салынды ҡолағына һәм, ирекһеҙҙән, һағайып туҡтап ҡалды. Күмәк кешеләр өҫтөнән ҡарашын йүгертеп, тауыш хужаһын эҙләне. Причал буйында, йылғасылар формаһы кейгән бер мыҡты егет менән ҡултыҡлашҡан хәлдә, шат йылмайып һөйләшә-һөйләшә Дания килә ине! Егетенең шоморт ҡара сәсле, ҡара ҡашлы сибәр йөҙөн, Данияны үҙ кәүҙәһенә ҡыҫып ҡултыҡлап тотҡан көслө беләген күргәс, Сәлимдең йөрәгенә төшкән шик ҡапыл ысынбарлыҡ булып нығынды. Көнсөллөк ағыуы көллө ҡан тамырҙарын көйҙөрөп үтте. “Ах Дания, Дания! Исмаһам, был кавалерың менән күҙҙәремә күренмәһәңсе!..” — тип ғазапланып, ни эшләргә белмәй, өнһөҙ уттарҙа янды..


Тегеләр, бер ни һиҙмәй, бер көйө яй ғына атлап барҙылар, үс иткәндәй, шат көлөшөп, үҙ-ара шаярыштылар. Ә Дания егеткә шулай яҡын һырышҡан, хатта маңлайы менән уның фуражкаһына тейеп-тейеп үк ҡуя ине. Бына магазинға табан боролдолар, Сәлим, төҫө ҡасып, уларға тап булмаҫ өсөн ситкә тайпылды. Тик Дания күреп алғайны инде, егетен ҡулынан һөйрәп ашыҡтыра-ашыҡтыра, тура Сәлим янына килә ине.


— Сәлим! һаумы, Сәлим! — Алыҫтан уҡ шатланып өндәште Дания. Иҫ китерлек һис бер нәмә булмағандай: — Таныш булығыҙ... — тип, Сәлимгә шул юлдашының ҡулын тотторорға итте. Ләкин Сәлим артҡа сикте, һалҡын боҙ киҫәгеләй, иғтибарһыҙ ҡатып ҡалды.


— Ни булды һиңә, Сәлим? Ниңә өндәшмәйһең? — тине Дания, албырғанып.


— Их һин... Их һин... — тине Сәлим, күҙҙәренән бытлыҡҡан йәште күрһәтмәҫкә тырышып. — Ярай инде, бәхетле бул. Йондоҙоңдо һин бүтән ҡибланан тапҡанһың икән... — Данияға арҡаһы менән боролоп, ғазапланып һөйләнде: — һүнде, һүнде минең Зөһрә йондоҙом... — Ҡырт боролдо ла, ҡыҙыу-ҡыҙыу атлап, порт яғына олаҡты.


— Сәлим, туҡта! Сәлим! — Артынан ҡулдарын һуҙып, үкһегәндәй йөрәкһеп ҡалды Дания...

* * *

*


Сәлим, ауырыу кеше шикелле, тәнтерәкләп ҡайтты теплоходҡа. Каютаның тимер ишеген шартлата ябып, койкаһына йөҙтүбән ҡапланды.


Шул килеш оҙаҡ ҡыймылдамай ятты ул. Сылт-сылт итеп стена сәғәте генә тауышлана ла асыҡ иллюминатор артында ваҡ тулҡындар супылдай ине. Ул үҙен донъяла бер кемһеҙ ҡалған етем малай итеп тойҙо...


Сәлим баяғы “көндәш”ен икенсе рейсҡа барғанда туҡталыштарҙың береһендә осратты. Ул, ысынлап та, пассажир пароходында штурман булып эшләй икән. Сәлимде тәү күреүҙән үк таныны, баш һелкеп иҫәнләште. Сәлимдең өндәшмәй ситкә ҡарап тороуын күргәс, ихлас Ғәжәпләнде:


— Бик ҡырыҫ егет икәнһең һин, әй. Гел өтөрәйеп йөрөйһөң.


— Өтөрәйерһең дә шул, әгәр аңғармаҫтан йөрәгеңде һурып алһалар! — тине Сәлим.


— һөйләшеү тоныңа ҡарағанда, йөрәгең һурылғанға оҡшамай. Хәйер, һиндә, бәлки, ике йөрәк булғандыр. һәр һөйәркә өсөн бер йөрәк...


Сәлим, нәфрәтләнеп, штурманға яҡынлашты:


— һин, иптәш, ипләберәк һөйлән. Әгәр Данияны ла шундай запас йөрәк һөйәркәһенә әүерелдерергә ниәтең булһа, бынан ары миңә осрамаҫҡа тырыш!


— Кәңәшең өсөн рәхмәт... Бындай грубияндың кәңәшен бик ҡәнәғәтләнеп боҙор инем дә... Йә, ярай... Таныш булайыҡ, бына минең хәләл ефетем. — Штурман пароход палубаһында сигеү сигеп ултырған көләс йөҙлө йәш ханымды күрһәттие. — Ә Дания — бер туған һеңлем ул минең!


Сәлим тәүҙә, телен йотҡандай, ауыҙ асып һүҙ әйтә алмай торҙо. Штурмандың һүҙҙәре уның күңеленә ҡурғаштай батып төштөләр ҙә йөрәген йәнсенеләр. Шатлыҡ та, һыҙлау ҙа бар ине бер юлы.


— Ҡайҙа һуң Дания үҙе, һеҙҙең менәнме? — тип ашығып, өмөтләнеп һораны. Ә тегеһе уға хөкөм итеүсән ҡараш ташланы:


— Уны, егет, миңә ҡарағанда ла һин яҡшыраҡ беләһеңдер. Теге көндә ул, Өфөнән минең менән бергә ҡайтмаҡ булып йыйынғайны. һине күргәс, бөтәһен онотто. Юл ыңғайы тура килгән бер алама катерға ултырып, һинең теплоходыңды ҡыуалатып китте. һин уның һүҙҙәрен ҡолағыңа ла элмәнең, ә ул... Бына нисек бит ул донъя! — тип баш сайҡаны ул.


— Рәхмәт... рәхмәт... иптәш... — Үҙ тауышын ишетмәй һөйләнде Сәлим, сөнки зиһене был минутта уны ташлап әллә ҡайҙарҙа гиҙҙе...

* * *

*


“Ах, мин ахмаҡ! Ах, мин тиле бүре! Нисек ҡыйып Дания тураһында улай уйланым икән? Йәйғор һымаҡ саф күңелле гүзәл ҡыҙға нисек ҡыйып тап төшөрҙөм икән? Хәҙер мине, һуҙып ятҡырып, шыйыҡ сыбыҡ менән һыҙырыр әҙәм юҡ. Түҙ, Даниям, түҙ, һылыуым, мин һиңә барып еткәнсе түҙ! Аяҡтарыңа йығылып ғәфү үтенермен. Арабыҙҙы ун сәғәтлек һыу юлы ғына айыра. Ни бары ун сәғәтлек!..”


“Салауат Юлаев” теплоходы, ашығып-ашығып, ҙур ҡуласалары менән тығыҙ һыуҙы ишә, аҡ күбектәр, болғанышып, корма артына йүгерә, ә Сәлим, судно морононда шыҡайып тороп, шул уйҙары утында янып бара.


Йылға үҙәненән иҫкән дымлы ел уның бушлат салғыйҙарын йолоҡҡолай, сәстәрен туҙғыта, асыҡ түшенә һуғылып, тәнен һалҡын һулышы менән сорнай. Ләкин Сәлим иғтибарһыҙ, уның йөрәк кисерештәре көслөрәк.


Йүрүҙән пристаненә иҫерек шикелле сайҡала-сайҡала төштө, һаман аяғөҫтө йөрөп, керпек ҡаҡмай үткәргән төн хәлен алғайны тамам. Ҡайҙа барып һуғылырға ла белмәгәс, һыу ситендә һал бәйләүсе эшселәр эргәһенә килде. Бында һәр кем ҡыҙып эшләй, һүҙ ҡатырлыҡ, һөйләшерлек тә әмәл юҡ. Ҡыйыуһыҙланып, уңай килеүен көттө.


Бәхеткә ҡаршы, элек Дания бригадаһында эшләгән таныш ҡыҙ осраны.


— һеңлем, Данияны нисек табырға икән? — тип шатланып өндәште Сәлим. Ҡыҙ уға, ҡапыл аҡылдан яҙған әҙәмде күргәндәй, сәйерһенеп ҡарап алды:


— Дания, бәлки, был донъяла юҡтыр ҙа инде, егет...


— Туҡтағыҙ, бер минутҡа ғына туҡтағыҙ! Ни тигән һүҙ был? — Үҙ-үҙен белештермәй, ҡыҙҙың артынан ташланды. Бүрәнә тип баҫҡаны ҡабыҡ булып, тубығынаса һыуға батты. Ҡарап торған эшселәр көлөштөдләр.


Ҡыҙ, уны йәлләп, ахыры, туҡталды, тиҙ-тиҙ һөйләп бирҙе:


— Больницала хәҙер Дания. Ул, катерға ултырып Өфөнән ҡайтып килешләй, һалҡын елдә өшөп, йылыныу өсөн машина бүлегенә ингән. Толомдарының ниндәйлеген үҙең беләһең бит. Эйелгәне ыңғайы, сәсе тәгәрмәскә уралып киткән бахырҙың... Больницаға һушһыҙ хәлендә алып киткәндәр...


Сәлим, күҙ йәштәрен йотоп, оло юлға сыҡты, тура килгән бер йөк машинаһына эләгеп, район үҙәгенә килде. Дауаханаға инер алдынан ул алма, аҡ ландыш сәскәләре һатып алды. Сәскәләр , яңы ғына өҙөлгән, шундай аҡ һәм пак — таждарына ҡунған һалҡын ысыҡ тамсылары саф күҙ йәштәренә оҡшап мөлдөрәй. Дания ла тап шул ысыҡ тамсыларылай саф, сәскәләрҙәй күркәм булып тойолдо йөрәгендә. Яғымлы йылмайыуы, йылы күҙ ҡараштары төҫмөрләнде алдында. Хәҙер ул, ҡаты һыҙланып, аҡ простыняла яталыр. Бәлки, уны уйлай торғандыр...


Бер ваҡыт ул шундай оҙон толомдарын ҡырҡырға теләгәйне. Сәлим, ялынып, уны был саранан саҡ тотоп ҡалды. “Минең өсөн һаҡла һин уларҙы”, — тигәйне... Ниңә ҡарышты икән?..


Йөрәге ҡалтыранып, регистратураға керҙе:


— Мостафина Данияны күрергә мөмкинме?


— Мостафина? — Аҡ халатлы ҡыҙ кенәгә биттәрен иренеп кенә аҡтарҙы. — Башы яраланып килгән ҡыҙмы? “Мостафина Дания, сәғәт һигеҙ ноль-ноль, самолетта Өфө клиникаһына оҙатылды”, тип уҡыны. Сәлим ҡапыл, теҙ быуындарының бәлкелдәүен тойоп, эскәмйәгә сүгәләне:


— Хәле нисек ине һуң?


— Хәле ауыр ине... — тине ишек төбөндә тыңлап торған  икенсе бер аҡ халатлы. — Йәл, аҙыраҡ ҡына һуңланығыҙ.


Сәлим, башын түбән эйеп, йылға буйына төштө.


Ҡариҙел һүлпән генә һаман алға ынтыла, уның тоноҡ-шыма йөҙөндә ҡайғы ла, ҡыуаныс та юҡ. Нәүбәттәге пароходты көтөргә лә көтөргә ине әле. Текә ярҙан аяҡтарын һалындырып ултырып, һыуға текләне Сәлим.


Ҡулындағы аҡ ландыштар баштарын бөгөп һулыны, үҙ бәхете һулый төҫлө күренде уға.


Шәлкемдән бер-бер артлы йолҡоп, сәскәләрҙе һыуға ырғыта башланы, улар тыныс ҡына ағып киттеләр. Егет, киске пароходты көтөп, бер ҡайҙа ла бармайынса, ошонда ултырырға ҡарар итте: хәҙер бөтә өмөтө, бөтә ышанысы йылға өҫтөнә уҡталған — бына-бына унда мөғжизә тыуыр, оҙон толомдарын ҡайырып һалған һылыуҡайы ҡосаҡтарын йәйеп уға талпыныр кеүек ине...

Сәнкем-Биктимер, 09.06.1957.

Яғымһыҙ кеше йылмая


Төхфәттең сәсе ағарған, маңлайын буйлап тәрән-тәрән бураҙналар һуҙылған. Күҙ ҡарашы томан ҡаплаған көндәй тоноҡ, ә сырайы көҙгө төн шикелле ҡараңғы. Бер ваҡытта ла йылмаймай, моңло, уйсан килеш йөрөй. Ҡытыршы йөҙө ямғырһыҙ йылда, ҡояшҡа ҡурылып, ваҡытынан элек бешкән бойҙайҙы хәтерләтә. Бөтөнләй аҙ һөйләшә: башын түбән эйеп ала ла, ҡобараһын осороп, бойоғоп йөрөй. Өндәшеүселәргә өҙөп, ҡырыҫ яуап ҡайтара. Көллө ҡиәфәте менән: “Маҙаһыҙламағыҙ мине. Яңғыҙым ҡалырға теләйем”, тип әйткеһе килгәнгә оҡшай.


Төхфәттең был сәйер холҡона күнегеп бөткән ауылдаштары. Уға һүҙҙе бик кәрәк саҡта ғына ҡушалар, күбеһенсә өндәшмәҫкә тырышалар. Ҡырыҫлығы, ауыр күҙ ҡарашы менән ситкә ҡаға ул кешеләр күңелен. Шунлыҡтан да һәр кем уны яғымһыҙ кеше тип иҫәпләй һәм был, бәлки, дөрөҫтөр ҙә. Ысынлап та, яғымһыҙ кешегә оҡшай Төхфәт...


...Заманында утыҙ йәшен ҡыуып килгән булһа ла, өйләнмәгәйне әле. һәм беренсе мөхәббәте лә юҡ ине. Граждандар һуғышы, оҙаҡ йылдарға һуҙылған аслыҡ һәм емереклек, башҡорт халҡы ҡыҙылдар яғына сыҡҡандан һуң, Ҡыҙыл Армияға алынып күп йылдар хеҙмәт итеү, һуғыш һәм тыныслыҡ араларында үҙ алдына тырышып хәреф таныу... Ысынтылап белем алырға бик һуңлап башланы, ҡыҙыл әрмис кейемен һалғандан һуң мөкиббән китеп керешкән ҡалалағы шул уҡыуын 1937 йылда ғына осланы...


Ауылға ҡайтҡас көтмәгәндә осрашып, өҙөлөп һөйгән һылыу ҡыҙы бар ине. Донъяны баҫҡан афәт һәм ғәрәсәттәр аша йырып үткән Төхфәттең тәүге ысын мөхәббәте һәм ҡыуанысы ине ул, ауылға фельдшер булып килгән һылыу ҡыҙ Гөлнәзифә. Төхфәт каникулға ҡайтҡан араларҙа танышҡайнылар; әленән-әле осрашып йөрөй торғас, бер-береһенән айырым йәшәй алмаясаҡтарын аңланылар. Бәхетле күрешеү минуттарында ҡыҙ, ҡуйындағы бесәй балаһы кеүек иркәләнеп, уның ҡосағына һыйына һәм үҙенең шул ауыл кешеләренә хас түгел ғәжәп зәңгәр күҙҙәре менән, ниҙер өмөт иткәндәй, шат текләй ине уға. Был текләүҙең сәбәбен яҡшы аңлап:


— Сабыр ит инде, бәғерем, уҡыуым тамамланһын, ныҡлы белем алайым, кеше булайым, бераҙ эшләп, ғаилә ҡорорлоҡ ҡотайғас, гөрләтеп туй яһарбыҙ, үҙебеҙҙең ҡулда бит әле бәхетебеҙ — бер ҡайҙа ла ҡасып китмәҫ! — ти торғайны Төхфәт, ҡайнар ирендәре менән ҡыҙҙың аяҙ күктәй зәңгәр күҙҙәренән үбеп.


Көткән яҙ ҙа килеп етте: Төхфәт, уҡыуын тамамлап, уҡытыусы булып ҡайтты ауылға. Улар яҙғы ҡоштар кеүек, бәхеттәренә иҫереп, күркәм-йәшел туғайҙарҙы гиҙҙеләр, муйыл, гөлйемеш сәскәләре хушйеҫенә иҫереп, шул тәбиғи хушбуйға мул ҡанған тәмле һауаны йотлоғоп-йотлоғоп һуланылар. Тирәк баштарында кәкүк саҡыра, һандуғастар, тағы әллә ниндәй ҡоштар сутылдай; аҡлы-һарылы ялпылдаҡ осҡор күбәләктәр үҙҙәре кеүек үк төрлө төҫтәргә биҙәнгән сәскәләрҙән татлы шарап һура; ап-аҡ муйыл ботаҡтары араһында егәрле бал ҡорттарының һалмаҡ бажылдауы гөжләй; яҙғы ташҡындан һуң ҡамалып ҡалған эреле-ваҡлы күлдәр ситенә барып сыҡһаң, зәңгәр күккә, быжҡылдашып, өйрәктәр тубы сорғой...


Хыяллы йәндәргә хас уйсан һәм тымыҡ кисәләрҙә улар, кәмәгә ултырып, йылға киңлегенә сыҡтылар. Йәмле Һаҡмар, күп быуаттарға һуҙылған оҙон-оҙаҡ тормошонда ығып талыҡҡан кеүек, ашыҡмай, тымыҙыҡ ҡына аға, яр ситтәрен ҡаймалаған бөҙрә таллыҡтар шәүләһе тыныс йөҙөнә төшөп, матур төҫтәргә биҙәкләй ине һыуҙы. Ишкәктәрҙе сумырып алған һайын, һыуйөҙәр ҡоштай еңел, ыҡсым кәмә, әсәһе артынан ҡалышмаҫҡа ашыҡҡан ҡаҙ бәпкәһе кеүек, талпынып-талпынып ынтыла алға. Гөлнәзифә, алда кәмә морононда ултырған килеш, ике ҡулын йомшаҡ ебәк һыуға тығып, супылдауыҡ тулҡындар менән шаяра.


Йылға боролошонда сөм-күгәреп ятҡан упҡынға еткәс, ишкәктәрҙе ебәрә Төхфәт. Был тәңгәлдә һыу тура аҡмай, ә, ҡаҙан кеүек сөмгөл уйпат ҡултыҡ эсендә яҫы түңәрәк һыҙып, сөйөрөлөп йөрөй. Улар, кәмәне сөйөрөлтмәк ҡарамағына тапшырып, түңәрәктә күңелдәре ҡанғансы әйләнәләр. Гөлнәзифә һылыу, тәбиғәттең хозурлығынан иҙерәп, ҡамыш кеүек нәфис бармаҡтарында ҡорос энәләр йылҡылдатып, сигеү сигә: тиҙҙән туйҙары бит, ҡәйнештәргә бүләккә ҡулъяулыҡтар өлгөртөргә кәрәк. Матур ебәк муҡсайынан алып, эре-эре алһыу роза гөлдәре нағышланған тәҙрә ҡормаһы, өҫтәл япмалары күрһәтә Төхфәткә, буласаҡ бәхетле тормоштарын һағынып хыялланалар...


...Август аҙағы етте, төндәрен күктә йондоҙҙар шаҡырайҙы. Көндәр һалҡыная төштө, тәбиғәт көҙгә тарта башланы. Әммә ағастар йәшел кейемдәрен һалманылар әле; туғай емештәренең ылғый өлгөрөп еткән мәле ине. Кәзә күҙҙәренә оҡшап ҡара янып һалынышҡан татлы муйыл тәлгәштәрен, һап-һары тал һабаҡтарына сырмалып көлөп ултырған турғай башы ҙурлыҡ күм-күк бөрлөгәндәрҙе хатта, ярға сыҡмайынса, кәмәнән үк өҙөп ҡабырға була. Ике йәш йөрәк уларға оронманы, күңелдәрен башҡа ғәмдәр биләне. Икеһе тиң тулҡынланып, киләһе иртә тураһында уйланылар, сөнки был иртә — беренсе сентябрь, ауыл мәктәбендә уҡыу йылы башланасаҡ көн ине. Икәүләшеп, Төхфәттең балалар менән тәүге осрашыуы хаҡында хыялландылар. “Кейемең ябай һәм ыҡсым, һүҙҙәрең аҙ һәм мәғәнәле булһын”, — тине үҙе һәр саҡ бөхтә кейенеүсе һәм үлсәп кенә һөйләшеүсе Гөлнәзифә; Төхфәт, рәхмәт хисен белдереп, ҡыҙҙың алһыу Яңаҡтарынан үпте, бер һүҙ ҙә өндәшмәне. Барлыҡ зиһенен һүреп, күҙ алдында бер таныш һын һүрәтләнде.


Төхфәт кеүек үк ҡара күҙле, ҡара сәсле, тик буйға ғына бераҙ тәбәнәк тә йәшкә өлкәнерәк яғымлы кеше ине ул. Уҡыу бөтөп сығыусылар ҡаршыһында туған башҡорт милләте һәм уның теле, әҙәбиәте тураһында фәһемле телмәр һөйләне. Төхфәт үҙе лә йәшереп кенә шиғырҙар яҙғанлыҡтан, күңеленә яҡын тема ине был; тәнәфес ваҡытында фоела уҙаманға яҡын килеп һөйләшеп торҙо. Бөтә сифаттары менән күңелен арбаны уның. һәр һүҙендә, күҙ ҡарашында ылыҡтырғыс дәртле ҡеүәт бар ине.


— Туған халҡыбыҙҙың рухи көсөнә ышанырға кәрәк. Хәҙергә ул матди яҡтан ярлы әле, белеме лә аҙ әле, ләкин был килеш мәңге ҡалмаҫ, таш аҫтынан Ҡояш яҡтыһына ярып сыҡҡан йәш үҫентеләр кеүек, уның тәрән төпкөлдәренән , яңы көстәр, , яңы таланттар бәреп сығыр һәм милләтебеҙ кешелек донъяһының мәҙәниәт һәм мәғрифәт бейеклектәренә күҙ эйәрмәҫ тиҙлектә күтәрелер! — тигәйне был уҙаман. Күп тә үтмәй, 1937 йылдың урталарында уны ҡулға алдылар, халыҡ дошманы яһанылар. Ә Төхфәттең аңында ул, иҫкәртмәҫтән бәреп ингән яҡты нур сатҡыһы булып, мәңге һаҡланып ҡалды.


Был ғәжәп кеше — илгә билдәле яҙыусы һәм революционер ине.


Бер ваҡыт, әҙип менән осрашмаҫы борон уҡ әле, уның ижадын ентекле тикшереп һәм маҡтап, әҙәбиәт уҡытыусыһы булырға ең һыҙғанған Төхфәт гәзиттә етди мәҡәлә баҫтырғайны. Уның фекеренә ҡушылыусылар ҙа табылды һәм мәҡәлә тирәһендә гәзит битендә ҙур ғына шау-шоу ҡупты, авторҙы хуплаусылар, ҡулын ҡыҫып тәбрикләүселәр күбәйҙе. һәм бына көтмәгәндә, донъялар әллә нисек айҡал-сайҡал килә башланы ла яратҡан яҙыусы тураһында башҡа һыймаҫлыҡ ҡара хәбәр таралды... Етмәһә, комсомолец Төхфәт заманында синфи дошман итеп ауылдан һөрөшкән Йосоп байҙың суралары ҡуҙғалыша башланы — матбуғатҡа уның өҫтөнән бысраҡ ялалар яуҙырып ҡына торалар...


Ошо күңелһеҙ уйҙарҙан Төхфәттең йөрәге тынысһыҙланып ҡыҫылды, нәҙек ҡара мыйыҡ һыҙылған ирене өҫтөнә, сутырмаҡлы маңлайына күберсеп һалҡын тир бөрсөктәре ҡалҡты. Кәмәлә тыныс ҡына ултырған Гөлнәзифә уның был хәлен һиҙмәй ҡалманы, әлбиттә. Ҡыҙҙың һәр саҡ алсаҡ зәңгәр күҙҙәре болот ҡаплаған яҙғы күктәй моңһоуландылар.


— Йәнем, иртән уҡыта башлайһың бит! Ниндәй шатлыҡ, ниндәй шатлыҡ! — тип, йән аҙығы өмөт итеп, һөйгәненең күҙҙәренә баҡты ул.


— Эйе, эйе, — тине Төхфәт, уны тынысландырырға тырышып. — Иртән беҙҙең иң һәйбәт көнөбөҙ шул. Ә Октябрь байрамында уғата бәхетлерәк буласаҡбыҙ — ул көндә беҙҙең туйыбыҙ. — Ә үҙенең тауышында ауыр моңһоулыҡ, уйы-зиһене әллә ҡайҙа йыраҡ яҡтарға гиҙә, ул, үҙе лә иҫләмәҫтән, ниҙер һиҙенеп борсола...


Көн кисләп китте, ҡараңғы төштө. Бейек ағастар башынан утлы йомғаҡ кеүек ҡыҙарып (Төхфәткә ул шулай күренде) түп-түңәрәк Ай ҡалҡты. Аҙыраҡ күтәрелә биргәс, аҡһыл-көмөш төҫ алып, ер йөҙөнә балдай ҡуйы нурҙарын ағылдырҙы. Тәлгәштәрен һалындырып ойоған ҡарт ҡайындар, баллы нурға ҡойоноп, ауырлығынан һығылышып ойойҙар кеүек ине.


Төхфәт ул көндә яр буйында аңлы рәүештә һуңлап ҡалды. Ҡайтыу минутын нисек тә кисектерә — һөйгәне менән оҙағыраҡ бергә булырға теләй ине ул. Гөлнәзифәнең өшөп ҡалтырауына иғтибар иткәс кенә, эстән үҙен һушһыҙлыҡта ғәйепләп, ҡыҙ яурынына йылы пинжәген һалды, ҡулбаштарынан ҡосоп ғәфү үтенде. Ишкәктәрҙе аҡрын ғына ҡайырып, ҡайтырға ынтылдылар. Кәмә тирә-яғында, һыуҙың тыныс битен борсоп, төнгө ауға сыҡҡан һаҙандар ярып үтә, суртандарҙың шаптырҙап ҡарпыуы һиллекте йыш-йыш боҙа, ә ишкәктәрҙең баҫалҡы супылдауы, тал төптәрендә сырылдаған баҡалар йырына ҡушылып, бала саҡтан йәнгә яҡын, йөрәккә яғымлы Айлы төн музыкаһын хасил итә ине. Егет күңелендә бығаса әйтеп бирелмәгән тойғолар болоҡһоно, донъяға һыймаҫтай ниндәйҙер ҙур теләк, тышҡа ағылырға ҡыҫтап, йөрәк тәңгәленә туплана барҙы. Кәмәне ул талғын ағынға төшөрҙө, һирәк-һаяҡ ҡына ишкеләп, төнгө серле яр буйҙарына һағышлы моңон һыҙылдырҙы:

Ағиҙелкәйҙәрҙе, ай, кискәндә,

Бер йырланым ишкәк ишкәндә.

Бер йырланым, дуҫтар, бер иланым,

Үткән ғүмерем иҫкә төшкәндә.


Төхфәт, Гөлнәзифәне фатирына оҙатып ҡуйып, урам буйынса ҡайтырға сыҡҡанда, Ай көньяҡ офоҡтан ҡуйырып килгән ҡара болоттар артына ҡапланғайны инде. Ҡапҡаларына яҡынлашҡас, ул үҙҙәре тәңгәлендә еңел машина тороуын абайланы һәм йөрәге өҙөлөп төшөрҙәй булды. Ихатаның төпкөл ҡараңғылығынан ҡаршыһына кемдер ашығып атланы, арттан да мышнап тын алыу ишетелде. Төхфәт, албырғанып, шөбһәләр бығауына аңы сырмалған хәлдә, туҡталды. Кеҫә фонаре һипкән күкшелт нурҙар көлтәһе ҡараңғылыҡты ярып, ҡапыл уның битенә төштө:


— Гражданин, һеҙгә беҙҙең менән барырға тәҡдим итәбеҙ, — тип белдерҙе уға ҡыҙыл буҫтау тирәсле фуражка кейгән хәрби...


Өйөнә лә индертмәйенсә ултыртып алып китеү, төнгө һорау алыуҙар, төрмә камераһында интегеүҙәр... Ике тиҫтә йылға һуҙылған Колыма һыуыҡтары...


Һәм бына ул йәнә тыуған ауылында. Хәҙер аңын фәҡәт бер генә нәмә, бер генә ғәм өйкәп борсой: ул бик ғәзиз ни нәмәһендер юғалтҡанлығын һиҙә, алыҫ яҡтарҙан аҡланып ҡайтҡандан биреле, тырышып шуны эҙләй, ләкин һис таба алмай. Шуға күрә лә өндәшмәй, һөйләшмәй. Нимә был әйбер һәм ҡайҙа икән ул?..


Төхфәт, ҡыҙырып йөрөй торғас, үҙҙәренең өй урынына килеп сыға һәм ҡуйы әрем араһында етемләнеп ятҡан яҫы тупһа ташына ултырып, башын тубыҡтарына һала. Ул уйлай. Билдәре бөкөрәйеп бөткән атаһы менән әсәһе килеп баҫа күҙ алдына. Ҡасандыр улар өсәүләшеп ошо йәйпәк таш өҫтөндә ултырып сәй эсә торғайнылар. Каникулға ҡайтҡан саҡтары ине был, атаһы унан уҡыу барышы тураһында һораша, ә әсәһе өйгә тиҙерәк килен индереү тураһында ныҡый торғайны. Уҡыуын тамамлап, мөғәллим булып ҡайтҡас, беренсе сентябрҙе — мәктәптәге беренсе ҡыңғырауҙы нисек итеп ҡаршылауҙарын да уның менән ҡуша өҙөлөп көттөләр. Бигерәк тә атаһының көләс йөҙө сыҡмай иҫенән. Үҙе ғүмер буйы нужа сигеп ҡара наҙанлыҡта йәшәгәс, яңғыҙ улының уҡымышлы кеше булып сығасағына ҡыуанғандыр инде, бахырым...


Уларҙан биш йорт аша, анау һары акациялар үҫкән баҡса янындағы өйҙә, уның Гөлнәзифәһе фатирҙа тора ине... Хәҙер Төхфәт муйыны өҙөлөрҙәй үрелеп шул яҡҡа ҡарай, әле лә уға ишек алдында һөйөклөһөнөң алһыу ебәк яулығы елпелдәп күренер төҫлө тойола. Ул, ике ҡулы менән башын ҡыҫып тотҡан килеш, күҙҙәрен йомоп, оҙаҡ-оҙаҡ хәрәкәтһеҙ ултыра. Юҡ, Гөлнәзифәһе мәңге күренмәҫ инде... Хәҙер ул ҡайҙалыр Ташкент яғында йәшәй, тиҙәр, өс улы, кейәүгә биргән ҡыҙы бар, ти. Ағын һыуҙар кире аҡмаҫ инде ул...


Ҡотолоп ҡайтҡас, Төхфәткә элекке һөнәре буйынса ауыл мәктәбендә урын тәҡдим иттеләр, тик ул күнмәне:


— Хәҙергә колхозда эшләп торайым, ял итәйем, нервыларымды тынысландырайым, шунан күҙ күрер, — тине. Сөнки йөрәгендә тәрән бушлыҡ һиҙә ине, шунлыҡтан балаларға ысын тәрбиә бирә алмам, тип шикләнде. “Был бушлыҡ ҡасан да булһа тултырылырға тейеш, мин юҡһынған нәмәмде тапмай ҡалмам”, тип өмөтләнде ул. Шул ниәт менән колхоздың яландағы һарыҡ йәйләүенә ҡарауылсы булып урынлашҡайны...


Төхфәт күҙҙәрен ҡулъяулығы менән һөртә һәм, урынынан тороп, ауыл осона йүнәлә, ялан юлына төшә. Хәтирәләр эҙләп килгәнме ни ул бында? Уның бүтән мәшәҡәттәре күп, ул әлегт еҡһынып эҙләгән нәмәһен —рухи донъяһының Юғалтҡан өлөшөн табырға тейеш. Шунһыҙ ул йәшәй алмаясаҡ...


— Мырҙам, ни ҡылып йөрөйһөң бында?


Төхфәт, уй сынйырын өҙөп, өндәшеүсенең йөҙөнә баҡты. Күрше ауыл яғынан ҡушылған юл сатында, башына ҡайыштай ялтырап ҡатҡан керле түбәтәй кейгән, оҙон итәкле сепрәк кәзәкейе өҫтөнән билен иҫке йүкә бау менән быуған, ҡып-ҡыҙыл картуф танаулы, бысраҡ-ерән һаҡал-мыйыҡлы етмеш йәштәрҙәге ҡарт, һары тештәрен ыржайтып, хәйләкәр йылмайып тора. Аяҡтары эргәһендә, юл саңында, , яңы эшләнгән бер бәйләм көйәнтә ята ағарып, ҡулына тышын ҡара һөрөм ҡаплаған, ике литр һыйҙырышлы алюмин бидон тотҡан. Бидон ҡапҡасына ҡыҙыл баҡыр сымдан ишеп бикләүес яһалған, уға бала йоҙроғо дәүмәлле тутыҡ йоҙаҡ аҫылған. Төхфәттең күҙҙәре, ирекһеҙҙән, шул йоҙаҡҡа төбәлде.


— Танымайһыңмы әллә? — тине осраҡлы бәндә. — Мин һинең иҫке дуҫың бит! — һәм йәнә һары тештәрен күрһәтеп ыржайҙы. Эскә табан кәкерәйә биреп үҫкән был тештәр Төхфәт күңелендә үткер кисерештәр ҡуҙғалтты, фекерҙәре ағымын ҡабат үткән тормош үҙәненә — иҫтәлектәр донъяһына борҙо. Хәтер дәфтәренә ҡунған йылдар туҙанын аҡрын ғына ел осорғандай итте, унда мөһөрләнеп ҡалған, ләкин күмелеп ятҡан һүрәттәр ҡапыл ҡалҡынып йәнләнделәр.


— Йосоп? Йосоп Бикләмешев?! — Төхфәт инде был юлы кешенең тәрән сутырмаҡлы йөҙөнә сәйерһенеп текләне, ундағы һыҙаттарҙы элеккеләре, бынан күп йылдар әүәл күреп белгән, төҫмөрләгәндәре менән сағыштырҙы. ңур йоморо танау менән ерән мыйыҡтан һәм ыржыҡ тештәрҙән башҡаһы бөтәһе лә ят ине бында, һуңғы йылдар өҫтәгән һыҙаттар ине.


— Хи-хи-хи! Ике “синфи дошман” ҡабат осрашты. Ләкин хәҙер күр инде: ҡасандырғы ул ғорур ирҙәрҙең икеһе тиң тиреҫ ҡорто хәлендә. Йән аҫырау өсөн тиреҫ араһында соҡсонорға вынуждин... Беләм, мырҙа, беләм. һин, утыҙынсы йылдарҙағы осло ҡәләмле бәлшәүик, тап боронғолай йәнә һарыҡ көтөүсеһенә әүерелгәнһең икән. Маладис сәүит хакимиәтенә — ҡабат ҡайтарып биргән үҙ шөғөлөңдө! Ә мин бына ҡайын туҙы һыҙырып, һағыҙ ҡайнатып, көйәнтә яһап, шуларҙы һатыу өсөн ауылдан-ауылға ҡыҙырырға вынуждин... Ҡайҙа һинең осло ҡәләмең, минең бәҫле малдарым?!. Икебеҙ тиң тишек кеҫәле зимагурҙар, бер үк яҙмыш сыбығы сыптырып ҡыуалай... — Йосоп ҡара танауын ҡара бармаҡтары араһына ҡыҫтырып шарылдатып һеңгерҙе, сипайып сейләнгән йәнһеҙ күҙҙәрен керле ең осо менән һөрткөләне. Уны ҡарап тороуы имәнес тә, ҡыҙғаныс та ине. Төхфәт, ҡырт боролоп, үҙенең юҫығына — һарыҡтар йәйләүе яғына йүнәлде.


— Туҡта, мырҙам, ҡайҙа ҡабаланаһың? һөйләшеп ултырайыҡ аҙыраҡ. һинең менән минең ғүмеркәйҙең артынан ҡыуып етмәҫһең — елгә осҡан инде ул! Ә шулай ҙа ҡан ҡыҙыша — һинең менән иҫәп-хисапты өҙөшәһе бар әле! — тип ишетелде арттан.


Ҡайҙан килеп сыҡты һуң әле был Йосоп Бикләмешев?


Ошоға бәйле йәнә лә бер ваҡиғаны хәтерләне.


Мең туғыҙ йөҙ ун туғыҙынсы йылдың ошондай уҡ серле август кисәһе...


...Аҡһыл йөнтәҫ ҡылғандары менән тулҡынып ултырған киң ялан. Ун ике йәшлек Төхфәт шунда Йосоп бай һарыҡтарын көтә. Йыуан ҡайыш сыбыртҡыһын яурынбашына һалған да донъяһын онотоп ҡурай уйнай. , яңы ғына ҡырҡып алынған йәш ҡурай көтөүсенең күкрәгенән бөтә моңдарын һурып алғандай шаңғырҙай. һарыҡтары бейек селек ҡаплаған оҙон соҡор буйында утлай.


Бына малдар өркөшөп ситкә сапты, дөбөр-р-р иткән тояҡ тауыштары бүлдерҙе ҡурай моңон. Төхфәт, бүре менән осрашырға йыйынып, йыуан ҡайыш сыбыртҡыһына йәбеште. Ләкин... селек араһынан, яралы бүре һымаҡ һөйрәлеп... яҫы маңлайлы, ялтас башлы әҙәм сыҡты. Күҙ алмалары өңшәйеп төпкә батҡан, яңаҡ һөйәктәре, һулығып һарғайған тиреһен тишеп сығырҙай булып, тышҡа төртөп өлтәйгәндәр; тубыҡтан түбәнерәк керле аҡ сепрәк менән бәйләнгән һул аяғын ул, ҡаты сыбыҡтарға тейҙермәҫ өсөн, һаҡланып ҡына шыуҙыра. Ә шулай ҙа ныҡышмаланып, хәлһеҙ ҡулдары менән үләндәрҙе услап алға үрмәләй, шул уҡ ваҡытта, ялтыр маңлайы аҫтынан күҙ ағын әйләндереп, һағайып, көтөүсенең ҡул хәрәкәттәрен күҙәтә. Төхфәт ытырғанып артҡа сигенгәйне, сәйер әҙәм, асыҡ итеп:


— Ҡурҡма, ҡурҡма! — тине. һәм яралы аяғын үлән өҫтөнә ипләп ҡуйып ултырҙы ла ымлап ҡына эргәһенә саҡырҙы. Төхфәт һағайып яҡынланы.


— һыуың бармы?


Төхфәт билендәге германский феләкте ысҡындырып һондо. Кеше һыуға ҡомһоҙланып ташланды, ләкин эсеп бөтөрмәне:


— Үҙеңә лә ҡалһын, — тине.


— Эс, эс, — тине Төхфәт, — бында яҡында ғына шишмә бар. Кәрәк икән — һарыҡ һөтө лә һауып эсергә мөмкин.


— Аҙ-маҙ тамаҡ ялғап алғанда килешер ине, — тине кеше. Төхфәт, тоҡсайын сисеп, уға ҡыҙыл эремсек, тары тәбәһе бирҙе. Икәүләшеп ултырып ашанылар. Кеше, ҡашыҡ башындай эремсек менән бәләкәс бер һыныҡ ҡына икмәк ҡапты ла, рәхмәт әйтеп, ситкә боролдо:


— Оҙаҡ ас яттым — ҡапыл күп итеп ашарға ярамай, — тине. Күҙ ҡарашын ҡуйы бүтәгә араһында тумарлап йөрөгән һимеҙ һарыҡтар өҫтөнән йөрөтөп сыҡты, йылмайҙы. — Ҡарамаҡҡа бик бай күренәһең. Көтөү үҙеңдекеме?


— Көтөүҙе көтөү — минеке, ә ҡурҙағын ашау — Йосоп байҙыҡы! — тине Төхфәт һәм “байлығы” яғына әйләнеп бер төкөрҙө. Тегеһе хәлһеҙ генә көлдө:


— һин, егет, ысынлап та бай икәнһең шул. Тик бына ҡурҙаҡ эләкмәүе генә хөрт. Йосоп байҙан тиҙ генә ысҡынмаҫ шул ул...


— Ысҡынмаһа, беҙ уны тартып алырбыҙ! Хәҙер инде инҡилап!


— Оһо! һин, егет, аҙаулы ғына икәнһең! — Кеше ҡуҙғалып ҡуйғайны, яралы аяғы төпҫәгә бәрелеп, ахыры, сырайын һытып, күҙҙәрен йомдо, һүҙһеҙ ҡалды. Тештәрен ҡыҫып, бер талай ҡатып ултырҙы.


Төхфәт яҡыныраҡ шыуҙы:


— һөйәккә теймәгәнме? — тип ҡыҙыҡһынды.


— Пүстәк, һум итте генә тишеп үткән. Тик бына шуныһы насар — баҫып булмай — һеңер өҙөлгән, самаһы...


Үҙ уйҙарына сумып, өнһөҙ кисерҙеләр. Ҡояш көнбайыштағы алыҫ зәңгәр тауҙарға яҡынлашты, түбәнгә табан ҡуян тиҙлеге менән саба башланы. Ҡарамаҡтан сыҡҡан һарыҡтар, ирек һиҙенеп, ялан иңенә тырым-тыраҡай таралды. Төхфәт борсолдо, шулар яғына ҡат-ҡат ҡаранды. Китергә кәрәк ине.


— Йосоп байың әтрәт йыйған, тиҙәрме? — Ҡапыл ғына башын ҡалҡытып һораны теге. Күҙҙәрен Төхфәт күҙҙәренә ныҡ төбәп, яуап көттө.


— Йыйып йөрөй, ти, шунда. Гелән үҙе ише йыуан ҡорһаҡтарҙы.


— Ярлылар бармаймы ни?


— Кем барһын унда? Берәүҙең дә улар өсөн баш һалғыһы килмәй.


Кеше, шаяртып, бармаҡ янаны:


— Ай-һай, уҫал икәнһең! Был һүҙҙәреңде Йосоп бай ишщетеп ҡалһа, яҡшы булмаҫ, ҡустым.


— Кем ишеттерһен уны?


— Бына мин, мәҫәлән? — Күҙҙәрен хәйләле ҡыҫып, көтөүсене һынаны.


— һин уны барып һөйләмәйһең.


— Аҡһаҡ булғанға күрәме?


— Юҡ, ҡыҙыл бәлшәүик булғаның өсөн!


Кеше уңайһыҙланды:


— һм! — тип бер генә өн сығарҙы ла тынды.


— Мин һине тәү күреүҙән үк шәйләнем — кантон төрмәһенән ҡасҡан кешеһең. Өс көн инде, Йосоп һине әтрәтен елдертеп эҙләй. Күрше-тирә ауылдарға ла хәбәр һалдылар... һин ошо төбәгеңдән сыҡма, мин иртән тағы ла килермен, — тине Төхфәт. Тоҡсай төбөндә ҡалған аҙыҡтарҙы тотторҙо, йүгереп барып һыу килтерҙе.


һарыҡтарҙы ҡайтара биреп, төнгөлөккә ауыл һыртындағы ситән кәртәгә бикләне лә Төхфәт, сыбыртҡыһын ҡыуышында ҡалдырып, аҙыҡ-түлек килтерергә йүнәлде. Өйгә ҡараңғы төшкәс кенә ҡайтып инде. Ул йылдарҙа атаһы герман һуғышына китеп олаҡҡан, ә әсәһе Йосоп байҙың йортонда хеҙмәтсе ине, Төхфәтте оҙаҡ көттөртөп ҡайтты. Сыбар алъяпҡысы аҫтынан сығарып, Төхфәткә һимеҙ ҡалъя еҫе аңҡытҡан бәлеш һынығы тотторҙо, талыҡҡан ҡулдары менән уның башынан һыйпаны:


— Аша, улым, аша, арып, асығып ҡайтҡанһыңдыр. Хәҙер сәй ҡайнатып эсербеҙ. Мин үҙем дә кискеһен тәғәм ҡапҡаным юҡ әле: көнө буйы байҙарҙың аш-һыуын әҙерләп йөрөнөм. Бөтә әтрәтен йыйып, дыу килеп араҡы эсеп ултыра. Ихата тулы эйәрле ат, өй эсе тулы мылтыҡ-ҡылыс аҫҡан бәндәләр. Иртән Селекле соҡорҙо һөҙмәкселәр икән. Ҡыҙыл бәлшәүикте тоторға тип, өҫтәл һуғып аҡыралар. И хоҙайым, ҡасан аҙағы булыр икән был гонаһ шомлоҡтарының!


— Селекле соҡорҙо, тиһеңме, әсәй? — Төхфәт ҡапыл ырғып торҙо.


— Эйе шул. Йәнәһе, ул бәлшәүик ошо көнгәсә Селекле соҡорҙа ята буламы инде! Әллә ҡасан уҡ эҙен һепергәндер, тим.


Төхфәттең мейеһендә фекерҙәре йәшен тиҙлегендә алышынып ҡайнаны. Ашығыс рәүештә хәҙер үк нимәлер эшләргә кәрәклеген тойоп, өйҙән сыҡты. Хәтерҙә, әсәһе ебәрмәҫкә итте, ул иһә, нимәләрҙер әйтеп, арынырға тырышты...


Йосоп байҙың артҡапҡаһын асып инде. Шәмдәй шыма ҡарағайҙарҙан буралған дәү йорт эсендә гөлтләп утыҙлы шәм яна, асыҡ тәҙрәнән күмәк ирҙәрҙең иҫереп йырлағаны ишетелә. Бесәй кеүек һаҡ баҫып, ҡойма күләгәһенә һырлыға-һырлыға, эйәрле килеш бәйле торған аттар эргәһенә килде. Йосоп бай үҙе менеп йөрөй торған юрғаны ысҡындырып алды. Бөтәһе уңышлы бара кеүек ине... Иҫән-имен килеш ҡапҡаны уҙғанда ғына, артында мылтыҡ шартланы.


— Стой! Стой! — тип аҡырған, һүгенгән тауыштар ишетелде, Төхфәт, үксәләре менән типкесләп, юрғаны йән-фарманға елдертте, ауылдары осондағы күпергә килеп етеп, йылға аръяғына сыҡты. Шулай дөнөп бара торғас, ҡапыл ғына түтә юлдан ҡайырылды ла ҡуйы ҡыуаҡлыҡтар араһына инеп сумды. Артында тупылдап ат сабышҡан тауыштар, өҙлөкһөҙ ҡысҡырыуҙар ишетелә ине; бер-ике мәртәбә шартлатып мылтыҡтан аттылар һәм уның ҡорлағы төбөнән генә “һағыҙаҡ” жыуылдап үтте. Төхфәт, ҡуйы шырлыҡта яңғыҙы ҡалғас ҡына, аҡ күбеккә батҡан атын яйлатып, бөҙрә талдар ҡосағында йәшеренеп ятҡан кисеүҙән йылғаны ҡабат кистерҙе. Шунда ғына ул, уң ҡабырғаһын эҫе сылатып, балаҡ буйына ниҙер аҡҡанын тойҙо һәм, әсе һыҙлау кисереп, тештәрен ҡаты ҡыҫты. һыңар ҡулы менән яраһын услап тотҡан хәлдә, ашығып-ашығып, йүгереген дала төпкөлөндә ойоп ятҡан Селекле соҡорға йүнәлтте...


Төхфәт төнгө ҡараңғылыҡта ҡасҡынды ниндәй ҡыйынлыҡтар менән эҙләп табыуын, уның нисек атҡа атланыуын һәм китере алдынан Төхфәттең ҡулын ҡайнар ҡыҫып:


— Рәхмәт, ҡустым. Ә яраң ҡурҡыныслы түгел — бер-ике көндән бөтәшер. Тиреһен генә һыҙырған. Тик күлдәгең эсенән бәйләп йөрө, бер кемгә лә белдертмә! Тиҙҙән-тиҙҙән күмәкләшеп Йосоп байҙан һыйлы ҡурҙаҡты тартып алырбыҙ. Әгәр бер заман Сабит Ҡаһарманов тигән исемде ишетһәң, белеп тор: ошо ағайың булыр ул, — тип әйтеүен хәтерләй. һәм өс айҙан шул исемдең бөтә гөбөрнә буйынса яңғырауын, Ҡаһарманов ойошторған ҡыҙыл гвардия әтрәтенең, аҡ бандаларҙы туҡмай-туҡмай, Урал тауҙарына тиклем барып етеүен хәтерләй...


Төхфәт уйлай һәм иҫтәлек сылбырҙары береһенә-береһе ялғанып һуҙылыуын дауамлай. Утыҙынсы йылдың аҙағында кулактарҙы һөргөнгә ебәреү ваҡиғаһы терелә хәтерендә. Ниндәй көр ине ул саҡ күңелдәр, киләсәккә ҡарата күкрәктә ни саҡлым шатлыҡлы ышаныс, өмөт уты дөрләй ине! Йәш йөрәк яҙмыштан фәҡәт яҡшылыҡтар ғына көтә ине шул...


...Был ваҡытта инде Йосоп үҙгәргән — аҡ әтрәттәге аҡ төҫөн һалып ташлап, ун туғыҙынсы йылдан һуң ҡыҙыл ғәскәр сафында хеҙмәт итеүе тураһында танытма алып ҡайтҡан да “ҡыҙыл»ға әүерелгәйне. Синфи дошман сифатында уны һөрөргә барғанда комсомол Төхфәттең ҡайһы бер иптәштәре икеләнеп торҙолар:


— Хәҙер кулак булһа ла, бывший ҡыҙыл әрмис бит... — тип һөйләнделәр. Емшеү һиҙенгән Йосоп, төлкө кеүек, ҡойроҡ болғап маташты:


— “Кулак” тиһегеҙ, “синфи дошман” тиһегеҙ. Ләкин минең ҡасан һеҙгә синфи дошман булғаным бар? Мәҫәлән, ни өсөн мин бынауы Төхфәткә синфи дошман булайым — аслыҡ йылда ашатып-эсереп, үлемдән ҡурсалап алып ҡалғаным өсөнмө?


— Минең йәшлегемде тиргә әүерелдертеп байығаның өсөн, ул да етмәһә, ун туғыҙынсы йыл ике синыф боғаҙға-боғаҙ килеп алышҡанда минең синыфымдың ҡанын ҡойғаның өсөн! — тине Төхфәт, ҡаты итеп.


— һин уны дакажи, дакажи! Белгегеҙ килһә, ике йыл буйы ҡыҙыл әрмис булып йөрөп ҡайтҡан кеше мин! — тип күкрәк һуҡты тегеһе. Төхфәт, күлдәк итәген тыныс ҡына күтәреп, ҡабырғалары өҫтөндә ялланып, күгәреп торған оҙонса йөйҙө күрһәтте:


— Бына ул доказательство. Быны һин, ауылда аҡ банда ойоштороп, Сабит Ҡаһармановты аулап йөрөгәнеңдә, мин уны ҡотҡарыу өсөн һинең атыңды алып китеп барғанымда аттың! — тине. Шул саҡ Йосоптоң ҡотороноп теш шығырҙатыуы, зәһәр йыландай ағыу сәсә-сәсә:


— Их, шул ваҡытта белмәгәнмен. Туҙан менән ҡуша тапап иҙә инем мин һин-көсөктө! — тип тештәрен ыржайтып ажғырыныуы әле лә булһа Төхфәттең күҙ алдында...


“Эйе, эйе, — тип уйлай Төхфәт хәҙер, — тормош тигәнең уға ла, миңә лә берҙәй үк асы яҙмыш ташланы. Ике синфи дошман — икеһе лә туң тупраҡлы гулагта ултырып сыҡтылар. Ләкин был хәл сәбәп була аламы һуң икебеҙҙе бер кәштәгә ҡуйып ҡарарға?”


Уйланғаны һайын, фекерҙәре аҡрынлап бер нөктәгә туплана, , яңыса юҫыҡланып, йөрәгенә йылы ҡыуаныс килтерә.


“Юҡ, юҡ, — тип, шатланып фекерләй ул. — Мин Йосоп байға иш түгел. Минең күҙҙәремде кер ҡапламаған, улар яҡтылыҡ тоя. Йәшлегемдә күңелгә үтеп балҡыған гәүһәр нурҙар минең өсөн әле лә һүнмәгәндәр. Мин хәҙер ҙә туған халҡымдың улы булып ҡалғанмын. Үҙ ғүмеремдә әсеһен дә, сөсөһөн дә күп татыным, ләкин Ватаныма хыянат иткәнем булманы. Мин был ерҙә кеше булып тыуҙым һәм кеше хәлемсә үлергә тейешмен”.


Төхфәт, тойғолары , яңырыуҙан йөрәге ҡанатланып, ҡыҙыу-ҡыҙыу аҙымлай: тиҙерәк-тиҙерәк йәйләүгә барып етергә, шунда тәбиғәт ҡосағында, һарыҡтары эргәһендә яңғыҙ үҙе генә ҡалып, уйҙарын дауамларға...


— Мырҙам, туҡта әле, туҡта! — Ҡулын болғай-болғай, әрем араһынан йәнә баяғы сыҡты. Ҡулында сирек өлөшө бүҫкәреп, дегәнәк япрағы менән тығылған араҡы шешәһе. — Бынауы сусҡа балаһын икәүләшеп кенә ҡағып алайыҡ әле, мырҙам. — Япраҡ тығынды ыржыҡ тештәре менән алып ташланы, ҡыҫҡа киҙәнеп, шешә боғаҙын ауыҙына сумырҙы. Болҡолдатып бер-ике йотҡас, шешәне Төхфәткә һондо. — Эсәйек әле, мырҙам, их, эсәйек! Шунан башҡа йыуаныс ҡалманы беҙгә. Икебеҙ ҙә ағастан өҙөлөп төшкән япраҡтар хәҙер: ел ҡайҙа иҫһә — шунда осабыҙ... — Шешәгә Төхфәттең теймәүен дә иғтибарламаны. Йотлоға-йотлоға тағы араҡы уртлап, дауам итте: — Мин ғүмерем буйына Ҡаһарманов менән һине үлтерә алмағаныма янып йөрөнөм, мырҙам. Ҡасан да булһа ҡайтып, башығыҙға етергә ант иткәйнем. Ләкин мин хәҙер шатмын: минең башҡа төшкән бер үк күҫәк Ҡаһарманов менән һине лә йәнсегән икән! Икегеҙ ҙә мин өшәнгән һалҡын яҡтарҙа сәңгегәнһегеҙ. Хәҙер һин дә, мырҙам, минең кеүек үк бәхетһеҙ, сәүит власенең көсһөҙ дошманыһың. Бына шуның өсөн һөйәм мин һине, мырҙам. һин — минең кеүек, һин — минең кеүек, хи-хи-хи! — Күҙҙәренең һарыһын әйләндереп, күккә ҡараған килеш, үҙ-үҙен онотоп көлдө. Был шомло көлөү Төхфәттең ҡан тамырҙарын өшөттө. Элекке үле тигән дошман ҡабат терелеп баҫты ҡаршыһына. Йыға һуғып юҡ итеү, ер йөҙөн зәһәр һулышынан арындырыу теләге уянды.


— Яңылышаһың, ҡәбәхәт, , яңылышаһың! — тине Төхфәт, тыны ҡыҫылып, йөҙөн дошманы йөҙөнә терәй яҙғансы яҡын килтерҙе, уның күҙ ҡарашын ҡаты күҙ ҡарашы менән соҡоно. — Тыуған көнөмдән үк һин минең ҡан дошманым инең һәм шулай булып ҡаласаҡһың да. Ә власкә тел тейҙермә, юҡһа бынауы ҡулдарым менән телеңде йолҡормон! — Күҙҙәре аҡайып ҡалтырап торған Йосопто үҙалдына ҡалдырып, етеҙ атлап китеп барҙы.


— Ялған! һин — минең кеүек үк, һин — минең кеүек! — тип әсе тауыш менән илерҙе Йосоп. Төхфәт бөтөнләй һүҙһеҙ һәм туҡтауһыҙ, ныҡ аҙымдар менән барыуын белде. Йосоп шашынып ҡысҡыра-ҡысҡыра ташланды уның артынан:


— Һин минең кеүек булырһың! Барыбер һин минең кеүек булырһың!


Биғәйни, Төхфәттең өҫтөнә бер күнәк йыуынты һыу ҡойҙолар: сирҡанып, яурындарын эскә тартты. Әҙәм ҡиәфәтендәге боҙоҡлоҡто тиҙерәк артта ҡалдырырға самаланы. Бара торғас, дүрт саҡрымдың үтелеүен һиҙмәй ҙә ҡалды. Күҙ алдына тәпәш һаҙ ҡайындары, һоро еректәр суҡайған шишмә буйы күренеше асылғас ҡына, туҡтап тын алды. Йәшел үҙәндән йөҙ аҙымдай ситтә, бер яҡ битләүҙәрәк, колхоздың ул ҡарауыллаған һарыҡ йәйләүе урынлашҡайны.


Әлбиттә, көтөү ҡырға сығып киткән, ялан кәртәләрҙә һайыҫҡандар ғына көштәңдәп эҙләнеп йөрөй. Төхфәт, алыҫ Алтайҙан алтын хаҡына ҡайтарылған аҫыл тоҡом тәкәләре торған (уларҙы айырым яҡшы аҙыҡҡа ҡуйғандар) ситән һарай эсенә инеп, хуш еҫле йәшел бесән өҫтөнә ауҙы. Тәкәләр стена буйлап һуҙылған таҡта ситлектәрҙә тыныс ҡына тороп һоло ашай. Мөрт-мөрт иткән яңаҡ тауыштары был тынлыҡта Төхфәт ҡолағына яғымлы музыкалай ишетелә.


Төхфәт уйлай:


“Дошман ни өсөн мине үҙенә иш итеп күрә һуң әле? Ҡара төндән һуң ҡабат яҡты көнгә сығып та, ғәҙелһеҙлек ҡыҫымынан һуң саф ирек елдәре һулап та, тормошта һаман үҙемдең элекке урынымды таба алмай ҡаңғырыуым өсөнмө?


Ниңә таба алмайым һуң әле мин үҙ урынымды?”


Күңел бушлығын тултырыу өсөн нимәлер эҙләп йөрөүе һәм ул нәмәнең ошоғаса табылмауы иҫенә төшә Төхфәттең. Хәҙер инде ул нәмәһе табыла башланы кеүек, хатта, табылды, тип, әйтергә лә ярайҙыр. Хәҙер ул Төхфәттең аңында яҡты нур булып ҡалҡып килә, тик уны, бөтөнләй ҡалҡты, тип һанар өсөн, бер урынға тупларға, тарҡау нурҙарҙы бер нөктәгә бәйләргә генә кәрәк...


Төхфәт шул уй менән йоҡоға талды. Йоҡоһонда ла шул нурҙар ҡалдырманылар. Нурҙар һаман тослана, бер көлтәгә төйнәлә бара, имеш... Бына был көлтә Төхфәттең битенә төшөп яндыра башланы. Төүфәттең бите бешә, нурҙарҙан ҡотолоу өсөн сәбәләнә ул...


Күкрәге әсетеүгә түҙә алмай, ҡаты сөскөрөп уянды. һарай түбәһенә аҫылынып ҡуйы төтөн болото йөҙә, был төтөн, иҫәпһеҙ күп таяҡтар тығып болғатылғандай, төрлө тоштан уҡмашып, йомарланып, туҡтауһыҙ ҡайнай; түңәрәк йомғаҡтар берсә ергә төшә, берсә үргә сөйөрөлә, ә бейек асамайҙар өҫтөндә аждаһалай ажғырып ҡыҙыл ут бейей. Төхфәт атылып тышҡа сығып китеүен һиҙмәй ҙә ҡалды. Ут, төтөн, ел эсенән уға, айырым-асыҡ булып, яҡында, ҡолаҡ төбөндә генә шашынып көлөү салынды — Йосоп байҙың көлөүе... Төхфәт ярһып ҡабат төтөн араһына эскә ташланды, быуылып сәсәй-сәсәй, һәрмәнеп барып ситлектәрҙе асты. Ҡоттары осоп үрә һикерешеп торған ҡиммәтле тоҡом тәкәләре, лөһөрҙәшеп, асыҡ ишек үтә тышҡа атлыҡтылар.


— Хи-хи! Хи-хи! Минең менән бер епкә бәйләндең хәҙер. Минең кеүек үк, өҙөлгән япраҡҡа әүерелдең. Сыҡ, мырҙам, сыҡ — бергәләшеп, етәкләшеп, минең яҡҡа ҡасайыҡ. Сыҡ, мырҙам, тиҙерәк!


Төхфәт үҙенең инде быуыла башлауын, бер-нисә секундтан һуң төтөн ҡорбанына әүерелерен аңланы. Ошо бер-ике секундты дошманынан үс алыр өсөн йәшәү көрәшенә арнаны ул, һуңғы әхүәлен егеп, тышҡа, үҙенә саф һауа һәм хаҡлы үс ләззәте өмөт иттерткән яҡтылыҡҡа ынтылды. Сығып еттем тигәндә генә, үрҙән һыулыҡ ағасы ишелеп төштө, ҡаты ауырттырып, Төхфәттең башына һуҡты. һуңғы уҡталыш менән алға тағы ла бер аҙым атланы Төхфәт һәм аңының көҙгөһөнән ерҙе, күкте, артындағы дөрләгән ут ҡаҙанын юйған хәлдә йөҙтүбән ҡапланды.


— Хи-хи-хи-хи-и-и! — тип көлдө теге. Йосоп, һағыҙлы бидонын ҡулында сайҡалдыртып, эләгә-тәгәрәй, шишмә буйындағы ҡыуаҡлыҡтар араһына инеп һеңде.


— Пожар! Пожар! — һөрәнләне кемдәрҙер, дөпөлдәшеп ҡайҙалыр йүгерҙеләр. Йосоп һаман ҡуйыраҡ, шырлыҡлыраҡ һаҙ араһына ыҡты. Хәҙер ул ҡабат ике аяҡлы бүрегә әүерелде — уға нисек тә булһа тиҙерәк кеше торлағынан алыҫ китергә кәрәк ине.


...Төхфәт танауын, маңлай һырҙарын ҡытыҡлаған һалҡынса саф елгә һиҫкәнеп һушына килде. Башы бөтә арҡа мейеһе менән ҡуша әрнеп-һыҙлай, ирендәре сатнаған. Ҡаты ыңғырашты ла күҙҙәрен йомдо ҡабат. Ә икенселәй һушына килгәндә, күңеле түрендә төрлө төҫтәр менән балҡып шатлыҡлы, яҡты нурҙар уйнай ине:


“Мин уны таптып. Йөрәктең һалҡын бушлығын тултырыр мөғжизәмде, ниһайәт, таптым! Үҙем ҡанға буялып ут һәм төтөн эсендә ятҡан ошо ҡара тупраҡлы ерҙе һәм анауы килгән ябай хеҙмәт эйәләрен мин әле лә һөйәм, нисә йыллыҡ Ғазаптарҙан, әсенеүҙәрҙән һуң да уларға булған ҡарашым үҙгәрмәгән, мин һаман да уларҙың балаһы һәм хеҙмәтсеһе булып ҡалғанмын. Мин уларҙан айырым йәшәй алмайым, имән тамырынан үреп сыҡҡан туйраларҙай, мин дә улар тамырына тоташҡанмын һәм улар бәхете — миңә бәхет, улар ҡайғыһы минең дә ҡайғым икән. Мин халҡымдың синфи дошмандарын үҙемдең ҡан дошманым итеп тоям һәм уларға ҡарата саф күкрәгемдә бөтмәҫ-төкәнмәҫ үс ялҡыны һаҡлап йөрөтәм һаман. Ана шул тойғомдо дөрөҫ фекерләп еткереү булмаған икән миндә бығаса. Шул икән минең ҡайтҡандан биреле таба алмай эҙләп интеккән нәмәм!”


Ошоларҙы уйлағас, Төхфәттең күҙ алдына “мәктәп” тип яҙылған бик матур таш бина ҡалҡып сыҡты. Бина алдында йәм-йәшел баҡса, ҡом һибелгән таҡыр һуҡмаҡтар ситендә аллы-гөллө сәскәлек. Шул һуҡмаҡты буйлап мәктәпкә китеп бара Төхфәт. Ҡулында дәреслектәр тултырылған портфель, теге утыҙ етенсе йыл тәүге дәресенә барыры алдынан һөйөклө Гөлнәзифәһе бүләк иткән һары күн портфель үҙе. Ул ашыға, сөнки уның бөгөн беренсе башлап дәрескә инер көнө, ә ул, үс иткәндәй, ни өсөндөр, һуңлабыраҡ ҡалған. Әгәр класҡа һуңлап инһә, балалар нимә уйлар? Күңелдәре шундай саф, керһеҙ әле, , яңылыш тапландыртмаҫ өсөн, уҡытыусы бик һаҡ эш итергә тейеш... Төхфәт гөлдәр араһында барғанында еҙ ҡыңғырау шылтырай, балаларҙың дөпөлдәшеп кластарға йүгереүе ишетелә. Мәктәп ишегенән инеп барғанда, бер уҡыусыһының ялҡын телеләй галстугын да күреп ҡала Төхфәт. Ул бәхетле йылмая. “Өлгөрҙөм, өлгөрҙөм!” тип тибә уның йөрәге...


Колхозсылар йүгерешеп һарайға килеп еткәндә, Төхфәттең пинжәк салғыйҙары төтәй башлағайны инде. Утлы кейемдән арындыртып, тиҙ генә ситкә сығарҙылар ҙа сылтырауыҡ шишмә буйындағы ерек күләгәһенә ятҡырҙылар. Ҡатын-ҡыҙҙар, ҡыҙғанып сыуылдай-сыуылдай, уның йөҙөнә эйелделәр һәм, ниндәйҙер һис көтөлмәгән хәлде күреп, бик ныҡ Ғәжәпләнеүҙән, ахыры, бөтәһе бер юлы аһылдап ҡуйҙылар.


Төхфәт тормош билдәләре күрһәтьмәй хәрәкәтһеҙ ята, уның йөҙө аҡбур төҫлө ағарған, хәлһеҙләнгән, әммә яртылаш ҡыҫыҡ күҙҙәре ҡырыйында ниндәйҙер шатлыҡ һыҙаттары уйнай, ирендәре бәхетле йәйелешкәндәр, бығаса уны кешегә ылыҡтырмаған тәрән маңлай бураҙналары һыпырып ташлағандай шымарған, ул үҙе лә бөтөнләй йәшәреп, яғымлыланып, нурланып ята, ғүмерлеккәлер тип уйланылған элекке томһайыулы ҡиәфәте танымаҫлыҡ үҙгәргән. Кешеләр, үҙ күҙҙәренә үҙҙәре ышанмай, оҙаҡ текләп торҙолар һәм ахырҙа бик ҙур мәсьәләне сискәндәй тынысландылар, еңел һуланылар. Күҙҙәре алдаманы: яғымһыҙ кеше ысынлап та бәхетле йылмая ине.

Сәнкем-Биктимер, 22.04.1957.

Һынау төнө


Тышта буран: ҡышҡы йоҡо менән талған ерҙең аҡ ябыуын һыҙырып ҡотора дауыл. Уның ҡыҫымынан билен бөгөп зифа тирәктәр шаулай, өй ҡыйыҡтарының осло кәрниз мөйөштәре ел арҡаһын йыртып сыйылдата. Һалам түбәләр бөтә ныҡлыҡтарын егеп ҡырыҫ көскә ҡарыша, ләкин хәйерһеҙ ел уларҙы күренмәҫ тараҡтары менән, кәзә тарағандағылай, өҙлөкһөҙ тырнап туҙҙыра. Кешеләр өй тәҙрәләренең ҡапҡастарын нығытып япҡандар, анда-һанда ғына һаңрау тәҙрәләрҙән, бойоғоп, һыңар күҙле уттар йылтырай, шулар ғына был көслө шау-шоу, ажғырыу, ҡар туҙаны араһында әле тереклек йылымһырағанын, стихия көсөнә ҡаршы торорлоҡ ҡеүәт йәшенеп ятҡанын ишаралай.


Ун алты йәшлек үҫмер малай буран шаршауын йырып алға бара. Ауыл һыртындағы баҫыу өҫтөнән ҡырсылып килгән тупраҡ ҡатыш ҡаты ҡар уның күҙҙәрен һылай, ҡайҙандыр атылған йәҙрә бөртөктәре кеүек әсеттереп битенә бәрелә өҙлөкһөҙ. Ул яҫы маңлайын тире тунының ялбыр яғаһына йәшерә, еңе менән ышыҡланырға итә, ләкин файҙаһыҙ. Ҡар үҙенә тишек таба, боҙло һулышы менән тәнде өшөтөп тун аҫтына үрмәләй... Кем һуң был малай, ҡайҙа бара һуң ул ошондай буранлы төндә?


...АҢдар өҫтөнән әфиүнле дин ҡағиҙәләре, иҫке ғөрөф-ғәҙәттәр хакимлыҡ ҡылған ғаиләлә килде был донъяға Рамаҙан. Исемендә лә туранан-тура Ислам диненә бәйлелек бар: изге ураҙа ваҡытында Рамаҙан айында тыуған, шуға күрә лә Рамаҙан тип ҡушҡандар.


Рамаҙанды бәләкәс сағынан уҡ “бисмилла” әйтеп ашарға, ашап туйғас “әпәр” итеп тороп китергә өйрәттеләр. Кис йоҡларға ятҡас та: “Лә илаһи илалла, мөхәмәҙрәсүлалла!” — тип уҡынып, өс мәртәбә тирә-яҡҡа төкөрөргә ҡыҫтап йөҙәтәләр ине... ңурая төшкәс, оләсәһе уға Алла һәм пәйғәмбәрҙәр, мосолмандар һәм “кяфырҙар”, Иблис һәм һәр төрлө ен-бәрейҙәр тураһында өйрәтә башланы. Донъяның иң көслөһө — Алла, иң уҫалы — Иблис, ә “беҙҙең кеүек гонаһлы ябай бәндәләр”ҙе Алла менән Иблис асыуынан ярлыҡап ике арала йөрөүсе изгеләр — пәйғәмбәрҙәр икәнен аңланы Рамаҙан. Алланы ул күҙ алдына оло толоптун кейеп, күк ҡабығына ларҡайып менеп ултырған йыуан мискә ҡорһаҡлы ҡарт бабай итеп кәүҙәләндерә ине. Өҙлөкһөҙ һимеҙ ит ашай, мискә ҡорһағын өҙлөкһөҙ тултырырға тырыша. Фәрештәләр осоп килеп, ерҙә “гонаһ ҡылған бәндәләр”ҙең исемлеген әйтәләр уның ҡолағына. Алла, асыуланып, ҡулындағы мөнйөп ултырған һөйәген шул бәндәләрҙең башына ырғыта, гонаһлылар, “башына Хоҙай һуғып”, йығыла. Ә Иблискә шул ғына кәрәк: йүгереп килә лә “Хоҙай һуҡҡан” әҙәмде, ботонан һөйрәп, сүплеккә алып китә...


Иблис! Шундай ҡурҡыныслы нәмә ине ул Иблис! Иблис — кешенең һәләкәте, донъяға ул әшәкелектәр уйлап сығарыу өсөн яратылған. Унан бер ҡайҙа ла ҡотолоу юҡ, кешене ул һәр ерҙән эҙләп таба һәм үҙ ҡәбәхәтлектәрен ҡыла. Уны еңеү өсөн йә көслө доғалар белергә, йә ғәҙәттән тыш хәйләкәр булырға кәрәк, сөнки ул күҙ асып йомғансы ла теләһә нәмә һүрәтенә керә ала; төндәй ҡара, көндәй аҡ, елдәй етеҙ, уттай яндырай ул... Оләсәһе Рамаҙанға Иблис мәкере тураһында иҫәпһеҙ күп хикәйәттәр һөйләне, бала күңелендә Иблис һыны юйылмаҫлыҡ ҡиәфәттә нығынды. һәм беренсе башлап мәктәп ишеген асҡанда Рамаҙан шул ҡурҡыныслы Иблис ҡолона әүерелгәйне инде. Хәҙер ул төндә яңғыҙы тышҡа сығырға, йәки Яңғыҙы өйҙә ҡалырға ҡурҡа. Әгәр өлкәндәр кисен уны һеңлеһе менән генә ҡалдырып, бер яҡҡа китһәләр, өйҙә утты һүндерәләр ҙә, юрған аҫтына инеп, баштан-аяҡ уранып яталар: уларға тәҙрәнән Иблис ҡарай, мейес буйында Иблис һөйкәнеп тора, юрғанды Иблис тарта һымаҡ тойола ине. Күҙҙәрен сырт-йомоп, биҙгәк тотҡандағы шикелле дер-дер ҡалтыранып яталар, юрған аҫтында һауа етешмәүҙән тонсоғалар, ата-әсәләре, оласәләре ҡайтып ингәндә инде манма-һыуға төшөп тирләгән, йонсоған булалар. Был икәүҙең ҡурҡаҡлығын белгән малайҙар Рамаҙанды мәсхәрәләп көләләр ине. Мәктәп биргән аң-балам һәм әшнәләренең күҙ астыртмай кәмһетеүе арҡаһында Рамаҙан ныҡлап уйланды, күңелендәге дини шөбһәләрҙе ҡыуаланы аҡрынлап. “Бисмилла” менән “әпәр” итеүҙе “онотоу”ҙан башланы ул һәм аҙаҡтан Алла менән Иблистең дә Ленин бабай әйткән ябай фантазия ғына икәненә инаныу менән ослап ҡуйҙы белемен. Ләкин күңел төбөндә, аҡыл бойороғон ҡабул итмәүсе тәрән төпкөлдә, ниндәйҙер, күҙгә күренмәүсән, теләккә буйһонмаусан бәләкәс кенә ҡурҡаҡлыҡ төйөнө йәшеренеп ята, ул төйөн ҡараңғы төндәрҙә кешеһеҙ урында яңғыҙлыҡ хисе кисергәндә йәки киске минуттарҙа шомло баш ҡаҙыҡтары һерәйеп торған тәрән тынлыҡлы зират эргәһенән үткәндә йөрәген әсе ҡыҫылып дөп-дөп тибергә, һиҙҙертмәй генә артынан ҡот осорғос шомло ҡурҡыныс яҡынлап килгәнен тойоуҙан мәсхәрәле һыуыҡ тиргә сыланып дер-дер ҡалтырарға мәжбүр итә ине. Бәләкәс сағында уны шул ҡурҡаҡлығы өсөн малайҙар күп уйындарына ҡатнаштырманылар. Был кәмһетеү Рамаҙандың сабый күңеленә тәрән яра булып уйылды. Ә ҙурайғас уға тағы ошондай уҡ ауыр хистәр кисерергә тура килде...


...Кисә комсомол йыйылышында иптәштәре Рамаҙанды комсомолға алыу мәсьәләһен ҡаранылар. Рамаҙандың кешелек сифаттары бөтә яҡлап та килешле ине: яҡшы уҡыу тиһеңме, йәмәғәт эштәрендә әүҙем ҡатнашыу тиһеңме, тәртип тиһеңме... Рамаҙан үҙенең комсомолға алынасағына шөбһәһеҙ ышанғайны инде. Ләкин... уйламағанда ғына яр аҫтынан яу сыға ла ҡуя бит! Үҙе менән бер партала ултырған дуҫы Камил, көтмәгәндә, һүҙ алып һөйләне лә ташланы:


— Иптәштәр! — тине ул. — Рамаҙандың комсомолға алыныуына төптән мин ҡаршы түгел. Ул — яҡшы малай һәм минең беренсе дуҫым. Ләкин... ләкин... — Камил ҡыйыулығын юйып тотлоғоп торҙо. — Ләкин... ул ҡурҡаҡ! Ҡурҡаҡ кеше комсомолда була аламы һуң?


Малайҙар, ҡыҙҙар гөж килеп көлөштөләр. Хатта һәр саҡ етди ҡиәфәтле комсомол секретаре Әғләм дә түҙмәне, танау аҫтынан ғына йылмайып ҡуйҙы. Еҙ ҡыңғырау ҡағып залды тынысландырғас, Камилға һорау бирҙе:


— ВЛКСМ ағзаһы иптәш Камил, фекерегеҙҙе тәғәйенерәк асығыҙ. Нимә аңлата ул һеҙҙең “ҡурҡаҡ” тигән һүҙ?


— Ҡурҡаҡ, тигән һүҙҙе аңлата! — тине Камил, ябай ғына.


— Иптәш Рамаҙан, ВЛКСМ ағзаһы Камил иптәш , яңы ғына һине ҡурҡаҡ тип иҫбатланы. Дөрөҫмө шул? Әгәр дөрөҫ булһа, ниндәй сәбәптәр килтерҙе һине шул хәлгә?


Рамаҙан, ни эшләргә лә белмәй, тауҙа бешкән сейә кеүек ҡыҙарҙы, тышҡы һыуыҡтан ҡапыл йылы өйгә индерелгән күҙлек быялаһы кеүек тирләне. Башын түбән эйҙе, бер һүҙ ҙә әйтә алманы.


— Алла менән Иблис килтергән уны был хәлгә!


— Ул Хоҙайға, ен-бәрейгә ышана!


— Оләсәһе тәрбиәләгән уны! — Мәсхәрәле һүҙҙәр яңғыраны.


— ВЛКСМ-ға ағза итеп ҡабул ителеүсе иптәш Рамаҙан, һинең шулай Алла менән Иблискә ышанып ҡурҡыуың дөрөҫмө? — тип ныҡыны Әғләм, һорау алыусы милиционер һымаҡ текә ҡарап.


— Дөрөҫ... — тине яй ғына Рамаҙан һәм хәлһеҙләнеп партаһына сүкте.


— Былайғас, ВЛКСМ-ға ҡабул ителә алмайһың инде!.. — тип ҡырт киҫте Әғләм. Зал кәйефһеҙләнеп гөжләп ҡуйҙы. Битен ташбаш балығының арҡаһы кеүек сыбар һипкел баҫҡан, осло танаулы Фәриҙә алға — өҫтәл эргәһенә йүгереп сыҡты. Күкшелт күҙҙәре, нәфрәтләнеп, бәләкәс ҡуҙ киҫәктәреләй ялтырай, ҡулдарын болғай-болғай, малайҙар яғына күрһәтеп ярһып һөйләй:


— Уй, эсем ауырыуҙары, ҡайһындай геройҙар килгән икән дә бында! һеҙ үҙегеҙ, тертләмәйенсә, төндә яңғыҙ тышҡа сыға алаһығыҙмы һуң? Арағыҙҙа әгәр шундай герой булһа, төнгө сәғәт ун икелә япа-яңғыҙы ғына зиратҡа барып, Ғәли хәҙрәт ҡәберенә уҫаҡ ҡаҙыҡ ҡағып ҡайтһын. Бармы шундай батыр? Ҡулығыҙҙы күтәрегеҙ!


Ҡул күтәреүсе булманы. Малайҙар, шым ҡалып, күҙ керпектәрен аҫҡа төбәнеләр. Ғәли хәҙрәт ҡәбере хаҡындағы ҡурҡыныс хикәйәт ҡапыл иҫтәренә төшөп, бөтәһенең йөрәген бер юлы тертләтте.


...Ауыл халҡының һөйләүенә ҡарағанда, бынан күп йылдар элек булған был. Япон һуғышын бөтөрөп, түшенә тәре-миҙалдар тағып Садиҡ һалдат ҡайтып төшкән ауылға. Ирҙәр, кистәрен бер өйгә йыйылып, Садиҡ һалдаттың һуғыш мажараларын: нисек итеп “гинирал Куропат” менән бергә иңгә-иң терәшеп атакаға барыуын, нисек “ҡыҫҡа буйлы япошка”ларҙы уңлы-һуллы дөмбәҫләүен, атаканан һуң “гинирал Куропат” үҙ ҡулдары менән уның түшенә тәре-миҙал тағыуын һөйләтеп ултыра торған булғандар.


— Былайғас, һин, Садиҡ ағай, ен-бәрейҙән дә ҡурҡмайһыңдыр инде? — тип һорашҡан берәү.


— А какже, ҡурҡмайым! — тигән Садиҡ. Әммә ҡарттар шикләнеп баш сайҡаған:


— Ай-һай, мырҙам, Ғәли хәҙрәт һәр төн һайын ҡәберенән сығып йөрөй, тиҙәр бит әле... Салғыйыңдан эләктереп алмаҫмы икән?..


— Ышанмаһағыҙ, бирегеҙ бер уҫаҡ ҡаҙыҡ — хәҙер үк бпарып, Ғәли хәҙрәтегеҙҙең ҡәберенә ҡағып ҡайтам, иртәнсәк барып ҡарарһығыҙ! — тигән Садиҡ һалдат. Уҫаҡ ҡаҙыҡ, ҡағыр өсөн балта биргәндәр, Садиҡ һалдат шунда уҡ зиратҡа йүнәлгән. Ир-ат, һалдат ҡыйыулығынан күңел ҡылдары тетрәнгән хәлдә, шомланып, көтә башлағандар. Көтөкләнеп таң атһа ла, Садиҡ һалдат ҡайтмаған. Шөбһәләнгән ултырҙаштар күмәкләшеп зиратҡа барһалар, ни күҙҙәре менән күрһендәр, Садиҡ һалдат Ғәли хәҙрәттең ҡәбере өҫтөнә ҡаҡҡан уҫаҡ ҡаҙығы эргәһендә үлеп ята, ти...


Ә эш былай булған: Садиҡ һалдат ҡаҙығын, бер тубығы менән ергә тубыҡланған килеш, ҡаҡҡан булған, шул саҡ оҙон шинель салғыйы, ҡаҙыҡ аҫтына тап килеп, ҡаҙыҡ менән ҡуша ергә ҡағылған. Шуны абайламаған Садиҡ һалдат, тормаҡ булып кинәт ҡалҡынған икән, итәге тартып, ҡәбер өҫтөнә ҡолаған һәм шунда уҡ ҡурҡышынан йөрәге ярылып үлгән. Ә кешеләр шуны, ҡәбер тыныслығын боҙғаны өсөн, Ғәли хәҙрәт тарафынан һәләк ителгән, тип нәтижә яһағандар ҙа ошо шомло хикәйәт телдән-телгә, ауылдан-ауылға таралған, йөрәктәрҙе өшөтөп сәйәхәт ҡылған... Тап ошоно хәтерләп ҡаушанылар ҙа инде малайҙар, Фәриҙәнең оторо тәҡдимен ишеткәс.


Фәриҙә, әсе йылмайып, иптәштәрен һынаны:


— Тимәк, булдыра алмайһығыҙ? Тимәк, ундай геройҙар юҡ беҙҙең арала? Шулайғас, ни өсөн һуң Рамаҙанды ҡурҡаҡлыҡта ғәйепләйбеҙ? Беҙ үҙебеҙ булдыра алмағанды ул нисек булдырһын?


— ВЛКСМ ағзаһы иптәш Фәриҙә, , яңылыш һөйләйһегеҙ. Беҙ, бәлки, уны булдыра алабыҙҙыр ҙа, ләкин эш ундамы ни? Уны комсомолға инергә тип ғариза биргән Рамаҙан иптәш үҙе булдырһа икән! Эш бына нимәлә бит ул! — тине Әғләм, уңайһыҙланып. Ул, бәлки, быны ысын күңелдән түгел, ә йыйылышты ҡойто хәлдән ҡотҡарыу өсөн генә әйткәндер. Рамаҙан бындай нескәлекте абайламаны, абайларлыҡ та түгел ине шул. Сиктән тыш ғәрләнгәйне, йөрәкһегәйне.


— Мин уны булдырам... — тине ул ҡарлыҡҡан, ҡырыҫ тамаҡ төбө менән.


— Тоесть, как? Нимәне булдыраһың? — Ғәжәпләнеп һораны Әғләм. Бөтә класс тынын ҡыҫып тынып ҡалды.


— Төнгө сәғәт ун икелә Ғәли хәҙрәт ҡәберенә барып ҡаҙыҡ ҡағып ҡайтам! — тине Рамаҙан асыҡ итеп һәм өҫтөнән ауыр йөк төшкәндәй иркен һуланы. Хәҙер уның алдында ни эшләргә кәрәклеге аныҡ күренә, ғәжәпләнеүенә ҡаршы, алған йөкләмәһенең ауырлығы ла йөрәгендә һис бер ҡурҡыу тойҙортмай. Малайҙарҙың бер килкеһе ышанмай, хәйләле йылмайып, икенселәре уның дыуамаллығына сикһеҙ ғәжәпләнеп, күҙ ҡараштарын Рамаҙан яғына борҙолар. Үҙ-ара мығырҙашып һөйләшеү тулҡыны гөжләтеп үтте залды. Ҡыҙҙар иһә Рамаҙанға асыҡтан-асыҡ һоҡланып ҡаранылар.


— ВЛКСМ-ға ағза итеп ҡабул ителеүсе иптәш Рамаҙан, комсомол йыйылышы ҡаршыһында ундай алйотлоҡтар һөйләмәгеҙ! һеҙ үҙегеҙҙең ҡайҙа ултырғанды белергә тейеш! — тип ҡыҙып өндәште Әғләм, ҡыңғырауын шәфҡәтһеҙ зыңылдатып.


— Мин һеҙгә алйотлоҡ һөйләмәйем! — тип өтөрәйҙе Рамаҙан да.


— һине төндә зиратҡа ебәреп... аҙаҡ яуап бирергәме? — Тауышын күтәрҙе Әғләм.


— Бошонмағыҙ, яуап бирмәҫһегеҙ. Мин унда Садиҡ һалдат шикелле үлеп ҡалырға йыйынмайым! — тине Рамаҙан.


— Мин һеҙгә рөхсәт итмәйем унда барып йөрөргә! Рөхсәт итмәйем!


— Уның ҡарауы мин үҙемә үҙем рөхсәт итәмен. һәм яуапты ла үҙем бирермен!..


Бәхәскә Фәриҙә ҡушылды. Матур күҙҙәре Рамаҙанға яғымлылыҡ менән тулышҡан, тауышында — йылы ихтирам хисе:


— Рамаҙан, һин беҙгә үпкәләмә. Беҙ һине улай эшләмәһәң дә ҡурҡаҡ тип һанамайбыҙ. һин ул ниәтеңдән ҡайтырға тейеш, — тине ул ихлас итеп. һәм шунда уҡ тәҡдим дә яһаны. — Иптәш Ҡотлобаев Рамаҙанды хәҙер үк комсомолға алырға кәрәк!


— Бүтән тәҡдимдәр юҡмы? — тип белеште Әғләм.


— Алырға, алырға!


— Ә Камил иптәштең тәҡдиме нисек?


Камил, кәйефһеҙләнеп, аяғүрә баҫты:


— Былайғас, мин нимә тип әйтәйем инде, иптәштәр... Мин ни әле ныҡлап тәҡдим итергә лә өлгөрмәгәйнем бит. Баяғы етешһеҙлеген бөтөрһөн өсөн, Рамаҙанға тәүҙә һынау осоро бирергә кәрәк, тип кенә әйтмәксе инем мин... Былайғас, мин үҙ уйымдан кире ҡайтам инде...


— Һиңә баштан уҡ юҡ-бар һөйләп баш ауырттырмаҫҡа кәрәк ине! — тип йәһәт кенә Камилды семтеп алды Фәриҙә. — һин, Рамаҙан, борсолма, беҙ һинең ҡыйыулығыңа шикләнмәйбеҙ.


Йыйылыш күпселек тауыш менән комсомолға ҡабул итеп алды Рамаҙанды. Әғләм уның ҡулын ҡыҫып тәбрикләгәс, Рамаҙан, бәхетле ҙур тойғо менән күңеле ҡанатланған хәлдә, тулҡынланып, күрһәткән ышаныстары өсөн рәхмәт белдерҙе иптәштәренә.


— Ләкин мин һүҙемде кире алмайым. Ошо төндә үк, сәғәт ун икелә, уҫаҡ ҡаҙыҡты тейешле урынға илтеп ҡағасаҡмын. Шуның менән мин үҙемдең ҡурҡаҡлығымды ерләргә теләйем, — тине ул.


Улар һеперелеп тышҡа сыҡҡанда, буран ҡотора башлағайны. Рамаҙан, бергилке әшнәләрен эйәртеп, Камилдарға китте. Ихатаға шыпырт ҡына инеп, уҫаҡ ҡаҙыҡ осланылар. Шунан, аш өйөнөң томорҡо йылыһына иҙерәп ултырған килеш, күмәкләшеп, төнгө сәғәт ун икене көтөп алдылар.


Буран уғата көсәйә төштө.


— Бәлки, бөгөн бармаҫһың, әй? Күҙ асҡыһыҙ бит!.. — Камил, үтенеп, Рамаҙандың яурынбашына беләген һалды.


— Юҡ, барам. Йә — бөгөн, йә мин мәңге ҡурҡаҡ булып ҡаласаҡмын! — тип ҡырт киҫте Рамаҙан. Камил ауыр һуланы:


— Тимәк, һынау төнө була икән был... — тине.


Рамаҙан уҫаҡ ҡаҙыҡты иңбашына һалды, ерҙе-күкте ҡуптарып олоған тығыҙ ҡар шаршауын башы менән ярып, яңғыҙ үҙе генә ҡараңғылыҡ эсенә сумды.


— Зинһар, оҙаҡлама. Беҙ һине хафаланып көтәсәкбеҙ! — тип ҡысҡырып ҡалды Камил уның артынан һәм был ауаз, әсе буран олоуы менән аралашып, Рамаҙанға әллә ниндәй бүтән донъянан килгән тауыш һымаҡ сәйер ишетелде. Артынса тынлыҡ урынлашҡандай булды: бурандың даими баҫым менән бер килеш өҙлөкһөҙ олоуынан хасил күңелдә барлыҡҡа килә торған ялған тынлыҡ ине был...


Иң ситтәге аҙаҡҡы өйҙөң уты Рамаҙан артында хәлһеҙ емелдәп, күҙҙән юғалды. Ауыл артта ҡалды, хәҙер Рамаҙан алдында һыуыҡ әсе еле менән шыйылдаған мәрхәмәтһеҙ ҡар биләме генә ята йәйелеп. Юл ситләп йылға буйынса үҫкән һирәк-һаяҡ ҡарт өйәңкеләргә генә ҡарап юҫыҡланы ул юлды. Ауылдан ярты саҡрымдай киткәс, йылға ҡапыл һулға тартып борола; тап шул ерҙә урынлашҡан да инде ауыл зираты. Рамаҙан унда барып етеренә шикләнмәне, сөнки һул яҡлап өйәңкеләр уға яҡшы юлкүрһәткестәр булып хеҙмәт итә, ә саҡ ҡына уңдараҡ һарыҡ фермаһының “воздуш” кирбестән һалынған ҡураһы.


Ферма яғынан, сайҡала-сайҡала, Рамаҙанға табан кәпәс ҙурлыҡ бер ут килә башланы. Рамаҙан туҡтаны, ҡаҙығын елләнеп башы өҫтөнә күтәрҙе: мәскәй уты түгелме был? Ғәли хәҙрәт төндәрен тап шулай осоп йөрөй, тиҙәр ине бит...


Әле генә үҙәккә үткес һыуыҡлыҡтан өшөп барған Рамаҙан бер секунд эсендә ҡыҙышып тиргә мансылды...


Ниңә сыҡты һуң әле был хәйерһеҙ сәфәргә, ни өсөн йыйылышта батырланып кәпәренде? Бына хәҙер шул алйотлоҡ өсөн яуап бирергә тура килә.


Әлбиттә, Рамаҙан мәскәйҙең фосфор уты икәнен яҡшы белә — был турала фән ғилеме өйрәтә. Ләкин шулаймы икән һуң ул? Әгәр шулай булмаһа? Әгәр ҙә мәскәйҙең барлығы ысын булып сыҡһа? Берәү ҙә тотоп ҡарамаған бит әле уны!


Рамаҙан боролоп ҡасып китергә лә ҡурҡа: мәскәй ҡасҡан кешенең елкәһенә ҡуныусан була, ти. Рамаҙан, уттан күҙҙәрен алмайынса, аҡрын ғына сигенә. Их, хәҙер яман итеп һүгенеп ебәрәһе ине! Ҡылдан ишкән ыштан бауын һурып алып, болғай-болғай, ут өҫтөнә ташланаһы ине. Боронғолар мәскәйҙе шулай еңгәндәр, ти, бит. Үкенескә ҡаршы, Рамаҙандың ыштан бауы юҡ һәм ул әшәке итеп һүгенә лә белмәй... Ҡурҡышынан ҡарҙың тәрәнлеген, быймаларының ауырлығын да тоймай...


Бына ут туҡтаны, әҙәм тауышы менән яман итеп бер-нисә тапҡыр ыңғыраны. Был тауышҡа Рамаҙандың сәстәре үрә торҙо, йөрәк өҙгөс итеп сәрелдәп ҡысҡырҙы һәм, ҡаҙығын һөйрәп, эләгә-тәгәрәй ҡасты.


— Эй, кем унда? Рамаҙан улым, һинме был? — Кешеләрсә өндәшеп һораны ут, көтмәгәндә, ферма ҡарауылсыһы Толомғужа ҡарт тауышы менән. Рамаҙан, бының шулай икәнлегенә шикләнеп, туң тиҙәккә эләгеп “тәкмәсләне”, танауын ҡарға тыҡҡан килеш хәрәкәтһеҙ ҡалды. Бәлки, ҡурҡыныс ситләтеп үтер?


Тағы ҡарттарса ыңғырашыу ишетелде, шул кемдер аяҡ осо менән Рамаҙандың табанына төрттө:


— Эй Алла бәндәһе, туңып ҡалаһың бит!


Рамаҙан тороп ултырҙы, эсенә ҡар тулып аунап ятҡан кәпәсен ҡағып кейҙе.


— Араҡы эсеп килдеңме әллә, улым? — Ысынлап та, Толомғужа бабай үҙе икән дә был! Фонарен ергә ҡуйып, ҡулдары менән ҡорһағын баҫып тора. Бик ҡаты ыңғыраша.


— Ни булды һиңә, олатай?


— Уй улым, әллә ниңә кинәт кенә эсем бора башланысы...


Рамаҙан, тороп, уның янына килде:


— Ҡайҙа, ярҙамлашайым, олатай. Өйөңә оҙатып ҡуяйым.


— Юҡ, юҡ, балам, мин үҙем дә ҡайтып етермен. һин ферманы ҡарауылла... мин килгәнсе генә... Фонарҙе ал, улым. Ух! — Ҡорһағын тотоп бөкөрәйгән хәлдә, көрткә бата-сума, ауылға ыңғайланы.


— Олатай, ҡайтып етә алырһыңмы? Оҙатып ҡуяйым үҙеңде? — тип ҡабатланы Рамаҙан. Бабай асыуланып ҡулын һелтәне:


— Әйттем дәбаһа мин һиңә, камсамул! Ферманы ҡарауылла, тинем дәбаһа. Яҡында ғына бүре олой... Фонареңде ҡулыңдан ысҡындырма!


Рамаҙан, ҡура ҡапҡаһына килеп, тимер биген фонарь менән яҡтыртты. Бында ышығыраҡ ине. Буран шауынан айырылып, шыңшып-шыңшып илаған сәйер ауаз салынды ҡолағына. “Әллә үлектәр тороп ултырып илайҙармы инде?..” тип шикләнеп ҡуйҙы Рамаҙан. Ләкин ел зират яғынан иҫмәй — был хәл уны бераҙ тынысландырҙы. Ҡура эсенә инеп, ҡапҡаны ныҡ итеп бикләне. һүрән фонарь уты дегет кеүек ҡараңғылыҡты көскә тарата. Көйшәп ятҡан һарыҡтар өркөп, һикерешеп торҙолар ҙа, лөбөррр! итеп, бер мөйөшкә һырлыҡтылар. Ҡурҡып төбәлгән күҙҙәре фонарь утын сағылдырып, йөҙәрләгән ваҡ ҡына уттар шикелле ялтыраны.


— Ҡурҡмағыҙ, ҡурҡмағыҙ, малҡайҙар, — тип һөйләнде Рамаҙан, — мин һеҙҙе һаҡларға килдем! — һарыҡтар, уны аңлағандай, шарылдап баҡырыштылар. Рамаҙанға йән керҙе, буранлы төндөң ғәрәсәте артҡа сиккәндәй булды. Ни тиһәң дә, яңғыҙ түгел бит ул, эргәһендә шундай уҡ иттән-һөйәктән хасил йән эйәләре бар!


Фонарен бағанаға элде, арҡаһын стенаға терәп, ҡатлыҡ өйөмөнә ултырҙы. Ғәҙәттән тыш арығайны, талыҡҡан тәне ял һорап һыҡтай ғына. Йомолоп барған күҙҙәренән йоҡоһон ҡасырыу өсөн, ҡасандыр ятлаған шиғыр юлдарын ҡабатлай:

Дауыл ҡарҙарҙы өйөрә,

Томалап күкте ҡаплай...


Ҡапҡаға тыштан ниҙер килеп бәрелде, шытырҙатып таҡтаны тырнаны.

...Йә ул йыртҡыстай үкерә,

Йә бала төҫлө илай...


Тырнау тағы ҡабатланды, баяғы шыңшып илау хәҙер инде Рамаҙандың ҡолағы төбөндә генә һулыҡты. Рамаҙан тирәһенә килеп еҫкәнеп йөрөгән һарыҡтар ҡабат, дөбөр-шатор итеп, мөйөшкә һырлыҡтылар. Рамаҙан, фонаре менән яҡтыртып, таҡталағы түңәрәк ботаҡ тишегенән тышҡа ҡараны. Унда, көрт өҫтөндә, осло моронон күккә сөйөп, ата бүре олоп ултыра ине. Рамаҙан тертләп артҡа тайпылды, фонарен ҡабат бағанаға элде. Бөтә тәне менән ҡалтыранып, кеҫәһендәге бәкеһен һәрмәне. Ләкин бәкт еҡ ине, “мәскәй”ҙән ҡасып йығылғанында төшөп ҡалған, күрәһең... “Ярай, туп-тура һарыҡтар эргәһенә индем бит әле. Ҡарауыл өйөндә ултырып ҡалһам, һарыҡтарҙы бүре боғаҙлар ине!” тип ҡәнәғәтләнеп уйланы Рамаҙан. Ул төн буйы арандан сыҡмаҫҡа, күҙ йоммайса һарыҡтарҙы ҡурсаларға ҡарар итте.


Инде йоҡоһо ҡасты, ул, фонаре менән яҡтыртып, оҙон ҡура буйынса арылы-биреле йөрөнө. Ағас киҫәге табып, ҡапҡаны туҡылдатты, тишеккә ауыҙын ҡуйып:


— Оһо-һо-һо-о! — тип һөрәнләне. Бүре олоуҙан туҡтаны, хәҙер ул ҡапҡа алдында күренмәй ине. “Ҡойроғон бот араһына ҡыҫып тайҙы, буғай”, тип шатланып уйланы Рамаҙан һәм ҡапҡаны асып сығырға йыйынды. Тап шул мәлдә бүре тағы олоно, хәҙер инде ул һалам түбәлә ишетелде. Рапмаҙан, үргә ҡарап, шаҡ-ҡатып ҡалды. Тап шул тәңгәлдән, ҡыштырҙап, һалам ҡойолдо, түбәлә йоҙроҡтай тишек барлыҡҡа килде. Тишектән выжылдап ҡарлы ел бәреп инде, Рамаҙан өҫтөндә ҡар бөртөктәре бөтөрөлдө. Тишек киңәйҙе, хәҙер унда бүренең ҡара томшоғо һәм ҡыҙып-ҡыҙып хәрәкәтләнгән йыуан тәпәйҙәре күренә: бүре тырышып түбәнең һаламын соҡой. Ниһайәт, йыртҡыстың кәүҙәһе һыйырлыҡ тишек асылды, тик йыш итеп теҙелгән һайғауҙар ғына, рәшәткәләй ҡарайып, уның ырғып төшөүенә тотҡарлыҡ булып тора. Бүре, уҫал ырылдап, үткер аҙауҙары менән һайғауҙарҙы сәйнәргә кереште, аҫҡа, бысҡы онолай ваҡланып, ағас киҫәктәре ҡойолдо. һарыҡтар тамам аҡылдан шашты, хәҙер улар, күҙҙәренә аҡ-ҡара күренмәй, һикерешеп, бер-береһен тапайҙар ғына. Рамаҙан да ҡото осоп әсе тауыштан һөрәнләргә, бүре ултырған тишекте ағас, тиҙәк киҫәктәре менән тупларға тотондо. Ләкин йыртҡысты был ярһытты ғына. Бер һайғауҙы сәйнәп өҙөп, икенсеһенә кереште. Уныһы ла өҙөлһә, аҫҡа ырғылырға юл асыласаҡ. Үс иткәндәй, исмаһам, күҫәккә ярарлыҡ таяҡ та күренмәй бит! Уҫаҡ ҡаҙығының тышта ятып ҡалыуына үкенеп, Рамаҙан, ашығыс рәүештә, улаҡ ситенә ҡағылған һуйылды ҡуптара башланы. һуйыл оҙон ҡаҙауҙар менән нығытылған, йәш үҫмерҙең тартҡылауына һис кенә лә бирешмәй. Рамаҙан, әсенеп илай-илай, тишек тәңгәленә кире йүгерҙе. Ҡараңғыла битенә ниндәйҙер йөнтәҫ, йомшаҡ нәмә ҡағылыуын тойоп, үргә ҡараны кинәт. Абау! — бүре ҡойроғо ине был! һайғау өҫтөнә ултырып алған да, томшоғон күккә сөйөп, йөрәк өҙгөс ауаз менән буранға ҡушылып олой, йөнтәҫ ҡойроғо һайғау аралығынан һалынып төшкән имеш. Икенсе һайғау ҙа тамам сәйнәлеп бөткән — өҙөлөргә генә тора. Әгәр уны ла өҙһә, йыртҡыс эскә ырғыласаҡ, һарыҡтарҙы берәм-берәм тумарлатып һуясаҡ. Ошоно уйлағас, Рамаҙандың күҙ алдары ҡараңғыланды, йөрәге дөп-дөп ҡаҡты. Үҫмер, үҙен-үҙе белештермәй, үргә ынтылды һәм, бүренең ҡойроғон ике ҡуллап тотоп, ҡапыл бөтә көсөнә аҫҡа тартты. Олоу кинәт өҙөлдө, ҡурҡып тертләгән йыртҡыс, ҡото осоп, туҡмалған көсөктәй зарығып шыңшыны ла шул уҡ секунда ҡойроғо аҫтынан Рамаҙандың битенә һаҫы, әшәке шыйыҡлығын шабырҙатып ағылдырҙы. Көтөлмәгән хәшәрәттән тонсоға яҙған үҫмер, ирекһеҙҙән, ҡойроҡто ысҡындырҙы, ерәнесенә түҙә алмай ситкә тайпылды. Битендәге әшәкене бесән ҡатлығы менән, һарыҡтарҙың йөнлө арҡаһына ышҡып һөртә башланы. Күңеле болғаныуҙан уҡшып ҡоҫа-ҡоҫа, ҡапҡа ҡыҫығынан тышҡа атлыҡты, ҡапҡаны ҡабат япты. Көтөп торған уҫаҡ ҡаҙығын услап, дыуамал ел менән алыша-алыша ҡыйыҡҡа менде — унда яуыз бүренең, үҙе түгел, эҙе лә ҡалмағайны! Тирәһенән һалам ышырып, Рамаҙан тишекте ҡапланы, стена буйына һырыған йомшаҡ көрткә ырғып төштө. һаман күңеле болғана, ашҡаҙаны ауыҙынан сығырҙай булып тартыша, бүре әшәкеһенең еҫе бөркөлөп торған аҙбарға инергә баҙнат итмәне. Битен ҡар менән ышҡып йыуа-йыуа, ҡарауыл өйөнә табан китте. Буран тигәнең уғата ныҡ ҡотора, күҙ асып та ҡарар әмәл юҡ ине. Ҡап-урталай бөгөлөп, башы менән буран ярып бара торғас, бер йыуан өйәңкегә килеп төкәлде. Аҙашып, ҡарауыл өйөнә ҡапма-ҡаршы яҡтағы йылға буйына килеп сыҡҡан икән дә ул. Ағас олонона ышыҡланып, йүнәлеште билдәләгәс, был юлы инде , яңылышмаясағына тәрән инанған хәлдә, ашыҡмай аҙымланы. Туҡтауһыҙ олоған, сыйнаған, ажғырған ҡар өйөрмәһен көскә йырып, баяғынан да оҙонораҡ ара үтте. Тик был юлы һарыҡ фермаһы ла, өйәңке лә — бер нәмә лә осраманы уға, бөтә тирә-яҡ — ҡара төнгә аҡ ҡар болғанған үле бушлыҡ ҡына ине. Башы әйләнеп, ҡарға ултырҙы, аҙашҡанлығын аңланы.


— Оһо-һо-һо-о! — тип һөрәнләне, кем дә булһа ишетеренә өмөтләнеп. Фонарҙе аҙбарҙа ҡалдырғанына үкенде: әгәр ул ҡулда булһа, болғап ишаралар ине...


Ауылдан сыҡҡанда ел һаман уның битенә һуҡҡайны бит. Әгәр ел ыңғайына китһәң, ҡабат әлеге өйәңкегә терәлеп булмаҫмы икән? Ә өйәңке менән ферма араһы — бер ынтылышлыҡ ҡына.


Рамаҙан ҡабаланып ел түбәненә елтерәне. Кинәт нимәгәлер эләгеп йығылды — ҡар аҫтынан ҡыҫҡа бағаналарҙай таштар һерәйеп сыҡҡан. Аяҡ осо менән генә һәрмәнеп бара торғас, тәпәшәгерәк таш ҡойма һыҙатланды — ауыл осомо әллә? Шатланып, бер ырғыуҙа ҡойманы аша төштө, ләкин үҙе өмөт иткән өй-фәлән юҡ ине унда. Үҙәккә үтеп барған ҡырҡыу елдән ышыҡланып, ҡойма буйына сүгәләне лә үҙенең ҡайҙа икәнлеген аныҡларға тырышты. Тик күпме уйлаһа ла, ауылда бындай таш ҡойма барлығын иҫенә төшөрә алманы. Зәһәр елдән ышыҡланырға ҡойманың бейегерәк урынын эҙләп имгәкләп китте, йәтешерәк урын табып ултырҙы. Аяғы аҫтында ниндәйҙер түң һиҙелә, ҡаршыһында, ҡул һуҙымы ғына ерҙә, дүрт ҡырлы бер таш бағана тора һерәйеп. Бағананың нимә икәнен белергә тырышманы — ныҡ арығайны. Буран олоуын тыңлап, күҙҙәрен йомоп йоҡомһораны. Ышыҡта уны тыңлауы шундай яғымлы, шундай рәхәт, әлһерәгән тән ял һорап шундай ләззәтле һыҙлана — бөтәһен онотоп йоҡлап ҡына кит инде! Хатта, уяулы-йоҡоло килеш, төш тә күрә башланы. Тоташ ҡар-буран араһында шәңгеүгә ҡарамаҫтан, ылғый йәшел ағастар, йәшел ҡоштар күренә, күктәге ҡояш та ҡыяр һымаҡ йәм-йәшел, шулай уҡ ҡоштар ҙа ниндәйҙер йәшел тауыш сығарып һайрайҙар. “Йоҡла, йоҡла, — тип йыуата улар, — рәхәт йәшел йоҡоға иҙерәп йоҡла!”


Рамаҙан күҙҙәрен саҡ аса, ойоуын ҡыуыр өсөн, асыҡлыҡҡа — елгә сыға. Талған быуындары дауылға ҡарыша алмайҙар, үҫмер, тәкмәсләп китмәҫ өсөн, баяғы дүрт ҡырлы бағананы ҡосаҡлай. Күҙҙәренә шунда буран ҡуйылығынан биш-алты ут сағыла. Уттар, моғайын, бик алыҫ — тәмәке уты тиклем генәләр. Әммә улар күҙгә күренеп ҙурая, Рамаҙанға табан яҡынлай. Бына береһе ҡойма башына күтәрелде, сайҡалып-сайҡалып торҙо ла әҙәм тауышы сығарҙы:


— Ул бында! Ул бында! Тиҙерәк бында килегеҙ!


Рамаҙан был кешенең Камил икәнен таный. Эргәһендә — йәшле-ҡартлы колхозсылар төркөмө. Бейәләйҙәрен систертеп, иҫ белмәгән ҡулдарын ҡар менән ыуырға тотоналар.


— Мин һинең ошо ғәли хәҙрәт зиратында икәнеңде белдем, — ти Камил, ҡолағына ҡысҡырып. — Бөтә кеше, Толомғужа олатайға ышанып, һине ферма тирәһенән эҙләй, ә мин әйтәм: “һеҙ уны бында эҙләмәгеҙ, Ғәли хәҙрәт зиратынан эҙләгеҙ, ул мотлаҡ шунда буласаҡ! — тим. — Ышанмаһағыҙ — бармағыҙ, — мин әйтәм, — үҙем китәм Ғәли хәҙрәт зиратына!” һәм киттем. Шунан һуң ғына артымдан эйәрҙеләр!


Шул һүҙҙәрҙән һуң ғына Рамаҙан үҙенең тап Ғәли хәҙрәт ҡәбере өҫтөндә тороуына төшөндө. Камил ҡулындағы электр фонаре әлеге дүрт ҡырлы таш бағананы яҡтырта, уның шыма һыртында кәкес-бөкөс ғәрәп хәрефтәре күренә.


— Ә мин зиратҡа аңғармаҫтан ғына килеп сыҡҡанмын, — тине Рамаҙан. — Толомғужа олатай мине һарыҡ ҡарауылларға ҡуйып киткәйне...


— Беләм, беләм! — тип Камил уны бүлдерә. — һинең нисек итеп уҫаҡ ҡаҙыҡ менән һуғып бүре үлтергәнеңде лә беләм. Ә Толомғужа бабайҙың хәле насар, уны трактор санаһына тейәп район дауаханаһына оҙаттылар.


Рамаҙанды бер яғынан — Камил, икенсе яғынан ферма мөдире Мөғәлләм ҡултыҡлаған. Күмәкләшеп йылыға — ферманың ҡарауыл өйөнә эркелделәр. Унда иҙәндә, һаҫыһын таратып, ҙур үле бүре ята.


— Үҙең башына һуҡҡас ни, ферманан илле аҙым да китә алмаған, телен арҡылы тешләп ҡатҡан, — ти Мөғәлләм ағай.


Рамаҙан нисек итеп бүренең ҡойроғона аҫылынып тартыуын, битенә бүре әшәкеһе урғылыуын ытырғанып һөйләп бирә. Кинәнеп көлөшәләр.


— Тимәк, күҫәкһеҙ-ниһеҙ ҡотон осорғанһың уның — ҡурҡышынан йөрәге ярылып дөмөккән! — тип асыҡлыҡ керетәләр.


— Һин — маладис! — ти, уның арҡаһынан һөйөп, Мөғәлләм ағай. — Һин бит бөгөн йөҙәрләгән баш колхоз һарығын ҡотҡарҙың һәләкәттән. Бүре әгәр эскә төшһә, береһен-бер ҡалдырмай боғаҙлар ине. Мин был хаҡта бөгөн үк идараға һәм комсомол ойошмаһына еткерәсәкмен.


Камил иһә Рамаҙанды ҡайнар йөрәк тойғоһо менән ҡосаҡлай, дуҫтарса шатланып уның ҡолағына бышылдай:


— Һин миңә үпкәләмә, дуҫ. һинең өсөн был һынау төнө ауыр булды, ләкин һин уны яҡшы үттең. һин хәҙер ысын комсомолец, Рамаҙан!

18.04.1962.

Ыласыным

Беҙҙең яҡтарҙа ул йылды ҡуян заты зерә лә күп булды, халыҡ олоһо-кесеһе — береһе ҡалмай һунарға йөрөнө. Ә беҙҙең өйҙә көн дә күрше-күлән ағай минең уҡыуҙан ҡайтыуҙы көтөп ултырыр булып китте. Бик тә сәйер ине был хәл. Үҙемә хас та ололар шикелле ҡул биреп күрешәләр, алыҫтан алдырып, уратып ҡына һүҙ башлайҙар. Әлбиттә, тәүҙә уҡыу барышы, минең нисәле билдәләр «сиртеүем» хаҡында һорашалар. Тик ахырҙа һәммәһенең дә тел төбө бер була: бер көнгә генә Ыласынымды биреп тороуымды үтенәләр. Барыбер үҙең йөрөмәйһең бит, ә эт — зирегә, сабып-уйнаҡлап ирегеп алһын ине бер, исмаһам, ҡуян әүрәтһен, тиҙәр. Мин әллә, бәлки, йомшар ҙа инем был арбауҙарға, — әсәйем теше-тырнағы менән ҡаршы:


Ҡуй-ҡуй, ауыҙығыҙҙы ла асмағыҙ! «Ирмен тигән ир булайым тиһәң, бәйге сабыр атыңды, һунар сығыр этеңде ҡулыңдан яҙҙырма», ти торғайны атайым! — тип ҡырт өҙә лә ҡуя.


Белһәгеҙ ине, йәкшәмбе көн бар эшемде ҡуйып тороп, мин атайҙан ҡалған тутыҡ мылтыҡты тәүбашлап яурынға аҫҡас, аяҡҡа йырлап торған саңғылар кейгәс, Ыласыным нисек борһаланып һикерҙе, елкенде! Иҫен-аҡылын юйып алҡынды ул; берсә уҡтай атлығып, берсә туптай артҡа ырғып, итәк-салғыйҙарымдан йолҡоп һөйрәй-һөйрәй, аяҡтарыма уралып ятып шыңшый-шыңшый, иркен яланға нисек өндәне! Ауыл осондағы тауҙы артылғас та, йылы эҙенә баҫып, күп тә үтмәй, һайыҡ селек араһынан бер шешҡолаҡты матҡып та алды этем. Ошо көндө мин үҙем дә сәмгә тигәндә Ыласынымдан бер ҙә кәм түгел инем. Тауҙан-тауға артылып, ялан ҡыҙырып, йөрөмәгән ер ҡуйманыҡ, арыуҙы ла , асығыуҙы ла оноттоҡ. Арҡамдан ҡаҙан ҡайнағандағылай боҫорап ҡуйы аҡ боҫ ҡалҡты, бер генә мылтыҡ сағылтмайынса ла, билгә бер түгел, ике ҡуян аҫып, ирәүәнләнеп ҡайтып индем.


Ҡышҡы каникул ваҡытында ла көндәремде әүәлгеләй боҙҙа шыуып үткәрмәнем мин. Күгәреп таң аттымы, йорт тирәһендә тиҙ-тиҙ генә эшемде бөтөрәм дә, — әйҙә, ҡырға! Ыласыным һуҙылып-һуҙылып алдан оса, мин ҡалышмай саңғыла еләм. Этем бер эҙгә төштөмө — алмай ҡуйыр икән тимә кейекте. Әллә ҡайҙа күҙ күреме ерҙән дөбөрҙәп ҡыуып етеп, елкәһенән матҡып бөрөп ала ла ул януарҙы, миңә ҡайырылып саба. Алыҫтан уҡ уның ауыр улъя йөкмәп, ҡар ярып килгән йылғыр осло башы ла оҙон һырты ғына күренә һуҙылып. Яҫы күкрәгенә бәрелтеп килеп, табышын алдыма ҡуя ла, ҡойроғон болғап өрә-өрә, ян-тирәмдә урала ҡыуанып. Ә мин, йөрәгем лөп-лөп тибеп, Ыласыным менән иң тәү осрашҡан мәлде уйлайым.


Бынан бер йыл самаһы элек булды ул. Хәтеремдә, көнө зәһәр һыуыҡ, ямғыр ҡатыш әсе ел. Нәҙек оҙон тирәктәрҙең шып-шыр остары ыҙғар елде сыйып һыҙғыра. Үле һорғолт япраҡ япҡан балсыҡ, баҫҡан һайын, туҡмаҡланып табандарға ҡатлана. Беҙ, тауыҡ һымаҡ күшегеп бөткән өс малай, еүеш китап муҡсайҙарыбыҙҙы артмаҡлап, үҙебеҙ көн дә йәйәү йөрөп уҡый торған күрше ауыл мәктәбенән ҡайтып киләбеҙ. Аҙ ҙа түгел, күп тә түгел — нәҡ ете саҡрым был ара. Көн кисләгән, аяҡ аҫты ҡараңғы, ә беҙҙең күңел күктәре унан да ҡараңғыраҡ. Сөнки юлдың тик яртыһы ғына үтелгән әле. Ҡанығыпмы-ҡанығып ҡоя ямғыры. Ҡасан ҡайтып инербеҙ?..


Юлыбаҙ йылға буйы тирәктәренән ҡапыл ҡайырылып, шырт ҡара селек баҫҡан уйһыу тибенлеккә боролдо. Бына беҙ шомло тәрән соҡорҙо ла үтергә тейеш. Бер-беребеҙгә тағы ла нығыраҡ һырлығыштыҡ, аҙымдарыбыҙҙы шәпләттек...


Туҡта, был ни хәл, ниңә ҡотһоҙ соҡор кинәт йәнләнеп киткәндәй булды?


Селек араһынан, бөтә булмыш этлек дәртенә ләңкелдәп өрөп, беҙгә табан, туптай тумарлап, бер көсөк килә ине. Бына ул текәнән тумарлап килеп төштө лә, һаман шул бер көйгә мауығып өрә-өрә, сеңгәсәй бармаҡтай ҡойроғон өҫкә кәкерәйтеп, иң ситтәге иптәшемдең батҡаҡлы аяғын еҫкәне. Өсөбөҙ тиң бер аҙ шыртлап, бер аҙ аптырабыраҡ баҫып тора инек. Әммә өрәгәс һәр аяҡты егеттәрсә ҡыйыу барлап үтте лә аҙаҡ килеп минең ямаулы ботинкаға төртөлдө. Был «олпат ҡорама» менән яҡындан бик ентекләп танышҡас, өрөүен ниңәлер ҡуйып тороп, нимәлер әйтергә иткәндәй, өҙөк-өҙөк кенә шыңшып алды ла эт йораты, кирелеп китеп, арт аяҡтарына баҫты, алғыларын минең ҡаҡашып ҡатҡан балаҡҡа һалды һәм салбарым үтә тәнгә моронон йүрмәләтеп иркәләнергә, шашып-ҡыуанып сәңкелдәргә тотондо. Мин күп уйлап торманым, күшегеп бөткән йән эйәһен ҡуйыныма йомарлап тыҡтым. Бахырсыҡҡынам, йомғаҡтай йоморо кәүҙәһе менән тәнемә майҙай һылашып, минең менән ҡуша дер-дер ҡалтырай ине...


Өйгә ҡайтып ингәс кенә абайланым уның төҫөн. Баҡты иһәң, һағыҙҙай ҡара арлан көсөк икән был. Күҙҙәре уттай янып тора, ҡарашы үткер, тауышы көр, ике ирене ике яҡҡа хас та ысын бурҙайҙыҡылай һәлпәйеп, бүртә һәленеп төшкән. Иҙәнгә ебәреүем булды, ләңкелдәп йүгереп тә китте, сәсрәмәгере...


— Ҡуйсы-ҡуйсы инде, нимә әбингән булған үҙе бынауы? — тип ҡурсаланды әсәйем.


— Көсөк алдым бит, әсәй, көсөк! Минең дә бына тигән этем буласаҡ!


— Кит, һөйләмә юҡты. Көҙгөһөн көсөк алып кем уңған?


— Күрерһең әле, әсәй, ул, ҡыш сыҡҡансы, бынамын тигән эт ҡорона керәсәк.


— Уй, эсем ауырыуы. Ҡайҙа ҡуйып аҫырар икәнһең уны?


— Ҡыш сыҡҡансы ғына, ул ошонда, өйҙә, торасаҡ.


Быны ишеткәс әсәйем ысынлап уҡ асыуланды:


— Эйе шул, шулай булмай ҙа ни! Атам арҙаҡлыһылыр ни.


— Атам арҙаҡлыһы, әсәй, атам арҙаҡлыһы!


— һәй әттә генәһе, нимә ҡыланған була тағы мынауы? Ҡуй-ҡуй, ауыҙыңды ла асма! Йоҙроҡ хәтле генә өйҙә үҙебеҙме, бәрәс торһонмо, быҙау бәйләйекме, әллә юғиһә шул харам малыңдан бысраттырайыҡмы, — тип теҙеп алып китте әсәйем. — Ҡуй-ҡуй, яҡын да юлатма. Эт тыныуын еҫкәп үлер хәлем юҡ. Хәҙер үк сығарып ташла ул Ғәләмәтеңде!


Күпме генә ялбарып сарбайлаһам да, ипкә килмәне әсәй. Ахырыһы, шул яҙмышына буйһоноп, көсөгөмдө һалҡын, дөм-ҡараңғы төн ҡуйынына сығарып һалырға мәжбүр булдым. Тик был бәләкәс тынғыһыҙ йән мин ятҡырып киткән йомшаҡ урында ла төнәргә теләмәне. Төнө буйы өйҙө уратып ләңкелдәп өрөп сыҡты. Мин дә, юлдан хәтһеҙ арып-талып, өшөп ҡайтыуыма ҡарамаҫтан, тамсы ла күҙ йомманым. Төн ҡабында яңғыҙ үҙе сәңгеп үткәргән йән дуҫымды ҡыҙғанып әрнене йөрәк. Түҙмәнем, ятҡан еремдән әкрен генә тороп, тәҙрә эргәһенә килдем, тышты тыңлап, тәҙрә төбөнә башымды һалдым. Унда көсөктөң сеңләп-сеңләп илауы кинәт баҫылып, януар булмағырының, тырышып-тырмашып, киртләс нигеҙгә үрмәләүе ишетелде. Күп тә үтмәй, уның үткер тырнаҡтары сиҡылдатып тәҙрә быялаһын сыйҙы.


— Ыласыным, Ыласыным! — тип ниңәлер, үҙем дә белештермәй, күңелгә килгән ошо бер исемде ҡысҡырып ебәрҙем мин... Ҡояштың тәүге нурҙары һибелгәндә, еүеш тәҙрә быялаһында йәмрәйеп, төймәләй бер түңәрәк мөһөр — көсөгөмдөң мороно ҡарайып күренде.


— Ыласын, Ыласыным, Ыласынҡайым!


Көсөгөм, башын ҡулсыр балаларса ҡайыра биреберәк, ялтайып ҡараны, бер ыңғай ләңкелдәп өрөп тә ебәрҙе.


— Эй хоҙайым, таң атҡансы ла күҙ йоммаҫһығыҙ икән, — тип уфтанып һөйләнеп ҡуйҙы әсәйем. — һеҙ икәүҙең этлегенән былай ғына арына алмамдыр инде самаһы. Әбин, булмаһа, шул хөрәсән Ыласыныңды!


Көсөккәйем ингәс тә әллә ни ятҡырып тындырманы, мине эҙләп шыңшый-шыңшый, өйҙө бер итеп йөрөп сыҡты. Сыҙай алмай әленән-әле бейек урындыҡ йөҙлөгөнә ырғыны. Дөрөҫөн генә әйткәндә, минең дә көсөктән һис тамсы ла айырылғым килмәй ине. Уйнай-уйнай мәш килә торғас, ҡулымды иҙәнгә һуҙып боролоп ятҡанмын да мендәргә аяҡ терәп йоҡлап киткәнмен...


Шулай ҡыш үтте, яҙ етте һәм беҙ бер мәл көсөгөбөҙҙөң нисек өйҙән сығып киткәнен һиҙмәй ҙә ҡалдыҡ. Бер көндөң көнө буйына мәреү ҡарҙа ырғый-һикерә ирмәкләп йөрөнө лә ул, кисен төптө күҙҙән яҙҙы ла ҡуйҙы. Көсөгөмдөң эт ҡорона инеүе ошолор инде, тип ҡыуандым эсемдән. Ысынлап та, күҙгә күренеп үҙгәрҙе шул Ыласыным. Йөрөшөндә, ҡыланыш-килбәтендә һаман да шуҡ көсөклөк Ғәләмәтәре ярылып ятһа ла, яҫы күкрәкле, үткәш бөйөрлө төҙ кәүҙәһе шөйлә буйға ҡалҡынып, бына-бына бурҙай булам тип ҡысҡырып тора ине уның.


Йыл да юл ҡалмаҫы борон йорт тирәһендәге эштәремде бөтөрә лә, һыу-һүл ҡайтҡансы, аҙна-ун көнгә ҡуна ятып уҡырға китә торғайным. Был юлы ла шулай булды. Тик ул йылғы ташҡын әүәлгеләренә ҡарағанда ла оҙаҡҡараҡ һуҙылып, аҙыраҡ һыу-һүл тартылғансы ла түҙә алмай, икмәккә тип ҡайтып киттем бер үҙем. Бындай ваҡыттарҙа тапап күнеккән, үҙебеҙ генә белгән айырым һуҡмаҡ бар ине беҙҙең. Бына шул һуҡмаҡтан кис ҡырын ғына йылға аръяҡлап килеп етеп, ауыл яғын янһарытып бар көсөмә һөрәнләнем. Тик әллә ишетмәнеләрме инде, әллә яндан һуҡтырып иҫкән ел ҡамасауланымы, ни тиһәң дә, бара-бара көн кискә ауышып, ҡояш байыр саҡта ла кәмә күренмәне. Өмөттө тамам өҙөп, бөршәйеп кенә яр ситенә ултырҙым. Инде ҡысҡырғы ла килмәй, күңел дә бошонҡо ине. һыу өҫтөнә һарҡылып ҡына төн ятты. Ошо минутта бөтә донъяла япа-яңғыҙым ҡалғанмын төҫлө тойолдо. һулығып-һулығып илағым, мәңге-мәңгә әйләнеп ҡайтмаҫтай итеп, ҡайҙалыр олағып Юғалғым килде. Бар ғаләм буп-буш һымаҡ; ниндәйҙер бер һаҙ ҡошоноң һуҙып-һуҙып һупылдауы ғына мине әленән-әле ҡымшанғылап алырға, һыу өҫтөнә зарығып бағырға мәжбүр итә ине. Шул рәүешле тилереп-тилмереп күпме ултырғанмындыр, билдәһеҙ.

Ҡапыл нимәлер һиҫкәндереп ебәрҙе. Бығаса ҡолаҡҡа салынмаған , яңы бер ауаз булғанмылыр ул, әллә берәй сихри тойомлаумылыр, — әммә быуынды баҫып барған шомло һағышымдан кинәт арынып, күҙемде астым, ҡалтырап-ҡаймалып шыма һыу өҫтөнә төбәлдем. Унда, йылға йөҙөн ике яҡҡа яра һыҙып, биртабан йөҙөп килеүсе бер йәнле ҡара тапты абайлап, һикереп тороуым булды, сәңкелдәп сыҡҡан яғымлы өнгә йөрәгем атлығырҙай итте: һөйөклө эткенәм, Ыласыным ине был!


Ошо иҫтәлекте ҡабат баштан-аяҡ кисереп, атайымдан ҡалған иҫке мылтыҡҡа таянып, ап-аҡ ялан уртаһында донъяға ҡарап һоҡланам. Аяҡта саңғы, алдымда ғына ҡар өҫтөндә һөйөклө этем тотоп алып килтергән аҡ ҡуян ята. Әйтеп ҡараһындар бөгөн мине ебегән малай тип! Ыласыным да әүәлге түгел инде: тарамыштары тартылып, йән-ҡара күрҙе иһә, арҡа буйы тәгәрмәстәй бөгөлөп, атҡыр яндан сорғолған уҡтай һуҙылып-һуҙылып осам тип кенә тора... Эйе, был ҡыштың ҡышы буйына әсәйем бешергән мендәрҙәй дәү ҡуян бәлештәре, уны, күрше-күлән менән күмәкләшеп йыйылып ултырып, маҡтай-маҡтай, кинәнеп ауыҙ итеүҙәр, үҙ ғүмеремдә тәү ҡат кейгән майҙай йылы төлкө бүрек — барыһы-барыһы әле лә булһа бөгөнгөләй хәтерҙә... Мин ошо бәхет-шатлыҡтарымдан тамам башым әйләнеп, Ыласыным менән ысынтылап бүрегә йөрөү тураһында хыяллана башланым. Шул хаҡта ипләп кенә әсәйемә лә сер тишкәс, ул бер нисә ауыл ҡартын сәйгә саҡырып алды. Иркен табын түңәрәгендә эскерһеҙ әңгәмә байтаҡҡа тартылды. Бүре тураһында һүҙ ҡупҡас ҡына, аҡһаҡалдар тел төбөн салт тойоп алдылар.


— Быйылғыһын Ыласынды бүрегә ебәреү ярамаҫ, йәш әле. Биртендереп ҡуймағыҙ. Ә йәренгә ул күк тунлыны күкрәк менән генә лә һуғып йығасаҡ, — тине улар. Бер ине бөтәһенең кәңәше. Ололар һүҙен аяҡ аҫтына һалып булмай бит инде — киләһе йылғаса көтөргә ризалаштым.


Оҙаҡламай беҙҙең яҡта күҙ асҡыһыҙ бурандар башланды. Туларға тотондомо — аҙна-ун көнһөҙ тымыр икән тимә. Барлыҡ кәртә-ҡураларҙы, хатта өйҙәрҙе лә ҡыйығынаса һыйпалама итеп китә. Ҡайһы берәүҙәр, буран тымғас та, күрше-күләндәре килеп ҡаҙғылап алғылағансы өйҙәренән сыға алмай ултыра. Шундай ыжғыр буранлы төндәрҙә йыш ҡына ауылға бүре килә, аҙбар ҡыйыҡтарын тишеп төшөп, малдарҙы йығып китә... Беҙгә, уҡыусыларға, ул ҡышты күберәген ҡуна ятып уҡырға тура килде. Көн ултырған тәҡдирҙә генә, көрткә бата-сума, ҡайтып әйләнгән булабыҙ. Шулай бер ҡайтыуҙа, ҡапыл ғына әсәйем ауырып китте лә, мин өйҙә ҡалдым. Бригадирҙан ат һорап, икенсе көндө уны күрше ауылға амбулаторияға алып барҙым. Фельдшерға күренгеләгәнсе, байтаҡ Ғүмер уҙып та киткән. Ҡайтырға йүнәлгәнебеҙҙә, көн кискә ауышып, етмәһә, ел дә сығып, аяҡ аҫтын күреп булмай башланы — ялан өҫтө һөттәй аҡ һепертмә буранға әйләнгәйне. Ат бахыр, әленән-әлт елдан яҙып, көрткә сума ла сананы йән көскә ырғыта-һикертә тартып килеп сыға, хәлдән тая; мин уға, һайт-һайтлап, яндан йәйәүләп этәрешәм. Әсәйем оло юрғанға төрөнөп шым ята. Ыласыным иһә моронон ҡарға төртөп, һерт-һерт юрта ат алдынан. Ике ауыл араһындағы уйһыулыҡҡа тиңәлгәс, күҙ асып ҡарағыһыҙға әйләнде, әйтерһең, ҡойон күтәрелеп, ер менән күк ошо урында тоташты... Ат әле һыртлама көрткә батып, әле ҡатыға тояҡ төртөп, ауҡын-тыуҡын күпмт ертҡандыр, билдәһеҙ. Оло юлдан барҙымы ул, әллә, ялған ҡатыға баҫып, кисәге һыртмаҡ ҡар өҫтөнән буйлатып сығып киттеме — быныһын да аңлап булғыһыҙ ине. Йылдай оҙон юл үтелде, ҡоромдай ҡырылып ҡараңғы төштө, әммә ауыл да йәки уға етеүебеҙҙе аңғартырлыҡ берәй ҡара-ҡора ла — бер нәмә лә күренмәй.


— Уф-ф, етәбеҙме инде, улым? — тип саҡ ыһылдап ишетелде бер мәл геүләп-гөжләп торған мәхшәр эсенән әсәйемдең хәлһеҙ тауышы. Гәрсә уның баш осонда ғына бөршәйеп ултырһам да, ел олоуы ҡолаҡтарҙы томалап, әйтерһең, беҙҙең араларҙы алыҫ юл-саҡрымдар бүлә ине.


— Етәбеҙ, әсәй, етәбеҙ, — тип үҙемсә йыуатырға иттем уны, яҡыныраҡ һырлығып. — Күп ҡалманы инде. Ана, йылға буйының тирәктәре лә ҡарайып күренә башланы. — Асылып киткән юрған мөйөшөн бер ҡулым менән ҡымтыҡлап, икенсеһе менән дилбегә һелкеп, «на, на!» тип атты шәберәк ҡыуған булдым. Әммә малҡайҙың дарманы һис ҡалмаған, ул, ике ян-бөйөрө менән ҡоролағы балыҡ кеүек саҡ һулап, тояҡтарын көскә күтәреп баҫа. һәм бына , яңы бәлә — атҡайым шып-туҡтаны. Ыласынымдың да, бошоноп өрә-өрә, ат тирәләй сәбәләнеүен күреп, сананан төштөм ырғып.


— Бер үк юлдан яҙлыға күрмә инде, улым, балаҡайым, — тип ялбарып ҡалды әсәйем.


Ял-яңағынан иркәләп, моронона сосморап ҡатҡан боҙҙарҙы һыпырып ташлап, ҡулдан бер сама бесән ашатҡас, атҡайыма ҡәҙимгесә йән кереп ҡалғандай булды, бахырға. Өҙөп кенә бер кешнәп ҡуйҙы ла ул, тояҡтарын батыра баҫып, етәккә ыңғайланы. Аяҡтан йыға яҙғансы һуҡтырып ел өрә, ҡарлы зәһәр һулышы тамам үҙәккә үтеп бара. Тын ҡурыла, битте көйҙөрөп, ҡаш-керпеккә боҙ уҡмашып ҡата. Уны һыпырып ташлар ҙа, түҙеп торор ҙа әмәл юҡ. Минән аҙым алда ғына Ыласынымдың һырт-арҡаһы ҡарайып күренә; был тынғыһыҙ ер-ғаләмдән ҡубынып шәфҡәтһеҙ үкергән, шаулаған, олоған, тулаған тоташ аҡ һәләкәт эсендә ул күҙ терәрлек берҙән-бер йәнле ҡара, берҙән-бер тере маяҡ, берҙән-бер ышаныс терәге. Минең өсөн хәҙер бөтә донъя, бөтә тереклек, бөтә киләсәк ошо күҙ эйәрем бер ҡараға төйнәлгән кеүек; ҡарашым шунан айырылмай, аяҡтарым шунан ҡалышмай... Ыласыным һаман моронон ергә сәнсә төртөп алға бара ла бара. Ҡайһы саҡ ул юлдан яҙып аптырап ҡала, шыңшый-шыңшый тыбырсынып килеп миңә һырлыға ла, түшемә ырғып, әҙәм балаһылай ике ҡуллап ҡосаҡлап ала, сатнап туңып барған биттәремде яҫы йылы теле менән ялай. Шунан йәнә ярһып алға ташлана, ыжғыр буран ҡосағына инеп юғала; тағы ҡайҙандыр ялп итеп ҡалҡып сыға ла, шат тауыш биреп, үҙ артынан эйәртә мине...

Шулай ҡаңғырып бара торғас, күпмт ел үтелгәндер, — ҡапыл ҡайһылыр ҡалҡыулыҡҡа күтәрелеп, ысын юл ҡатыһына төртөлдө табан. Төн ҡараһы ярылып киттеме ни! Ел ҡырсып шыраулатҡан тау арҡаһында туң ат тиҙәге менән беленер-беленмәҫ сана эҙе күреп, илап ебәрерҙәй булдым. Үҙемде-үҙем белештермәй йүгереп килеп әсәйемде ҡосаҡланым.


— Юлға сыҡтыҡ, әсәй, юлға сыҡтыҡ!


— Йә Хоҙай, рәхмәтеңдән айырма берүк! — тип кенә әйтергә өлгөрҙө әсәйем. Әсе итеп ҡапыл ат кешнәп ебәрҙе, асыуынан һулығып-һулығып Ыласыным ажарланды. Ошо тауыштар ҡушаһынан ҡул һуҙым ғына ерҙә асыуынан быуылып ас бүре олоуы ярҙы ҡолаҡтарҙы.


— Йә Хоҙа, бар икән әле күрәһеләребеҙ... — тип тороп уҡ ултырҙы әсәйем. — Улым, балаҡайғынам, һәнәк-маҙарың да юҡ бит әле, исмаһам! Саптырт атыңды, балам!..


Санаға үрә баҫып, дилбегә ҡағып, йән әсеһенә ҡысҡырҙым. Атым торған еренән ҡапыл санабыҙҙы өҙә тартып йолоп алды, ҡар буранын туҙҙырып, бар көсөнә алға ынтылды. Ас бүренең уттай быҙлап янып торған ике күҙе буран аша йоторҙай булып туп-тура беҙгә килә, хатта йыртҡыстың сиҡылдатып теш ҡайрауынаса ишетелгәндәй ине...

Ошо мәлде Ыласыным ҡайҙандыр бер яндан ларылдап килеп сығып, ҡара йәшендәй сатнап, бүрегә ябырылды, йыртҡыс менән икеһе ҡуша боғаҙға-боғаҙ алышып, ғыжылдап юл ситенә тумарландылар, сана ҡанаты аҫтында ҡалдылар...


Йәнде усҡа йомоп күпме барылғандыр, белмәйем. Ниндәйҙер ышыҡҡа етеп ат туҡтағас ҡына, иҫемә килдем, ырғып төшөп, юлды байҡамаҡсы булдым. Ҡайҙалыр яҡында ғына һуҙып әтәс ҡысҡырҙы, танауға әскелтем төтөн еҫе бәрелде, тамаҡ төбөнә килеп тығылған ҡыуаныс менән ҡуша әсе һыуыҡ өтөп алды йөрәкте. Ыласыным юҡ ине шул янымда. Өҙөлөп-өҙөлөп саҡырырға тотондом...


Иртәгеһен тороуыбыҙға, тылсым таяғы ҡағылғандай, бөтә донъя тып-тын, ел әҫәрт еҡ ине. Көллө тирә-яҡ йоҡола, ҡыйыҡтарҙы һылап ятҡан мәрмәр тауҙар сағыу ҡояш нурҙарына ҡойона. Урам буйлап ҡар итәген нәҙек кенә сана юлы сыйып үткән...


Күрше-күлән беҙҙең хәлде ишетеп өлгөргәйне инде. Күмәкләшеп ауыл осона — төнгө алыш барған ерҙе ҡарай киттек. Унда юл ситендәге һалыуҙа яртылаш ҡарға батып, боғаҙы сәйнәп өҙөлгән бик ҙур күк бүре — арҙаҡлы этемдең иң тәүге һәм һуңғы һунар улъяһы ята ине. Ыласынымды күпме генә эҙләһәк тә табылманы. Аптырап, билдән ҡар кисеп, арманһыҙ булып ҡайтҡас ҡына, мин, башыма таяҡ менән һуҡҡандай, оя янына йүгерҙем, ҡырҡ ерҙән ҡыйылып-телгеләнеп, ҡанһырап ятҡан һөйөклө этемде күрҙем...


Күкрәп-шаулап яҙ килде, урамда һикереп гөрләүектәр аҡты. Бер таңда Һаҡмарҙың боҙо ҡуҙғалып, донъяны уятып ебәрҙе. Мин дә әсәйем менән, сыҙамай, тышҡа йүгереп сыҡтым. һыу буйында шатланышып балалар ҡысҡырыша, йыр, көлөү, эттәр өрөүе — бөтә ер-күк, тиерһең, сыр-сыу ҡуба ине. Ыласынымдың да башы күренде ояһынан. Күҙҙәрен тултырып ҡарап торҙо ла ул миңә, арт һынын көскә һөйрәлтеп, эргәмә сыҡты. Иң бәхетле көндәрҙәгесә, яҫы яурыны менән миңә һырлығып, ҡулымды ялап иркәләнде.


— Күрмәйһеңме ни, уның да, боҙ ҡуҙғалған саҡта, өйҙә ятҡыһы килмәй, — тине әсәйем. — Бар, улым, бар, яҙ менән ҡауыштыр Ыласыныңды.


Һаҡмар беҙҙең кәртә артынан ғына боролоп аға, мин Ыласынымды, күтәреп тигәндәй, яр буйына төшөрҙөм. Йылға өҫтөн кейеҙҙәй ябып ҡыштыр-ҡыштыр боҙ шыуа; беҙҙең һыуалғыстың яр ситен ырмаулаған һуңғы боҙ яланы ла тош-тош урындан уйылып, ана китәм, бына китәм тип кенә ята. Шунда мин оҙон багор менән боҙ этепме, әллә бүрәнә һөйрәпме зыҡ ҡубыусы бер өйөр малай-шалайға ҡушылғанмын...

Бер мәл әйләнеп ҡараһам, «жыу!» итеп китте йөрәгем: яр яҡаһында Ыласыным юҡ! ңур күк боҙға һуҙылып ятып алған да этем, ике күҙен мөлдөрәтеп, шып-шым ғына ағып китеп тик бара. Йөрәк ярып ҡысҡырҙым, күҙемә аҡ-ҡара күренмәй, боҙло һыуға ташландым, Ыласыныма ҡуш ҡуллап һонолдом. Тартынғандай, бер ҡалҡынып ҡына күҙемә баҡты ла этем, көтмәгәндә елкә йөнөн ҡоборайтып, ҡаҙыҡ тештәрен ыржайтып ырылданы. Мин, ҡулдарымды һонған килеш, һушым китеп ҡатып ҡалдым. Елегемә үтеп барған һыу һыуығын да һиҙмәгәнмен, шарлап-ажғырып үҙе менән ҡуша төпкә һөйрәгән яҙғы ташҡын мәкерен дә шәйләмәгәнмен. Күҙҙәремде Ыласыныма төбәгән килеш, таштай ҡатып тора биргәнмен... Ә Ыласыным шул бер көйгә алғы аяҡтарына башын һуҙып һалған да, күҙҙәрен йомоп, тыныс ҡына ағып китеп тик бара, әйтерһең, ул миңә, яр буйҙарына, кешеләргә күтәрелеп күҙ атырға ла ҡыйынһына, әйтерһең: «Дуҫтарым минең, мин һеҙгә оҙаҡ хеҙмәт итә алманым. Ғәфү итегеҙ мине!» — тип ялбара ине...

1969.

Һыйыр тураһында йыр


Табындарҙа ултырғанда ҡорҙаштарым миңә тынғы бирмәйҙәр: “Арабыҙҙан бер һин генә шағир булдың, шуның менән үҙ өҫтөңә оло бурыс-йөк алдың; һыйыр тураһында ла яҙ әле йыр!” — тиҙәр. Көтөп-көтөп тә, ул йыр һаман донъяға күренмәгәс: “Ҡорҙаш, ҡорҙаш, оноттоңмо ни үткәндәрҙе? Әгәр ул саҡтарҙа һыйыр булмаһа, бөгөн һин булыр инеңме лә, беҙ булыр инекме?!” — тип битәрләйҙәр. Мин өндәшмәй генә башымды эйәм. Их, белһә ине улар эстә ни янғанын!..


Бына нисә йыл инде шул йырҙы ижад итә алмай интегәм. Өҫтәл тартмамда һарғайып бөткән ҡағыҙ ята, тынғы бирмәй үҙенә тарта. Көн дә мин, ҡырҡ эштәремде ҡуйып тороп, шул тартмаға һонолам, унда уңып бөткән зәңгәр ҡаралы яҙыу күрәм: “һыйыр тураһында йыр”. Күҙ һалам да шул яҙыуға, түбән эйелә башым, төшөп китә ҡәләмем...


1943 йылдың әсе яҙы ине. Бөйөк Ватан һуғышының ғәрәсәте өйҙән-өйгә ишек шаҡып йөрөгән саҡ. Миңә ун бер йәш, апайыма ун өс йәш. һуғыштың башынан алынып, Башҡорт атлы дивизияһында йөрөгән атайым, Дронбасс ерен фашистарҙан азат итеү өсөн дошман тылына тәрән рейдҡа ингән саҡта, дивизияның бик күп кешеләре менән ҡуша ҡамауҙа ҡалып, хәбәрһеҙ Юғалған. Әсәйем шул ҡайғыһынан һәм аслыҡтан түшәккә йығылды. Шулай итеп, донъя йөгө апайым менән минең елкәгә төштө.


Кистән буран ҡоторҙо, йөрәкте өҙөп, әсе ел һыҙғырҙы. Бер ҡатлы ғына тәҙрәбеҙгә шаҡ та шоҡ боҙло ҡар бәрҙе. Күҙ төбәп көткән берҙән-бер малыбыҙ — Ҡашҡа һыйырыбыҙҙың төнгөлөккә тамағын тәрбиәләп, торор урынын томалап, аҙбарға ел һуҡмаҫтай итеп ҡапҡаһын нығытып ингәнбеҙ. Ләкин үҙебеҙгә тәҙрә төптәренән, һылауы ҡупҡан бүрәнә ектәренән ел бәрә. һуҡыр шәм яҡтыһында өй эсендә көмөш туҙандай ваҡ-ваҡ ҡына ҡар бөртөктәре өйөрөлә. Буй урындыҡ башында, мөйөштә, әсәйем ыңғыраша. Мейес араһында аслыҡтан бесәй балалары сыйылдай. “Был ғына һеҙгә аҙ әле!” тигәндәй, өйҙөң һуңғы йылыларын һурып алып, мейес ҡалағын тыҡырҙатып, мөрйә илай...


Апайым да, мин дә, ауырыу әсәйем дә йоҡламай, һәр кем үҙ уйын уйлай. Бер өй эсендә ятһаҡ та, һәр беребеҙ айырым-айырым ҡар бураны йырып бара, буран ҡосағында интегә кеүек.


Апрель етһә лә, һаман яҙ булмай, һаман көндәр һыуына; лапаҫ башында — бесән, утынлыҡта утын бөтә тип бошонам мин. Иртәгә бер ыумаслыҡ та он юҡлығын, иртүк тороп, билбау аҫты буш килеш, тағы ла колхоз идараһына ашарға һорап барырға тура киләсәген көрһөнөп күҙ алдыма баҫтырам. Юҡ, быйылға мәктәпте ҡуйып торорға, ҡара яҙ башынан уҡ, билде ҡыҫып быуып, һабанға сығырға кәрәк тигән ныҡлы уйға киләм.


Ә тәҙрәгә шаҡ-шоҡ бәреп, буран олой ҙа олой, мөрйә илай ҙа илай. Ниңә һаман яҙ килмәй, ниңә былай оҙон-оҙаҡ булды һуң әле был ҡыш?! Туҡта, туҡта, был ниндәй моң, был ниндәй йыр?! Тәҙрәләрҙең сеңләүен, мөрйәләрҙең илауын, йөрәктәрҙең һыҙлауын баҫып, ҡайҙан килеп керҙе әле был танһыҡ йыр? Ҡайһындай ҙа наҙлы йыр, ниндәйен дә сазлы йыр!


Күҙҙәремде аса алмай, хистәремде баҫа алмай, өй эсенә тулған моңдо тыңлап ятам, йырҙы тыңлап ятам.


Күңелем менән мин ташҡын Һаҡмарымдың ап-аҡ яллы тулҡындарын күкрәгемә ҡыҫа-ҡыҫа ярһып барам — ата-бабам, үҙем эскән йәншишмәмдең, Һаҡмарымдың тәрән күкрәк моңо булып һыҙылып сыға был йыр.


Күңелем менән мин, тилереп, май айының аллы-гөллө сәскәләре атҡан йәшел болонлоҡта тәкмәс атып уйнап барам, ата-бабам бесән сапҡан, усаҡ яҡҡан тыуған яҡтың әрем еҫен һулай-һулай барам — Ғәзиз ерҙең йөрәк моңо булып һыҙылып сыға был йыр.


Күңелем менән мин, елкенеп, бөркөт булып күккә ашам, ал Ҡояшты ҡарпып алып, Уралыма аҡ нур сәсәм, көнгә шытҡан бөрөләрҙең ысыҡлы күҙен һыпырып асам — йәшел йәшлек гимны булып һыҙылып сыға был йыр. Тәпәш кенә өйөбөҙҙө тормош дәрте менән көйләп, ябайҙарҙан ябай ауаз булып һуҙыла был йыр. Беҙ белгән йыр, беҙҙең балалыҡ белгән йыр.


Мин, йөрәгем сығып китер һымаҡ ашҡынған хәлдә, йырҙың төштә түгел, өндә икәнлегенә ышанып етмәгән хәлдә, күҙҙәремде асам. Эйе, эйе, беҙҙең өйҙә был минутта ысынлап та йыр: миңә ҡарап мөңрәп тора һыйыр. Үҙебеҙҙең һыныҡ мөгөҙлө, бөйрәкәй Ҡашҡаһыйыр. Алдында, бер ус бесән өҫтөндә, тояҡтары балауыҙ һымаҡ һап-һары, һырт-арҡаһынан ҡатыҡ аҡҡандай ап-ак бөйрәкәй-билле, әрсеп һалынған шалҡан кеүек, еп-еүеш быҙау ята. Ҡашҡаһыйыр, мызылдап мөңрәй-мөңрәй, уның ҡыҙыл йөндәрен ялап ҡорота, үҙе мейес араһынан сығып килгән арыҡ инә бесәйгә асыулы күҙ ата. Бесәй, әҙәп һаҡлаған һымаҡ, ашығып урындыҡ аҫтына инеп китте, һыйырҙың да асыуы бөттө. Мыяубикә, ҡасҡан еренән сығып, түргә һикереп менде, әсәйем янына килеп, битен йыуа башланы: бындай изге минуттарҙа кем кенә ҡыуһын инде!


— Ниңә быҙау әбинешергә әйтмәнегеҙ? — тип шелтәләнем апайымды.


— Бик тәмле итеп йоҡлап ята инең шул, ҡыҙғандыҡ уятырға.


Их был ҡыҙҙарҙы!..


Ҡуңалтаҡ ҡына быйма эләктереп, тышҡа атылып сыҡтым, лапаҫ башына осоп мендем. Ыш иткән ел-тауыш юҡ, күк йөҙө, әсәйем йыуған тәҙрә өлгөһөләй, салт аяҙ ине. Баш өҫтөндә, ҡул һуҙым ғына тәңгәлдә, йоҙроҡтай эре йондоҙҙар, баҙырлап, ус төбөнә үрелә.


Көҙҙән үк айырым өйөп, иҫке сана табаны менән баҫтырып ҡуйған йәшел кәрешкә бесәндең бер күтәремен елдереп алып индем. Әсәйем ең һыҙғанған, һөт күнәген ялтлатып йыуып ҡуйған, инде хәҙер әрһеҙ күнәккә ҡаҙандан һыу һоҫа ине. Тәпәндәге барлы-юҡлы тоҙҙо асып ҡараны, ул беҙҙең иң һуңғы семтем тоҙ ине. Бераҙ уйланып торғас, бөтөргәнсе күнәккә ҡаҡты уны. Ҡулы менән болғатып, күнәкте апайыма бирҙе. Күҙҙәре төпкә батып, сарсап торған Ҡашҡаһыйыр апайым ҡулынан тоҙло һыуҙы бөтөргәнсе һемереп, күнәк төбөн тыҡырҙатып яланы. Тояҡланып имергә йәбешкән билдәш быҙауын, әленән-әле мөңрәй-мөңрәй, беләк буйы яғымлы-ялмауыр теле менән һыйпаҡлап, мин килтергән йәшел бесәнде умырып ашай башланы. Өйгә бөркөү сәскәле йәй айҙарының хуш еҫтәре таралды. Башына аҡ яулыҡ бәйләгән әсәйем, әйтерһең, тамам һауығып, һыйырҙың икенсе яғынан ниндәйҙер мәрхәмәтле, изге, нурлы йөҙ менән һауырға ултырҙы.


— Биргәнеңә шөкөр, асҡа үлмәбеҙ инде. Балаҡайҙарым-ҡолонсаҡҡайҙарым бәхетенә берүк иҫән-һау була күр инде, йондоҙом! — тип һөйләнде ул.


Инәһенең ыуыҙын имеп ҡанған быҙау, эскәмйәләй дүрт тояғын дүрт яҡҡа тарбайтып, ҡаҡ иҙәндә тая-тая, бесән янына килде, моронона сыбыҡ төртөлөп, буғай, сөскөрөп ҡуйҙы. Уның ҙур булып ҡурҡып асылған күҙҙәрен, бөрсөк-бөрсөк тирле тәңкә танауын, бәләкәс кенә дағалай ҡашҡа маңлайын әллә ҡайҙан үрҙән ҡапыл һалынып төшкән бик ҙур, яғымлы нәмә ауырттырып һәрмәләне. Быҙау был нәмәнең үҙен хәстәрләүсе инә теле икәнлеген, унан ҡурҡырға кәрәкмәгәнлеген аңланы, иркәләнеп, сабый муйынын һуҙҙы. Был минутта һыйырҙың да, быҙауҙың да күҙҙәре саф аяҙ, ерҙе ҡотлап тәҙрәгә нур ҡойған таңғы болотһоҙ күк төҫлө керһеҙ аяҙ ине.


Әсәйем беҙгә ҡарап алсаҡ йылмайҙы:


— Инде беҙ ҙә ҡара ергә иҫән-аман аяҡ баҫырбыҙ, балаҡайҙарым.


Күнәк төбөнә гөбөр-гөбөр ағылған һөт йыры өйгә , яңы тормош килеүе, яҙҙың ыҙғар ҡышты еңеү мәҙехе булып Яңғыраны.


Ысынлап та, ул йылда беҙгә уҡыуҙы тоҙлап торорға тура килде. Ҡара яҙҙан уҡ апайым — ер тырматырға, мин һабанда үгеҙ башы тоторға эшкә сыҡтыҡ. һуғыш ғәрәсәте оҙаҡҡа һуҙылыу арҡаһында, колхозда мал-тыуар бөтөп, үгеҙ ҙә, ат та етмәгәнлектән, һабанға һыйыр егергә тура килде. һаулыҡҡа туйына алмаған әсәйем быйыл Еңелерәк эшкә — хат таратыусы итеп тәғәйенләнгәйне. Ул иртүк почтаға барырға йыйынған еренән туҡталып, ике ай ҙа тулмаған билдәш быҙауҙы ҡосаҡлап, мине тәүге яҙғы һабаныма Ҡашҡаһыйырыбыҙҙы етәкләтеп ебәрҙе, һабан артынан ҡашҡа билдәш быҙау — баҡырып, әсәйем күҙ йәшен һөртөп оҙатып ҡалды.


Һәй, ҡыйын булды ул йылдың һабандары!.. Ашарға юҡ, өҫкә юҡ, аяҡта сабата тишек ине. Бер ҡаранан бер ҡарағаса бил яҙмай эшләйһең. Малдар арый, йөрөмәй, ҡысҡыра-ҡысҡыра тамаҡ бөтә. Ләкин нисек тә һөрөргә, күберәк һөрөргә кәрәк, фронтҡа икмәк үҫтереп бирергә кәрәк. һабан тотоусым — һалдат ҡатыны Мөнирә еңгә, ә мин малҡайҙарҙы ҡыуам. Үгеҙ ҡатарынан һонолоп тартҡан Ҡашҡаһыйыр, сыбыртҡы шартлаған һайын, ҡалтырап ҡуя, ташыу елен-имсәктәре, атлағанда, тәртәгә бәрелеп ҡанап бара. Туҡтаған ҡыҫҡа араларҙа ул, ауыл яғына боролоп ҡарап, йөрәк өҙгөс итеп баҡыра, миңә билдәш быҙауҙың да илау тауышы ишетелгәндәй була. Мин һыйырҙың моңло күҙҙәренән ҡасып ситкә боролам.


— Эй йәнем, ниндәй гонаһ шомлоҡтары икән был? Гөбөрҙәтеп һауа торған быҙаулы һыйырҙы һабанға егеп йөрөйбөҙ... Гитлерҙың ғына ҡара башына төшһөн бының ҡоһоро!.. — тип әсенеп һөйләнә еңгәм. Бер ыҙанды тамамлап, икенсеһенә төшкән арала ул, һабанды туҡтатып, һыйырҙы туғара.


— Эй малҡайым, ниндәй бәхетһеҙ һин! — ти ул, Ҡашҡаның ҡанап торған ҡамыш имсәктәрен һыпырып. Ләкин һыйыр уны яҡын ебәрмәй, мөгөҙө менән һелтәй.


— һауырға ине. Елене һыҙлай бит, — ти еңгәм, миңә төбәлеп ҡарап. — Кил, ҡәйнеш, үҙең тотоноп ҡара, булмаһа.


Малай башыма был әллә нисек күренә.


— Ниңә туғарҙың, — тим, үпкәләберәк уға, — егеүле килеш һауаһы ине.


Еңгәм, сирҡанып, көллө тәне менән ҡалтырап, кинәйәле күҙ ата миңә:


— Тәүбә, тиң. Егеүле һыйырҙы һауырға, выжданымдан яҙмағанмын әле мин.


Мин, өндәшмәй, һыйыр янына сүкәйеп ултырам, тартҡан һайын имсәктәрҙән безелдәп сыҡҡан ап-аҡ һөттө боҫланып ятҡан ҡара бураҙна төбөнә ағыҙам...


Кисен әсәйем арманһыҙ булып ҡайтҡан Ҡашҡаһыйыр менән мине эсе үткәшкән ҡашҡа билдәш быҙауҙы етәкләп ҡаршы ала. Әсәйем дә, мин дә өндәшмәйбеҙ, тик бахыр быҙау ғына, сабыйҙай үкһеп, имсәкте тарта, уларҙың буш икәнлеген тойоп зарлана. Тиҙҙән ул да тына. Ҡашҡаһыйырға колхоздан тейгән болғау нормаһын һалып, быҙауы менән ҡалдырабыҙ, үҙебеҙ, өйгә инеп, ҡара һыуға болғатылған ыумас эсергә ултырабыҙ. Апайымдың да, минең дә күҙҙәрҙе йоҡо баҫа, көнө буйы йөрөп талған табандар әсетеп һыҙлай. Әсәйем, беҙгә ҡарап, әкрен генә көрһөнә. Был минутта өсөбөҙ ҙә, моғайын, бынан бер ай ғына элек, ҡышты ҡыуып, ҡашҡа билдәш быҙау булып өйгә ингән яҙ йырын, тәпән төбө таҡырайып, өмөт һүнеп, һуңғыбыҙға таянғанда, көтмәгәндә, әкиәттәгеләй ҡабарып бешкән ыуыҙ ҡоймағын, иртән һемереп эскән боҫло ҡуйы һөттәрҙе, туҡып ҡапҡан бауырҙай ҡаты ҡатыҡтарҙы, аҡ һәм ҡыҙыл эремсектәрҙе иҫкә төшөрөп шым ҡалғандыр.


— Күнәк биреп ебәрмәгәнһең, — тим мин, бераҙ өнһөҙ ултырғас, әсәйемә ҡалҡынып. Ул тертләп ҡуя:


— Ә, нимә тиһең?


— Һыйырҙы һауырға, тим.


Әсәйем, ҡырҙағы Мөнирә еңгәйем кеүек үк ҡурҡынып, күҙҙәремә ҡарап һөйләнә:


— Тәүбә-тәүбә... Әлдә һауып эсмәгәнһең әле, балам. Гонаһ ул. Әсәйеңде бығаулап ҡуйып имеү менән бер...


— Әрәм бит.


— Эй балам, әрәм иттек инде ул. Еккән сәғәтендә үк...


Әсәйемдең был һүҙенең хаҡлығына оҙаҡ та үтмәй төшөндөм. Ҡашҡаһыйырҙың ағы беҙгә генә түгел, яңғыҙ быҙауына ла теймәй башланы. Көн һайын ул ыҙан буйынан буш елен менән ҡайтты. Бер көн килеп һутлы ҡамыш имсәктәре ҡороно — мал ғынабыҙ һыуалды. Ҡашҡа-билдәш быҙау күпме генә ярһып-ярһып имһә лә, мороно менән танҡыслаһа ла, ҡоро ҡалды ауыҙы. Шунан һуң ул инәһенән ситләшеп, дүрт тояғын ҡуша баҫып, башын түбән эйҙе...


Бер көн ыҙан буйына килеп тәүге бураҙна ярыу менән үк, йәнгә тейә башланы һыйыр. Ул әленән-әле туҡтап, ауыҙын үргә күтәреп, бәғер өҙгөс өн менән күкте йыртып баҡырҙы, күҙгә ҡарап, әйтерһең дә, һулығып-һулығып иланы. Шул арҡала, берҙән, йүнләп эш бармай, икенсенән, йөрәк шомланып һыҙлай ине. Күпме ҡыуып ҡараһаҡ та, тыйып булманы һыйырҙы.


— Эй йәнем, тикмәгә генә былай өҙөлөп баҡырмайһыңдыр инде һин, берәй бәлә-ҡаза ғына булмаһа ярар ине... — тип бөтөрөндө Еңгәм. Быны ишеткәс, миңә уғата ҡыйыныраҡ булып китте.


Төш ауышҡас, Ҡашҡаһыйыр баҡырып барҙы-барҙы ла ларҫ итеп ергә ауҙы, күпме ҡыуалаһаҡ та, торманы. Беҙҙең оҙаҡ туҡталғанды күтәрә алмай, бригадир килеп етте, икебеҙҙе лә ҡыҙҙырып әрләй башланы: көндәлек эш нормаһы әле тулмаған, уны тағы арттыраһы, — һөрәһе лә һөрәһе ине беҙгә.һыйыр менән мөсһөҙ алышҡанды күреп, ул үҙенең дүрт быуынлы сыбыртҡыһын эшкә екте. һуҡҡаны һайын, малҡай ҡалтыранып ята, күҙҙәренән ергә тамсылар тама, үҙе, башын миңә бороп, илаған һымаҡ һуҙып мөңрәй ине. Тыйыла алманым, йөрәкһеп, бригадирҙың сыбыртҡы һабына аҫылындым. Ағай, аптырап, күтәргән ҡулын төшөрҙө, күҙҙәрен зәһәр ҡыҫып, ҡуйы ҡаштары аҫтынан миңә төбәлде: “Их һин, ебек малай!” — тип әйтә төҫлө ине миңә. Ләкин түрәмдең тел осонан сыбыртҡы ярыуынан да әсерәк һүҙҙәр ысҡынды:


— Үҙ малыңды ҡурсалайһыңмы? Унда, фронтта, ҡан түгәләр, ә һин... дезорганизатор!..


Ҡырт боролоп китеп барҙы, “дезертир” менән бәрәбәр ауыр һүҙ, “дезорганизатор”, әйтерһең, миңә дегеттәй яғылып ҡалды. Теште ҡыҫып илай-илай, ҡулыма ҡыуал алдым, һыйырымдың арҡаһына йәнтәслим буйлата һуҡтым. Был юлы һыйыр торҙо, өзөлдәп, оҙон телен һуҙып, боролоп ҡараны күҙемә. Ҡулымдағы ҡыуал ергә бөгөлдө лә төшөп китте, йөрәк-бәғеремде шомло уй киҫте: һыйырҡайымдың һыуалған дүрт имсәгенән, энә нәҙеклек кенә булып, ҡан ҡатыш һөт сәптерә ине...


...Ауыл һыртындағы әремле туғайлыҡты моңһоу Ай нуры ҡойондора. Мин, тимер көрәгемде ергә ҡаҙап ҡуйып, алдымдағы ҡарайып ятҡан быҙау ҙурлыҡ түмәләскә — , яңы тупраҡ өйөмөнә текләп ултырам. Унда ҡашҡа-билдәшебеҙҙең өйө, һуңғы өйө. Ауылдан яңғыҙ һыйыр баҡырыуы — Ҡашҡаһыйыр илауы ишетелә. Минең дә, шул һыйыр кеүек үк, үҙәк өҙөп баҡырғым, мәңгелеккә атайым киткән яҡҡа — көнбайышҡа төбәлеп илағым килә. Көрәкте яурынға һалып, ҡул арбаһын һөйрәп, ҡайтырға сығам. Артыма әйләнеп ҡарайым да өнһөҙ генә һыҡтайым: бәхил бул, билдәш быҙау!..


Дала, әсе әрем еҫен һығып, минең менән ҡуша илай һулығып. Бара-бара тынысланғандай булам. Ауылдағы яңғыҙ һыйыр тауышы ла баҫыла. Иртән иртүк тороп, миңә лә, Ҡашҡаһыйырға ла ҡырға сығаһы бар, ҡайғыларҙы ҡара бураҙна буйына ҡайырып һалаһы бар...


Беҙ, ауыл тирәһе баҫыуҙарын һөрә-һөрә, һаман йыраҡлаштыҡ, бик алыҫта ҡуна ятып эшләй башланыҡ. Әсәйемде оҙаҡ ваҡыт күрмәй йөрөү бик ҡыйын, көн дә иртән елеп-юртып өйгә ҡайтҡы килә, ләкин ҡул теймәй, бригадир ҙа ауыл яғына ҡарарға мөмкинлек бирмәй ине. Быҙауҙарынан айырылған һыйырҙар ҙа баҡырыштылар-баҡырыштылар ҙа ҡуйҙылар, ҡайтып булмаҫлығын, ахыры, тойҙолар. Ҡашҡаһыйырым ғына, быҙауы үлгәндән һуң, өн-тын ишеттермәне, әйтерһең, бөтөнләй тауышһыҙ ҡалды. Малҡайым, машиналай егелеп, фәҡәт эшләй ҙә эшләй ине...


Эш араларында ял иткәндә, мин һыйырымдың алдына сығып, ыҙан буйына ултырам, яланаяҡтарымды дымлы тупраҡҡа сумырып, ике тубығымды ҡосаҡлап, уйға сумам. һабаны янында сүгәләгән Мөнирә еңгәм ауыҙ эсенән генә моңло көй һуҙа. Күҙ алдымда шул саҡ ике түмәләс — ҡәбер һүрәтләнә: атайымдыҡы һәм йондоҙ-билдәш быҙауыбыҙҙыҡы. Бик тә, бик тә әсе булып китә миңә, моғайын, һулҡылдап ҡуям. Шундай минуттарҙа бер йән мине хәс тә тыуған өйҙәгеләй, әсәйемдәй итеп иркәләп һөйә, ҡыштырҙатып, көн дә шулай һыйпап-һөйөүенән шымарып, ялтырап бөткән яурынымдан, сәстәремдән, маңлайымдан ялмап ала, үткер ҡытыршылығы менән һиҫкәндертеп, әсе күҙ йәштәремде һыпырып һөртә. Мин, күҙ йомған килеш, ойоп, иркәләнеп ултырам, аҙ-аҙлап тынысланам. Иркәләүсемдең саф мөхәббәт тулы төпһөҙ ҙур күҙҙәренә ҡалҡынып бағам. Ниндәй керһеҙ һәм гонаһһыҙ ул күҙҙәр, мине улы итеп һөйөүсе күҙҙәр!.. Ҡашҡаһыйыр, тап теге буранлы төндә өйҙә ҡашҡа быҙауын ялағандағылай, йөрәк эсенән мызылдап-мөңрәп ялай...


Шул китеүҙән беҙ көҙгә тиклем әйләнеп ҡайтманыҡ өйгә: һабанды ҡыуып, бесән, бесәнде — ураҡ, ураҡтан һуң туңға һөрөү, арыш сәсеү эштәре бер-бер артлы килә генә торҙо гел. Ҡыштарын ҡырҙа молотилка менән иген баҫыу, һалам ташыу тынғы бирмәне. Был йөктө, ҡәҙимгесә, кешеләр менән бергә һыйырҙар ҙа үҙ иңдәрендә тарттылар, еңеү өсөн үҙҙәренсә изге ҡорбан килтерҙеләр. Шуға күрә ике йыл буйына беҙҙең өйҙә йәш быҙау баҡырғаны, гөбөр-гөбөр күнәккә һөт ағылғаны ишетелмәне...


Ҡырҡ бишенсе йылдың яҙында беҙҙең колхозда һыйыр ектермәнеләр. Хәйер, уларҙың күбеһе былтыр иртә көҙҙән үк һалғайны ҡамытын. Сөнки фронтта беҙҙең ғәскәр һаман дөрөп алға бара, фашистарҙы илебеҙҙән тамам һөрөп сығарып, үҙ ерендә ҡыйрата ине. Шул арҡала колхозда ла хәлдәр шөйлә еңеләйеп, элек етешмәгән кәрәк тимер-томор ишәйеп, туҡтап ултырған тракторҙар гөрләп эшләй башлағайны. Мин тәүтапҡыр яҙғы һабанға Ҡашҡаһыйырҙан башҡа сыҡтым.


Был юлы ҡырҙа оҙаҡ йөрөргә тура килмәне миңә: сүп кергән аяғым шешеп, кире ҡайттым. Урыныма әсәйемде ебәрҙеләр.


Бына хәҙер, көбәктәй булып, өйҙә ултырам яңғыҙ. Әсәйем эштә, апайым эштә, Ҡашҡаһыйырыбыҙ көтөүҙә. Ҡара бесәйгә тиклем ҡайҙалыр олаҡҡан. Ихатала һөйләшергә хатта бер генә тауыҡ та юҡ.


Кисә бригадир ҡалдырып киткәйне — үҙебеҙҙең район гәзитен уҡыйым. һуғыш инде Берлинда, Гитлер яуыздың үҙ өңөндә бара. Их, шунда булһаң ине, еңеү сәғәте һуҡҡанын үҙ күҙҙәрең менән күрһәң ине!


Мин туйтаңлап ишек алдына сығам, мөгәрәп ситендә күпереп үҫкән бесәй үләненә салҡан ятам, күҙҙәремде зәңгәр күккә төбәйем. Унда бармаҡ битендәй ҙә болот юҡ, бөтә ғаләм океан һымаҡ күм-күк. Йомарлаҡ май кеүек яғымлы май ҡояшы тулҡын-тулҡын һары нурҙарын ҡоя. Ерҙә даланың күк әреме май еленә тулҡына. Һаҡмар аръяғында моңло кәкүк саҡыра.


Урам буйынан тырылдап килеп ҡырандас туҡтаны, бригадирҙың ҡарлыҡҡан тауышы ишетелде:


— Улым, әү, улым!


Башымды ҡалҡытам.


— Улым, һөйөнсө! — Бригадирҙың өндәшеүе шундай ихлас, ауыҙы ҡолаҡтарына еткән, ысын күңелдән ҡыуана. Мин торам, туйтаңлап, эргәһенә киләм. Тулҡынланыуҙан тыным ҡыҫыла, йөрәгем сығып килә: ни булыр был?


— Ҡашҡаһыйырығыҙ быҙаулаған бит!


— АҒай, ысынмы?! — Ҡырыҫ түрәмде мин муйынынан ҡосаҡлап алырҙай булам.


— Әйҙә, киттек, барып алайыҡ!


Еңел ҡырандас беҙҙе дала юлы буйлап елдерә. Ауыл әллә ҡайҙа артта, ҡыҙыл убалар ышығында ҡала. Һаҡмар буйына боролабыҙ. Тирә-яҡ — былтырҙан сабылмай ҡалған ап-аҡ ҡылған. Көмөш ҡылған араһынан беҙгә аҡ маңлайлы, һыныҡ мөгөҙлө, ҙур башлы бура һыйыр ҡарап тора. Уның күҙҙәренән, әйтерһең, бая һөйөнсө ҡысҡырған бригадир ағайҙыҡы кеүек ҡыуаныс нуры сағыла. Эргәһендә, ҡылған төбөндәге һуған кеүек йәшел бүтәгәлә уның үҙе кеүек үк ҙур күҙле, ҡашҡа маңлайлы, аҡ таҫма быуғандай билдәш быҙау, имеп туйған бөйөрҙәрен бүртәйтеп, ҡойроғон шештәй ҡатырып сабырға әҙерләнә.


— Бисмилла, ҡотло аяғың менән, алтын тояҡҡай, — ти бригадир ағай, еүеш тәнле быҙауыбыҙҙы ҡырандасҡа күтәрешеп. Ҡашҡаһыйырҙың етәк бауын арба артына тағабыҙ; һыйыр, ҡаҙандай еленен ян-яҡҡа һалпылдатып, саҡ атлап, өҙлөкһөҙ мызылдап килә...


Шунан һуңғы ваҡиғаны мин бер саҡта ла тыныс ҡына һөйләй алмайым, күҙ йәштәремде күрһәтмәһәм дә, йөрәгем менән һыҙлайым... Ҡашҡаһыйыр менән быҙауҙы алып ҡайтып еткереп, ыуыҙын күрше инәйҙән һауҙыртып, усаҡҡа ут дөрләттек, тышта ҡуйы үләнле мөгәрәп янында ултырып, ҡаҙандағы ыуыҙҙың эреп төшөүен көтә башланыҡ. Бригадир ағай артынан уҡ әсәйем менән апайыма күп көтөлгән танһыҡ күстәнәс — ыуыҙ эремсеге ебәргем килде. Кискә әсәйем һыйырҙы үҙе ҡайтып һауырға тейеш ине.


Көтмәгәндә, күҙ алдыбыҙҙа Ҡашҡаһыйыр быҙауын ялап торған еренән аҡрын ғына артҡа сүгә башланы, өҙөк кенә итеп бер мөңрәне лә лап итеп ҡабырғаһына ҡоланы; дүрт тояғын һуҙып, башын ситкә ташлап, ауыр ғыжылданы. Йүгереп яҡын килеүгә, һыйырҙың көллө тәне дер-дер ҡалтырай, ашаған йәшел үләндәре кире килеп, һулышы менән ҡуша морон тишектәренән бөркөлә ине.


— Эй аҫыл малҡай ғынам, һөтлө һыйырҙарҙың сиренә тарығанһың бит... — тип ҡыҙғанып һөйләнде күрше инәй. Бригадир атын бороп, тура ветфельдшерға саптырҙы, мин, үкһеп ебәреүҙән саҡ тыйылып, һыйырымдың баш осона ултырҙым. “Ни булды һиңә, ғәзизем, ни булды һиңә, туғаным?” — тип, үҙ тауышымды үҙем ишетмәй һөйләнеп, уның Айҙай балҡып янған аҡ маңлайынан, һыныҡ тупалсай мөгөҙҙәренән, ҡамыт баҫып ҡатырған елкә буйҙарынан һыйпаланым. Ҡашҡаһыйыр, мине йәлләгәндәй, тоноҡ күҙҙәре менән бер генә ҡалҡынып ҡараны ла башын артҡа ташланы, минең менән мәңгегә һаубуллашты...


Аласыҡта оло ҡаҙанда һикереп-һикереп ыуыҙ ҡайнай, ишек алдында ҡашҡа-билдәш быҙау йәнһеҙ ятҡан инәһенең имсәктәрен мороно менән төртөп-төртөп илай, ә мин ерҙә, мөгәрәп янында, өнһөҙ-тынһыҙ, тубыҡтарымды ҡосоп ултырам.


Тағы тыҡырҙап ҡырандас тауышы ишетелде, был юлы ул бик ашығыс, тәңгәлебеҙҙә туҡталмайынса үтте. Бригадирҙың көр тауышы мине һиҫкәндереп ебәрҙе:


— Иптәштә-ә-әр, беҙҙекеләр еңгән! Иптәштә-ә-әр, клуб янына Еңеү митингыһына барығыҙ!


Был хәбәр һис тә башыма һеңә алмай, алйып ултырғанда, урам буйына бер көтөү бала-саға туҙан туҙҙырып килеп сыҡты:


— Еңеү! Еңеү! Еңеү!


Ашыҡ-бошоҡ еләнен бөркәнеп йүгергән инәй, ҡапҡаға еткәс, боролоп ҡараны миңә:


— Ишетәһеңме, улым, һуғыш туҡтаған, ти, бит? Бөтә киткәндәр ҙә ҡайтыр инде хәҙер!


Эй был яҙ, ғүмерҙә онотолмаҫлыҡ яҙ, 1945 йылдың сөм-аяҙ күкле яҙы!..


Беҙ һине нисек зарығып көттөк — ҡырҡ беренсе йылдан биреле Ватан өҫтөн иңләп алған ике меңгә яҡын утлы көн һәм төндәр буйы һаман бер һинең хаҡта, бөйөктәрҙән бөйөк Еңеү көнө хаҡында, көндөҙҙәрен хыялланып, төндәрен төштәрҙә күреп көттөк. Ләкин хыял менән төштәрҙе беҙ балауыҙланып тышҡа һығылдыртманыҡ, иламһырап, йә моңайып, үләндәй бөгөлөп төшмәнек — беҙ эшләнек, еңдәрҙе һыҙғанып ебәреп, бөтә ил менән ошо ғәзиз бер көн өсөн, еңеү көнө өсөн, көнө-төнө янып эшләнек. Фронттағы ҡаһарман атай һәм ағайҙарыбыҙға оҙон бураҙна буйҙарында, утлы мейес һәм станоктар янында ысын алмашсылар булдыҡ — тылда тороп, беҙ ҙә көн-төн фронт тоттоҡ. һәм бына көтөлгән бәхет — татлыларҙан татлы еңеү хәбәре!..


Аласыҡта оло ҡаҙанда һикереп-һикереп ыуыҙ ҡайнай, ишек алдында ҡашҡа-билдәш быҙау тынһыҙ ятҡан инәһенең имсәктәрен мороно менән төртөп-төртөп илай, урамда, сыу ҡубып, бер көтөү бала-саға һикереп уйнай, ә мин мөгәрәп янында, тубыҡтарымды ҡосҡан килеш, өнһөҙ-тынһыҙ ултырам. Үҙәккә үткес тынлыҡ оҙаҡҡа бара алманы: мин дә бәғерем төпкөлөнән ташып килгән әсе һәм татлы ауазға ирек ҡуйҙым...


Күпме йылдар йүгерҙе инде хәҙер!..


Табындарҙа ултырғанда, ҡорҙаштарым һаман тынғы бирмәйҙәр: “Арабыҙҙан бер һин генә шағир булдың... Үҙебеҙҙе үлемдән алып ҡалған һыйыр тураһында яҙ һин йыр!” — тиҙәр. Көтөп-көтөп тә, ул йыр һаман тыумағас: “Их һин, оноттоңмо ни үткәндәрҙе? Әгәр ул саҡтарҙа һыйыр булмаһа, бөгөн һин булыр инеңме лә, беҙ булыр инекме?!” — тип битәрләйҙәр. Мин өндәшмәй генә башымды эйәм. Ниңә тыумай һуң һаман мин йөрөткән йыр, моңло йыр?!


Ҡәләм алып ултырам да уйға сумам: нисек итеп яҙырға һуң был йырҙы, мәҙехләргә ябай Ҡашҡаһыйырҙы?.. Ә ҡайһындай ҙа күп ине бит ул беҙҙең яҙаһы йырҙар, Ҡашҡаһыйырҙар! Бәлки, был йыр һәр кемдең үҙ күңелендә генә шытып, йырланып та йөрөйҙөр?.. Шулай ҙа уны аҡ ҡағыҙға күсерге, бөтә донъяға, кешеләргә йырлап ишеттерге килә. Беҙҙең быуын менән ҡуша утты-һыуҙы үтте һыйыр — йөрәктәрҙә йөрөйәсәк моңло йыр.

1972.

Урал моңо

I


Республикабыҙҙың данлы ҡурайсыһынан ишеттем был хикәйәтте.


Икебеҙ ҙә Ирәндектең йәмле итәгендә урынлашҡан ял йорттарының береһенә килгәйнек. Көмөш Һаҡмар һыуы эргәбеҙҙә генә, сағылдарға аҡ ялдарын ҡаға-ҡаға, һурылып ағып ята. Болоттарғаса олғашып, үркәс-үркәс һуҙылып киткән тауҙар, сәскә еҫтәрен бөркөп аңҡыған сағыу июль айының көр тәбиғәте — ҡыҫҡаһы, бөтә тирә-яҡ беҙҙе, шиғри хистәр менән ҡанатландырып, үҙенә тарта ине. Күңелдәрҙең шундай яҡты тойғоларҙан нурланған бер мәлендә, ҡурайсы дуҫым менән икәүләп, үркәскә күтәрелдек. Ирәндектең күк сағылына баҫып, икһеҙ-сикһеҙ йәйрәп ятҡан киңлектәргә ҡараш ташланыҡ. Ҡурайсы дуҫым түҙмәне: аяҡ осонда ғына талғын елгә бәүелеп ултырған таҡыябаш ҡурайҙы ҡырҡып алып, күҙ алдымда шаңғырҙатып уйнап ебәрҙе. Ҡурай тауышын йотлоғоп тыңлағанда, ошо нәҙек кенә үлән көпшәһе буйлап тыуған еремдең быуат-быуат тарихы һыҙылып үткәндәй булды...


Һуңғы ауаз алыҫтарға китеп һүрелгәс, уйҙарымдан арынып, мин дуҫымдың яурынбашына ҡулдарымды һалдым да, тулҡынланып:


— Был илһамды һиңә кем бирҙе, кем һине ҡурайсы итеп үҫтерҙе? Ниндәй заттан ул ҡурайсылар? һөйлә әле шуны! — тинем.


— һәйбәт Яңғырай, — тине ул, ҡурайын ҡынға һалып. — Үҙебеҙҙең Урал ҡурайы! Сит яҡтарға тағы концерт ҡуйырға сыҡҡанда, мотлаҡ ошоно алып китәсәкмен.


— Сит илгә лә йөрөйһөгөҙ бит инде?


— Ниңә йөрөмәҫкә? — Ҡурайсының күҙҙәрендә ғорурлыҡ осҡоно сағылып китте. — Башҡортостандың сәнғәтен бөтә урында ла беләләр, яраталар. — Бераҙ уйланып торғас, күҙҙәремә тура ҡараны ла: — һөйлә, тиһең инде, ә? — тип көлөмһөрәне. — Барыһын теҙеп әйтә китһәң, үҙе бер тарих ул.


Шунан ошо хикәйәтен һөйләп бирҙе.

II


Таҡыябаш ҡурайҙың ғүмере ҡыҫҡа кеүек: яҙын ерҙән ҡурпып сығып, йәйен балҡып сәскә атып, көҙөн, ҡыуарып, орлоғон ҡоя. Ләкин уның орлоҡтары, ҡабат шытып сығыу өсөн, тыуған тупраҡҡа төшә, ә көпшәһе, нәфис моң таратыр өсөн, ил күңеленә күсә. Шунан ул, быуындан-быуынға ашып, йәшәй, , яңыра, көсәйә бара. Бына ни өсөн, үҙе ҡыҫҡа ғына булһа ла, ҡурай ғүмере бөткөһөҙ оҙон ул.


Ҡурайсылар ҙа тап шул ҡурай кеүек: быуындан-быуынға килә — минең атайым да ҡурайсы ине. Уның атаһы ла, атаһының атаһы ла, уның атаһының атаһы ла ҡурайсы булған. Бына мин дә бөгөн ҡурай тартам. Бер һүҙ менән әйткәндә, беҙ үҙебеҙ — ете быуындан килгән ҡурайсылар.


Беҙҙең ғаилә хазинаһында ус яҫыһындай бер көмөш миҙал һаҡлана. Ул Россия хөкүмәтенән минең ҡартатайымдың атаһына — Ғәббәс ҡурайсыға — оло бүләк итеп бирелгән. Миҙал йөҙөнә уйып: “Парижды алған өсөн”, — тип яҙылған.


Көмөш миҙал һаҡланған ҡумтала тағы ла бер изге ҡомартҡы — аҡ ҡағыҙға тарбаҡлатып ата-баба ҡулы һыҙып ҡалдырған шәжәрә бар. Ул шәжәрәлә былай тиелгән: “Илбаҫарҙарға ҡаршы алышта урыҫ Ғәскәре сафында ғәййәр һуғышып барып, 1814 йылда мәшһүр Парижға индек, ағын Сена йылғаһында аттарыбыҙҙы эсерҙек. Эргәбеҙгә ҡала халҡы эркелде. Мин, ғәббәс ҡурайсы, уларҙы, ҡурай тартып, хозур тамаша ҡылдырҙым...”

III


Ә мин үҙем бит бер ваҡытта ла ата-бабаларым йөрөгән Парижға барырмын да халҡы алдында Урал ҡурайын тартырмын тип уйламағайным. Беҙҙең көндә хыялдарҙың тормош булып алға килеүе һис кенә лә ғәжәп түгел.


Һәүәҫкәр артистарҙың республика бәйгеһендә ҡурай уйнап беренселеккә сыҡҡас, Өфөгә саҡырып алдылар мине. Күп тә үтмәне, бөтә Россия йәш таланттарының ҙур бәйгеһе булды. Мин унда ла еңеп сыҡтым. Ҡурайымдың тауышын хатта грампластинкаға яҙып алдылар, ул радио аша илгә таралды.


Берҙән-бер көндә бик ҙур концерт бригадаһы менән сит илгә сығып киттек. Концерттарҙа Ватаныбыҙҙың төрлө милләт вәкилдәре ҡатнашты, үҙҙәренең матур сәнғәт өлгөләрен күрһәтте. Шулар араһында үҙемдең ябай үлән ҡурайым менән мин дә хозур данландым.


Тәүге концерт Францияның башҡалаһы Парижда, иң зиннәтле һарайҙарҙың береһендә, булды. Концерт алдынан Тыуған илем тураһында төн йоҡламай уйландым, ата-бабаларҙың данлы юлдарын иҫкә төшөрҙөм. Был миңә ҙур яуаплылыҡ өҫтәне. Париж тамашасыһына мин ерҙә үҫеп ултырған Урал ҡурайын күрһәтергә булдым.


Шаршау асылып китеүгә, буш сәхнәнең алғы мөйөшөндә, ҡусҡыл ҡыяҡ ебәреп, таҡыябаш өс ҡурай үҫеп ултыра ине. Мин уларҙы самолетта, тыуған тупрағы менән ҡуша алып килгәйнем.


Ҡурайҙарым янына мин, башҡорт милли кейемен кейенеп, Уралымдың төрлө сыңрау ҡоштарының ауаздарын һыҙылдырып һайрап килеп сыҡтым. Быны күреп-ишеткәс, шаулап ҡул сапты халыҡ.


Ашыҡмай ғына кеҫәмдән бәке алдым, өс ҡурайҙың береһен төптән ҡырҡтым, таҡыябашын ҡыйып ташлап, ҡыяҡтарынан арсалап, көпшәгә биш тишек уйып ҡуйҙым. Шунан, тамашасыларға табан борола биреп, шаңғыртып уйнап ебәрҙем. Уйнап бөтөүгә, зал түшәмде күтәрә яҙып ҡул сапты, “бис” ҡысҡырып тәбрикләне. Шунда мин ғорур Урал моңоноң ете сиктәр аша йәшәгән халыҡҡа ла ят түгел икәненә инандым һәм ғорурландым. Ил йөрәген ярып тыуған ҡеүәтле моң телһә ниндәй ил күңелен дә әсир итә икән шул.


Театрҙан таралғанда, бер төркөм корреспонденттар һырып алды мине. Гәзиттәрендә баҫып сығарыу өсөн фотоға төшөрҙөләр, төрлө һорауҙар биреп, “эсемде ҡатырҙылар”. Береһе хатта ҡолаҡ төбөмә үк килеп өндәште:


— Иптәш совет кешеһе, зинһар, көй сығара торған үләнегеҙҙе тотоп ҡарарға рөхсәт итегеҙ! Беҙҙең гәзит уҡыусылар ифрат талапсан — юҡ-барға ышанып бармайҙар.


Корреспондент ҡурайымды бик ентекләп тикшерҙе, ахырҙа уны электр яҡтыһына ҡуйып, һыңар күҙе менән үҙәген буйлатып ҡараны. Шунан һуң тағы ныҡышты:


— Иптәш совет кешеһе, зинһар, ауыҙығыҙҙы ла асығыҙ әле.


Икеләнеп ҡалдым мин.


— Беҙҙең гәзит уҡыусылар бик талапсан...


Ни булһа ла булыр, тинем дә ауыҙымды асып күрһәттем. Маҙаһыҙлаусым өңөлөп китеп текләне, шунан, бер һүҙ ҙә өндәшмәҫтән, ашығып китеп барҙы.


Иртәгәһенә гәзиттәрҙә ошондай баш-исемдәр менән хәбәрҙәр баҫылып сыҡҡайны:


“Башҡорт ҡурайы — Парижда”.


“Төньяҡ амурҙарының моңо тамашасыларҙы әсир итте”.


“Башҡорт үлән көпшәһендә симфония уйнай”.


“Үҙебеҙҙең корреспондентыбыҙ тикшереп ҡараны: башҡорттоң ҡурайында ла, ауыҙында ла йәшереп ҡуйылған бер ниндәй ҙә механизм йәки музыка ҡоралы юҡ”.


Ә мин көлдөм генә. “Минең ауыҙыма түгел, ә йөрәгемә ҡарағыҙ, шул саҡ барыһын да аңларһығыҙ!” — тип әйткем килде ҡыҙыҡһыныусан хәбәрселәргә.

IV


Илгә ҡайтып китер алдынан француз дуҫтар ҡунаҡҡа саҡырҙы мине. Аш-һыуҙарынан ауыҙ итеп, ҡурай тартып, бик күңелле әңгәмә ҡороп ултырҙыҡ. Француздар — үҙҙәренең Францияһы, ә мин Тыуған илем — Советтар Союзы тураһында һөйләнем. Башҡортостан — Совет иленең йәндәй күргән көмөш суҡ ҡурайы, яҡты моңо ул, тинем. Ул моң, ҡайҙарҙа ғына йөрөһәм дә, үҙенең барлыҡ нурҙары менән бына ошонда — йөрәк түрендә — ята, тинем.


Таралышырға ваҡыт еткәс, хужаларға мин үҙемдең иҫтәлекле бүләгемде тапшырҙым. Париж сәхнәһендә тәүбашлап ҡырҡып алып, иң беренсе көйөмдө тартып ишеттергән Урал ҡурайы ине ул. Көпшә өс тәңгәлдән өс ҡыҙыл таҫма менән уратылғайны, иң үргеһенә — Ленин төҫө төшкән билдә, түбәнгеһенә — Башҡортостан флагы билдәһе, ә урта тошҡа “СССР” тип яҙылған алтын тамға беркетелгәйне. Бүләгемде биргән саҡта мин былай тинем:


— Башҡорт ҡурайын яратып тыңлауығыҙ, ҙурлауығыҙ өсөн ысын күңелдән рәхмәт. Беҙҙең ата-бабаларҙың ҡурай моңо беренсе ҡат Сена буйына осҡор уҡ һәм ҡылыс сыңы менән ҡуша ирешкән. Ә бөгөн хәл бөтөнләй башҡаса. Бөгөн бында ҡурай моңо, Урал моңо, һеҙҙең йөрәктәрҙең саҡырыуын ишетеп килә. Уны бында Ленин аҡылы менән төҙөлгән Совет Башҡортостаны ебәрҙе. Бөгөн ул, тиңдәр араһында бер тиң республика булып, бөйөк Ватаныбыҙ — СССР-ҙа гәүһәр сағыл һымаҡ ҡалҡып, күҙҙәрҙең яуын алырҙай балҡып тора. Әгәр ошо бөйөк мөғжизә булмаһа, алыҫ Уралдың ҡурай моңо, сиктәр аша дуҫлыҡ күпере һуҙып, алыҫ Парижға ла олғашмаҫ ине. Ҡурайҙағы өс таҫма — шул хаҡиҡәтте дөрөҫләүст ейылмаҫ һәм төҫһөҙләнмәҫ билдә ул.


Француздар, яуап рәүешендә, миңә Сена буйындағы иң боронғо Париж майҙанының төҫө һынландырылған алтын миҙал бүләк итте.


— Был миҙалда, — тине бүләкте тапшырыусы, — Францияның йөрәге сағыла. Тимәк, беҙҙең йөрәктәр һәр ваҡыт һеҙҙең менән, совет дуҫтар менән!


Ошолай итеп, беҙҙең ғаилә хазинаһының көмөш миҙалы эргәһенә Париж ҡалаһы һынландырылған алтын миҙал өҫтәлде. Башҡа изге ҡомартҡылар кеүек үк, был да быуындан-быуынға күсәсәк, халҡыма ҡаһарманлыҡ, дуҫлыҡ һәм илһам сығанағы булып хеҙмәт итәсәк...

12.02.1974.

Ҡантүш торналар

I


— Тор-ройҡ! Тор-ройҡ! Тор-тор!..


Тырнаҡ ағындай ҙа болот әҫәрт еҡ ап-аяҙ күкте, яҙғы зәп-зәңгәр күкте, уң офоҡтан һул офоҡҡаса ҡанат остары менән киреп, Ҡояш төбөнә инеп барған утлы сылбыр һымаҡ теҙелеп, ҡандай ҡыҙыл түшле торналар оса. Оҙон муйынын алға һоноп юл башлаусы ҡантүш торна көндөң тәүге алһыу нурҙарын алтын суҡышы менән һоҫоп эсә лә сәләм бирә , яңы көнгә:


— Туғандарым, иҫән-һау тор-ройҡ! Тыуған илем, иҫән-имен тор-ройҡ!


Ҡор башының борғо тауышын бөтә ҡантүш ҡор-сылбыр элеп ала, йөҙәрләгән тамаҡтарҙан борғоландырып урғылдыра:


Тор-ройҡ! Тор-ройҡ! Тор-тор!..


Ҡантүш торналарҙың алһыу моңо фирүзә кеүек йәшел ҡайындарға килеп урала, шөңгөр-шаңғыр ергә ҡойола, аллы-гөллө сәскәләрҙе төнгө йоҡонан уятып, күҙҙәрен астыра. Кинәт гөлтләп сәскә атҡан аҡлан буйлап ҡанһыу шәүлә һуҙыла, ҡанһыу ялҡын ер йөҙөнә яғыла. Байбулат, ыштан балаҡтарын төргән, яланаяҡ, яланбаш малай, ике ҡулын күккә һуҙып, ап-аҡ сәскәләрҙе ҡолатып, алһыу шәүлә аҡҡан юлдан йүгерә. Әйтерһең, шәүлә түгел, ә юл үҙе, дала иңе буйлап һуҙылған осһоҙ-ҡырыйһыҙ ал балаҫҡа әүерелеп, әкиәттәге еңгәсәйҙәй бәләкәс кенә ҡыҙыл малайы менән ҡуша, һаман үргә, һаман бейеккә — Һаҡмарҡайҙың күккә сорғолған Артмаҡташ түбәһенә тартыла. Яугирҙең йәшел елән яурынынан зәңгәр күккә һөңөлөп иңгән алтын һөңгө осо һымаҡ сурайып, дала йөҙөнә алтын-һары күлкетеп балҡып торан иҫ китмәле Артмаҡташтың түбәһенә менеп үк баҫҡан малай. Бына-бына ҡор башлығы ҡантүш торнаның күкрәгенә ҡыҫып бөкләгән ҡыҙыл тәпәйе түбән яҙылып китер ҙә малай устарына йәпләшер, ал шәүләнән аҡ күлдәге балҡып тоҡанған бәләкәс малай, торна тәпәйенә тотоноп, бейек-бейек зәңгәр күктә көмбәҙ буйлап шыуып-осоп китер кеүек. Ә ауылда торналар сылбыры йүнәлешендә урам буйлап теҙелеп тора журауылдар — торналарҙай оҙон муйын сиртмәле ҡоҙоҡтар... Торналарҙы хәтерләткән был оҙонмуйын һыуалғыстарҙы урындағы урыҫтар ҙа, башҡорттар ҙа ана шулай “журауыл” тип атайҙар...


— Журауылдар, күктәге ҡантүш торнаҡайҙар! Минең янға төшөгөҙ ҙә ошо Артмаҡташта тороп ҡалығыҙ!.. — тип ялына яланаяҡ малай...


Төшөндә үҙен яланаяҡ малай итеп күреп ләззәтләнгән, ҡыуанысынан ихатаны яңғыратып көлөп ятҡан утыҙ йәшлек ир кешене ҡапылтын күк дөһөрҙәп, тертләтеп уятты шул. Әммә әле генә күргән сағыу төштөң буяуҙары һаман күҙ ҡабаҡтары эсендә тимгел-тимгел һыланып тора ине. Бигерәк тә үҙе йыл буйы һағынып ҡайтҡан Артмаҡташтың йән арбағыс алтын шәүләһе күҙ сағылтып сайпылды күңеленә. Ҡалала уҡ, ҡыштың һуңғы айҙарында кәрниздәргә сосолошоп ҡатҡан боҙ-сосолҡоларҙың сип-сип тамған тамсы моңон шымып тыңлағанда башлап яралғайны был йөрәкһыу тойғоһо, ә бөрөләр бүрткән саҡта асы ерһеүгә әүерелде. Хатта ҡала урамында атлап китеп барғанында ла кинәт кенә туҡталып, күҙен сытырҙатып йома ла табандарында алыҫтағы һары ҡаялы Артмаҡташтың һулҡ-һулҡ тибешен тоя... Үткән төндә станциянан бик төнләтеп ҡайтып төшөүе арҡаһында ғәзиз еренең төҫөн күреп кинәнә алмағанға, тыуған йорттоң аңҡыу бесәнле әүеҫлек башына ул “ҡасан таң аттырырмын икән” тип ашҡынып ауҙы. Бына инде танһыҡ тыуған төйәгендә — Артмаҡташтың нәҡ итәгендә — Артмаҡташты төшөндә күреп ята...


Байбулат, сәйер хисте оҙағыраҡ тойомларға тырышып, уянһа ла, йомоҡ күҙ килеш ятты. Әммә яҡындағы иләмһеҙ дөһөрҙәү тамам һиҫкәндерҙе уны, иләҫ-миләҫ күренештәрен ҡыуҙы. Юрғанын һирпеп ташлап, кейенергә тотондо. Әммә һис тә күк күкрәүе түгел, ә “Беларусь” тракторының киҫкен ҡабынған мотор тауышы икән был. Ауылдың тәмле йоҡоһон, сағыу төштәрен бүлеүсе был “тимер ат”ты ниңә бында килтереп ҡалдырғандар — бер саҡрым һырттараҡ махсус гараж бар бит? Кешеләр генә түгел, кетәктәрҙәге ҡош-ҡорттар, ҡураларҙағы һыйырҙар ҙа тауышланып маҙаһыҙланды ана. Ә йомортҡа баҫып ятҡан ҡаҙҙарҙың йомортҡалары серек буласаҡ... Бәреүәйһеҙ тракторсыға шуны барып төшөндөрөргә иткәйне лә, кире һүрелде. “Ҡаланан ялға ҡайтып, беҙгә нисек йәшәргә өйрәтеп йөрөмә, үҙ юлыңда бул!” — тип тә ҡаптырыуы мөмкин бит әле. Ил маҙаһын боҙоусылар һинең өгөт-нәсихәтеңә зар түгел.


Байбулат урын-ҡаралтыһын йыйҙы ла һөйән баҫҡыс буйлап әүеҫлектән төштө, журауыллы йәғни сиртмәле ҡоҙоҡ янына килде. Үҙен һаман төшөндәге яланаяҡ малай рәүешендә тойоп, күккә һуҙылып кирелде. Таңғы һауа шундай саф, ҡуйы — күкрәкте тос тултырып керә ине. Ерҙе кейеҙ һымаҡ япҡан ҡаҙ үләне шул сафлыҡтан аҡһылт-күк төҫкә ингән. Донъялағы иң пак мәл — ысыҡ тыуыу мәле ине был.


Артмаҡташтың ҡул һуҙымы ғына ерҙә үҙен ымлап-көтөп торғанлығын тойоуҙан уҙаман йөрәген йола яҙып ҡайнар тулҡын һирпелде, алҡымға татлы күҙ йәше тығылдыртты. Байбулат ҡоҙоҡ журауылына тотондо, моронона ағас күнәк бауланған, шымарып ялтыраған һуйылды һалмаҡ ҡына түбәнгә ыңғайлатты. Торна һынын хәтерләткән был ҡоролма, быуындарын шығырҙатып, оҙон муйынын ҡоҙоҡ төбөнә һондо, унда ялтлап ятҡан дүрткел күк өлгөһөн селпәрәмә килтереп, күнәк-суҡышына саф һыу һоҫоп алды ла шығыр-шығыр ҡалҡынды. Байбулат тәмле һалҡынлығы табандарға киткес, үҙәктәргә үткес һыуҙан тәүҙә бер-ике уртланы ла, тәненә таралған саф һалҡынлыҡтан иҫереп, күнәкте башына түңкәрҙе. Ситәндәге шаҡмаҡ һырлы таҫтымалға һөртөнгәндә ул, ирекһеҙҙән, ошо үҙҙәренең ҡоҙоҡ торнаһы — журауыл тәңгәленән буй һуҙылған бөтә урам күренешен иңләне. Унда, арғы остан биргеһенәсә, һәр йорт алды һайын, суҡай-суҡай, шундай уҡ ҡоҙоҡ сиртмәләре — ағас күнәк-суҡышлы торна-журауылдар теҙелгәйне; улар, әйтерһең, бая ғына Байбулат төшөндә күреп уянған, Артмаҡташҡа ҡарай сыңрап осоп барған ҡантүш торналар сылбыры ине...


“Тиҙерәк, тиҙерәк! Төндә күргән алһыу юлды буйлап елеп үтергә, алһыу һағыныстарымдың төйәгенә етергә!..”


Уҙаман, күкрәгендә йәшлек ашҡыныуы ҡуҙғалып, ситән аша ырғып төштө, ике яҡлап “алһыу торналар” баҫҡан урам буйлап йүгерҙе. Ауыл инде уянған — гөбөр-гөбөр һыйыр һауа, көтөүгә мал ҡыуа ине. Күптәр, моғайын, “мөғәллимә Фаризаның ғалим улы”ның, таң тишегенән тороп, урам буйлап “физкультура уйнап” йөрөгәненә иғтибар иткәндер, көтөү туплауында ла был иң ҡыҙыҡлы , яңылыҡ итеп һөйләнелгәндер. Тик Байбулат күңелендә физкультура уйыны түгел, ә Артмаҡташ өҫтөнә баҡҡан зәңгәр күктәге әкиәти торналар ине; ике яҡлап журауылдар теҙелгән урамдан ул, әйтерһең дә, иң осҡа сығып юл башлаған ҡор башы торна булып осоп бара ине... Ҡанат киреп ҡыйғырлай торғас, күптән инде ауыл артта ҡалғанын, үҙе дала юлы буйлап елеп барыуын да тойманы. Хәйер, төпһөҙ бушлыҡ һымаҡ күренһә лә, үҙе һымаҡ уҡ тере дала ине был, тупрағының һәр бөртөгө тереклеккә йән өрөп ятҡан, үҙең менән ҡуша уфтанып, ҡуша һулыш алып ятҡан тыуған ер ине. һау-сәләмәт кеше үҙен-үҙе тоямы ни ул?..


Өс саҡрымдай елеп үткәс, юл ситкәрәк боролдо ла бейек ҡурған артында, ҡола ялан уртаһында, көтмәгәндә, “торна” һерәйеп күренде. Байбулат ҡыҙыу йүгереүҙән сарсап та өлгөргәйне — тура ҡоҙоҡҡа тартты. Сиртмә шығырҙаны, “торна” муйыны, һонолоп, сихәт-һыу алып бирҙе...


Беҙҙең ауылдарҙың һәр береһенең тик үҙенә генә хас һыҙаты бар. Был ауыл да һәр өй алды һайын түбәһе күккә олғашҡан ҡарт имәне, имән төбө һайын торна-журауылы — сиртмәле ҡоҙоғо менән айырыла ине. Ҡола дала иңе буйлап оҙон юлдар гиҙеп килгән ят күҙгә был айырыуса ныҡ бәрелә. Өҫтәүенә, был ауылда ҡоҙоҡто “ҡойо”, ә торнаға оҡшаш ҡоҙоҡ сиртмәһен “журауыл” тип атауҙары сәйер яңғырай ине. Шул турала төпсөнә башлаһалар, уғата ғәжәберәк яуап алалар:


— Ата-бабанан килгән журауыл инде был. Алтын Артмаҡташы ла, ҡойоһо ла, имәне лә, ҡантүш торналары ла ата-бабанан ҡалған...


Төпсөнөп туҙ ҡуйырға (“тоҙ ҡойорға”) яратҡан мосафир-ылаусы ныҡып йөҙәтһә, ауыл кешеһе уны берәй аҡһаҡалға тапшыра, көрәгәле йә еҙ самауырлы ихлас табын түңәрәгендә һүҙ артынан һүҙ тағатыла. Баҡһаң, был ауылдағы һәр нәмәнең үҙ ҡануны бар икән, ә ул ҡанун ҡантүш торналарға бәйле имеш. Әйтәйек, изге ҡантүш торналар — журауыл — йыл һайын яҙын дала аша Ирәмәл тауға ҡарай ошо ауыл осондағы текә Һаҡмар яры Артмаҡташ тәңгәленән шөңгөрләп оса, осҡан юлы буйлап ҡанһыу ҡауырыйҙар — бураларға бәрәкәт, хәстәлеләргә һаулыҡ, сабыйҙарға йүгерек тәпәй ҡойолдороп-ҡалдырып китә; улар, изге ҡантүш торналар, һәр кемгә лә күренеп бармай — уларҙы ябай торналар сылбырынан изге кешеләр генә айырып күрә ала.


— Ә ул “изге кешеләр”егеҙ кемдәр һуң? — тип ҡыҙыҡһына юлаусы.


— Тоҡомондағы ете быуын ата-бабаһы алһыу ҡауырыйлы ҡантүш торналарға ҡунып ял итерлек ете имән ултыртып үҫтергән, торналарҙы өшкөтөрлөк шау-шоуға юл ҡуймаған, йә булмаһа улар һоҫоп һыу эсерлек ете ҡоҙоҡ ҡаҙып ҡалдырған, йәиһә торна көткән илде туйҙырырлыҡ ете тирмән ташы юнып биргән кеше генә изге булып һанала, тик шул ғына ҡантүш торналарҙы күрә ала, имеш. Сарсап килгән юлаусылар туҡтап һыуһын ҡандырырлыҡ ошо дала ҡоҙоғо ла, тимәк, изге ҡантүш торналарға арналған... — тип яуап бирәләр уға.


Ә ниңә һуң “журауыл” тип атайһығыҙ сиртмәне? Ниңә хәҙер үҙегеҙ торна ҡошон — “торна” тиһегеҙ, ә сиртмәне “торна” тимәйһегеҙ һуң?


— Ысынлап та, ниңә береһен — “торна”, икенсеһен “журауыл” ти һуң әле был ауыл?..


Байбулатты ғалим иткән һорауҙарҙың башы тап шул “журауыл”да ятҡандыр ҙа әле, моғайын. һуңыраҡ был уны төрлө телдәрҙе сағыштырып өйрәнеүгә, тарих һәм башҡа күрше фәндәр менән шөғөлләнеүгә килтерҙе. Ә унынсы быуат башындағы ғәрәп сәйәхәтсеһе Ибн-Фаҙландың башҡорт ере аша үткәндәгт елъяҙмаһын уҡығас, күҙҙәрен ябып торған ҡара пәрҙә асылып киткәндәй булды, ауылының ябай сиртмә-журауылы, ҡантүш торналары менән бик боронғо халыҡ тормошон тоташтырған бау ап-асыҡ төҫмөрләнде. Журауыл — торна — ҡарнай бөтәһе лә бер ҡошҡа бирелгән исем икән дәһә! Ата-бабалар аңында торна — ил ҡото изге ҡошҡа, ә уның тауышы — дошмандарҙы боролоп ҡасырға мәжбүр итә торған изге оранға әүерелә. Кешеләр яу ҡырында шул оранды (торна тубы тауышын) үҙҙәре яңғыратып, торна булып ҡысҡыралар, ә һуңынан торна тауышы сығара торған торба уйлап табалар. һуғыш барышында торбасылар әтрәте — жура — дошман яуының артына йәшерен үтеп инеп, торбаларҙан торна тауышы яңғыратып, дошман тылында буталыш тыуҙыра, уларҙы боролоп ҡасырға мәжбүр итә, имеш. Был ҡурҡыныс яу торбаһы, үҙенең торналар тубы тауышын һаҡлап, ошо көнгәсә килеп еткән һәм ул ҡайһы бер Урта Азия төркиҙәрендә бөгөн дә тантаналы байрамдарҙа халыҡты майҙанға саҡыра торған оран көбәге булып хеҙмәт итә, “ҡарнай” (ҡараусы, ярлыҡаусы) тип исемләнә, ә “жура”нан бөгөнгө урыҫ телендәге дәү-жура — дежур, дежурный (киҙеүсе) һүҙҙәре тыуған...


Байбулат тулҡынлана: күҙ алдындағы йәмле күренеш хыялына әүерелеп, таңғы сағыу төшө, әйтерһең, ғәмәли ҡабатлана... Эйе, ялан уртаһында һерәйгән муйынлы ҡоҙоҡ сиртмәһе — журауыл — зәңгәр күктән осоп ҡунған ҡантүш торна икән дә... Әммә изге ҡантүш торнаны өшкөтмәҫлек тыныслыҡ-тынлыҡ ҡалдымы икән һуң далала?.. Бына торнаның оҙон муйыны Байбулаттың устары аша йәнә түбән һонолдо, һары ағас суҡышына ҡоҙоҡ төбөнән мөлдөрәмә йәншишмә һоҫоп алды... Байбулат теште һындырырлыҡ һалҡын һыуҙы тәмләп кенә эсә, күҙ алдында төҫмөрләнгән хыялый-сәйер ҡыҙыл ҡош та аҡрын-аҡрын сигенә. Уны ҡабат терелтмәҫ, үҙен йөрәкһетмәҫ өсөн, уҙаман ҡырт-борола, ялан ситендә һыҙатланған һуған-йәшел әрәмәлеккә — Һаҡмар яҡаһына тартыла. һәр аҙым танһыҡ уға. Күңеле ифрат йомшарып, бүтәгәлек араһында йүгерешкән былтайкүҙ йомрандарҙы, оҙон ботло тартайҙарҙы күҙәтә. Тик барыбер зиһененән таңғы трактор тауышы ҡырыҫ бүлдергән алтын төшөнөң ҡантүш торналары китмәй-һүрелмәй... Бара торғас, башкөлләй шул хыялый донъяһына бирелә, ҡасандыр бәләкәс сағында әсәһе — ауыл мәктәбенең тәбиғәт фәне уҡытыусыһы хикәйәт иткән ҡантүш торналар тарихына инеп сума...


Хәтерҙә, ул саҡ дүртенсеме, бишенсеме класта уҡып йөрөгән Байбулат, мәктәптән ҡайтыуы менән үк, китаптарын атып-бәреп, дәрес әҙерләргә лә онотоп, бөтә ауыл малайҙарын аҡылдан яҙҙыртҡан “өс мушкетер” уйынына ылыҡты. Күрше малай менән ихатала тимер “ҡылыс”тарын сиҡ-сиҡ сатрашландыртып, ҡош-ҡорттоң ҡотон алып, дөбөр-шатор һуғышыуҙарын асыҡ тәҙрәнән күҙәткән әсәһе, арып туҡталғандарын сабыр көтөп алып, яғымлы тауышы менән саҡырҙы уларҙы, нигеҙ ташына ултырып торорға ҡушты. Кетәк яғында улар туҙғытҡан тауыҡтар тыныслана алмай, донъя ярһытып ҡытҡылдай ине.


— Ишетәһегеҙме, һеҙҙең ҡылыс тауышынан илдә ниндәй ғәрәсәт? — тине әсәһе.


— Тауыҡтарға, шылт итһәң дә, етә ҡәлә, — тип аҡланды Байбулат.


— Ә шылт итеү ҡош-ҡорт өсөн нимә икәнен беләһегеҙме?


— Нимә? — тине күрше малайы.


— Артмаҡташҡа баҫып, бейек-бейеккә баҡҡанығыҙ бармы?


— Бар, — тине малайҙар.


— Ҡантүш торналарҙы күрҙегеҙме һуң?


— Әкиәт, — тине күрше малайы, танауын соҡоп.


— Эйе, әкиәт. Әммә әкиәттә ята хаҡиҡәт. — Әсәй тауышы етди борсолоу белдереп яңғыраны.


— Ундай торналар булмай, зоологиянан беләбеҙ, — тине Байбулат.


— Эйе, хәҙер күренмәй улар. Ләкин, боронғолар һөйләүенсә, ҡасандыр улар булған, алыҫтағы египетта тупланып, оя ҡороп йәшәгән.


— Пирамидалар янындамы? — Малайҙарҙың күҙҙәре йылтыраны.


— Пирамидалар янында. Хәйер, пирамидалар булмаған әле ул саҡта. Нил йылғаһы буйында осло башлы пирамидаларға оҡшаш ҡом убалары ғына торған һерәйеп. Торналар шул убаларға йыл һайын осоп килеп, йомортҡа һалып, бала сығарған имеш. Балаларын үҫтергәс, йәнә икенсе яҡтарға осоп китер булғандар. Нил буйының кешеләре ошо алһыу ҡауырыйлы ҡантүш ҡоштарға табынған, уларҙы үҙҙәренең хоҙайы итеп һанаған. Нил ташҡыны баҫыуҙарҙы күберәк ашлаһын, пальмалар һәм дөгөләр мулыраҡ уңыш бирһен өсөн, йыл да яҙын торналар төйәге янында байрам уҙғара, ҡоштарға арнап ҡорбан сала торған булған. Быуат артынан быуат үткән...


Байбулаттың әле булһа күҙ алдында: ике сая малай, ҡылыстарын ергә ҡаҙап, асыҡ тәҙрә төбөндәге нигеҙ буйында ялан аяҡтарын һалындырып ултыра, ә әсәһе, көршәктәге ҡына гөлдөң алһыу сәскә бәбәктәрен уларҙың баш осонда ҡоя-ҡоя, тышҡа әүешә биреберәк, уларға оло кешеләргә ҡараған кеүегерәк баға, ололарса тәрән аңлауҙарына ышанып, яғымлы тыныс тауышын түгелдерә:


— Нил буйында фирғәүендәр хөкөм йөрөтә башлағас, һуҡа менән ураҡ түгел, ә ҡылыс көсө өҫтөнлөк алып киткән. Тыныс хеҙмәт ҡәҙере бөткән. Ҡылыс айҡап тапҡан мал изге һаналған. Ҡантүш торналар ояһы янында яҙғыһын әүәлгеләй уйнап-көлөп, йырлап-бейеп түгел, ә ярһыу барабандар ҡағып, ҡылысҡа ҡылыс сиҡылдатып, һуғыш уйыны уйнап байрам уҙғара башлағанджар. Фирғәүендәр ҡыуып килтергән ғәскәр-сиреүҙең ҡылыс тауышынан ер менән күк дер-һелкенеп торған. Был шау-шоуҙан ҡош ояларында серетке күбәйгән, ҡантүш торналар тубы йылдан-йыл кәмегән. Ҡылыс тауышынан биҙеп, ҡоштар ояларын әле бер убаға, әле икенсеһенә күсергәндәр, ләкин улар артынан әҙәм аяҡтары ла эйәргән — ҡантүш торна ҡунған һәр уба изге һаналған. Шулай итеп, убанан-убаға арҡыс-торҡос һуҡмаҡтар һалынған, улар, бер-береһен киҫешеп, әгәр ҡош осар бейеклектән ҡараһаң, бик ҙур селтәр биҙәктәре һымаҡ семәрләнеп ятҡан, ти. Был биҙәкте халыҡ үҙенә төҫ итеп, күлдәк итәктәренә, иҙеүҙәренә күсереп сигер булған — уны юғарынан бирелгән тылсым итеп һанаған.


Бер саҡ килгән шундай көн: һирәкләнеп ҡалған торналар тубы күтәрелеп осоп киткән дә кире әйләнеп ҡайтмаған. Нил һыуы ла үҙәнен үҙгәрткән — баҫыулыҡтарҙы ҡом баҫҡан. Элекке дөгө ҡырҙары, пальма туғайҙары урынында көйҙөргөс ҡыуан ел, ҡом бураны ғына ыжғырып тулаған...


Нигеҙ буйында малайҙарҙың мырш-мырш танау тартҡандары ишетелә.


— Беҙ ҙә шулай үҙебеҙҙең ҡантүш торналарыбыҙҙан яҙып ҡуймаһаҡ ярар ине, тим. — Әсәй ауыр көрһөндө.


— Бер бөртөк тә ҡантүш торна ҡалмаған, тигәйнең бит һуң?


— Эйе, күп кешеләр шулай тип уйлағандар, ҡантүш торналарҙы ҡырылып бөткәнгә һанағандар. Әммә улай уҡ булмаған икән шул. Ғәрәсәттән ҡалғын һуңғы ҡантүш торналар Африканан Ҡош Юлы буйлап гиҙгән саҡта, беҙҙең ауыл ҡарттарының һөйләүенсә, ошо үҙебеҙҙең Һаҡмарҡайҙың һары Артмаҡташы тәңгәленән үтеп, мәңгелеккә күк Ирәмәлгә төйәкләнгән — Уралҡайҙы бала сығарыу төйәге итеп һайлаған. Ундағы тынлыҡ, тыныслыҡ тартҡан уларҙы.


— Ә ниңә беҙҙең Артмаҡташта ғына оя ҡормаған?


— Ҡорорҙар ине лә ул, ҡолаҡ тондортҡос шау-шоулы йәшәйбеҙ бит... Донъялағы иң-иң гүзәл музыка — тынлыҡ бит ул, егеттәр...


Әсәйҙең тынлыҡ тураһындағы бына ошо һүҙҙәре башланғыс бирҙе лә инде, буғай, Байбулаттың ғалимлығына — вуздарҙы бөтөп белем алғас ул үҙенең ғилми тикшеренеү мәрәйе итеп тынлыҡты, тыныслыҡты һаҡлау сараларын өйрәнеүҙе һайланы...


Әҙәм балаһы тигәнең сәйер ҙә инде: бала саҡта, Артмаҡташ тигән шул сағылдың киҫкәһенә менеп ултырһа, Байбулатҡа бөтә дала бер сигенән бер сигенәсә ус төбөндәгеләй күренә кеүек ине; ә хәҙер ул, бейек Памир тауҙарына артылған ғалим кеше, Артмаҡташҡа менеп баҫыу менән бөтә донъяны күрерҙәй ашҡынып бара...


Ошо урында Байбулаттың хәтерләүе өҙөлә: нигеҙ буйында яланаяҡ ултырған ике малай ҙа, тәҙрәләге әсәй ҙә бермә-бер һүрелеп юғала. Иртәнге тупаҫ трактор тырылдауы кеүек, яр аҫтынан сыҡҡан яуҙай яралып, тымыҡ ярҙар буйын яман иңрәткән, тере йәнгә тейгән битәбиғи тауыш ҡына ҡала...


Байбулат ҡапыл туҡтап, ҡолағына һүреп кергән ошо , яңы ят тауыштан интегеп, тештәрен ҡыҫа. Туҡта, ниндәй тупаҫ шыҡылдау булды әле был?!. Көллө Һаҡмар буйын иңрәтә тауыш...


Байбулат инде институтта уҡып йөрөгән йылдарында йәйге каникулға ҡайтҡас, әсәһе уны был донъяның тағы ла бер серенә төшөндөрҙө. Ошо әрәмәлек буйлап сәхрә ҡылып йөрөгәндә, иҫке тимерлеккә табан ыңғайлағас, шундағы бысып алынған ағас төптәренең йыллыҡ үҫем ҡулсаларына иғтибар иттертте. Ҡулсаларҙың тимерлеккә ҡараған яғы тарая, ниндәйҙер бер тышҡы ҡырыҫ көс уларҙы үҙәккә ҡарай ҡыҫып этәргәндәй, һығылып эскә керә ине. Ә тимерлеккә иң яҡын ултырған имән төптә был сәйер хәл бигерәк тә сағыу һыҙатлана...


— Күрәһеңме, улым, тимерлек тауышы тирәктәрҙе нисек йәнсеп имгәткән?..


— Тимерлектән түгелдер был, көн йүнәлешенә бәйлеләр, — тип шик белдергәйне Байбулат, әсәһе уны икенсе ҡырыйҙағы төптәргә алып китте. Ҡайҙа ғына ҡараһалар ҙа, йыллыҡ үҫем ҡулсалары тимерлек яҡлап тарая, йәнселеп эскә бата ине. Әйтерһең, быуаттар буйы тимер сүкеш ҡорос һандалға түгел, ә ағастар олонона һуҡҡан... Әсәһе ябай ғына итеп оло тормош һабағын йомғаҡланы:


— Тәбиғәткә үгәй шау-шоу ҡорос сүкештән дә хәтәрерәк — күренмәй йәнсеп һуға...


Тынлыҡ һаҡлау өсөн көрәшеүсе буласаҡ йәш ғалим өсөн зирәклектең беренсе һабағы ине был...


Әлеге тауыш...ниңә сүкей был тауыш?.. Байбулат ят тауыш сыҡҡан яҡҡа бошоноп уҡтала.

II


Һаҡмар буйы һиллегендә, тынлығында шыҡ-шыҡ, шыҡ-шыҡ кемдер, тешегеп, таш саба. Минутына бер тына ғына туҡталып тора ла, ныҡышып, тағы саба. Ҡолаҡ итен ҡыршылдатып ҡырҡып барған үткер ауаз тәрән тәбиғәт ҡосағына һарылып ятҡан балдай татлы һиллекте, күҫәк менән көршәк һуғып ватҡандай, сәрпәк-сәрпәк килтереп ауҙара. Әҙәмдең генә түгел, ерҙең үҙенең үҙәгенә үтерҙәй был ят яңғыраш, тыныс ҡына йоҡоға талған Һаҡмарҡайҙың шыма ебәк битенә телә бәрелеп, бөҙрә таллы, аҡтирәкле яр буйҙарын дерелдәтеп, сәсрәп ситкә ҡаҡлыға — һыу өҫтө буйлап дүрт-биш саҡрым арағаса ашҡына. Ҡайҙалыр ер сигенә барып төкәлеп, шаңдауланып кире әйләнеп ҡайта: дыж-жыҡ, дыж-жыҡ. Бысҡы менән тере тәнде киҫәләрме ни!..


Тыуған ауылына йылдағыса йәйге ялын уҙғарырға тип ҡайтҡан, ҙур ҡаланың тынғыһыҙ шау-шоуынан, үҙе эшләгән ғилми-тикшеренеү институтының бөтмәҫ ығы-зығыһынан аҙыраҡ ҡына арыныңҡырарға, һиллек алырға тырышҡан был утыҙ йәшлек үтә зирәк, тәбиғәтсән йәнле ғалим — тынлыҡ тигән бөйөк тәбиғи байлығыбыҙҙан башҡа тереклектең булыуы мөмкин түгеллеген асҡан Байбулат өсөн был иртә таңдан ҡолаҡ ярып ер иңрәүе һис тә түҙеп торғоһоҙҙор, моғайын.


Шик юҡ, Һаҡмарҡайҙың Артмаҡташын ҡыйраталыр был ташсы. Күҙ өҫтөндәге ҡаштай торған ҡомартҡыға ҡул һалмаһа, уға башҡа урында таш бөткәндер ни, баяғы!


Артмаҡташтың итәк аҫты шыма-ялтыр һары ташлыҡ — Һаҡмар төбө тулы, әйтерһең, киҫәк-киҫәк һары алтын. Ул тәңгәлдә һыуы ла сажин тәрәнлектән үтә күренеп — үтәҙекләнеп аға, ә Артмаҡташ итәгенә етеп ялһарыған тошо, һулығып ҡына селтерәп, йәй үҙәгендә кәрәҙҙән һыҡҡан тәүге йүкә балы шикелле, иренде үҙенә һурып, һушыңды алып ята. һары ташҡа күкрәк ҡуйып ятып эсеүе — үҙе бер ғүмер.


Байбулат килеп еткәндә, Ҡояш тышау буйы киткәйне инде, әммә, уҙаман уға яр аҫтынан салҡайып ҡарағанлыҡтан, Көн тигәнең, әкиәттәге мөһәбәт һомай ҡоштай айбарланып, сағыл башындағы ҡарт имәндең тарбаҡ-торбағында “оя баҫып” балҡып ултыра ине. Байбулат, күҙҙәрен сағыу алтын ҡаурыйҙарҙан киҫтертеп, бала саҡтан таныш ошо Яңғыҙ имәнгә төбәлде. Шүрәленең ҡулдары һымаҡ аҫҡа ҡарай һалынып төшкән кәкере-бөкөрө ботаҡтарҙың әүәлгесә именлегенә инанғас, һөйөнөп ҡуйҙы ҡапыл: ултыраһың икән әле ҡарт имән атай! Ултыр, атай, йәшә, атай! Тик шунда уҡ имән хаҡында онотто: сая ҡарашы Артмаҡташтың артмағында туҡталды. Ҡая өҫтөндә, суҡайып ҡына, ике малай башы күренә, тәңгәлдәренән зәңгәрһыу төтөн быуы күтәрелә бәүелеп.


— Һәй шаҡшылар, ауыҙҙарығыҙҙы бора өҙөп алмағырҙары, тәмәке көйрәтәһегеҙме? — тип һөрәнләргә итеп ҡуйҙы ул, әммә малайҙарҙың һөйләшә башлауы был уйынан ҡапыл туҡтатты. Эшем эйәләренең көр тауышында ошо хозур, тын тәбиғәт өсөн хәтәр хәүеф бар ине.


— Ҡара әле, әй, — тине береһе, ағаһыныңдырмы, атаһыныңдырмы йылтыр козыреклы хәрби фуражкаһын эләктереп алғаны, — кәйлә менән бына был тәңгәлде соҡорға кәрәк. Буйлатып ун сантиметрға уйһаҡ, Артмаҡташ ҡарттың биле шартлап һынасаҡ — үҙенән-үҙе ишерелеп төшәсәк!


— Төштө, ти, һиңә, — тине икенсеһе, ҡылған кеүек ап-аҡ сәсле, ялан башлыһы.


— Ышанмайһыңмы? Ышанмаһаң, “Боронғо донъя тарихы”н уҡып ҡара. Унда египеттар, пирамидаларын төҙөү өсөн, ташты ҡаянан шулай ҡуптарып алғандар.


— Уларҙа ла кәйлә булғанмы ни?


Йылтыр козыреклы бераҙ тын ҡалды.


— Булғандыр, — тине ул, саҡ ҡына уйлап алғас. — Булмаһа, тап ошолай итеп умырмаҫтар ине.


— Тимер быуатта йәшәгәндәрме ни улар?


— Иҫәүән, — тине йылтыр козыреклы, — шуны уйлап белергә лә килмәй башыңдан. Боронғо египеттар кәйләне алтындан яһағандар, вәт! Беләһеңме, алтын нисек күп булған ул фирғәүендәрҙә, у-у-у!


— Алтын йомшаҡ түгелме ни? — тип һаман да шик белдерҙе тегеһе.


— Их, әсәйемдең алтын балдағын һорап алғанда! Күрһәтер инем мин һиңә алтындың йомшаҡлығын! Бер тейҙереү менән үк Артмаҡташ ҡап-урталай ярылыр ҙа китер ине.


— Белдең һиңә, — тип көлдө аҡ сәсле. — Боронғо египеттар ташҡа ҡоп-ҡоро ағас шына ҡаҡҡандар, ә шунан һуң уға һыу ҡойоп һеңдергәндәр. Ағас шына, шешенеп, ҡаяны ярып сығарған.


— Юҡ, улай түгел, — тине йылтыр козыреклы. — Улар ҡая ярығына һыу тултырғандар. һыу, туңып, ҡаяны тәкмәстергән. Ҡыш көнө шешәгә һыу ҡойоп, тышҡа ҡуйып ҡарағаның юҡмы ни?


— Бына һин ул иҫәүән, — тип көлдө аҡ сәсле. — Египетта ҡыш буламы ни?


Ләкин йылтыр козыреклы бирешергә теләмәне:


— Бәлки, уларҙың да туңдырғысы булғандыр?


— Археологтар табыр ине бит?


— Пирамидаларҙың сере асылып бөтмәгәнен уҡыманыңмы ни һин? Бәлки, соҡсона торғас, уларҙың береһендә туңдырғыс та килеп сығыр әле!


— Ярай, һинеңсә булһын, — тине тегеһе. — Инде ҡайҙаныраҡ соҡойоҡ?


— Үҙең баҫып торған тәңгәлдән.


Баштары ташҡа ышыҡланды — тубыҡланып ултырҙылар, моғайын. Шыҡһыҙ кәйлә тауышы тағы тирә-яҡты йәнсене. Байбулат өҫкә күтәрелгәндә лә малайҙар, тирләп-бешеп, ҡая сабалар ине. Өлкән кешенең ҡарт имәнгә һөйәлеп ҡатҡанын, үҙҙәрен күҙәткәнен дә абайламанылар. Баяғы, тәмәке, тип һиҫкәнгәне, ябай ыҫ — серәкәй биҙҙерткес төтөнлөк кенә икән: малайҙар йәнә, эштәрен ҡуйып тороп, сикәләренә сарт-сорт һуғып, шуның янына һырлыҡты:


— Нишләтергә инде был бөжәктәрҙе?


— Их, динамит булһа! Күҙ асып йомғансы, күтәрер ҙә бәрер ине ҡаяны...


Быныһы инде саманан сығып барыу. Байбулат яй ғына тамаҡ ҡырҙы:


— Әссәләмәғәләйкүм, мырҙалар!


— Ә, Байбулат ағай икән. һаумыһығыҙ, ағай.


— Тирләп-бешеп, ни эш ҡырмаҡсыһығыҙ?


Йылтыр козыреклыһы, ҡарттарса, ике ҡулын артҡа ҡуйҙы, тамаҡ ҡырып алды:


— Беләһегеҙме, был таш ниндәй тоҡомдан?


— Әйтеп ебәр, ҡустым.


— Ҡайраҡташ был, аңлашылдымы?


— Йә, шунан?


— Ошо ҡаяны ҡырҡып, диаметры ике метрлы дәү сар яһамаҡсыбыҙ. Колхоздың һабан төрәндәрен, культиватор тәпәйҙәрен үткерләргә!


— Был ҡайраҡташ һинең игәүеңдән, наждагыңдан былайыраҡ ала! — тип өҫтәне аҡ сәсле.


Ғалим йылмайып ҡуйҙы, ләкин был уның малайҙар эшен хуплауымы, әллә хурлауымы икәнен айырыу ҡыйын ине.


— Игелекле идея, — тине. — Тик ундай үтә оло сарҙы кем әйләндерер икән һуң? Әкиәттәге Аҡъял батырмы, әллә Алпамышамы?


— Беҙ ҡарт-ҡоро әкиәттәренә таянмайбыҙ. Беҙҙең сарҙы һыу көсө әйләндерер.


— Бына нисек! Тимәк, тирмән ҡуласаһы кеүек берәй нәмәҫтәкәй ҡулайлаштыраһығыҙ?


— Архимед ҡуласаһы.


— Ҡайһы урынға?


— Ҡайһы урынға булһын, — тине аҡ сәсле, — билдәле, ошонда. Ауыл өсөн төҙөйбөҙ — ауылға яҡын кәрәк.


— Был урында бит ул саҡта һыулы яр булмаясаҡ, — тине ғалим, тауышына моңло мәғәнә һалып, көрһөнөп ҡуйҙы. Малайҙар көлдө:


— Һаҡмарҙы әллә шул әкиәттәге Күлуртлар батыр уртлап алып китер тиһегеҙме?


— Артмаҡташты ауҙарырға итәһегеҙ түгелме?


— Эйе шул.


— Артмаҡташы булмаһа, Һаҡмарҡай бынан китәсәк.


— һе, аяғы бармы ни уның?


— Уныһын һуңыраҡ әйтермен. Артмаҡташҡа яҫҡанаһығыҙ — йәл түгелме ни һеҙгә?


Тик иҫтәре китмәне:


— һи, таш бит ул, уның нимәһе йәл булһын?


— Нимәһе, тиһегеҙ инде. Ярай, әйтеп бирәйем. — Ғалим тирә-яғына күҙ йөрөттө. — Ана — күрмәйһегеҙме ни? Сөм-йәшел тирәк остары өҫтөнән Алып батыр һымаҡ мөһәбәт ҡалҡынып торған мәңгелек төп-төҙ һыны. Суҡайында — урай һымаҡ боролошланып үҫеп ултырған мең йәшәр дәү имәне. Ек-япҡыты һайын пырылдап осоп китер ҡара ҡарлуғастары. Итәктәрен япҡан йәшел үләне...


— Уларын күргән бар инде.


— Әйҙәгеҙ әле минең менән.


Байбулат малайҙарҙы текә ҡая киҫкеһенә килтерҙе, имән тарбағына тотоноп, унға тиклем һанағансы, күҙ йомоп торорға ла ҡапыл түбән һыуға ҡарарға ҡушты. Ҡасандыр, ошо малайҙар йәшендә ваҡытында, бер сыуаҡ көндә уның үҙен дә әсәһе етәкләп килтергәйне ошонда, күҙ йомоп, унды һанарға ҡушҡайны. Шунан һуң күҙе алдында балҡыған мөғжизә — Артмаҡташтың Һаҡмар йөҙөндә көҙгөләгеләй сағылған алтын шәүләһе — әле булһа Байбулаттың күңелендә, ҡайҙа ғына йөрөһә лә, тыуған ерҙең тере төҫөн тиртеп ҡыуандыра. Эйе, һуған кеүек ҡуйы йәшел һыу төбөндә зәңгәр күккә түбә сөйөп олғашҡан һарғылт шәүлә-һынды ҡарап торған саҡта уны башынан һөйөп һыпырған әсәй ҡулы, йөрәкһеп әйткән әсәй һүҙҙәре әле булһа хәтерендә:


— Атайың һуғышҡа киткәс, бик һағынған саҡтарымда һыуҙағы ошо алтын һынға — йән киҫәгемә ҡарай инем дә атайыңды күргәндәй була инем. Йән киҫәгем имен саҡта атайың да иҫән йөрөр төҫлө ине... Баҡсы, улым, вещмешогын артмаҡлаған һалдат һынлы бит был шәүлә!


Ысынлап та, атаһы иҫән ҡайтҡан, Артмаҡташҡа үҙ күҙҙәре менән баҡҡан. Бына хәҙер уның улы өсөнсө быуын малайҙарҙы баҡтырта...


Ҡай берәүҙәр кеүек, балалар менән сепейҙәрсә сепелдәп һөйләшеүҙе йәне һөймәй уның. Сепелдәк кешеләр үҙҙәренең бәләкәй саҡта өлкәндәр өсөн тип яҙылған “етди” китаптарҙы ҡайһылай йотлоғоп уҡығандарын, өлкәндәрҙең “етди” һүҙен тыңлағандарын онотоп ташлайҙар, буғай. Юҡ, балаларҙы хөрмәт итергә кәрәк! Байбулат уларҙың аҡылына, зирәклегенә үҙенә ышанғандай ышана, шунлыҡтан да балалар менән һәр ваҡыт ололарса, тиң күреп фекерләшә. һәм балалар, ысынлап та, уны яҡшы аңлайҙар, үҙҙәрен бер кимәлдә итеп тойоп, ылығып баралар ине. Таш соҡоусы был ике малай ҙа зирәктәрҙән күренде, әйткән берен ялмап алды. һәм Байбулат улар менән дә, малай саҡта үҙҙәре менән әсәһе һөйләшкәндәй, бер дәрәжә фекерҙәштәр һымаҡ әңгәмәләште.


Бына әле малайҙар, оло башығыҙҙы кесе итеп беҙҙән шуны һорайһығыҙ икән, алығыҙ, һеҙҙеңсә булһын, тигәндәй, ҡая башында һыуға йөҙ биреп торған килеш унды һанап, күҙҙәрен астылар. Астылар ҙа, түбән текләп, һүҙҙәрен әйтә алмай, шаңҡыбыраҡ ҡалдылар: быны көтмәгәйне улар. Кисерештәрен салт тойоп:


— Ә бындайҙы күргәнегеҙ бармы һуң? — тине ғалим һәм үҙе лә, тәү күргәндәй, зиһене ҡомарланып, упҡын өҫтөнә эйелде.


Аҫта, йәшел ярҙар шәүләһен һүреп йәшкелтләнгән шыма һыу көҙгөһөндә, ысынлап та, донъяла һирәк осрай торған мөғжизә бар ине. Сөм-йәшеллек уртаһында, түбәһен төртөп зәңгәр күккә, Артмаҡташтың алтын төҫлө мыҡты һыны шәүләләнгәйне. Унан хатта һыу битенә лә күлкем-күлкем алтын тулҡындар яғыла. Был ғәжәйеп тәбиғи һыҙат — арҡаһына вещмешок артмаҡлап алыҫ походҡа китеп барған һалдатҡа оҡшаш ине. Тәрән хискә күмелеп шуны күҙәтеүселәр уйҙарын йомғаҡларға ла, үҙ-ара һүҙ әйтешергә лә өлгөрмәне: шәүлә ике-өс минуттай ғына күҙ алдында талпынып-нурланып торҙо ла дәррәү генә һүрелде — Ҡояш хәрәкәтеме, әллә юлын томалаған болотмо, күренеш серен үҙе менән йомарлап алып китте.


— Йә, бындайҙарҙы ла күргәнегеҙ бармы? — тип ҡабатланы ғалим. Тиҙ юйылған мөғжизә өсөн бераҙ үкенес тә, шул гүзәллекте малайҙарҙың баһалап еткерә алып-алмауҙарына ҡарата тәрән ғәмле хәүеф тә бар ине ғалим тауышында.


Малайҙар баш сайҡаны — ҡыҫҡа күренеш уларҙың да иҫтәрен китәргәйне.


— Тап тере кеше төҫлө, — тине йылтыр козыреклы.


— Биштәр аҫҡан һалдат, — тип аҡ сәсле асыҡланы.


— Белегеҙ, — тине Байбулат, ҡасандыр әсәһе кеүек, уларҙың икеһенең дә баштарынан һыйпап, — һеҙ күргән был бөйөк һалдат мәңгелек походта бара. Арҡаһындағы артмағында ул ерҙең үткән тарихын, бөгөнгөһөн, киләсәген йөкмәгән. Быға тиклем дә ул миллион-миллион йылдар буйы килгән шулай һәм бынан һуң да ошолай баҙыҡ барыуын дауам итәсәк.

III


Сәйер кеше был Байбулат ағай: һыуға төшкән шәүлә түгел, осоп барған себен күрһә лә, иҫе китеп ҡарап тора. Алыҫ Өфөһөнән ауылға йылына бер ҡайта ла, үҙенең генә түгел, бөтә ауылдың шулай иҫен китәреп йөрөй бирә. Кешеләр уның, бер дауылда ботағын ел ҡайырып ташлаған аҡтирәкте ҡосаҡлап, ирендәре ҡалтыранып илап торғанын, йәки юлдағы суйырташ менән һөйләшеп ултырғанын күрәләр. Кәрәкмәгәнгә таш ҡуптарған, үксәһе менән ер һөрөп маташҡан бәндәне осратһа ла ул: “Ниңә ташты рәнйетәһең? Ерҙе яралайһың?” — тип ябырылырға ғына тора. Йылы ямғырҙан һуң юлға һырыған селәүсендәрҙе тәгәрмәс иҙеп киткән саҡтарҙа йөрәге сыға яҙа. Әгәр ҙә ысын булһа, ҡармағына ҡапҡан балыҡты ла ул, маңлайынан бер үбеп, һыуға кире ебәрә, тиҙәр... Инде йәше ир быуыны утыҙ менән бара, тиҙәр, мәгәр үҙенән һаман бала аҡылы китмәй, тиҙәр. Ә үҙен алыҫ Өфөһөндәге институтта оло ғалим итеп һанайҙар, имеш. Малайҙар уның нимә буйынса ғалим икәнен белмәй, әммә, үҙҙәренсә, ғалим кеше ошолай, Байбулат ағай һымаҡ, һәр нәмәгә лә маһир, бөтәһен дә беләлер тип уйлай, яҡын күреп ололай. Мәгәр ғалим ағай балыҡ мәсьәләһендә лә үтә һаран-һыҡмыр түгел: уны ҡасан нисек итеп тоторға, ҡайһыһын ҡасан кире ебәрергә кәрәклеген белеп эш итә икән. Бер тапҡыр ул малайҙарға, күпер аҫтындағы һыуҙа ҡанаттарын ҡанһыулатып йөҙөп йөрөгән беләк буйы ҡушбаштарҙы тота алмай интегеүҙәрен күреп: “Дәррәү генә ҡыҙыл әтәс йөнө табып килтерегеҙ, ҡушбаш ҡаба торған ҡармаҡ сихырлап бирәм”, — тине. Малайҙар шунда уҡ бер таҡыя ҡыҙыл йөн килтереп еткерҙе — баш киткес был уңғанлыҡтан ауылдағы бер әтәстең килеш-килбәте әҙәм ҡарағыһыҙ ялтыр булып ҡалды һәм ул хәйерһеҙ ҡош нәҫелен, күрше-күлән күрмәҫе борон, тиҙерәк “ҡаҙан ҡалаһына” оҙатырға тура килде. Ә Байбулат ағай иһә малайҙарҙың ҡармаҡ төбөнә берәр семтем генә ҡыҙыл йөн ураны ла ҡалғандарын елгә осорҙо. Шунда уҡ иң ажар балыҡ ярға ялтырап менеп ятты.


Ошо айҙың фәләнсә көнөнәсә бөтә ҡушбаштар һеҙҙеке, ә артабан ҡыҙыл йөндө ҡармаҡтарығыҙҙан сисеп ташлағыҙ — көсө бөтә, — тине ғалим. Ысынлап та, ҡушбаш әфәнделәр Байбулат ағай әйткән көнгә тиклем генә ҡаптылар ҙа артабан әйләнеп тә баҡманылар. Сихыры ныҡ булып сыҡты.


Бер мәртәбә ул бригадирҙың йәй буйына ҡуҙғалмай ултырған матайын бер көн эсендә йүгертеп ебәрҙе. Ә әлеге аҡ сәсле малайҙың етмеш йәштәге ҡартәсәһе үҙҙәренә ҡунаҡҡа килгән бер олатай менән боронғо китап-ҡөрьәндәге ниндәйҙер сүрәнең мәғәнәһе хаҡында бәхәсләшкәс, Өфөһөнән ҡайтҡанлығын ишетеп, Байбулат ағайҙы дәррәү саҡырып килтерҙеләр һәм ул, бер самауыр сәй эскәнсе, боронғо китапты, шатырлатып уҡып, шунда уҡ Ғәрәпсәнән башҡортсаға тәржемә ҡылды ла бирҙе. Сүрә мәғәнәһен бәхәсселәрҙең икеһе лә , яңылыш аңлаған булып сыҡты.


Ә былтыр йәй урталарында йылтыр козыреклының атаһы ишек алдында ҡойо ҡаҙырға керешкәйне. Урынды ҡапҡа төбөнәнерәк билдәләп, ярты метрҙай тупрағын алғас, Байбулат ағай килеп сыҡты, малайҙың атаһына ул, үҙе ҡайҙалыр барып ҡына килгәнсе, саҡ ҡына сабыр итеп торорға ҡушты. Ҡойо ҡаҙыусы, ғалим кешенең һүҙен йыҡмай, көрәген ҡуйҙы, дымлы тупраҡ өҫтөнә тәмәке тартырға ултырҙы. Оҙаҡламай, , яңы ғына ҡырҡып алынған йәш өйәңке ботағын бәүелтә тотоп, Байбулат ағай әйләнеп ҡайтты, ботаҡ осо саталы ине. Саталарҙы ерҙән тубыҡ тиңелтен генә күтәреп, һуғыш ҡырында мина эҙләгес менән һәрмәнгән саперҙай, ҡаҙыла башланған ҡоҙоҡ өҫтөнән бер-нисә тапҡыр үтте, башын хәүефле сайҡап, ихатаның башҡа урындарын һәрмәй башланы. Бына ғалим әллә ҡайҙа төптә ултырған келәт бураһының тупһа тәңгәленә етеп туҡтаны. Тағы ла бер әйләнеп килгәс, тәүәккәлләнеп, ҡулындағы саталы сыбығын тупһа алдына ҡаҙаны, сата осона ҡарҙай ап-аҡ ҡулъяулығын бәйләне.


— АҒай, күмеп ташла ул соҡороңдо. Алтмыш ҡолас арҡан буйы ҡаҙһаң да, унда һыуҙың тамсыһы ла юҡ. һыуҙың тамыры бында. Бына ошо билге ултыртҡан ерҙән башла эшеңде, — тине.


— Аһ, был ни булды һуң әле? Келәт ауыҙын ҡойо итәйемме ни? — Сәбәләнде аптырап ҡалған хужа.


— Үҙ ҡойоңдоң һыуын эсәйем тиһәң, келәтеңде башҡа урынға күсереп һалырға тура килер.


Елкәһен тырнаны теге. Бура , яңы ине шул, былтыр ғына өмә яһап күтәргәйнеләр. Тағы уны күсереп, мәшәҡәт арттырырғамы?


Шулай фекер йөрөттө хужа, әммә уйын тышҡа сығарманы.


— Ярай, мырҙам, шулай итербеҙ, бәлки, — тиеү менән сикләнде. Башланған соҡор, ҡаҙылмайынса, шул килеш ята бирҙе.


Байбулат ағай ҡалаһына кире ҡайтып киткәс кенә, эшкә кереште ҡойосо. Заяға үткән көндәрен кире ҡайтарырға һыҙғанғандай, ал-ял белмәй, тирләп-бешеп, шул башлаған соҡорон дауамланы. Колхоз эшенән бушанғаны һайын, соҡорҙа булды аяғы. Ваҡыт-ваҡыт өҫкә сығып, күршеләренең ҡойоһонан һыу эскән кеше булып, тәрәнлеген самалап ала, үҙе төшкән соҡорҙоҡо менән тиңләштерә ине. Әйләнәгә ташланған тупраҡ кеше бейеклек өйөлгәс, түҙмәне: соҡорона арҡан төшөрөп ҡараны. Арҡан буйын ҡоласлап йыйып алғас, ике ҡулы менән башын ҡыҫып тотоп, көрәге эргәһенә сүгәләне: ул бит күрше ҡойоһонан бер ярымға тәрәнерәк уҙғайны, ябай иҫәп буйынса, уның ҡойоһонда әллә ҡасан уҡ һыу урғылырға тейеш ине... Эргәһенә кешеләр йыйылышып, зитына тейә башланылар. Сәме ҡуҙғалған хужа шунда уҡ бер һарығын йығып һуйҙы ла — ял көнө ине — өмә иғлан итте. Ауылдың иң мыҡты ирҙәре көн эсендә ҡойоно ике тапҡырға тәрәнәйтте, бына күрерһең, төн сыҡҡансы ярты биленән тулып торор, тағы ла бер һарығыңды һуйып, бура төшөрөргә өмәгә саҡыр, тинеләр. Тик таң атыуға ла ҡоро ине ҡойо. Иллә хужа бирешергә теләмәне: тау артында эш башҡарған геофизиктарҙы килтереп, машина менән быраулатып ҡараны соҡор төбөн. Әллә нисә буй торба төшкәндән кәйен дә һыу заты күренмәгәс, ҡул һелтәне, ҡайғыһынан тағы ла бер һарығын ҡаҙанға һалып, соҡорҙо күмдертеп ташланы. Шул көндә кешеләр ғалимдың саталы өйәңке ботағын иҫкә төшөрҙөләр һәм ул билдәләгән ерҙе ҡыҙыҡ өсөн быраулатып ҡарарға димләнеләр. Ризалашты хужа. Бер буй торба тырылдап үтеү менән, ғәжәпкә ҡаршы, скважинанан гөжләп һыу китте, тимерсе уға шаулатып һураҡай ҡул насосы көйләп ҡуйҙы. Келәт бураһын, күмәкләшеп, икенсе ергә күсерҙеләр.


— Оло әйткәнен алмаған — оролған да бәрелгән, — тип ҡыҙҙырып алды йорт хужаһын, кисен табынға ултырғас, ҡарттар. — Йәше яғынан үҙеңдән кесе булһа ла, ғилеме менән оло бит ул, беҙҙең Байбулат. Тыңларға кәрәк ине.


— Кем белгән уның шул тиклем күрәҙәлеген? — тип үкенде хужа...

IV


Быйыл килеүендә ғалимдан ауылдаштары ана шул күрәҙәлек серен һоранылар.


— Мин түгел, ә үҙебеҙҙең Һаҡмарҡайҙың һары Артмаҡташ итәгендә бәүелеп торған өйәңке ботағы ул күрәҙә, — тине. — Күрмәйһегеҙме ни: ботағының остары һәр саҡ һыуға табан һығыла. Ете ҡат ер аҫтында ятҡан һыуҙы ла ул һиҙемләй: шуға ынтылып, ҡойосоға юҫығын табып бирә.


— Аһ-аһ, бик шәп прибор икән дә ул, — тине механизаторҙарҙың береһе.


— Эйе, тәбиғәт приборы. Ҡояштың ҡыҙарып йәки тонйорап байыуына, ҡарлуғастарҙың түбән йәки юғары осоуҙарына ҡарап, көндөң яуынлымы, аяҙмы булырын беләбеҙ бит — был да тап шуның кеүек. Тик һәр кем дә был “прибор”ҙы уңышлы ҡуллана тигән һүҙ түгел әле: тәбиғәттең тәрән серен төшөнөп өлгөргән ете быуын ҡойосолар толҡомо ғына белә был йәшерен телде, — тип өҫтәне.


— Ә һин ҡайҙан белдең һуң? Ата-әсәң ҡойосо түгел ине бит?


— Мин боронғо китаптарҙың хикмәтенә төшөндөм. Хәҙерге фән ҡаҙаныштары менән ҡыҙыҡһындым. Быларҙан тыш, бөгөн дә ерҙә йәшәп килгән ҡойосолар тоҡомоноң тәжрибәһен өйрәндем.


— Ул тиклем ғилемде башыңа нисек һыйҙырып бөтмәк кәрәк? — тиеүселәр ҙә булды.


— Әҙәм балаһының мейеһе сикләүһеҙ: бөтә ерҙе генә түгел, барлыҡ Ғәләмдәрҙе лә һыйҙыра алырлыҡ ул, — тине ғалим. Юҡҡамы ни Байбулатты ауылдаштары үҙебеҙҙең аяҡлы энциклопедиябыҙ, тип атайҙар...


Артмаҡташтың арҡаһына кәйлә ҡаҙаған баяғы шуҡ малайҙарға ла тәбиғәттең кес кенә бер мөйөшөн һүреп асты ул. Малайҙар оҡшай ине уға, береһе менән дә асыуланышырға теләмәй ине. Шуға ла ул уратыбыраҡ алдырҙы:


— Өйҙәрегеҙгә гәзит-журналдар киләме?


— Килмәй ни.


— Беҙҙең ауылда гәзит-журналһыҙ өй юҡ ул!


— Уҡып бараһығыҙмы һуң? — Яуаптарын да көтмәй, пинжәгенең эске түш кеҫәһенә бөкләп һалынған баҫма сығарҙы. — Мәскәү гәзите, — тине. — Бәлки, ундағы бер ҡыҙыҡлы нәмәгә иғтибар иткәнһегеҙҙер? Минең дә исем бар унда. Дөрөҫөрәге, минең фекерҙәр ҙур урын алып тора.


— Мәскәү гәзитендәме? — Малайҙарҙың күҙҙәре йылтыраны.


— Бына күрәһегеҙ: “Зинһар, шау-шоу ҡуптармағыҙ!” тигән аршин буйлы яҙыу, бөтә биткә баш булып, шаҡырайып тора. Йыл буйы килә был һөйләшеү. Шау-шоуҙың бөтә тереклеккә һәм тере түгел тәбиғәткә килтергән ҙур зыяны тураһында ил күләмендәге фекер алышыу.


— Ниндәй шау-шоу һуң ул шул тиклем?


— Кәрәкмәгән шау-шоу. Мәҫәлән, трамвайҙарҙың, машиналарҙың, завод цехтарының геүләүе. Йорттағы дөбөр-шатор, ҡысҡырыш, репродуктор, магнитола аҡыртыу. Магазинға шалтор-шолтор шешәле йәшниктәр бушатыу йәки иртүк доңғорҙатып ҡар көрәү. Аҙмы ни шундай ҡолаҡ итен ашағыс шау-шоу?


— Шул да булған икән ҡайғы, — тине аҡ сәсле. — Минең ҡартәсәйем, мәҫәлән, көнө-төнө радио аҡырып тормаһа, йоҡлай ҙа алмай. “Егерменсе йылдар комсомолы инек беҙ, шаулы тормош тураһында хыялланып йәшәнек. Ҡартлыҡ көнөмдә ошо шау-шоуҙы күреүемә бик шатмын”, — тип кенә ебәрә.


— Ә минең оләсәйемдең, сәғәт теле келтелдәһә лә, башы ауырта, — тине йылтыр козыреклы.


— Бына бит ул нисек: икеһе лә бер быуын, бер ауыл кешеләре, ә тауышҡа түҙемлектәре төрлөсә. — Байбулат баш сайҡаны. — Ләкин белегеҙ: ер йөҙөндә шау-шоуҙан ләззәт табыусылар һаны — меңгә бер генә. Сөнки, минең әсәйем әйтмешләй, донъялағы иң гүзәл моң, музыка — тынлыҡ, тыныслыҡ ул, егеттәр. Бына тыңлағыҙ, был хаҡта ни яҙылған:


“Шау-шоу... Техника һәм ифрат киң элемтә саралары заманында ул беҙҙе һәр ҡайҙа ла эҙәрләй — эштә һәм урамда, өйҙә һәм ихатала. Унан сәбәләнеп кенә ҡотолоп йәки ҡасып китеп булмай, уға күнегеүе лә мөмкин түгел. Был — ябай кәйеф ҡырыусы ғына булмайынса, ә һаулыҡты ҡаҡшатыусы туранан-тура һәләкәт. Кеше һәм хайуандар организмында көслө шау-шоуға яраҡлашыу һәләтенең, сараларының барлығы мәғлүм түгел, тереклекте яман ҡаҡшата шау-шоу.


Махсус тикшеренеүҙәр күрһәтеүенсә, йоҡо бүленеү осраҡтарының дүрттән өсө йорттағы көнкүреш шау-шоуҙарына бәйле.


Иртә ҡартайыу Ғәләмәттәре, йөрәк ауырыуҙары, психик бәйелһеҙлек, һаңғыраулыҡ, шулай уҡ ашҡаҙан һәм туғэсәк яралары күп осраҡта шау-шоу тәьҫире арҡаһында барлыҡҡа килә.


Кешеләрҙең дүрт сәғәтлек өҙлөкһөҙ шау-шоуҙан тонған ҡолаҡтары һаңғырауланып, фәҡәт ун алты сәғәт тынлыҡтан һуң ғына асыла.


Тәүлек әйләнәһенә барған шау-шоу нерваларҙың көсөргәнешен арттыра, хеҙмәт етештереүсәнлеген кәметә, һәр төрлө ауырыуҙарҙы көсәйтә һәм хатта кешенең ғүмерен дә ҡыҫҡартырға ихтимал.


Үткән быуатта уҡ әле бөйөк ғалим Роберт Кох: “Кешелек донъяһы ҡасан да булһа шау-шоуға ҡаршы ваба (холера) һәм үләт (чума) сирҙәренә ҡаршы көрәшкәндәй үк ҡыйыу саралар күрергә мәжбүр булыр”, — тип яҙғайны. Был көн килеп етте.


Беҙгә, бөтә уңыштарыбыҙҙы алдан күреп билдәләй белгән кеүек үк, һиллекте лә планлаштырып өйрәнергә ваҡыт, сөнки тормошобоҙға тауыш ярып ингән сик-тупһаны аныҡ билгеләү — һөҙөмтәлә кеше ғүмерен оҙайтыу ул.


Шау-шоуға ҡаршы һуғыш асырға кәрәк! Бик йыш беҙ уны үҙебеҙ тыуҙырабыҙ, шуға ла был көрәште һәр кем үҙенән, үҙ торлағынан башларға тейеш”.


Фәндең әүҙем һуңғы һүҙе булды был.


Ә бына күренекле медицина әһелдәре белдереүенсә, һәр кемдең үҙ янында шау-шоуҙан һаҡланыуҙың, үлемесле газдан һаҡланған кеүек үк, шәхси саралары булырға тейеш. Ватаныбыҙҙың миллионлаған кешеләрен, аптекалар аша, “берушей” (ҡолаҡтарыңды һаҡла) тигән шәхси ҡолаҡ тығындары менән кисекмәҫтән тәьмин итеү хаҡында етди һүҙ бара. — Ғалим малайҙарға аҫтан ғына күҙ йүгертеп алды — елгә осмаймы һүҙҙәре? — Йә, мырҙалар, дөрөҫ яҙамы ғалимдар? Был хаҡта һеҙ нисек уйлайһығыҙ?


— Ауылда рәхәт, — тине йылтыр козыреклы, — “ыш” иткән дә тауыш юҡ.


— Ай-һай, шулаймы икән әле? , яңы ғына ошонда кем шыҡылдап маташты, Һаҡмар ҡолағын ярһытты?


— Бүстәк, тауышмы ни ул?


— Өйөгөҙҙә оләсәң туҡылдатамы һуң?


— Өйҙә бит ул.


— Ошо Һаҡмар буйҙары ла үҙебеҙҙең, кейек-януар һәм ҡош-ҡорттарҙың, үҫемлектәрҙең өйө бит.


Уйға ҡалдылар.


— Яҙ булғандан биреле, хатта минең шау-шоу һөйөүсе комсомол ҡартәсәйем дә сүкеш-ҡаҙау тоттортмай, — тине аҡ сәсле.


— Һе, өйҙә бит ул. Ҡаҙ йомортҡа баҫа, — тине йылтыр козыреклы. — Туҡылдаһаң, ҡаҙ бәпкәләре сыҡмай ҡала — серетке була.


— Ә бындағы баҫылып ятҡан йомортҡалар нишләр икән? — тине ғалим, ике яҡҡа ҡоласын йәйеп күрһәтеп, тауышы ҡалтыранып.


— Ҡайҙағы?


— Һаҡмарҡай буйындағы. Бына ошо ҡая ярыҡтарындағы, анауы ике яҡ ярҙағы ҡусҡыл туғайлыҡ, артабан ялан үләндәре араһындағы. Унда — меңәрләгән ҡош-ҡорт ояһы, көнө-төнө, бына ошо минуттарҙа ла, тилмерешеп, йомортҡаларын баҫып ултыра ҡоштар. Ә һыуҙағы ылымыҡтарҙа, таш ектәрендә миллионлаған балыҡ ыуылдырыҡтары, тәлмәрйен тәңкәләре, ҡыҫала тоҡомдары үҙҙәренә бөйөк әсә-тәбиғәттән йән өрөлөүен көтә. Икегеҙҙең таңдан тороп таш сапҡан тауыштан ни хәлдә икән улар?..


— Шунан ғынамы? — Малайҙар, шыттыра ла инде был ғалим ағайҙар — себендән дә дөйә яһай, тигәндәй, бер-береһенә ҡарашты. — Ул саҡта ел олоуынан, ағастар шаулауынан, тулҡындарҙың ажғырыуынан, дөһөр-шатор күк күкрәүҙән ни ҡала? Тәбиғәттең үҙе лә бит торғаны менән тауыш.


— Эйе, тауыш. Ләкин ул тәбиғи — тәбиғәттең үҙенеке, кәрәкле. Бына беҙҙең үҙебеҙҙең хәрәкәтебеҙ, һулышыбыҙ, тауышыбыҙ кеүек. һәм ул теүәл кәрәкле миҡдарҙа үлсәүле. Артыҡ та түгел, кәм дә түгел. Аптекарь бизмәненән төшкән дарыуҙай. Ысынлап та: тәбиғәт тауышынан кемдең сиргә һабышҡаны бар? Ә һауығыу осраҡтары иҫәпһеҙ. Ышанмаһағыҙ, башығыҙ ауыртҡанда япраҡтар шыбырҙашҡан урманға сығып йөрөп йәки шылтырап аҡҡан шишмә ситендә ултырып ҡарағыҙ — ауырыуығыҙ һыпырып алғандай китә. Тәбиғәттең “шау-шоу”ы һәр тереклеккә, үҫентегә бихисап файҙалы. Әгәр ҙә беҙ тауышты яманлайбыҙ икән, һүҙ бында, нимәнелер яра һуҡҡан кеүек, беҙ үҙебеҙ тыуҙырған, тәбиғи булмаған шау-шоу хаҡында бара. Ҡай саҡта шылт иткән тауыштан ҡарлы тауҙар ишелеп төшә... Талғын ғына ҡурай тартып йәки пианинола уйнап ултырғанығыҙҙа кемдер берәү сүкеш менән стенаға ҡаҙау ҡағып маташһа, ни эшләр инегеҙ? Был да шуның кеүек. Тәбиғәт тә үҙ моңона ят тауыштың емереп кереүен күтәрмәй.


— Һеҙ әйткән ул тәбиғәт моңо бөтә тауыштарҙың да, шул иҫәптән беҙҙең кәйлә тауышының да, бергә ҡушылып шаулауынан тормаймы ни һуң? — Сетерекле һорау һондо аҡ сәсле.


— Иғтибар итегеҙ: бына ошо тәжрибәне яһап күргәнегеҙ бармы? — Байбулат аҫта ойоп ятҡан һыуҙың тыныс йөҙөнә турғай башындай ғына таш атты. — Йә, ни хасил булды?


— Беләбеҙ, түңәрәк тәрилкәләр.


— Береһенең артынан береһе ҡыуып күбәйә, ҙурая.


— Әһә, иң ҙур тәрилкә ҡырыйҙары ике ярға терәлде!


Ҡәнәғәт йылмайҙы ғалим:


— Уйығыҙҙан тәрилкәләрҙе өс йөҙ алтмыш градусҡа бүлегеҙ, һәр градусты мин таш атҡан үҙәккә тура һыҙыҡ — остары ситкә йүнәлтелгән уҡтар менән тоташтырығыҙ. һәм һәр уҡтың йүнәлешен һыу ағышы менән тиңләп ҡарағыҙ. Өс йөҙ алтмыштан нисә уҡ ҡына һыу ағышы ыңғайына тап килер — Һаҡмарғайҙың сырайын боҙмаған ыңғай йүнәлешле көскә әйләнер?


— Бер генә уҡ, — тине йылтыр козыреклы.


— Ҡалған уҡтар барыһы ла ағышҡа арҡылы тора — Һаҡмарға ҡамасаулай, — тип дөрөҫләне аҡ сәсле.


— Тимәк, түңәрәктән атылған өс йөҙ алтмыш уҡтың өс йөҙ илле туғыҙы — һыуҙың тәбиғи ағышын боҙоусы көс. Өс йөҙ алтмыштан тик бер генә уҡ ыңғай булып сыға, ләкин ул да ҡалғандары араһында томаланып Юғала, нолгә әүерелә... Тауыш менән дә шундай уҡ хәл: беҙ, , яңы мин һыуға таш атҡан һымаҡ, мәғәнәһеҙ шау-шоуға юл ҡуйып, үҙебеҙ ҙә абайламаҫтан, гүзәл тәбиғәт ағылышын, симфонияһын боҙабыҙ. Тәбиғәткә ят шау-шоуҙан хатта үләндәр ҡорой, ағастарҙың үҫеше тотҡарлана...


— Алайғас, бөтә машиналарҙы туҡтатырға, тимер-томорҙо ташларға, ағас һуҡа заманына күсергә генә ҡала, — тине йылтыр козыреклы.


— Юҡ, ҡырағай тормош дәүеренә димләмәйем мин һеҙҙе. Киреһенсә, фәнде, техниканы, мәҙәниәтте, ҡыҫҡаһы, тормош кимәлебеҙҙе тағы ла бер баҫҡысҡа күтәрергә — тәбиғәт менән килешеп йәшәргә саҡырам.


— Бер баҫҡысҡа күтәрелгәс, шау-шоу ҙа бер баҫҡысҡа артмаймы һуң?


— Уныһы инде һеҙҙең менән беҙҙән тора. Теләһәк, кәрәкмәгән шау-шоуҙы бөтөрәбеҙ. Бер ниндәй ҙә ятбауыр шау-шоу үтеп инә алмаҫ һиллек зоналары — ҡурсаулыҡтар булдырабыҙ. Киләсәктә унда ғалимдар, кеше ғүмерен оҙайтыуҙың , яңы ҡанундарын асыу өсөн, һиллек тәбиғәтен өйрәнергә йөрөйәсәктәр... Илебеҙҙәге урмандарҙың ҡырҡылып бөтөүен туҡтата алған кеүек, тәбиғәттең иң ҡиммәтле ҡомартҡыларының береһе булған тынлыҡты ла бөтөнләйгә юҡ ителеүҙән һаҡлап алып ҡалырбыҙ.


— Ай-һай! — тине малайҙар.


— Бының өсөн һәр беребеҙҙәге тәбиғәткә ҡарашты үҙгәртергә кәрәк. Быға тиклем уға нисек ҡараныҡ беҙ? Таш быуаттан — ҡулына иң ябай суйыр балтаһын тотҡандан алып кеше, ҡырыҫ көс һалып, тәбиғәттең бер сылбырын сабып өҙһә, әһә, тәбиғәтте буйһондорҙом, еңдем тип ҡыуана ине, шуның менән үҙенең дә тамырына балта сабыуын, үҙенең йәшәү дәүерен ҡыҫҡартыуын шәйләмәй ине. Хатта егерменсе быуат аҙағында, беренсе атом бомбаһын шартлатҡанда ла кеше, дөрөҫөрәген әйтһәк, кешелектең айырым бер өлөшө, уның емергес көсөн генә файҙаланыуҙы күҙ уңында тотто. Тимәк, ядро энергияһын асҡан дәүерҙә лә кешелектең бер өлөшөндә һаман таш быуат аңы өҫтөнлөк итә ине. Ләкин , яңы фәнни-техник революция башланды һәм донъяла тәбиғәткә булған ҡараш та асыҡланды. Бөгөн инде күпселек кешелек донъяһы тәбиғәт беҙҙең һуғышып еңә, буйһондора торған дошманыбыҙ түгел, ә үҙе менән типә-тиң һөйләшергә уртаҡ тел биреп беҙҙе тапҡан туған әсәйебеҙ икәнен белә; тәнебеҙҙең айырып алғыһыҙ бер өлөшө, беҙ уның өлөшө икәнен белеп эш итә. Был мәсьәләлә Ватаныбыҙ иң алғы сафта бара: беҙҙә, беләһегеҙ, тәбиғәтте күҙ ҡараһындай күреп һаҡлау тураһында дәүләттең махсус ҡануны ҡабул ителде, уны үтәү бөтә халыҡ эшенә әүерелде. Әммә һаман бер нәмә — шау-шоу мәсьәләһе онотола килә. Ә тәбиғәтте һаҡлауҙың мөһим, өр-, яңы йүнәлеше — шау-шоуҙы ауыҙлыҡлау ул. Иманым камил: үҙе өҙгән һиллекте кешелек ҡабат ялғай ҙа белер. Егерме беренсе быуат, минең төҫмөрләүемсә, һуғыштарҙан арындырылған тыныслыҡ ҡына түгел, ә шау-шоуҙы баҫтырыҡлаған һиллек быуаты ла булырға тейеш. Ә шунһыҙ...


— Шунһыҙ нимә буласаҡ?


— Ҡантүш торналар тураһында ишеткәнегеҙ юҡмы әллә?


— Ишеттек, тик әкиәт кенә ул.


— Улайһа, әйҙәгеҙ, үҙегеҙгә еребеҙҙең тарихын уҡытып күрһәтәм.


Ғалим кешенең әкәмәттәр тоҡсайы ифрат бай шул — артынан эйәреп йөрөүе лә күңелле. Бер һүҙһеҙ ҡушарландылар. Тарбаҡай имәндең ботаҡтарына тотона-тотона, юғарыраҡ менделәр. Артмаҡташтың инде ҡаҡ түбәһендә — сая елгә күкрәк кирә биреп ҡайҡайып торалар.

Һаҡмарҡайҙың һары Артмаҡташы

Ҡалҡып тора гүйә йөҙөк ҡашы.

Донъяларҙың матур хозурлығын

Артмаҡташҡа баҫып ҡарау яҡшы.


— Беләһегеҙме, был шиғырҙы мин ҡайҙан уҡыным? һинең радио аҡыртмайынса йоҡлай алмай торған ҡартәсәйеңдең Ҡөрьән китабы ситенән, — тине Байбулат, янындағы малайҙың башынан һыпырып. — Шағирҙың исеме билдәһеҙ, әммә шиғыры йәшәй. Артмаҡташтың итәгендәге ауылда булған шағирҙар!.. Инде бер генә бағып ҡарағыҙ әле Һаҡмарҡайыбыҙ аръяғындағы киңлектәргә: ниндәйен дә иркенлек, хозурлыҡ! Күрәһегеҙме, бынан ун саҡрымдай алыҫлыҡта Һаҡмар ағышы ыңғайына бормаланып ятҡан ҡыҙыл ҡабаҡ — һырт төҫмөрләнә? Һаҡмарҡайҙың боронғо йәшел елән иҙеүе — яры ул. Шунан алып хәҙерге был ярға тиклем киртләс-киртләс тағы ла нисәмә яр ялы ҡалған. һыу тигәнең, ярҙарын ашай-ашай, үҙәнен ташлай-ташлай, ғорур Артмаҡташҡа килеп төкәлгәнсе, меңәр, бәлки, миллион йылдар үткәндер. Артмаҡташ һыуҙы артабан ебәрмәгән — ярҙарҙы тотоп ҡалған. Һаҡмарҡай һылыу, уға асыуланғандай, кинәт ҡайырылып, яйыҡҡа ҡарай ыҡҡан. Ләкин Артмаҡташтың һары төҫө уның сағыу йәшел еләненә иң ҡиммәтле аҫылташ — ҡәмәр ҡашы булып ятҡан. Яҙҙарын ят Африканан тыуған ояға осоп ҡайтыусы аҡҡоштар, торналар, ҡыр ҡаҙҙары, зәңгәр күктә алыҫ-алыҫтарҙан уҡ ҡыуаныслы тауыш биреп, моңло ҡаңҡылдашып, Һаҡмар иңендә ҡалҡып һәм балҡып торған ошо алтын төҫлө ҡәмәр ташын танып ала, уҡтай һыҙылып осоп барған юҫыҡтарынан ҡырҡа боролоп, түбән ҡарай уҡтала ла Һаҡмарҙың көмөш сулпыһы һымаҡ ялтлап ятҡан түңәрәк күлдәргә төшә, ялға туҡтала. Их мырҙаларым, туғандарым, яҙҙарын таң ҡыйылғанда күл буйында сыңраған аҡҡош тауыштарын яр башында тын ғына ятып тыңлағанығыҙ бармы? Ундай саҡта ер-әсәне ҡосаҡлап-ҡосаҡлап үбәһең, ерҙә йәшәүең шатлығынан берсә тилереп илайһың, берсә көләһең, бөтә донъяны бәхетле итерлек көс эркелә йөрәгеңә... Бына ниндәй ул Һаҡмарҡайҙың һары Артмаҡташының хозурлығы! Әммә ул ғына түгел, был ҡаяның ил онотмаҫ данлы тарихы ла бар. — Байбулат, күҙҙәре йәшкәҙеп, ҡулъяулығын сығарҙы.


— Салауат менән Йәмәлкә ошонда булған, тигән әкиәтте әйтәһегеҙме? — тине йылтыр козыреклы.


— Әкиәт түгел, ә легенда, — тип төҙәтте аҡ сәсле.


— Легенда ла түгел, ә булған хәл, тарихи факт! — тип нығытып ҡуйҙы ғалим. — Ырымбурҙы ала алмай сигенгәс, ғәскәрҙе ял иттереү, көсәйтеү өсөн, азаматтар ошо яҡҡа һуҡлыҡҡан. Беҙҙең ауылда бер төн ҡунып киткәндәр. Йәмәлкә менән Салауат, ошо Артмаҡташҡа ирәйә баҫып, ҡылыстарын ҡайраған...


— Бына бит! Беҙ ана шул Йәмәлкә менән Салауат ташын, сарға көйләп, бөгөндән үк халыҡҡа хеҙмәт иттертергә теләгәйнек, — тине йылтыр козыреклы.


— Их һеҙ, мырҙалар-Ямырҙалар! Артмаҡташты уның ошо тәбиғи булмышынан да яҡшыраҡ халыҡҡа хеҙмәт иттертеп буламы ни?.. Әйләнеп бер ҡарағыҙ әле артығыҙға, ҡарағыҙ!


— Нимә?


— Бер нәмә лә күрмәйһегеҙме әллә?


— Унда ауыл, иген баҫыуҙары, мал фермаһы, артабан кирбес заводы.


— Ниндәйерәк ерҙә улар?


— Уйһыуҙа.


— Шул уйһыулыҡты аръяҡтағы иҫке йылға үҙәненең кимәленә килештереп ҡарағыҙ. Бәлки, буласаҡ мелиораторҙар, топографтарҙыр әле һеҙ.


— Йылғаның иҫке үҙәне лә, уйһыулыҡ та почти бер тигеҙ — бер кимәлдә, — тине аҡ сәсле.


— “Почти” түгел, ә бер тигеҙ, тип әйтерлек, — тип төҙәтте Байбулат. Йөҙөн һытты. — Ниндәй телдә бытылдаһаң да, таҙа итеп һөйләшергә өйрәнергә кәрәк, сөнки аралаштырып ләпелдәү тутыйғошҡа ғына хас, ти торғайны олатайым. Ярай, һүҙ урауында ғына быныһы... Ә уйһыулыҡ мәсьәләһенә килгәндә, күңелдән генә Артмаҡташты урынынан алып ташла ла самалабыраҡ ҡарасы.


Малайҙар, таяҡ осо менән ергә ниндәйҙер геометрик фигуралар һыҙып, үҙҙәренсә бик оҙаҡ баш ваттылар. Аҙаҡ килеп, икеһенең күшеккәнерәк тауыштары ишетелде:


— Сығарҙыҡ.


— Нимә сығарҙығыҙ?


— Артмаҡташты алып ташлаһаҡ, Һаҡмар һыуы уйһыулыҡ буйлап китә, ауылды һәм ҡоролмаларҙы баҫа.


— Төшөндөгөҙмө инде? Бөтә уйһыулыҡ яҙмышын Артмаҡташ тотоп тора, ул — тәбиғәттең үҙе тарафынан һаҡҡа ҡуйылған мөғжизә. Артмаҡташ булмаһа, һеҙ сарларға йыйынған һабан төрәндәре лә һис кемгә кәрәк түгел бында... Халыҡҡа шунан да артығыраҡ хеҙмәт күрһәтеп буламы?!


Малайҙар шымды.


— Эйе, беҙҙең Һаҡмарҡайҙың Артмаҡташы — халыҡ бәхете өсөн мәңгелек сәфәргә сыҡҡан һалдат — тәбиғәт һалдаты. Арҡаһындағы артмағында ул төбәктең үткәнен дә, киләсәген дә берҙәй йөкмәп бара. Бар, ауҙарып ҡара уны!


Күңелдәре тулҡынланған өс һын ҡабат һары артмаҡ башына — ҡаяның һыуға ҡыйылып төшкән текә ярлауығына килеп баҫты. Аҫта, уларға үҙенең йөрәк серен сискәндәй, Һаҡмарҡайҙың һуғандай йәшел тулҡындары суп-суп тибә, һыу битенән төйөрөм-төйөрөм ҡарпып, көмөш сабаҡтар һикерешә, ҡая ярыҡтарынан ҡара ҡарлуғастар оса пырылдап. Йылға үҙен , яңыса күҙ менән бағып һөйгән керһеҙ йөрәктәргә күп-күп тапҡырҙар балҡыясаҡ тылсымлы көҙгөһөн аса.


— Көн дә, көндә Һаҡмарҡайҙың артмаҡлы һалдат шәүләһен ҡарарға килербеҙ, йәме, әй?


— Шәүләһен түгел — тере һынын! һау бул, мәңгелек яугир!


Артмаҡташтан ошо сәғәттә кәйлә тауыштары ла, аяҡ тауыштары ла һүрелде, саф донъяны хозур һиллек арбаны. Шул һиллекте тулҡытып, алыҫ-алыҫтан — көн битендә күктән күренмәҫ Ҡош Юлына тиңәлерлек бейеклектән — алтын борғо тауыштары таралды:


— Тор-ройҡ! Тор-ройҡ! Иҫән-имен торайыҡ!


Моғайын, ошо өсәүҙең күҙенә бер саҡ ҡандай алланып күренәсәк ҡантүш торналарҙың илгә ҡайтып килеүелер әле был. Тәбиғәткә табыныр заман үтһә лә, уға бағыныр заман мәңге уҙмайҙыр.

01.07.1974.

Урман

Минең кем икәнде ике яғам осона һәм фуражкамдың маңлайына йәшел имән япраҡтары нағышланған форма-кейемемә ҡарап таныйһығыҙҙыр. Мин — урман үҫтереүсе. һәр йән эйәһе сабый саҡтан уҡ “урман” һүҙен сихри әкиәт итеп тыңлаған, тормошҡа ҡот бирә торған тылсымлы көс итеп һанаған яҡтарға — ҡыуан елдәр иҫкән тыуған далама ҡайтып барам. Мин үҙемдең иң аҫыл Урманыма — малай сағыма ҡайтып барам.


Экспресс елдәй елдерә, ҡорос рельс көйҙәренә йылғыр вагон тәгәрмәстәре туҡылдай, мәңгелеккә табылған бер ритм менән йырын көйләй ҙә көйләй. Был йыр һәр бер пассажирҙың йөрәк ритмы менән йәрәшеп һөйләй. Илдән сығып киткәндәрҙең йөрәгендә “китә-мен, китә-мен” йәки “көт мине, көт мине” рәүешендә тибә ул. Илгә ҡайтып килгәндәрҙе “етә-мен, етә-мен” йә булмаһа “һөйә-мен, һөйә-мен” тиеп ҡанатландыра. Ерҙә нисә йөрәк булһа, ритмдар ҙа шунса уҡ. Шулар араһынан мин дә вагон тәгәрмәстәренең тибеүенән йөрәкһенәм. Минең өсөн ул йыр бөгөн бер кеүек: “ур-ман, ур-ман, ур-ман...” тип ҡаға йөрәккәйем.


Эйе, урман, оло, баш хәреф менән яҙылған Урман. Кешеләргә тулы бәхет, ҡыуаныс бирә торған Урман.


Йомолоп-йомолоп сапҡан вагон тәҙрәһенән тыуған яҡты байҡайым. һаман да шул бер килеш, бынан егерме йыл элек, ошондай бер вагонға ултырып, илдән сығып киткәнемдәге килеш. Юҡ, яңылыш уйламағыҙ. Мин киткәндән һуң, тормош туҡталып тормаған. Тыуған далам да киң Ватаным менән ҡуша үҫкән, үҙгәргән. Юл буйына шәкәрҙәй аҡ , яңы элеваторҙар, аҡ кирбестән һалынған ҙур ҡасабалар, ҡыҙыл завод мөрйәләре ҡалҡып сыҡҡан. Уларҙы бер-береһенә тоташтырып, тимер юлдарҙы арҡыры киҫеп, шау бетон һәм асфальттән торған төп-төҙ автострадалар һуҙылған. Донъялағы иң ҙур иген баҫыуына әүерелгән тыуған даламдың күкрәгенә, юғары вольтле электр нуры йөкмәп, эре аҙымлап барыусы һомғол ҡорос мачталар теҙелгән. , яңы заман һулышы бында, ҡыу далала, бигерәк тә асыҡ һиҙелә кеүек... Ошоларҙы ҡарап берсә шатланһам, берсә йөрәгемдең осон семтеп өҙөп алғандай әрнейем. Ни өсөн әле былай?..


Вагон буйлап халыҡ үтеп-һүтеп тора, һәр береһенең күҙе минең тарафта. Бала-саға тигәнең хатта туҡталып уҡ текләп ҡала, минең йәшел имән япраҡтарын һәрмәп ҡарарға ынтыла. Мин был эҫе елгә янып ҡарайған ҡырыҫ кешеләрҙе аңлайым: дала уртаһында йәшел имән япраҡтарын күреү ҡыҙыҡ бит!


Ҡырҡ йәштәрен ҡыуып барған бер мыҡты ир, моғайын, ауыл механизаторы, эргәмә үк шыуып ултырҙы, теләктәшлек белдереп янған аяҙ күктәй зәңгәр күҙҙәре менән күҙҙәремә ҡараны. Вагон эсе туп-тулы муйылдай сөм-ҡара күҙҙәр араһынан ҡапыл һүрелеп килеп сыҡты был саф зәңгәрлек ҡото һәм мине саҡ ҡына һиҫкәндереп ебәрҙе. Ҡайһы яҡтар тупрағында шытып күсеп килде икән далалағы күк сәскә?..


— Их, яна игендәр, төтөнһөҙ көйөп яна!.. — тип көрһөндө, тәҙрәгә ҡарап, юлдашым. Был көрһөнөү, игенсенең әсенеп уфтаныуы, әйтерһең, эҫе сүлдән иҫкән самум еле кеүек, йөрәгемде бешерҙе. Тыуған далам гөлтләп тоҡанып киткән һымаҡ тойолдо. Шунда ғына мин үҙемдең йөрәк осо ниңә әсетеп әрнегәнен аңланым. Сөнки һөйөклө далам, , яңы быуат ҡушыуынса , яңырһа ла, эске тәбиғәте һаман бер килеш — бынан егерме йыл элек булған ҡыуан елле дала килеш. Каспий яғының утлы һулышы уны һаман көйҙөрә, игенсенең түккән хәләл күкрәк көсөн тота ла юҡҡа сығара. һаман өтәҫле ҡыуанды туҡтатырлыҡ көс-ҡөҙрәт юҡ был ерҙә.


Дала буйлап ҡойон йүгереп үтте — бағаналай туҙан болото ҡыҙған күккә олғашҡан. Баш ҡыҫмаҫы борон көйгән һорғолт иген туҙан менән ҡуша йолҡоноп осто — ҡойон үткән ерҙә баҫыу иңендә ҡара ял ҡала. Вагон тәҙрәләрен тупраҡ киҫәктәре туҡманы.


— Ямғыр күптән яуманымы? — һүҙ ялғап алып китеү өсөн генә һорайым. Юлдашымдың зәңгәр күҙҙәре зарығыуҙан ҡарайып киткәндәй булды:


— Ямғыр, тиһегеҙ. Быйыл беҙ ул төшөнсәнең нимә икәнен дә оноттоҡ инде.


— Шулай... — тинем. — Дала — далалығын итә.


Юлдашымдың хәтере ҡалғандай ине:


— Улай тимәгеҙ әле. Дала ул, әгәр күңеле килһә, әсәкәйең кеүек үк мәрхәмәтле, йомарт. Бер йылда ун йыллыҡ игенеңде ҡайырып бирә лә ҡуя. Ырҙын табаҡтарында бойҙай эҫкерт булып өйөлә.


— Эйе, тупраҡ бында уңдырышлы.


— Удырышлы ғынамы! — Юлдашым даланы кәмһеттерергә теләмәгәндәй йөрәкһене. — Май урынына икмәккә яғып ашай торған тупраҡ был!


— Һем... Далала күптән йәшәйһегеҙме?


— Егерме йыл үтте инде. Сиҙәм ерҙәрҙең иң беренсе бураҙналарын һалышырға килгәйнем.


— Тороп ҡалдығыҙмы шунан?


— Тороп ҡалдым. — Тәҙрәгә ҡарап уйланды. — Бергә килгәндәрҙең күбеһе таралып бөттө, ә мин ҡалдым, — тип өҫтәне.


— Нимә тотто икән һеҙҙе бында?


Юлдашым тәүҙә, “нимә төпсөнә әле минән был бәндә?”, тигәндәй, күҙҙәремә тура баҡты, ә унан һуң яғамдағы йәшел имән япрағына төбәлде. Өнһөҙ ултырҙы байтаҡ.


— Был һорауҙы мин дә үҙемә күп тапҡыр биргәнем бар, — тип телгә килде ул аҙаҡ. Йәнә моңһоу ҡарашын тышҡа ташланы. — Беләһегеҙме, кендегемдән нимә бәйләп беркетте мине был ергә? Йәшел япраҡ! — тине.


— ?!


— Эйе, ошондайын ҡыуан елдәр иҫкәндә, күҙемә аҡ-ҡара күренмәй, бөтәһен күтәрә бәреп сығып китер хәлгә еткәндә, нәҙберек кенә йәшел япраҡ үҙенең күренмәҫ ҡулы менән йөрәгемдән ебәрмәй тотоп торғоҙоп ҡалдырҙы мине.


Үҙем ошо дала төпкөлөндә тыуып-үҫкәнлектән, йәшел ағас япрағының ҡәҙерен белә инем — юлдашымдың сәйер һүҙен тәбиғи ҡабул ҡылдым. Уның тағы ла күңеле яҙылып китеп, һөйләп бөтөрөүен көттөм. Тик юлдашым үҙе һорауға күсте:


— АҒай кеше, ҡайһы яҡтан ел ташланы үҙегеҙҙе? Ни эш ҡырып йөрөйһөгөҙ?


— Ҡыйыныраҡ һорау бирҙегеҙ бит әле, — тинем, уйланып. — Тура күктән килеп төштөм дә поезға ултырҙым, тиһәм, әллә нисегерәк Яңғырар кеүек; һеҙ әйткән йәшел япраҡты юллап сыҡтым, тиһәм, ышанып етмәҫһегеҙ һымаҡ.


— Ниңә? — Юлдашымдың тауышы тыныс, күтәренке ишетелде. — Был заманда һәр , яңылыҡ — көтөп алынған кеүек.


— Ҡомло ғәрәп илдәренән ҡайтып киләм әле мин.


— Алжирҙанмы әллә? — тинт елдашым, сәмләнә биреп. — Минең ике тыуған ағай унда өс йыл булып ҡайтты. Ғәрәптәргә нефть сығарышты.


— Мин бөтөнләй башҡа мәсьәлә менән, — тинем. — Мин ундағы ҡом сүленә урман үҫтерә барҙым. Анығыраҡ әйткәндә, ҡоролоҡҡа сыҙамлы ағас тоҡомдарын эҙләштем.


Юлдашым һыҙғырып ҡуйҙы, көн ашаған тутыҡ йөҙө кинәт һөмһөрөләнде.


— Әллә ҡайҙа ете ер артында йөрөгәнсе, үҙебеҙҙә үҫтерһәгеҙ булмаймы? — тине ул, туҙан ҡойоно уйнаған тәҙрәгә ымлап. — Ана күрмәйһегеҙме?..


— Үҙебеҙҙә лә үҫтерҙек. Азияның күсмә ҡом бархандарын урыны-урыны менән фисташ сәтләүек туғайҙарынан тотторҙоҡ.


— Уныһы яҡшы, уныһын ишеткән бар. Әммә бынау саң буранын да ауыҙлыҡлаһағыҙ ине аҙыраҡ! — Юлдашым йәнә тәҙрәләге һоро киңлеккә ҡул һелтәне. Шул саҡ минең йөрәк ҡапыл татлы хистән тулышып, тәгәрмәстәр һуҡҡан таҡмаҡ айырым-асыҡ булып йәнә ишетелеп, ләззәтле моң сорнаны күкрәгемде: “ур-ман, ур-ман, ур-ман...”


— Бына шуның өсөн ҡайтып барам да, — тинем. АҢламаны, йәиһә ышанманы:


— Ҡайҙа? Нимә өсөн?


— Тыуған далама. Урман үҫтерергә.


Юлдашымдың зәңгәр күҙҙәре яҙғы дала күге һымаҡ кирелеп асылды, һынап ҡараны миңә:


— Их, ниндәй шәп булыр ине ул!..


— Эйе, ул шулай шәп буласаҡ! — тинем, сикһеҙ инанып.


— Үҫәсәкме Урман?


— Шаулап-йырлап үҫәсәк!


— Ҡыуанға ла янмаҫмы?


— Янмаҫ!


Икебеҙ тиң был һүҙҙәрҙең сихырына әҫәрләнеп шымабыҙ, ауыҙына татлы-һутлы слива ҡапҡан сабыйҙай, күҙ аҡайтып уйланып ултырабыҙ.


Минең йөрәк төбөн йәнә ҡыуаныс матҡып ала, ҡолағыма бала саҡтан тыуған ауылда ишетелгән сихри урман шауы инеп тилертә. “Юҡ, янмай. Был тупраҡта ябалдашын киреп үҫкән бер Урман, мин белгән мыҡты Урман, һыҙған шырпылай янмай”.


— Ә бит был ер гел шулай ҡола булмаған, — ти, минең фекерҙәрҙе уртаҡлашҡандай, механизатор юлдашым. — Уның да ҡасандыр үҙ урманы шаулаған...


“Эйе, шаулаған”.


— Хәтеремдә, ошо сиҙәмде аҡтарғанда, һабан төрәненә эләгеп, бик боронғо ағас төбө ҡуптарылды. Балта менән ҡырҡылғайны ул. Тимәк, был ерҙең урманын кеше ҡулы ҡоротҡан...


— Дөрөҫ әйтәһең, туған, ҡыуан елгә кеше үҙт ел асҡан.


Тәгәрмәстәр шашып урман йырын көйләй, йөрәгемде тыуған далаға бәйләй. “Үҙ ҡулыбыҙ менән ҡабат үҫтерербеҙ урманды. Сүлдәрҙең был зәһәр һулышын йәшел шаршау менән томалап еңербеҙ”.


— Был ерҙә бөтәһе лә бар: Ҡояшы ла, Айы ла, күпереп бешкән икмәге лә... Әммә бер генә нәмә етмәй — тынғылыҡ. Игенсенең йөрәге бында йыл буйы ҡанһырап тибә: баҫыуға ҡар ятырмы; яҙғыһын ул ҡар, һеңмәйенсә, йырғанаҡҡа ағып китмәҫме; иген баш ҡыҫҡанда ямғыр яуырмы; ҡыуан елдәрҙән ҡурылып, ем урынына кәбәк тороп ҡалмаҫмы... Дала кешеһе үҙен даими ҡыл осонда итеп тоя, уның нервылары сикһеҙ кирелә. Ул, үҙенә таяныс эҙләп, йән тынғыһы эҙләп, дала йөҙө көйрәп янған сәғәттәрҙә зарығып, күҙ ҡарашы менән ниндәй ҙә йәшел япраҡ киҫәге эҙләп үрелә. Таба алмай һәм... аръяғын беләһегеҙ. Ситтән күсеп килгәндәргә был айырыуса касафатлы. Байтаҡтар шул көсөргәнеште дүрт йылдан да ашыу күтәрә алмай — йәшел япраҡлы яҡтарға табан тайҙырыу яйын ҡарай...


— Тимәк, был ерҙә һеҙ үҙегеҙҙең йәшел япрағығыҙҙы таба алдығыҙ?


— Үҙем үҫтерҙем мин уны! — тинт елдашым, ғорурпланып. — Әгәр белгегеҙ килһә, мин йәшәгән ҡасабала берҙән-бер Урман үҫә — уны мин үҫтерҙем!


— Урман? — Икеләнеп, юлдашымдың күҙҙәренә ҡараным, ә ул рәхәтләнеп көлдө:


— Аптырамағыҙ, ике-өс метр бейеклек бер генә ағастан торған Урман ул. Тәүҙә мин дә аптырай инем был һүҙгә, өйрәндем инде хәҙер. Был яҡта бит Яңғыҙ ғына үҫеп ултырған ағасты ла ауыҙ тултырып ҙур хәреф менән Урман тип атап йөрөтәлдәр...


Быныһын мин белә инем. Юлдашымдың телмәрендә мине башҡа бер нәмәкәй һағайтты.


— Ҡоромай үҫеп киттеме ул Урманығыҙ? — тинем.


— Әгәр үҫеп китмәһә, мин ошонда һеҙҙең ҡаршыла һүҙ ҙә сурытмаҫ инем. Башҡалар кеүек, әллә ҡасан уҡ табанымды майлап, тайгағараҡ тайыр инем. — Кинәнеп һөйләп алып китте. — Үҙенә күрә бер урман булып сыҡты ул минең Урман! Башҡаларҙыҡы, береһе-бер ҡалмай, ҡыуарып ҡороп бөттө, ә минеке тамыр йәйҙе, йәшел япраҡтар ярҙы! Дөрөҫ, микроклимат булдырҙым мин уның өсөн — ҡыуандың һулышын киҫтем... Хәҙер күптәр, йәне һөйгән ҡыҙҙарына тартылғандай, минең Урманымды күрә киләләр...


— Ниңә уларға ла үҫтереп бирмәйһегеҙ һуң?


Юлдашымдың күҙ ҡарашын үкенес һүрелдерҙе:


— Их, һәммә урында ла микроклимат тыуҙырып буламы һуң...


— Ғәфү итегеҙ, — тинем, — Ысынлап та, урынһыҙ һорау биргәнмен.


— Зарар юҡ. — Юлдашымдың күҙ ҡарашы яғам остарына етеп туҡталды. — Далаға ла йәшел имән япрағы килеп еткәс, микроклимат тыуҙырырға ла күп ҡалмағандыр инде ул.


— һин үҙеңдең Урманыңды яһалма мөхит — микроклимат ярҙамында үҫтергәнһең, — тинем. — Ә ғалимдар ҡаршыһында, ҡыуан елдәр шарттарында йәшел урман үҫтереп, бөтә дала климатын йомшартыу бурысы тора. Тормошобоҙ беҙҙән быны талап итә, дәүләтебеҙ шулай ҡуша. Дала кешеһе сәскән игененең яҙмышы өсөн тетрәнеп йәшәүҙән арынһын, уңыш уға, заводтағы конвейерҙағылай, ышаныслы һәм туҡтауһыҙ ағылһын.


— Ул саҡ, моғайын, был яҡтарҙа ла япа-яңғыҙ тирәкте “Урман” тип түгел, ә “ағас” тип кенә йөрөтә башларҙар. Бөгөн бөтә йөҙ саҡрымға мин үҫтергән берҙән-бер Урман беҙҙең балаларға көлөп һөйләргә генә ҡалыр.


— Бөтә дала гөлбаҡсаға әүерелер.


Экспресс мин төшәһе ыстансаға яҡынлашты, мин сығырға ашыҡтым. Юлдашым да ҡуҙғалып, ишеккәсә оҙата килде. һуңғы һүҙҙәре ҡолаҡ төбөмдә ҡалды:


— Их, ысынлап та был даланы йәшел урман араһына күмгәндә! Бындағы һимеҙ тупраҡ, бындағы ҡайнар Ҡояш, ҡырауһыҙ яҙ һәм көҙҙәр теплицаңа алмаштырғыһыҙ ниғмәттәр үҫтерер ине!


“Бөтәһе лә дөрөҫ, мотлаҡ шулай буласаҡ, — тип уйланым мин. — Бөгөн тик бер нәмәлә генә , яңылышты юлдашым — ул ултыртҡан Урман бөтә йөҙ саҡрымға берәү түгел. Был йөҙ саҡрым араһында тағы ла бер олпат тирәк — Урман бар, минең төбәлеп ҡайтып барған Урманым. Бәләкәстән ауыл осонда беҙҙе иркәләп-һөйөп үҫтергән Урман, быуаттарҙан-быуаттарға ҡолас киреп үҫкән Урман. Урта Азия бархандарын гиҙгәндә лә, Сахараның алтын ҡомдарын кискәндә лә миңә тынғылыҡ бирмәгән йәшел Урман. Мине үҙе алыҫ сәфәргә бәхилләп сығарып ебәргән Урман, егерме йыл буйы үҙенә арбап тартып торған Урман. Бына мин шул Урманға ҡайтып киләм, кейемемә йәшел имән япраҡтары нағышлап, уны ысын урман итеп далам йөҙөн йәшәртергә тип киләм”.


Шау-бетондан, быяланан ҡоролған ыҡсым ыстанса артта ҡалды, ыстанса ҡасабаһының һуңғы шифер түбәһе күҙҙән юғалды. Дүрт яғынан ҡайҙа ғына ҡарама — икһеҙ-сикһеҙ, тип-тигеҙ ялан хәҙер. Мин даланың үҙе кеүек үк төҫө уңып, ҡыуарып бөткән әрһеҙ таксиҙа тыуған төйәгемә уҡталып ҡайтып киләм.


Эскерипкә ҡылы һымаҡ төҙ тартылған автострада офоҡ менән офоҡто тоташтырған, ике яндан офоҡтарғаса китеп Юғалған иген баҫыуы диңгеҙен ҡап-урталай айырып, асфальт билбауланып һуҙылып ятҡан. Шул билбауҙы буйлап бәләкәс кенә теремек ҡырмыҫҡа — мине йөкмәп алып сыҡҡан “Волга” автомобилт ерта. Быялаға сиҡ та сиҡ таш киҫәктәре, энә кеүек үткер туҙан бәрелә.


Ике яҡлап юл иңкеүенән даланың иң түҙемле хеҙмәтселәре — ҡамғаҡ күсәндәре ялп-йолп тәгәрләй. Түҙемле лә, тоғро ла. Сөнки әрһеҙ ҡамғаҡ үләне, дала бүтәгә-ҡылғаны менән бергә, бына нисәмә миллион йылдар буйылыр инде, эскерлекһеҙ хеҙмәт итә далаға, дала ғүмере өсөн ҡырҡыша. Ошо ике үлән арҡаһында ғына дала үҙенең тере ҡыртышын елгә осормай һаҡлап килә алған, меңәрләгән төрлө ҡош-ҡортҡа, йәнлеккә һәм бөжәктәренә тереклек бирә алған. Бында әгәр ерҙең тәне уйылһа, уны ҡанһыратмаҫ өсөн, ҡотҡарғыс бүтәгә-ҡылған үләне үреп ала, ҡанлы яраны яба. Ҡылған ҡыймаған урында әрһеҙ ҡамғаҡ ҡалҡып ултыра. Йәш сағында йәшел шыршы һымаҡ һылыу был үҫемлек ергә тәрән тамырын ебәрә лә ҡыуан елдәр иҫеү менән һоролана, осло сәнскәктәрен киреп тырпая, әкиәттәге шыҡһыҙ дейеү башына оҡшап ҡала. Ул үҙенең фәҡәт дала өсөн генә йәнен фиҙа итеп йәшәүен ҡыуан елгә ҡаршы үлемесле көрәшендә күрһәтә: үҙ тамырын үҙе киҫеп, тыуған дала буйлап тәгәрләп китә. Бер ҡараһаң, зәһәр ҡыуан ел, “дейеү баштары”н типкеләп, тантана итә кеүек, уларҙы алыҫ тундрағаса ҡыуып алып китә кеүек. Ләкин шуны белегеҙ: был сәғәттә ҡамғаҡ ҡыуылып түгел, ә даланың яраларына үҙенең шифалы орлоҡтарын сәсеп бара. Үлгәндә лә ул игелек ҡылып үлә. Ҡыуан елдәр юлын ҡарлы ҡыш баҫыр, йәшнәп йәшлек-яҙ килер һәм ҡамғаҡ ҡыштырҙап тәгәрләп уҙған һәр тәңгәлдән, дала иңен ябып, әрһеҙ-теремек үҫемлектәр — йәшел шыршы һымаҡ һылыу ҡамғаҡ күтәрелеп сығыр.


Ҡаҡ асфальттә тере йәндәй ялп-йолп һикергән ҡамғаҡ күсәндәренә текләп, даламдың яҙмышын уйлайым.


Дала үҙенең бик боронғо таяныстарынан — ҡылған менән ҡамғағынан ҡолаҡ ҡаға, улар урынын беҙгә, кешеләргә, үтә кәрәкле бойҙай биләне. Тәбиғәттең тын сиҙәмен аҡтарыуыбыҙ кәрәк булды йәшәйешебеҙ өсөн. Шуның арҡаһында бөгөн икмәкте ҡайырып ашайбыҙ, шул икмәктең әсәһен — ҡара ерҙе маҡтайбыҙ. Ләкин ул ер күккә ҡубынып осмаһын өсөн, дала таяныстарын да ҡайғыртыр ваҡыт етте.


Асфальт юлдың ситтәрендә генә сал ҡомартҡы булып ҡалған ҡылған менән ҡамғаҡҡа кире ҡайтыу юҡ — иген баҫыуҙары еңгән уларҙы. Әммә шул уҡ игендәр хаҡына ҡыуан елдең юлын быуырға, ерҙең күккә иләнеүен туҡтатырға кәрәк. Далаға икенсе йән индерергә, , яңы таяныс бирергә кәрәк. Сиҙәм ерҙәр игенсенең нервыларын тартыштырыусы ҡоролоҡ бизмәне булыуҙан туҡтаһын, үҙенә күрә яғымлы тәбиғәтле, кешеһенең йөрәк тибешенә буйһоноусан ысын ожмах ҡосағына әүерелһен. Шул берҙән-бер таянысты табыу өсөн, уны далаға биреү өсөн, мин, ағас үҫтереүсе ғалим, тыуған төйәгемә ҡарай ашҡынып ҡайтып барам. Был таяныс — Урман.


Урман... Тыған ауылымаса саҡрымдар кәмегән һайын, һаман нығыраҡ тарта мине был Урман. Әле лә шулай, әкиәттәге көрәшкә сыҡҡан баһадирҙай тарбаҡланып, сәйер ҡыҙыл ҡаймалы япраҡтарының тимер тауышын шығырҙатып, шаулап ултырамы икән шул Урман?.. Тимер тауышы, тигәндән, мин ул шауҙы алыҫ ҡом сүле Сахарала ишетеп шаҡ ҡатҡайным. Ҡом сүлендәге оазиста үҫкән һомғол пальмалар ҙа шулай минең тыуған ауылымдағы Урман кеүек шауланы. Ҡырыҫ тәбиғәткә яйлашып, ҡорос кеүек ҡаты йәшел япраҡтар йыры ине был. Ләкин беҙҙекеләй ҡыҙыл ҡаймалы һалма япраҡтарҙы башҡа бер ҡайҙа ла күргәнем булманы. Был ҡотҡарғыс ҡыҙыл ҡайма ҡыуан елдәр көйҙөрөүенә яуап сара рәүешендә быуаттар буйы нығынған, үҙенә күрә бер биологик ҡалҡанға әүерелгән. Далам тәненә төҫ бирерҙәй берҙән-бер түҙем тоҡом — үҙебеҙҙең тирәгебеҙ — Урман икәнен мин шул алыҫ Сахарала уҡ тоҫмаллай башлағайным. Илгә ҡайтып, далаға урман уҫтереүҙе хәл итеү бурысын үҙемә йөкмәткәстәре, ҡырыҫ тәбиғәткә түҙемле ағас толҡомдарын һайлау эше башланғас, мин баяғы фекеремә уғата ныҡ инандым һәм бына шул Урманды фәнни яҡтан тикшерергә, йәш сығындарын, орлоҡтарын йыйып алып ҡайтырға тип, ғилми командировкаға китеп барыуым. һуңғы күреүемә теүәл ике тиҫтә йыл үтһә лә, күҙ алдымда тирәктең мөһәбәт оло һыны, ҡандай ҡыҙыл ҡаймалы ваҡ япраҡтары ап-асыҡ төҫмөрләнә. Бик боронғо замандарҙа, моғайын, ошо дала иңен ябып, беҙҙең Яңғыҙ тирәккә оҡшашлы бик күп ағастар үҫкән — урман шаулап ултырғандыр. Ҡыуан елдәр хөкөмөнән башҡа тоҡомдар ҡырылып бөткән, ә был тирәк бөйөк тәбиғәт һынауында иң түҙемлеһе булып сыҡҡан. Әммә кеше ҡулы урманды ҡоротҡан, ҡылған менән ҡамғаҡ килгән алмашҡа. Дала уртаһында беҙҙең Яңғыҙ тирәк — Урман ғына мәғрур ултырып ҡалған... Бала саҡта ҡулға-ҡул тотошоп олонон үлсәгән бар — баһадирҙы ҡосаҡларға ун малайҙың ҡоласы ла етмәне.


Сабый саҡтың онотолмаҫ хәтирәләре ошо Урман менән бәйләнгән.


Дала ҡарайып көйгән көндәрҙә тәбиғәттең йәшеллеген, мәңгелеген, ут-ҡояштан ҡурсалаусы дымғылт-һалҡын күләгәнең шифалығын беҙ тап ошо Урмандан тойор инек.


Үҙ ғүмереңдә беренсе тапҡыр ағас башына үрмәләп менеү, ботаҡтарына йәбешеп тирбәлеү кеүек бөйөк бәхетте лә беҙгә ошо Урман бирер ине.


Ҡош-ҡорттарҙың, көҙөн китеп, яҙын ҡайтыу, оя үреп бала сығарыу серен сабый күҙҙәренә ошо Урман асыр ине.


Ел иҫкәндә, сыңрап япраҡ йырлай торған бөйөк мөғжизә барлығын да беҙгә ошо Урман ишеттерер ине.


Ғөмүмән, “урман” тигән тылсымлы һүҙ беҙҙең сабый телдәрҙә тәүтапҡыр тирбәлһен өсөн дә ошо Урман кәрәк булғандыр. Әгәр ҙә беҙ далабыҙҙа үҙебеҙҙең тирәгебеҙ — Урманыбыҙҙы күрмәһәк, ҡарурман һәм тайганы ла күҙ алдыбыҙға килтерә алмаҫ инек. Бына ниндәй ине беҙгә был Урман!


Әлбиттә, шул Урманға бәйле төрлө хөрәфәттәр ҙә йөрөнө. Бала тәпәй баҫҡас та уҡ, уны, етәкләп, Урман төбөнә алып барырҙар, ҡарт олондо әйләндереп тәпәйләтеп үтерҙәр ине. Имеш, шулай итһәң, сабый ошо Урман кеүек мыҡты үҫә, оҙон ғүмерле була. Ә унан һуң, тирәк башында ғауғалашҡан ҡара ҡарға ояларына бармаҡ төртөп күрһәтеп, Урманға ҡунған ҡошҡа тейергә ярамай — ҡул ҡорой, тип киҫәтерҙәр ине. һәм тирәктең ҡасандыр ҡырҡып алынған аҫҡы ботаҡ төпөсөнә ымлап әйтерҙәр ине:


— Урманға балта сапҡан кешене йәшен атып үлтерә, нигеҙен көл итә.


Шунан һуң сабыйҙы йәнә етәкләп, ауыл ҡырыйына алып китерҙәр ине лә унда емерелеп, көл булып ултырған бер саман өй яғына төкөрөнөп ғибрәтләрҙәр ине:


— Бына Урманға балта сапҡан Мотиҡ бәндәнең нигеҙе. Ап-аяҙ көндә йәшен атып дөмөктөрҙө.


Һәм шул ыңғайҙан Ҡорошҡул Һәҙиәт тигән тере кешене лә телгә алырҙар ине:


— Мотиҡ балта сапҡан саҡта Һәҙиәт тә булышҡан, шуға күрә уң ҡулы һулып ҡорошҡан...


Мин хәҙер шул турала уйлайым да ҡарттарҙың был һүҙенән кинәнеп ҡуям: моғайын, насар ғөрәфәт булмағандыр ул әкиәт, дала күрке тирәгебеҙҙең ҡылдай нескә ғүмеркәйен ҡурсалау өсөн уйлап сығарылған әмәл булғандыр...


Ҡорошҡул Һәҙиәт тигәндән тағы иҫкә төштө. Мин бәләкәс саҡтарҙа, уның йоҙроҡтай ғына саман өйө нәҡ беҙҙең ошо тирәк итәгендә булыр, ә картуф баҡсаһы мөһәбәт олонға терәлә яҙып торор ине. Өй хужаһының, тыумыштан уҡ ҡулы ҡорош булыу етмәгән, аҡылы ла бер төрлө. Шуғалыр ҙа кәләш табылмаған уға: егет көйөнсә ир уртаһы етеп, саман өйҙә яңғыҙ башы ҡаңғырып ятҡан көнө. Әммә, тиле-миле генә булһа ла, Һәҙиәттең бер бик шәп яғы ла бар — тирәк эргәһен кәртәләп алып, баҡса итеп ебәргән дә төрлө йәшелсә үҫтерә. Ауылда иң эре бәрәңге, йәҙрә ҡыяр уның баҡсаһында өлгөрә, сөнки тирәк әйләнәһе меңәр йыллыҡ ҡарға тиҙәгенән ашлаулы, уңдырышлы. Көтөү ҡыуа сыҡҡан малай-шалайға кәртә аша ул йәшел ҡыяр, ҡыҙыл помидор атып сәләм бирә. Шуға күрә балалар ҙа уның һүҙен тыңлайҙар — түтәлдәргә, йүгереп йөрөп, ҡойонан һыу ташып ҡоялар, баҡсаны ҡыйғыр ҡаҙҙарҙан, ырғып инергә киҙәнгән ҡомһоҙ кәзәләрҙән һаҡлайҙар. Был баҡсаның үҙенә күрә тағы ла бер ҡыҙыҡ яғы бар: яҙ һайын унда тирәк тамырҙарынан йәш туйралар үркеп сыға ла бер йәй эсендә Һәҙиәттең үҙе бейеклек күтәрелә. Һәҙиәт йәй буйына, күкрәген кәперәйтеп, йәшел япраҡ көҫәгән уҫал кәзәләрҙең күҙен ҡыҙҙыртып, шул йәш ағастар араһында кинәнеп һыҙғырып йөрөй. Ағастар буйға еткәс, һуйҙандарын малайҙарға уҡ атҡыс ян бөгөргә, ат итеп атланып уйнарға ҡырҡып бирә, шулар менән ҡуша үҙе лә сабыша. Көҙ етеп, йәшелсә йыйып алындымы — баҡса ҡараусыһыҙ ҡала ла унда кәзәләр ябырыла, ҡарт олондоң туйраларын береһен-бер ҡалдырмай тунап сыға. Моңло тирәк киләһе яҙғаса йәнә яңғыҙ башы ҡаңғырып ҡала...


Бына хәҙер шул турала иҫләйем дә мин, иҫем китә: йәш үҫентеләр ниндәй ҡеүәт менән күкрәп ҡалҡты икән? Дала тупрағының үҙенсәлегеме был, әллә урман-тирәгебеҙҙең быуаттарҙан-быуаттарға тупланған йәшәүсәнлеге — тормош ҡөҙрәтеме? Бындайын да йәшәү сәме был урман тоҡомдары араһында донъяла һирәк була. һәм ул бөгөнгө беҙҙең маҡсат өсөн иң кәрәкле сифат!


Тыуған төйәгемә яҡынлашҡан һайын, йөрәгем һурылып сығып барғандай талпына, күҙ ҡараларым, тишелерҙәй, дала төпкөлөнә төбәлә. Бына-бына офоҡ ситендә ялбыр бесән кәбәненә оҡшаш ҡара һыҙатланырға тейеш. Ул ҡара, барған һайын, ҡанат-яурындарын ике яҡҡа мыҡты кирәсәк, көр түбәһен юғары ҡалҡытасаҡ. Аҙаҡ килеп күҙ алдында Урман тигән оло тирәк булып төҫмөрләнәсәк. Фәҡәт шунан һуң ғына ауылдың мин белгән һалам түбәләре һарғайып күренә башлаясаҡ.


Шулай текләп бара торғас, йөрәгемә шомло һалҡын йүгереп, ултырған урынымда сүктем, сарсағандай тамаҡ төбөм тартышып, шофер егеткә ялбарҙым:


— Һеҙ был тирәне яҡшы беләһегеҙме?


— Үҙемдең биш бармағым кеүек.


— Әллә мин яңылышаммы, ниңә һаман Урман күренмәй?


— Яңылышмайһығыҙ, — тине шофер, тәрән һулап.


— Әллә ҡасан уҡ күренә башларға тейеш ине бит?


Егет миңә ҡыҙғаныусан рәүештә әйләнеп ҡараны:


— Ауылығыҙға күптән ҡайтмағайнығыҙмы ни?


— Күптән шул. — Тамағыма ҡоро төйөр тығылды.


— Ҡыҙғаныс. Ул ваҡиғаға биш-алты йыл тулып үтте...


— Нимә, әллә... — Шомланыуҙан ҡан тамырҙарым туңды, ике ҡолаҡ төбөмдә, әйтерһең, сыңҡ-сыңҡ итеп ҡорос сүкештәр һуҡты.


— Эйе, Урман юҡ инде хәҙер... Хатта һөлдәһе лә ҡалманы: әллә ҡасан уҡ тураҡлап, ташып алып, яғып бөттөләр.


Шофер яман шаярталыр тип уйланым, рәнйеүемде йәшерергә тырышып, башты түбән эйҙем. Егетем иһә берәмтекләп хикәйәт итеүен белде:


— Тирәк янын баҫыу итеп, көнбағыш сәскәйне колхоз. Иллә уңды ла һуң шул йылда! һәр бер башы ҡаҙан дәүмәллек булды, ә орлоғо ат тешендәй эре ине. Ауылдағы бала-саға ла, беҙҙең кеүек үткән-һүткән дә кинәнде!.. Ә тирәккә күпме ҡарға оя ҡорғаны хәтерегеҙҙәме?


Йөрәк осҡайымды йылы хәтирә бөрөп алды, күҙҙәрем йәшкәҙене. Ҡыш һуңында далаға иң тәүге шөңгөр яҙҙы алып килгән, тауыштары менән ерҙе уятып ебәргән, йәшеллекте, ялҡындай ҡабындырып, ҡанаттарынан һирпелдергән һағыҙ кеүек ҡара-йылтыр ҡарғаларҙы ниндәй тере йән онота алһын инде! Олон-баһадирҙың һәр сат-тармағында улар ҡорған, бала сығарған, көҙөн һаубуллашып китеп, яҙын шатланып ҡаршылаған унарлаған сытыр оя бар ине, ундағы тормош яҙғы ҡаранан тынғы белмәй ҡайнар ине, ҡарғаларҙың тауышынан тирәк төбө шаулап торор ине. Был ҡарғалыҡ — бар төбәккә бер байрам, был Урман — был ҡоштарҙың тәрән быуаттарҙан биреле алыҫтарҙан үҙенә тартҡан, саҡырып арбаған берҙән-бер төйәге ине. Бишектән үк тәбиғәттең әсә теле булып ишетелгән, әсәй йыры менән бер тиң ҡуша йөрәккә һеңгән гүзәл ҡара ҡарға тауышын кем онотһон далала!..


— Бына шул ҡара ҡарға тоҡомо колхоз көнбағышына эйәләшкән, көнбағышты суҡып ҡорота икән, тип ғәйепләнде. — Хикәйәтсем әллә көлдө, әллә буҫлығып иланы. — Шунан ҡара ҡарғаға был ерҙә ҡара көндәр башланды. Ә ҡаланан бер уҙғынсы лектор үҙенең лекцияһында күк бүреләр менән бер ҡатарҙан ҡарғаны ла зыянлы ҡош-ҡорт исемлегенә керетеп яманлағас, был ҡоштарға бөтөнләй ахыры заман килде. Тәүҙә полевод ҡушкөбәктән аттырҙы ҡарғаларҙы. Ҡоштар төрлөһө төрлө яҡҡа туҙғығас, кире әйләнеп ҡайтмаһындар өсөн, ояларын туҙҙыртты. Бында инде Ҡорошҡул Һәҙиәт тигән тиле һөнәрен шәп күрһәтте. һәр саҡ үҙен һырып алған малай-шалайҙы өйөрөп, тирәктәге сытыр ояларға утлы уҡ атыуҙы ойошторҙо.


— Утлы уҡ? Ниндәй утлы уҡ?! — Һиҫкәнеп үк киттем мин.


— Уҡ башына сепрәк-сапраҡ урайҙар ҙа, дизел майына тығып алып, ут төртәләр, ялҡынланып янғаны килеш үрҙәге сытыр ояға тоҫҡап атып ебәрәләр. Сәғәт араһында сыралай дөрләп янды Урман... Уға ғына бирешмәҫ тә ине ул, тирәкте әйтәм. Яныу бәләһенән һуң да япраҡ ярып ҡырҡышты... япраҡтарына ҡара башлы ҡорт төшөп, тамам ҡоротҡанға тиклем... Ҡарғалары булмағас, ҡорт тигәнең уттан да хәтәр икән ул...


Дала ҡосағында ауылым һыҙатланғайны инде, был, ысынлап та, тыуған ауылым булһа ла, һалҡын ауыл, төптө ҡола яландағы Урманһыҙ ауыл ине. Асы хаҡиҡәтте танырға һаман баҙнат итмәй, тештәремде шығырҙатып ыңраным:


— Булмаҫ. Булыуы мөмкин түгел!


— Был далала булыуы мөмкин булмаҫтай нәмәләр ҙә булып ҡуя икән ул...


Ауыҙ асырға ла өлгөрмәнем, шоферым акселераторға ҡапыл баҫып, “тимер ат”ын бәйҙән ысҡынған айғырҙай ырғылдырҙы, ауыл осондағы элекке Урман үҫкән ергә килтереп туҡтатты. Унда, суҡай ҡалҡыулыҡта, ҡара муйыл таяҡҡа таянған әлһерәү ҡарт бысыҡ күҙҙәрен беҙгә текләп ултыра, үҙен бер көтөү бала-саға әйләндереп алған. Яҡыныраҡ барғас, суҡай ҡалҡыулыҡ тигәнем тирмән ташындай оло төп булып сыҡты — Урманыбыҙҙың төбө. Йөрәкһеп, төптәге йыл балдаҡтарын иҫәпләргә иткәйнем дә — барып сыҡманы: төптөң өҫтө кем тарафынандыр ут һалып яндырылған, ян-яҡтары, балта менән китеп, утынға алынғайны.


— Һин кем? Урал батыр кеүек тылсым эйәһеме? Урманды терелтергә килдеңме? — тип тертләтте ҡапыл ҡарттың иламһырауыҡ тауышы. Текләберәк ҡараным да таныным — ауыл тилеһе Ҡорошҡул Һәҙиәт ине был. Ни әйтергә белмәй ирендәрем ҡалтырап тороуын күреп, шофер ярҙамға килде:


— Терелтә, ти, һиңә үлгән урманды. Улай урман кәрәккәс, үлтермәйҙәр ине уны!


— Иҙеүендә йәшел япрағы бар бит һуң? — тине тиле, муйыл таяғын миңә төртөп күрһәтеп. Таныманы, меҫкен.


— Үлгәнде терелтергә түгел, ә , яңыһын үҫтерергә йөрөй ул.


Ҡарттың күҙҙәренән үле төпкә супырлап йәш ҡойолдо:


— Урман барҙа баҡсам шәп үҫә ине, ҡыярым күп була ине. Урман үлгәс, ҡойом да ҡороно, ҡыярҙарым да үлде, башыма ҡара ҡарғаларҙың ҡара ҡарғышы төштө...


Мин ашҡынып һуңғы мөғжизә — ҡыҙыл ҡайма япраҡлы олондоң тере туйраларын эҙләнем йә булмаһа берәй орлоҡ остоғо табылмаҫмы тип ҡармандым, әммә мөғжизәләр заманы үткән — төптөң һәммә тирә-яғы йәнһеҙ ҡола ер ине. Ошо һөҙөмтәнән башым әйләнеп, машинаға инеп ултырҙым, шунда ғына ауылыма иғтибарлы күҙ һалдым. Минән ҡалған һалам түбәле саман өйҙәр ҡайҙалыр инеп һеңгән, улар урынына ҡалай ҙа шифер менән ябыулы ғорур кирбес йорттар ҡалҡып сыҡҡайны, хатта Ҡорошҡул Һәҙиәткә лә бынамын тигән ҡотло нигеҙ ҡоролған. Шулай күркәм , яңырыусы ауылым эргәһендә мәңге йәш һәм мәңге , яңы тирәгебеҙҙең булмауы өҙҙө үҙәкте. Ҡасандыр, йәш студент сағымда, шул Урманды, ҡулсыр ҡулдарҙан ҡурсалатып, үҙ аҡсама страховкаларға тип дәртләнеп йөрөүҙәрем, ә шунан һуң, ғалим булып, ир ҡорона ултырғас, уны даламдың тәбиғәт ҡомартҡыһы рәүешендә дәүләт һағы аҫтына алдыртырға хыялланыуҙарым бермә-бер иҫкә төштө. Ваҡытында изге эшкә дәрт тә булған, хыял да килгән, тик, үкенескә ҡаршы, шуларҙы тормошҡа ашырырға егетлек кенә етмәгән...


— Ауылғамы, ҡайһы өйгә? — тине шофер, моторын дырылдатып. Мин өндәшә алманым, кире ыстанса тарафына ымланым. Ғәфү ит, ауылым, ҡуңалтаҡ килеш инә алмайым һиңә. Ҡабат әйләнеп ҡайтырмын, ҡыҙыл ҡайма япраҡлы тиңһеҙ Урманымды лайыҡлы алмаштырырлыҡ, бөтә далаға йән өрөрлөк , яңы урман орлоғо алып ҡайтырмын. Әгәр шулай итмәһәм, аҡ һаҡаллы ил ҡарттары:


— Урманыбыҙ тере ваҡытта нимә уйлап йөрөнөң, орлоҡтарын ниңә алып ҡалманың? Үлгән урманды терелтерлек әжәл дарыуын таба алманыңмы әле? — тип күҙемә төбәлеп ҡарарҙар кеүек...

15.01.1975.

Ҡотлобикә

Эй һин кеше ғүмере, еребеҙҙе ер иткән, мәңге тере, серле иткән тылсымдарҙың береһе! Уйлайым да һинең хаҡта, һоҡланып һәм аптырап туя алмайым: бер үк ваҡытта ниндәйен ҡатмарлыһың һин һәм ябайһың! һин, ғәзиз ғүмер, быуын һайын шул уҡ еркәй-тупраҡта, шул уҡ кеше төҫөндә ҡабатланаһың, ләкин бер кемде лә ҡабатламайһың. Ниндәй оло мөғжизә ул һәр бер кеше ғүмере!..


Көҙгө кис. Кеше ғүмеренең көҙө кеүек кис.


Көҙгө кис.


Иртәгә байрам — ауыл эшсәндәренең йыллыҡ байрам көнө.


Бөгөн Культура һарайында колхоздың шул байрамға арналған тантаналы йыйылышы була.


Бөтә халыҡ Тантана тауына, шунда быйыл ғына бөтөрөп ингән Культура һарайына, ағыла.


Ата-баба күрмәгән шыма асфальткә кинәнә баҫып, ул да ауылы урамынан китеп бара.


Аҙымдары ныҡ, тәүтапҡыр һыу юлына сыҡҡан йәш киленсәк, тиерһең.


Һулыш алыуҙары киң — уның өсөн был һауа, тыуған ауылының иркен һауаһы, , яңы эленеп әсеп килгән һаумал ҡымыҙ һымаҡ йәки , яңы ғына гөбөрҙәтеп һауып алып ингән йылы ыуыҙ кеүек — сихәт өҫтөнә сихәт кенә инде бына.


Өҫтөнә утыҙ йыллап һандыҡта ятҡан аҡ ебәк күлдәген, йәшел бәрхәт камзулын кейгән, башына эре ҡыҙыл биҙәкле кешмир шәлен ябынған. Шәл аҫтынан ҡыҙҙарҙыҡылай тығыҙ толомдарын тартып торған тос талир-тәңкәләре, бынан утыҙ йыл элеккеләй үк, сыңрау көмөш көлөүен һибеп ала. Аяғында ла — утыҙ йыллап кейелмәгән сәмсәле ситек. Оҙаҡ ятҡан был кейемдәрҙән үҙенә күрә бер тәмле еҫ — һандыҡ еҫе аңҡып бөркөлә, ҡаймаҡтай ҡуйы киске һауаға болғанып, уның башын әйләндерә. Эй был татлы, хуш еҫле бөркөлөш, иҫте йыйып ала алмай торған сәйер кисереш!.. Тик ул — ҡомағай әҙәмдәрҙең ғүмере буйына ауыҙынан өҙөп-йолҡоп, ҡыҫып-ҡымтып йыйған затлы малдары көйәләмәһен өсөн һипкән тынсыу нафталин еҫе түгел, ә үҙенә күрә бер аңҡыу еҫ, нәзәкәтле еҫ. Йыл да үлән бешеп етер генә мәлдә, зәңгәр күктә тонйорап ҡына киске шәфәҡ һүрелеп барғанда, таныш болондо яланаяҡ кисеп йөрөп һулай ине был һылыу ҡатын ошо алйытҡыс һауаны, йәнгә дауаны. Йән һөйгәне менән тәү ҡат табышып осрашҡан еркәй-йәшел бишектән, онотолмаҫтай йәнгә яҡын туғай сабынлыҡтарынан, һөйә-һөйә бөртөкләп кенә йыйып алып ҡайтып һала ине ул һандығына хуш еҫле япраҡтарҙы. Үләне лә үлән генә түгел — ғишыҡ уттарынан үлгәнде терелтә торған кейәү үләне ине шул...


Уның үҙенең ғүмере лә ошо моңло үләнгә оҡшаш һутлы ла, утлы ла булды.


Ул үҙе, ғәҙәттә, һорағандарға, 1921 йылдан 1922 йылға ауышҡан иң-иң ҡытлыҡ саҡта тыуҙым, тип яуап бирергә күнеккән. Хәйер, бер уйлаһаң, үҙеңә ҡарата “тыуҙым” тип әйтеүе лә үтә сәйерҙер: кем үҙенең ҡасан нисек тыуыуын белһен инде! һәммә әҙәмдәр кеүек үк, ул да фәҡәт олораҡтар ауыҙынан ишеткәнен генә әйтә, әйткәне һайын бер миһырбан эйәһен “келт!” итеп иҫенә төшөрә. Етем-еһерҙе кеше иткән балалар йортонда Мәхмүзә апай исемле ҡарт тәрбиәсе бар ине. “Хәтер һандығы” тип тә атайҙар ине үҙен. Бына шул тирә лә бирә торғайны инде кемдең кемдән һәм ҡасан ни рәүешле донъяға килеп, кем яғынан исем-ләҡәп алмышын. Ошо апайҙан ул да үҙе хаҡында күп тапҡырҙар һорашҡаны бар. Имештер, аслыҡтан тамам миңгәп бөткән әсәһе мәрхүмә уны яҡты донъяға биргән дә күҙ йомған. Ә бөтә өй эсе, туған-ырыуы шуға тиклем үк астан ҡырылып бөткән булған, , яңы тыуған ҡыҙ баланың битен һыпырып асыр ҙа кеше булмаған. Шул замандың ауыл Советы рәйесе, фронттарҙа оҙаҡ йөрөп яндырайланып ҡайтҡан Партизан Әхмәҙи, һыңар ғына ҡулы менән тотоп, баланы үҙе ҡойондорған, кендеген тешләп өҙгән. Иңендәге йәшел һалдат гимнастеркаһын йыртып, биләүләп, Баймаҡтағы балалар йортона елдергән дәррәү. Имештер, ул билендәге быҙау бото ҙурлыҡ ағас ҡумталы атар ҡоралын дөбөр-шатор ишек Яңаҡтарына һуғылдыртып, өйөрмәләй килеп кергән. “Йән дуҫым Ҡотлозаманов Ҡотдус партизандың ҡыҙы була был, белегеҙ!” — тип хәтәр бармаҡ янап тороп яҙҙыртҡан да, хәрбиҙәрсә ҡырт боролоп, сығып та киткән. Ул атына менгәс кенә, Мәхмүзә апай иҫенә килгән, ҡәләмен тотҡан килеш болдорға йүгереп сығып:


— Ә исеме һуң, исеме?! — тип ҡысҡырған.


— Әү, исемеме?.. Ҡыҙыл партизан Ҡотлозаманов Ҡотдустың ҡыҙы, билдәле, ...бикә була инде! — тигән дә Партизан Әхмәҙи, үҙе кеүек үк яндырай атын сүкетә ултыртҡансы тартып, күҙҙән дә юғалған. Мәхмүҙә апай, имештер, яндырай Партизан ҡысҡырған исемде айырым-асыҡ ҡына ишетә алмай ҡалған.


— Кем тип әйтте һуң әле, әй, әттәгенәһе, Утлыбикәме, әллә Ҡытлыбикәме? — тип, ҡапҡа төбөндә һыны ҡатып ҡайҡайып торған ҡарауылсы ҡарт Бөкөрө Усмандан һораған. Имештер, ҡарттың бик тә һарыуы ҡайнап сыҡҡан саҡ булған: Партзан уның әле генә бәйләп ҡыҫанан алған өр-, яңы һеперткеһен ауҙарып тапатып үткән.


— Мынауы ҡытлыҡ йылда кем ирегеп донъяға килһен, — тигән ҡарт, — билдәле, Ҡытлыбикә инде, башҡаса сурт булһынмы ни! — һәм шулай тип яҙған да ҡуйғандар, имештер.


Шунан һуң ҡыҙға был донъяның ҡытлығын күп татырға тура килде.


Балалар йортонда бауыр аҫтынан саҡ ҡына ел үткәйне, күҙе-башы тыуған ауылға ҡарай боролор булды ла ҡуйҙы бит бахырҙың. Әҙәм рәтле ҙур ҡалаларға китергә, уҡырға, “кеше булып сығырға” ла уйламай, ҡайҙандыр башына тай тибеп, бураҙналары боҫорап ятҡан ҡара ер, ҡулға майҙай яғылыусан яҙғы ҡара тупраҡ тураһында ғына хыяллана башламаһынмы.


Эй ғүмер!.. Ҡытлыбикәнең ылау йөрөгәнендә үҙебеҙҙең аттарҙа ғына күргәне бар: тыуған ерҙән ситкә алып сығып киттеңме, ерһенмәй, арттарына әйләнеп ҡарай-ҡарай кешнәп, йәнде алалар, аҙна-ун көн буйы ят һыуҙы тәм итмәй аптыраталар, дилбегәнән саҡ ҡына ҡул яҙҙырҙыңмы, һиҙмәй ҙә ҡалаһың, баштарын Уралға ҡарай боралар. Заманында Ҡара Юрға, бәйен өҙөп, Париждан да ҡасып ҡайтҡан, тип һөйләйҙәр ине бит... Ә әҙәм балаһы тигәнең аттан да былайыраҡ икән. Аҫырап үҫтергән балалар йорто ни тиклем генә күңелгә йылы ятмаһын, ҡыҙ хатта төштәрендә тыуған ерҙе ҡосаҡлап ятып илай, ер уға үҙе күрмәй ҙә ҡалған тыуған әсәһе булып өндәшә, уны саҡыра ине...


Тал сыбығы һымаҡ ҡына һомғол буйлы Ҡытлыбикә башкөлләй колхоз эшенә ҡайтып егелде. һәй, ауыр ине заманалар, улар көсәнеп аҡтарған бураҙналар! һабан һөрөп, бесән сабып, ураҡ урып, ҡыҙыл обоздарҙа ылау йөрөп, нәҙекәй билле тал сыбығы тау терәтерлек көр тирәккә әүерелде, ә ҡулдары, ҡулдары — ирҙәреңдекенән былайыраҡ, ерҙең үҙе кеүек олпат, ҡырыҫ һәм ҡара ине. Был ҡулдар бер тынғы белмәй, тик тороуҙы белмәй ине, хатта төндә татлы төш күреп, тос алмалай тәгәрләп ятып йоҡлағанында ла улар берсә суҡмарҙай йомарланып, берсә яҙлығып, башы аҫтында тик тотҡаны өсөн хужаһына маҙаһыҙлыҡ белдерә кеүек ине. Ҡыҙҙың йәшлек ғүмерендә тәүге йөрәк яраһы ла ошо ҡулдар арҡаһында ҡананы.


Юҡ, егеттәрҙең иғтибарын биләмәне түгел, биләне уңған һылыу Ҡытлыбикә. УҒа күңел һалыусылар, ялынып эйәреп йөрөүселәр, ауылда ғына түгел, ат тояғы етер ерҙә лә иш ине. һәммәһенең араһынан Ғилман уҡытыусы ғына арбаны йәш күңелде.


Үҙҙәренә ҡалһа, бер-береһен өҙөлөшөп, тилмерешеп яраттылар улар. һәр күрешеү сәғәттәрен Саҡ менән Суҡ кеүек зарығып көтөп алырҙар ине. Ошондай изге мәлдәрҙең береһендә, һүҙгә-һүҙ йөпләнеп, яҙғы эштәр бөтөү менән, йәш тәкәләр “бешеү” менән комсомолса ҡыҙыл туй яһап, ҡауышырға ҡарар ҡылып та ҡуйҙылар. Ғилман, буласаҡ килендәрен күрһәтер өсөн, ҡалалағы ата-әсәһен саҡырҙы. Үҙҙәренең әйтеүенсә, борондан килгән интеллигент нәҫеле ине улар. Ләкин Ҡытлыбикә лә үҙен һис кенә лә кәм-хур тоймай: Совет власы биргән белем һәм тәрбиә кем менән дә тиң ултырып һөйләшерлек, өҫтөндәге кейеме лә бер ҙә ҡала ҡыҙҙарыныҡынан кәм түгел, йөҙгә ҡыҙыллыҡ килтермәҫлек ине, уға ҡалһа. Әммә ҡәйнә булаһы кешеһе төптө көтөлмәгән яҡтан килтереп ҡаҙаны:


— Фу, ниндәй шыҡһыҙ исем! Үҙе ҡытлы, үҙе бикә... — тине ул, ап-аҡ кершән яҡҡан матур ҡырлас танауын сирып. Ғилман ҡыҙға ашығыс күҙ ташлап алды.


— Әсәй...


— Юҡ-юҡ, һүҙ көрәштермә. Әсәйең һиңә ҡарағанда күберәк белә ул.


Сәй эсергә ултырҙылар. Ҡытлыбикә, ауылдағыса, сәйҙе ҡуян ҡанылай ҡуйы яһап, сынаяҡтарҙы бер-бер артлы ҡунаҡтарына һондо һәм... Ғүмерендә тәү мәртәбә үҙ тәненән үҙе екһенеп, ике ҡулын ҡайҙа ҡуйырға белмәй аптырап торҙо: ҡәйнәһенең талпан кеүек мәрхәмәтһеҙ ике күҙе...


— Фу, ниндәй шыҡһыҙлыҡ! Ҡулы ер кеүек...


— Әсәй, тим...


— Юҡ-юҡ, һүҙ көрәштермә. — Матур ҡатындың зиннәтле һарайҙарҙағы шәмдәлдәрҙе хәтерләткән суҡ көмөш алҡалары, һүҙгә ҡушылған кеүек, нисектер, зәһәр уҫал сыңланы. — Эйе, һүҙ көрәштермә. Әсәйең һиңә ҡарағанда күберәк белә ул.


Атай булған кеше үҙ һүҙен әйтергә итеп ҡараны:


— Әсәһе, тим, туҡта әле... Ҡуй әле...


— Туҡтамайым да, ҡуймайым да. Йортҡа ер ҡуллы индереп, бөтә туған-тыумасаны табындан ҡасыраһым юҡ!


Ошонан һуң Ҡытлыбикә, ҡулдарын алдына һалып ултырып, яңғыҙ башы аулаҡ өйҙә төнө буйы үкһеп-үкһеп иланы, әммә берәүгә лә зарын түкмәне — иртүк торҙо ла эшкә елде. “Сабаталы дворяндар” ҙа улдарын ауылдан йолоп алып киттеләр, шуның менән, әйтерһең, ҡыҙҙың бәғеренә батҡан шырауҙы ла һурып сығарҙылар. Яра урыны һулҡылдап-һулҡылдап һыҙланы ла баҫылды: тиккәме ни “йөрәк өсөн иң шәп табип — ваҡыт” тиҙәр. Юҡ, әгәр Ғилман уның һымаҡ уҡ һөйгән булһа, әсәһенең һүҙенә ҡарап ҡына ҡайтып китмәҫ ине: Ҡытлыбикә, таш яуһа ла, артынан барырға әҙер ине бит. Сабаталы дәрәжәләре һымаҡ уҡ, хистәре лә уйҙырма булып сыҡты, күрәһең. Хәйер, һуңынан уларҙың дворянлығы ла уйҙырма — мещанлыҡҡа батҡан нэпман ҡалдыҡтары икәнлеге асыҡланды. Ҡытлыбикә асы хаҡиҡәт асты: тормош мәғәнәһе шулай ялған нигеҙгә ҡоролһа, мөхәббәт тә яһалма була икән ул. Ғилман фәҡәт ошоноң ҡорбаны ине.


Ҡытлыбикә йөрәге әрнеүен ҡулдарынан күргәндәй, колхоз эшен уғата нығыраҡ умырып эшләй башланы. Был ваҡытта халыҡ ҡыҙҙы әллә ҡыҙғаныпмы инде, әллә уңғанлығы өсөн хөрмәт күрһәтепме, “Ҡытлы”һынан айырып, Бикә тип кенә өндәшә башлағайны. Быға ҡыҙҙың бераҙ кәйефе ҡырыла биреп тә йөрөнө йөрөүен. “Ҡытлы” булһа ла, үҙ исеме үҙенә бик ярап ята ине әле, ауыҙ тултырып әйтеүе бер ҙә ауыр түгел ине. Әммә заманалар үҙгәрҙе, комсомолка кешегә, етмәһә, ударницаға, үҙе ҡытлы, үҙе боронғоса оҙон исем йөрөтөү бер ҙә иш түгел, тинеләр иптәштәре. Ысынлап та, колхоз эшенә мөкиббән Бикә булып, йылдың-йылы ударник булып, йөрәгенең шырау яраһын эш менән бөтәштереп, сихриәтле июнь айының уртаһында әлеге сихри хуш еҫле тыуған аҡланда үҙенең ысын иң тәүге һәм һуңғы ысын мөхәббәтен — Ғәйфуллаһын тапты ул.


Ғәйфуллаға көҙөн армияға китәһе ине, шуға ла улар, бер-береһен зарыҡтырмай, өс көн эсендә дыу-ҡуптарып ҡыҙыл туй үткәреп ҡауыштылар, ә дуғалы-ҡоҙалы туй һуңғараҡ, Ғәйфулланы оҙатыр алдынан, булыр, тип юранылар. Тик яҙмыштың аяуһыҙ ҡулы бөтә илгә шауын һалып ҡыуаныслы туй түгел — үлемесле афәт, ғәрәсәт уты алып килде. Килендәрсә яулығын ҡайтарып бәйләгән Бикә татлы ҡуйын йылыһын тойоп та бөтмәгән ирен һуғышҡа оҙатты, шул уҡ йылдың башаҡтары һығылып төшкән һағышлы игенен урып та өлгөрмәнеләр, ҡара яулыҡ — толлоҡ тигән ҡайғы шәүләһен бөркәнде. Әммә ышанманы ул, Ғәйфуллаһы, берҙән-бере, донъяла юҡ икән тип ышанманы. һаман көттө. Үҫмерҙәргә үҫеү биреп ләйсән яуғас ерҙе ябып йәшел ҡыяҡтар ҡалҡҡанда ла, көмөш ҡылғандар араһында тартылдашып тартайҙар йүгергәндә лә, йәнде өҙөп тыпыр-тыпыр тәҙрә ҡаҡҡан көҙгө ҡара ырашҡы-ямғырҙарҙа ла, ялбыр-йылбыр ябалаҡ ҡарҙар өй алдындағы өйәңкегә уралып төшкән ҡышҡы оҙон төндәрҙә лә уның аяҡ тауышын көттө һағынып. Мөгөҙө һыныҡ һыйырының тыуған һәр бер быҙауын уның ҡайтыуын хәбәр итер изге йәнгә ҡолаҡ һөйөнсөһөнә бүләккә инселәп торҙо. Быҙауҙар үҫә-үҫә башмаҡҡа әйләнер, тана-турпы булып ҡойроҡ күтәреп уйнаҡлап йәки ажғыр үгеҙ булып ер тырнап үкереп йөрөр, кеше кәртә-ҡураһын ватып инеп, тел-тешкә лә керә башлар, тик һөйөнөс эйәһе генә ҡайтмаҫ та ҡайтмаҫ ине...


Ҡырҡ өсөнсө йылда зерә лә ғәрәсәт көсәйеп китте. Сүп-сар баҫты баҫыуҙарҙы. Тапҡан-таянғанды фронтҡа оҙатып, иләк аҫтына төшкән мысай, алабута менән генә көн күрҙе халыҡ. Шулай ҙа егелеп эшләне, фронт өсөн тип тешен ҡыҫып эшләне.


Хәтерҙә, яҙға табан келәт алдында орлоҡ таҙарталар. Елгәргестәр етешмәй, ҡул көсө етешмәй, ә яҙ тигәнең ҡыҫып килә — сәсеүгә өлгөрөп ҡалырға кәрәк. Райондан төшкән вәкил, ашамай-эсмәй, тигәндәй, ырҙын табағында ята. Уның да башы ҡатҡан, күҙ төптәре ҡарайған. “Дауай” ҙа “дауай”, тип үҙен дә, колхозсыларҙы ла ҡура ғына. Бикә шул саҡ келәт башында күгәрсен оялап тутығып ятҡан оло элмә иләкте төшөрөп тәгәрләтте вәкил алдына.


— Бәй, ни булды? — тине тегеһе, аптырап.


— Орлоҡто тел менән түгел, ә иләк менән өйөрөлтәләр.


Ырҙын табағын ҡырсып йөрөгән Бөкөрө Усман, көрәгенә таянып, кәзә һаҡалын һелкетеп кеткелдәп көлдө:


— һәй, килен булып өлгөрә алмаған киленкәй, иҫәрләнеп бараһың инде әллә?


Әммә вәкил эштең ниҙә икәнен тиҙ шәйләп алды, ҡартҡа илдәкте элергә ҡушты.


— Йә, хуп, элдем. Тик кем тотонор икән уға? — тине Бөкөрө Усман.


— Бына һин тотонаһың. һалығыҙ ашлыҡ.


— Юҡ инде кем, вәкил иптәш, тотона алмайым мин. — Ҡарт яйлап артҡа сикте. — Хәҙер иҫке заман түгел. Мин был ата-баба ҡоралын күптән онотоп бөткәнмен.


— Онотһаң, иҫеңә төшөрөрһөң, — тине Бикә, иләккә ашлыҡ һалып.


— Юҡ инде, кем, киленкәй, мин уны һис тә иҫкә төшөрә алмайым. Микалай батша заманалары үткән. Яңғыҙаҡ түгел мин хәҙер, ә полноправный колхозник. Даешь миңә “сортировка, молотилка, веялка һәм триер” — тап йырҙа әйтелгәнсә.


Бикә ҡарттың йөҙөнә текләп торҙо ла төшөндө: асыуҙан түгел, ә көсһөҙлөктән, хәлһеҙлектән әсенеп телләшә ине ул. Ҡартҡа арҡаһы менән боролоп, бер һүҙ әйтмәй, иләкте ирҙәрсә бот айыра, ҡолас кирә ҡыҫып тотоп, өйөрөлтә башланы. ңур оҫталыҡ талап иткән ирҙәр хеҙмәте ине был, әммә әҙәм эшләмәҫтәй түгел ине. Тәүге иләген таҙартып бөтөп бушатыуға, саҡ ҡына арыраҡ тағы ла бер иләк ҡыштырҙап өйөрөлә, уны, кәзә һаҡалын һелкетеп, Бөкөрө Усман үҙе өйөрөлтә ине. Өйберенсә боронғонан иҫән ҡалған иләктәр йыйып алынып, тағы ла бик күп бикәләрҙең ҡул осонда уйнаны...


Һуғыш бөткәндән һуң да әле ғәрәсәте бөтмәне, Бикә кеүектәрҙең ҡулынан донъя йөгө китмәне. Тыуған ерҙең һәр бер туҙан күҙәнәге уларҙың әсе тире, күҙ йәштәре менән ашланды, һәр бураҙнала уларҙың йәш ғүмерҙәре тыйнаҡ бойҙай орлоғолай шым ғына ябылып ятып ҡалды. Улар ҡулынан кискән эштәрҙең һәммәһен һис иҫләп тә, һанап та бөтөргөһөҙ — уны фәҡәт тыуған-үҫкән ер белә лә ергә оҡшап ҡалсайған ошо егәрле ике ҡул ғына белә.


Бер заман килде шундай мәл — илгә күпләп сөгөлдөр үҫтереү кәрәк булды. Колхоз өсөн был , яңы эште еректерә алмай оҙаҡ йөҙәгәс, таяҡ башы тағы ла шул ҡулдарға төштө:


— Бикәне ҡушырға кәрәк! Был эштә тик Бикә генә өлгө күрһәтә ала!


Күрһәтмәне лә түгел күрһәтте, ысынлап та, Бикә өлгөнө. һәр үҫемлек тамырына ҡулдарының йылыһын һалырға өлгөрҙө, һәм ҡотороп үҫте уның ерендә сөгөлдөр. Ул етәкләгән звено районда иң алдынғы сөгөлдөрсөләр төйәге булып әүерелде.


Бер заман килде шундай хәл — илгә күпләп һөт етештереү кәрәк булды. Әлеге лә баяғы:


— Бикәне ҡушырға кәрәк!


Бикә зәңгәр яҙҙан йәйләүгә сығып китте, ҡара көҙгәсә ҡайтманы. Ҡышын, ҡуна-төнә ятып, һыйыр аҙбарында эшләне. Унан күреп, башҡалар ҙа һәүкәшкәйгә, балаһы кеүек, һөйөп-һыйпап ҡарарға өйрәнде. һыйырҙың теленә һалған яғыныс аҡ-һөт булып ҡайтыуына инанды.


Бер заман килде шундай ғәм — илгә күпләп ит етештереү кәрәк булды. Бының өсөн колхозда сусҡа үрсетеү ҡулай сара тип табылды. Әммә сусҡа ҡараусыларҙы табыу анһат түгел ине.


— Бикәне! Ул барыһын да булдыра! — тип әйтергә лә өлгөрмәнеләр, Бикә үҙе елтерәп килеп етте:


— Әҙәм балаһы башҡара алмаҫлыҡ эш түгел — быныһын да эшләрбеҙ! — Әхирәттәрен дә өгөтләп өлгөргән булып сыҡты ул.


Бына шулай күпме эштәр башҡарманы уның тик тормаҫ, тынғы белмәҫ ҡулдары. Ғәйфуллаһы киткәнгә инде нисәмә-нисә йылдар тулып үтте, колхоз Бикәнең үҙен ололап-ҙурлап пенсияға оҙатты. һөйөнсөгә тип инселәгән нисәмә баш быҙау, үҫеп етеп, ер ҡаны булды. Бына инде быйыл тағы ла береһе, башмаҡлыҡтан сығып, төртә мөгөҙлө үгеҙ булып, ер тырнап үкереп йөрөй. Ҡайһы ваҡыт, шуны күрһә, Бикәнең үҙенең дә ер тырнап үкереп илағыһы килә, ләкин белдермәй. Сөнки ул ышанмай. Ғәйфуллаһының был донъяла юҡлығына ышанмай. Уға һаман Ғәйфуллаһы йәп-йәш, йөрәкһеү, шат килеш әйләнеп ҡайтырҙай. Ишекте шар-асып ебәрер ҙә уны ҡыҫып-тонсоҡтороп ҡосағына алыр кеүек. Ах, шул саҡта иҫертәсәк тә иҫертәсәк уның йөрәк ялҡыны!.. Ошо изге мәл хаҡына бирешмәй йәшәне Бикә. Күптәр аптырай уға, әле һаман да ҡыҙ кеүекһең, тиҙәр. Ысынлап та, уның буйы әүәлгесә һомғол-зифа, сәстәре ҡуйы һәм ҡара, тештәре ынйылай аҡ, йөҙөндә, маңлайында йыйырсыҡ та юҡ шәйле. Билкәйе һығылмалы, хәрәкәтсел. Ҡарай һалып ҡына уға утыҙ-ҡырҡтан ашыуҙы бирмәҫһең һис тә. Былай оҙаҡ төҫ ташламауҙың сәбәбен күптәр үҙҙәренсә аңлата. “Ғүмере буйына шулай тырышып эшләгәнгәлер”, — тиҙәр берәүҙәре. «ғүмере буйы Ғәйфуллаһын һағынып көткәнгәлер”, — тиҙәр икенселәре. Был юрауҙарҙың берсә тәүгеһе, берсә икенсеһе хаҡ һымаҡ. Кем белә, бәлки, икеһе лә дөрөҫтөр бер юлы. Быны фәҡәт тиҫтәләрсә йыл буйы келә элеп, төн ҡабынан ғәзиз аяҡ тауышын көтөп таң аттырған тол ҡатын үҙе генә белә...


Сәмсәле ситеген асфальткә шыҡ-шыҡ баҫып, ҡайтмаған һалдаттың ҡатыны китеп бара. Бағаналарҙың аҡ ҡыуығы кис ҡараһын таратып, уның аяҡ аҫтына нур һала. Оло юлдан, пырылдашып, ул йүнәлгән яҡҡа әле “матай”ҙар, әле “Жигули”ҙар, әле “Волга”лар үтеп китә — ауылдың яртыһы машиналы булып бөткән бит хәҙер. Бик күптәре уның тәңгәлендә туҡтала, ултыртырға ишек аса, ләкин ҡатын, рәхмәт әйтеп, яңғыҙ атлап барыуын ғына белә. Ҡыуып еткән, һүҙ өндәшкән йәйәүлеләргә лә ылыҡмай ул — уның уйлап барғыһы, яңғыҙ барғыһы килә. Хәйер, яңғыҙ түгел ул хәҙер — Ғәйфуллаһы менән ҡушарлап бара, әңгәмәләшеп бара.


— Ауылды танымайым, — ти Ғәйфулла.


— Танымаҫһың да шул. һин киткәндә ҡалған өйҙәрҙең береһе лә юҡ хәҙер, — яңынан һалдырҙы колхоз. Барыһы ла таштан да кирбестән, түбәләре шифер ҙа тимерҙән. һин барҙағы кеүек, утын да яҡмайбыҙ, көйәнтәләп һыу ҙа ташымайбыҙ хәҙер — газы-һыуы торба буйлап өйгә үҙе инә.


— Бер йорт та ҡалманымы ни?


— Хәйер, бер йорт ҡына ҡалды ҡалыуын, — үҙең белгән Бөкөрө Усмандың йорто. Күпме өгөтләһәләр ҙә, һүҙен бирмәне ҡартлас: “Үҙ нигеҙемдә ятып үләм!” — тине лә ҡырт киҫте. Ныҡышып торманыҡ: “Ҡала бирһен, әйҙә, ауылда иҫке замандан бер һалам түбәле ҡомартҡы — музей булыр”, — тинек.


— Барып күрәйексе шуны, йәнейем. Тик, аяғыңда әллә ниндәй сәмсәле матур ситек...


— Абау, китсе-китсе инде, танымайһың дамы әллә? — Бикә салғы сыңлағандай бәхетле итеп көлә. — И иҫәркәйем минең, һуғыш сығырҙан алда ғына үҙең Кершәнник баҙарынан апҡайтҡан сәмсәле ситек бит. Хәтерләйһеңме, мин тәүтапҡыр шуны кейеп клубҡа барырға йыйынғас, күҙ менән ҡаш араһында дөбөр-шатор күк күкрәп, ҡойҙо ла ебәрҙе ямғыр. Шунан мин дә кире уйланым. һин күпме генә өгөтләһәң дә, тыңламай, Бөкөрө Усмандар тәңгәлендәге батҡаҡҡа сумыуҙан ҡурҡып, кире һандыҡҡа һалып ҡуйҙым. Шунан һуң кейергә яҙманы...


— Иңеңдә лә мин әпиргән аҡ ебәк күлдәк, кешмир шәл икән. Сулпы ла шул әсәйемдән ҡалғанмы?


— Эйе, тап үҙе. Юҡтан йәки моданан артта ҡалғандан түгел... заманаса затлы кейемдәрем дә күп, мәгәр былары яҡын... шуға кейҙем. Былары бит һин әпиргән кейемдәр...


— Был юлы, сәмсәле ситегеңде кейгәс, бысраҡҡа батырмын тип ҡурҡма, йәнейем. Бөкөрө Усман ҡарттар янынан, ошо ҡулдарыма һалып, аҡҡоштай итеп күтәреп апсығырмын үҙеңде.


Бикәнең был һүҙҙәрҙән пырхылдап көлгөһө килә, тик, Ғәйфуллаһын рәнйетеүҙән ҡурҡып, тыйылып ҡала.


— Иҫәрем минең, иҫәрем, ул һаҙҙар күптән күккә осто бит инде — бөтә урамдарға колхоз шыҡылдатып-ялтлап ятҡан шыма асфальт түшәтте... Күрәһеңме анауы дүрт ҡатлы кирбес бинаны? Урта мәктәп. Уның янында шау-быяланан ҡойолған таш пулат — универсаль магазин. Уға рәтләш киткәндәре кафе, пекарня, көнкүреш комбинаты, балалар баҡсаһы...


— Мин белмәгән әллә нәмәләр бар икән шул.


— Ул ғынамы әле! Ана теге ике ҡатлы мөһәбәт аҡ йорт... аҡ йорт, беләһеңме, нимә? — Бикә, ҡыҙ сағындағылай, сәс төптәренәсә ҡыҙарып, башын ситкә бора.


— Нимә, әйт инде?


— Әйтмәйем, үҙең уйлап бел. — Бикә уның һайын оялып ҡыҙара.


— Әйт инде, йәнекәйем?


— Иҫеңә төшөр әле: беҙ ҡауышҡандың өсөнсө төнөндә нимәгә үпкәләшкәйнек?..


— Ә, белдем. Мин, малай кәрәк, тигәс, һин, ҡыҙ, тип ҡарыулашҡайның. Шунан һуң мин, алайғас игеҙ булһын, береһөе — ул, береһе — ҡыҙ булһын, икебеҙгә лә тиң булһын, тип йөпләп ҡуйырға тырышҡайным. Ә һин, ауыҙыңдан ел алһын, беренсеһенән үк игеҙ баланы, йүнле кендек инәһе лә юҡ ауылда нисек итеп табайым, тип үпкәләй биреп ҡуйғайның. Шунан һуң, күрәһең, яңғыҙы ла, игеҙе лә насип булманы беҙгә...


— Эйе... Ләкин мин әйткән ике ҡатлы мөһәбәт бина — бала тыуҙырыу йорто бит ул... һинең менән минең кеүек, өсөнсө төндән үк үпкәләшмәйҙәрҙер ҙә инде хәҙерге йәштәр...


Улар, эске уйҙарын бер-береһенән йәшерергә тырышып, шәберәк аҙымлайҙар. һомғол буйлы был уйсан ҡатындың тығыҙ толомдары осондағы сулпыһы, ике көмөш тәңкә, ҡапыл бер-береһенә бәрелеп, игеҙ бала кеүек нескә сеңләп илай...


— Ҡулдарың! Ниндәй һинең ҡулдарың! — ти Ғәйфулла, тулҡынланыуҙан тыны ҡурыла уның. Ҡатынының ике ҡулын ус араларына тотоп, йөрәк тәңгәленә ҡыҫып, һөйөп бара. Ошо хәлдән Бикәнең дә утлы һулышы йышайып, саҡ ҡына башы әйләнә.


— Беләһеңме, — ти Бикә, тынысланырға, әүәле булмағанса етдиләнгән ирен көлдөрөргә тырышып, — был ҡулдар менән әкәмәт ҡыҙыҡ килеп сыҡҡаны ла бар бит әле... Бынан байтаҡ йылдар элек, сусҡа ҡарап орден алғас, колхозда мине йыйылыш һайын президиумдың түренә — ҡыҙыл япмалы өҫтәл артына ултыртыр булдылар ҙурлап. Бер ваҡыт шулай Өфөнән важный кеше килгән — белгес тинеләрме үҙен, өйрәткесме... айырып ҡына әйткәндә, таш ҡаланан башы сыҡмай ятҡаны килеш ер кешеһен иген игергә, мал ҡарарға өйрәтергә тырышҡан гонаһһыҙ бер бәндә инде, бахырсыҡҡынам. Көлмә, ундайҙар ҙа булды... Хәҙер әйтһәң, әҙәм ышанмаҫ, әкиәт, тиер... Әллә ниндәй йыйылыш ине инде шунда. Сирләп киткән бер инә сусҡам менән оҙаҡ булашып, һуңлабыраҡ килгәнмен. Шулай ҙа президиумға һайлап, урын ҡалдырғандар икән — ымлап алдылар йәһәт. Барып ҡына ултырһам, ни күҙем менән күрәйем, өҫтәл өҫтөн һырып ята сүп-сар — көнбағыш ҡабыҡтары. Элек бит халыҡты йыйып алып булмай торғайны. Рәйесебеҙ эсе бошоп сыртлатып ултырған да (шундай ғәҙәте бар ине мәрхүмдең — урыны йәннәттә булғыры!), ҡағып төшөрөргә онотҡан, күрәһең. Беләһең бит минең ҡулдарҙың ғәҙәтен: түҙмәнем, усым менән һыпырып, өҫтәл япмаһын арсаларға тотондом. Эй эшләйем икән мәш килеп! Рәйесебеҙ ауырттырып бөйөрөмә төрткәс кенә иҫ йыйҙым. Баҡты иһәң, теге өйрәткес тигәнебеҙ, күҙлек үтә минең ҡулдарға төбәлеп, баш сайҡап ултыра... Йыйылыштан һуң бахыр хужаны, ауылда коммуналь мунса һалдырмауҙа ғәйепләп, табалағы көнбағыштай ҡыҙҙырған, миҫал итеп ошо ҡулдарҙы атаған, имеш. Рәйесебеҙ миңә бераҙ үпкәләп тә йөрөнө. Әлбиттә, ауылда бик шәп замана мунсаһы һалынды, ләкин минең ишек алдымда уға тиклем дә бынамын тигән ташлы мунсам бар ине, был ҡул ҡаралары бысраҡтан түгел, ә йышылмаҫ ер төҫө ине... Шунан һуң мин байтаҡ ваҡыт президиумдарҙа алғы рәткә ултырғанда ҡулдарымды йәшерә торған булдым... Әкиәт итеп һөйләргә генә ҡалды инде был ҡыҙыҡ хәл.


— Йүләркәйем минең, матурҡайым минең! — тип шыбырҙай Ғәйфулланың ирендәре.


— Ғәйфуллаҡайым, нисек уйлайһың, бөгөн президиумға һайлаһалар, ҡайҙараҡ ултырайым икән?


— Иң түргә ултыр, ике ҡулыңды ла өҫтәлгә ҡуйып ултыр. Ҡыҙыл япма өҫтөндә танһыҡ арыш әпәкәй йәки Ер шарының ике яртыһы ятҡандай булыр.


Бикә, тулҡынланып, йөрәк төпкөлөнән генә һыҙылып көлә. Әлбиттә, бөгөн булған оло бәхетте Ғәйфуллаһы ла күргән. Хәйер, уны бөтә илдә күрмәгән кеше бармы икән? Телевизор тигән йәнле зәңгәр көҙгө, арымаҫ-талмаҫ әңгәмәсе, бөтә йорттарға ла йыбанмай барып керә, теләгән берәүҙең эс-бауырына үтеп инә... Пенсияға сыҡһа ла ятып тынмаҫ Бикә, тиктормаҫ Бикә, йылдағы кеүек, быйыл да ҡыҙыу ураҡ өҫтөндә ырҙын табағында янып эшләгәйне. Уларҙың колхозы, йылдар ҡасандыр Ҡытлыбикә тыуғандағылай бер тамсы ямғырһыҙ ҡалып, ҡытлы булып килһә лә, бынамын тигән яҡшы уңыш үҫтереп, дәүләтебеҙгә бик күп иген оҙатырға өлгөргәйне. Тап шул көндәрҙең береһендә Өфөнән кешеләр килеп, Бикә эшләгән ырҙын табағын киноға төшөрөп киткәйне. Бына бөгөн, иртәгә ауыл эшсәндәренең байрамы тип торғанда, көтмәгәндә, зәңгәр экрандарҙа тыуған колхоз баҫыуҙары тулҡынып, игенселәрҙең шатлыҡлы ҡырыҫ йөҙҙәре төҫмөрләнмәһенме! Бигерәк тә көтөлмәгәнерәге ырҙын табағын күрһәткәндә булды. Бойҙай тауы янында оҙон ҡара толомло, һомғол һынлы ҡатындың уйланып баҫып торғаны һүрәтләнде. Бына ҡатын ҡапыл әйләнеп ҡараны — был мәлдә ауылда күптәр, уны танып, “аһ!” итеп ҡалғандыр. Ҡатындың яҡты йөҙөндә ғорур тыныслыҡ, гәрәбә бойҙай һоҫоп тотҡан ҡуш усында Еңеү тантанаһы ине. Тос бөртөктәр аҡрын ғына ҡойолдо, бына бөтә кадрҙа тик йөҙ менән ҡулдар ғына ҡалып, уларҙағы һәр һыҙат-ярыҡ, һәр күҙәнәк үҙенә бер мөғжизә булып күренде.


— Был колхозсы ханымдың йөҙөнә күҙ һалығыҙ ҙа ҡулдарына ҡарағыҙ, — тип яңғыраны дикторҙың тауышы. — Бар донъяға тормош биргән, ҡот биргән шул уҡ көләс Ҡояшты ла йомарт ерҙе хәтерләтмәйме ни һеҙгә улар? Эйе, Ҡояш менән ерҙе үҙендә ҡауыштырған был ҡотло ҡатын, быйылғы ҡоролоҡло ауыр тәбиғәт шарттарында мул уңыш яулап алып, Ватан-әсәгә ҡот килтергән бөтә замандаштарыбыҙҙың героик образы булып тарих биттәренә керергә хаҡлы. Кешеләр, белегеҙ: Ҡотлобикә булыр уның исеме! Илгә ҡот килтереүсе Ҡотлобикә!


Бер шағир сығып, уға арнап яҙған , яңы әҫәрен дә уҡыны. Шиғырҙың:

Ҡытлыҡ йылдарында теҙ сүкмәнең —

Ҡотло бикә булдың илеңә! —

тигән юлдары бар ине. Бикә быларҙың барыһын да яулыҡ осон тешләп, күҙҙәренән шым ғына йәш ағыҙып тыңланы. Зәңгәр экрандан яңғыратып бөгөн диктор маҡтаған, шағир йырлаған элекке Ҡытлыбикә, унан һуңыраҡҡы Бикә, ә хәҙерге Ҡотлобикә — өсөһө тиң бер кеше, яулыҡ осон тешләп шым ғына илап ултырған кеше ине. Шунан һуң өйгә, уны ҡотлап, колхоздың партком секретаре килеп инде; иртәгә оло байрам, ә бөгөн байрам алдындағы тантаналы йыйылыш буласағын, уны президиумға һайларға тәҡдим итәсәктәрен, урыны иң алғы рәттән буласағын сер итеп әйтте.


— Әлләсе тағы, барайыммы икән һуң? — тип Ҡотлобикә аҙ ғына баш тартҡандай, ҡылтымбыйланғандай итте, ләкин үҙе эсенән генә, был егет кире уйлап ҡуймағайы тағы, тиеберәк шөрләй биреберәк тә ҡуйҙы, сөнки бөгөнгө көн мотлаҡ йыйылышҡа барғыһы, президиумдың да ябай ғына ерендә түгел, ә түрендә ултырғыһы бик тә килә ине уның. Ләкин ҡурҡыныуы ерле буш булып сыҡты — партком секретаре уны ысын күңелдән ҡыҫтаны.


— Һүҙемде һанға һуҡмаһаң, үҙеңә үпкәм ҙур булыр, Ҡотлобикә апай, — тине. Бикә лә түгел, “Ҡытлы” ла түгел, ә ауыҙын тултырып “о” өнө менән Ҡотлобикә тип әйтте.


— Ярай, барһам барайым инде, — тигән булды Ҡотлобикә, телевизорҙағынан һуң исемен тәүтапҡыр тулы ғына түгел, мөлдөрәмә тулы итеп тере ауыҙҙан ишетеүенә эсенән генә һөйөнөп. Сөнки, өлкәнәйә барғаны һайын, ярым-йорто аталыуына эсе нығыраҡ боша, “Ҡытлы”һын ҡушып ҡына булһа ла, теүәл килеш әйттергеһе килә ине. — Кем, ҡустым, Өфөнән ҙур кеше лә тиһең үҙең... Ҡайһылайыраҡ итеп яҫанып барайым икән? — тине ул, ярым шаяртып.


— Һиңә ниндәй кейем дә килешә, Ҡотлобикә апай. һин кейемдең үҙенә ҡот бирәһең, Ҡотлобикә апай!


Ҡотлобикәнең башына бәхетле уй килде — тиҫтәләрсә йыл буйы һандыҡ төбөндә ятҡан, ҡасандыр Ғәйфуллаһының ҡул йылыһын тойған ошо кейемдәрен кейеп сығырға булды. Йөрәк төбөнән тулҡынып типкән шашҡын тойғо һулышын ҡыҫты уның — был бәхетле көндә, моғайын, уның Ғәйфуллаһы ҡайтмай түҙеп ҡалмаҫ! Телевизорҙағы һүрәт бөтә илгә күрһәтелде, тинеләр бит...


Бына ул байрам уттары балҡып янған киске урамда Ғәйфуллаһы менән икәүҙән-икәү генә ҡауышып-серләшеп бара. Хатта иренең ҡайнар һулышын да сикә тамырҙары менән һиҙеп-тоя.


Ай Ғәйфулла, Ғәйфулла, ни эшләнең һин, Ғәйфулла! Ауылдың яңы урамдары, өйҙәре менән ҡыҙығып, ҡуйыныңда өс аҙна ғына йылынып ҡалған кәләшеңдең нисек итеп нисәмә тиҫтә йыл буйына әүәлгесә, үҙеңде оҙатып ебәргәндәгесә, йәп-йәш килеш ҡалыуына иғтибар ҙа итмәйһең, ауыҙ асып бер һорау ҙа ҡатмайһың. Хәйер, бындай һорау биреп тороуҙың ни кәрәге бар: үҙең дә шул әлеге килеш, һуңғы тапҡыр миңә ҡул биреп хушлашып киткәнеңдәге йәп-йәш килеш, әйләнеп ҡайтҡанһың бит, Ғәйфуллаҡайым!..


Юҡ, боролмайбыҙ унда, йүләрем. Элекке тәпәш ағас клуб юҡ инде хәҙер. Уны һүтеп алып китеп, инкубатор иттеләр: бәпкәләрҙе, себештәрҙе лә әүәлгеләй тауыҡ-ҡаҙ аҫтына һалып сығармайбыҙ хәҙер. Керҙе лә ҡул менән ыуып йыумайбыҙ, боҙҙо ла ҡарбаҙға төшөп ватмайбыҙ — барыһын да егәрле электр башҡара. Ә беҙ белгән клубты ла инде “клуб” тип атамайҙар — “Культура һарайы” тип кенә ебәрәләр. Ысынлап та, торғаны менән ул шау-зиннәт — әкиәттәге батша һарайҙарына алмаштырғыһыҙ. Ылғый мәрмәр-быяланан, былтыр ғына һалып керҙек. Исеме лә тантаналы, торған ере лә: ата-бабалар заманынан уҡ ҡоролтайҙар йыйылып, бәйгеләр уҙғарылып, яҙ башынан һәр , яңы быуын егеттәре һәм ҡыҙҙары ҡарға бутҡаһы бешерергә, йөрәк серҙәрен сисешергә сыға торған үҙең белгән Тантана тауына мөһәбәт күрке итеп ҡорҙоҡ һарайҙы. Ҡарасы, алыҫтарҙан уҡ нисек балҡып күренә! Тауға ла хәҙер теге саҡтағылай тая-йығыла менмәйһең — шырпы ҡаптарылай шыплап һалынған киртләс-киртләс таш баҫҡыс илтә унда. Әйҙә, Тантана тауыбыҙға бөгөн дә ҡулға-ҡул тотошоп, етәкләшеп менәйек, ғәзизем.


Ҡотлобикә эсенән генә шулай һөйләшеп, таҡыр ташҡа ашыҡмайынса ғына шыҡ-шыҡ баҫып, ҙур тантаналы атлай. Уны уҙып китеүселәр, осраусылар алыҫтан уҡ юл биреп, һаҡ ҡына боролоп, сәләм биреп үтәләр:


— Байрамыбыҙ ҡотло булһын, Ҡотлобикә апай!


Эйе, үҙебеҙҙең байрам бөгөн — ергә яҙын йәшел күлдәк, көҙөн алтын елән кейҙереүсе егәрле ер кешеләренең байрамы.


— Ҡыуаныслы кис булһын, ҡыуаныслы көн булһын! — тип тәбрикләй уларҙы Ҡотлобикә. УҒа ҡушылып, әлбиттә, Ғәйфуллаһы ла ҡотлай. Тик ул, моғайын, үҙенең Ҡытлыбикәһенең ҡапыл ғына “Ҡотло” булып китеүенә төшөнә алмай бераҙ. Ҡарағыҙ инде уларҙы. Бер өнөн генә үҙгәртеп ебәргәндәр ҙә ҡытлыны ҡотлоға түңкәргән дә ҡуйғандар. һәй йәштәр, сикһеҙ шат бит әле үҙҙәре: “Ҡотлобикә апай” ҙа “Ҡотлобикә апай” тип ҡабат-ҡабат тәкрарлайҙар — үҙҙәренсә, моғайын, күрегеҙ әле: ҡалай еңел килде лә сыҡты тип уйлай торғандарҙыр инде. Ләкин ошоноң өсөн, ҡытлыларҙы ҡотлоларға әйләндерер өсөн, миллионлаған Ҡытлыбикә һәм Ҡытлыбайҙарға ерҙән күпме баш ҡалҡытмай, бил яҙмай эшләргә тура килде...


Бына Ҡотлобикә Тантана тауының түбәһендә, мәрмәр һарай алдында. Аллеяның ике яғынан ап-аҡ мәрмәр баҫҡысҡаса Уралдың аҡ ҡайындары теҙелгән, нәҙекәй билле наҙлы ҡыҙҙарға оҡшаш был зар ҡайындар тәңгәлендә ҡара гранит урам (рам) эсенә ҡырҡ беренсе йылдың һалдат кейемен кейеп төшкән иҫәпһеҙ-һанһыҙ ир-егеттәрҙең фотоһүрәттәре ҡуйылған. Был һүрәттәр — яу ҡырынан ҡайта алмай ятып ҡалған яугирҙәрҙең һуңғы төҫө. Ана, моңайып ҡына Ғәйфулла ла ултыра унда. Ул, юл буйынса бергә килгән Ҡотлобикәһенән айырылып, үҙенең аҡ ҡайыны төбөндә ҡалған. Мәңгелек һалдат, һөйөп күңел ҡанмаған, туйына алмаған һомғол һынлы ҡатынының артынан тишелә ҡарап, рухы-күңеле менән уны ап-аҡ мәрмәр баҫҡыстан аҡҡоштай осортоп мендереп ебәрә. Унда партком секретаре баянан уҡ көтөп тора апаһы Ҡотлобикәне. Бына инде улар бейек сәхнәлә. Еңелмәҫ һалдаттың ҡатыны, еңелмәҫ Ҡотлобикә, ерҙең ярымшарҙарылай ҡалсайып ҡатҡан ҡулын, ер төҫлө ҡулын, ҡыҙыл япмалы өҫтәлгә һалып ултыра. Залда шундай уҡ унарлаған, йөҙәрләгән ҡул-ярымшарҙар — бөтә ғәрәсәттәрҙе еңгән, ил өҫтөнә ҡыт ҡундырмаған, йот килтермәгән ҡуш ярымшарҙар, ер күсәре кеүек ныҡлы тубыҡтарға көйләп һалынған улар. Дөрөҫ, уларҙың күбеһе инде хәҙер Ҡотлобикә ҡулдарынан айырыла, шаҡтай ағарған. Бындай ҡулдар колхозда йылдан-йыл ишәйә, ҡулдарҙан ер төҫө аҙлап тоноҡлана, оса бара. Сөнки хәҙер заманалар башҡасараҡ — ауылда ла ауыр эште күберәген ҡул көсө түгел, ә аҡыллы машиналар башҡара, кеше ошо машиналарҙың теҙгенен тотоп-бороп ҡына ултыра. Оҙаҡламай шағирҙар ҙа ҡатын-ҡыҙҙар ҡулын данлап шиғыр яҙғанда уларҙағы ҡытыршылыҡ һәм олпатлыҡты түгел, ә сәскәгә хас нәфислек билдәләрен генә маҡтарҙар. Ауырҙарҙан ауыр һуғыш йөгөн иңдәрендә алып сыҡҡан быуындың ҡырыҫ ҡулдары бара-тора ер йөҙөнән дә юғалыр, мәңгелек ял өсөн ҡаушарылып тыныр. Ләкин ерҙә иген игеү һөнәре бөтмәй тороп, ер төҫө лә ер кешеһенең ҡулынан тамам китмәйәсәк, ус менән ҡул һыртын бер тиң итмәйәсәк.


Ҡулдар, ҡулдар, ниндәй күмәк, тынғыһыҙ был эшсән ҡулдар! Уларҙың һәр ҡушаһы тап бер бөтөн — йоп-йоморо Ер шары. Юҡ, ер шары етем түгел, яңғыҙ түгел! Үҙе төҫ биргән миллионлаған егәрле ҡулдар, изге ҡулдар — тоғро юлдаштары уның. Бындай юлдаштары барҙа Ер-әсәбеҙ хур булмаҫ, юғалмаҫ!


Тантана тауы башында, тантана һарайы эсендә тантаналы йыйылыш бара. Ғәйфулла һалдат күрә: уның тоғро юлдашы, ҡатыны, ҡыҙыл буҫтау япҡан бейек өҫтәл артында ҡот биреп ултыра шул тантана түренә. Бына ҡатындың оҙон керпек остарында ем-ем итеп китә ҡапыл тантаналы күҙ йәштәре. Ҡотлобикә, кинәт иҫенә килеп, ең осонан һурып ҡына ҡар төҫлө ап-аҡ ебәк яулыҡ сығара. Туҡта, был бит ҡасандыр, Ғәйфуллаһы һуғышҡа китер алдынан, ҡабалан сиккән ҡулъяулығы, оҙатыу ығы-зығыһында бирә алмай онотоп ҡалдырған ҡулъяулыҡ! Ҡотлобикә бая юлда килгәнендә, ғәҙәтенсә, түҙә алмай, асфальт ситенә эйелеп, бер ус ҡара тупраҡ алғайны, киләһе йыл игене өсөн көҙгө дымға туйынып өлгөрҙөмө икән тип, йомарлап ҡарағайны. Шунан һуң һул усын ҡарҙай аҡ ҡулъяулығына һөрттө: тупраҡ бысраҡ түгел — ул әпәкәйҙең әсәһе. Бына шул ҡулъяулығына хәҙер Ҡотлобикәнең татлы күҙ йәше тама, ер төҫлө ҡулдар ҡулъяулыҡты йома.


Ҡулыбыҙ һәм еребеҙ! һеҙҙән дә игелеклерәк, һеҙҙән дә иплерәк, һеҙҙән дә изгерәк нимәбеҙ бар һуң беҙҙең?!

1975.

Йыр тауы
I


Ырымбур далаларын ҡырҡып аҡҡан фирүз ярлы Һаҡмар буйында йәш дөйәләй үркәсләнеп торған Йыр тауы бар. Тау итәген шаян тулҡындар типкеләй, тау маңлайын көйәҫ елдәр һыйпалай. Ә Йыр тауын күҙгә күренмәҫ моңло сынйыр булып тирәсләгән боронғо хикәйәт ил күңеленә тылсымлы көй-шәжәрәләрен яҙа...


...Борон-борон заманда, Салауат батыр күтәрелешенән дә әле күп элегерәк, был ерҙәрҙең барыһын Бәҙәмша хан биләгән. Уның иҫәпһеҙ күп һарыҡ көтөүҙәре булған, шул көтөүҙәр ана теге йәшел тауҙарҙың киң битләстәрендә ҡара ҡарғалай ябырылып йөрөгән. Ерҙәге үләнгә иҫәп бар, ә хандың һарыҡтарына иҫәп юҡ. Күктәге болоттарға сик бар, хандың көтөүҙәренә сик юҡ ине, ти. Шулай серегән бай булған.


Был көтөүҙәрҙе алтмыш көтөүсе көткән, һарыҡ һөтөн ярты ханлыҡтың ҡыҙ-ҡырҡыны һауған, ә йөн ҡырҡҡанда бөтә ханлыҡ халҡы йыйыла торған булған ошонда. Һаҡмар буйында тирмәләр ҡороп ятҡандар. Йөн ҡырҡыу ваҡытында хан үҙе лә алыҫтағы, Таналыҡ йылғаһы аръяғындағы, баштөбәгенән ошонда күсенеп килеп ятыр булған. Уның ебәк тирмәһен ошо гүзәл Йыр тауының түбәһенә ҡорғандар.


һәр йыл һайын, йөн ҡырҡыу тамамланғас, Бәҙәмша хан ошо тау башында тороп бәйге үткәргән. Бөтә ханлыҡтың иң шәп йырсылары, текә ҡая маңлайына ултырып, йыр оҫталығы буйынса ярышҡандар. Уларҙың моңло ауаздары, ҡая башынан бормаланып төшөп, һыуға бәрелгән, һыуҙан шаңдауланып ҡайтып, ҡаяға төкәлгән, ҡаянан ҡаҡлығып, ҡаршы ярҙағы һылыу аҡтирәктәр башына сырмалған һәм, шыма япраҡтарҙың осонан, иҫәпһеҙ күп көмөш тәңкәләрҙәй сылтырап, өҙөлөп төшкән дә, яҫы Һаҡмар битен ҡабат сирткесләп, алыҫ-алыҫтарға, күҙ күреме етмәҫ сәхрәләр төпкөлөнә китеп һүрелгән. Ярышта Еңеп сыҡҡан иң айбарлы йырсыға бүләккә хан үҙ һарыҡтарының бер көтөүен инселәп бирә торған булған. Шулай итеп, бүләк алып, байтаҡ мәшһүр йырсылар һарыҡ аҫыраусы байға әүерелеп киткәндәр һәм үҙ йырҙарын-моңдарын онотҡандар...


Йылдарҙың береһендә Һаҡмар буйҙарына ғәҙәттән тыш шәфҡәтлек күрһәткән тәбиғәт. Яҙы бик иртә килеп, ырашҡыһыҙ-ниһеҙ генә йәйгә ялғанып киткән. Мул ямғыры менән салт ҡояшы бермә-бер сиратлашып торған игелекле айҙарҙа тау битләүҙәрендәге һутлы йәш үлән бил тиңелтен күпереп үҫкән. Ер еге һайын ҡоҙоҡ урғылып сыҡҡан, тау үҙәге һайын һалҡын шишмә һыуһын ҡандырғыс һыуҙарын ағылдырып ятҡан мал ауыҙына. Көтөүҙәрҙе мур ҡырмаған, ҡуй-һарыҡтарҙы ҡош-ҡорт ауыҙламаған. Ошо йылда Бәҙәмша хан йылдағыға ҡарағанда икеләтә артыҡ бәрәс, йөн алған. Ғәҙәттәге бәйгене лә ул ике тапҡыр шәберәк итеп уҙғарырға бойорған. Ат тояғы етер ергә сапҡынсылар ебәреп, хәбәр таратҡан. Бәйге таңы һарғайып тыуғас, йыр ярышында ҡатнашырға килдгән йырсыларҙың да, уларҙы тыңларға эркелгән халыҡтың да иге-сиге булмаған. Бәйгене башлап ебәрер алдынан Бәҙәмша хан халыҡҡа үҙ фарманын белдергән:


— Быйыл Аллаһы Тәғәлә, минең именлегемде ҡурсалап, миңә ике тапҡыр артыҡ мөлкәт килтерҙе, — тигән ул. — Беҙ Аллаһы Тәғәләнең ошо изге мәрхәмәттәренә сикһеҙ доғала булып, байрамыбыҙҙы ла ике тапҡыр Юғарыраҡ шаңда үткәрергә бойорҙоҡ. Йырсылар, — тип өҫтәгән ул, — белегеҙ: быйыл һеҙҙән оҫталыҡ та ике тапҡырға юғарыраҡ талап ителә. Ә шул бәйгелә еңеп сыҡҡан уҙаманға минән болот кеүек һимеҙ ике көтөү һарыҡ бүләк ителер!


Тотонғандар шунда йырсылар, Йыр ҡаяһының маңлайына теҙелешеп ултырып, оҙон вә ҡыҫҡа көйҙәрҙе өҙҙөрөп йырларға! Ҡара-ҡаршы ярҙар, кинәт тирбәлеп, алтын бүкәндәргә тарттырып ҡуйылған көмөш ҡылдар кеүек иңрәгәндәр, ҡая таштар баҡыр ҡыңғырау булып ҡыңғырҙаған, ә һыу өҫтө, тыныслығын кинәт Юғалтып, сиртмә тулҡындарҙың һыртынан яңрау ҡумыҙ тауыштары сығарған. Йөҙгә яҡын йырсы йырлаған ҡая өҫтөндә, һәм уларҙың йыры береһенән-береһе шәберәк булған. Күп йылдар буйынса йырҙары табындарҙың күркен тыуҙырған, бәйгеләрҙә дан ҡаҙанған атаҡлы йырсылар береһен-береһе алмаштырғандар. Араларындағы иң йәш йырсыға — Бәҙәмша хандың алтмыш көтөүсеһе ҡушарында иң кесе көтөүсе булып һаналмыш Моңлоярға килеп төкәлгән сират. Элек уны бындай оло йыйындарҙа берәү ҙә күрмәгән, шунлыҡтан кешеләр, был йәш башы менән нисек баҙнат итеп, мәшһүр йырсылар теҙмәһенә сүгеп аяҡ бөкләне икән, тип аптырашҡандар. Хатта хан үҙе лә, бераҙ сәйерһенеп, мыйыҡ остарын борғослап ҡуйған. Йәш йырсы ҡаушап ҡалмаған: киң күкрәген тултырғансы тын алып, Һаҡмарҡайҙың тәмле һауаһын йотлоғоп һулаған да:


— Э-э-эй! — тип, ағын һыуҙар кеүек талғын, таҡыр юлдар һымаҡ оҙон, быға саҡлым бер кем тарафынан да йырланмаған һәм тыңланмаған моңло көйҙө һуҙып ебәргән. Был көй шундайын , яңы, гүзәл булған ки, хатта киртләс ҡаялар ҙа, текә ярҙар ҙа, бөҙрә тирәктәр ҙә, тымыҡ һыуҙар ҙа уны шаҡ ҡатып, эһ иткән тауыш та сығармай тыңлағандар. Тик йыр йырланып бөткәс кенә, иҫкә килгән тәбиғәт, үҙенә инеп һеңгән гүзәл көйҙө “Э-э-эй!” тип Һаҡмар һыуы өҫтөнән уралдырып, Йыр тауына кире ҡайтарған. Бөтә халыҡ: етеп килгән һылыу хан ҡыҙы һәм вәзирҙәр, сапҡындарҙа дошман баштарын киҫеп күнеккән батырҙар, мәшһүр йырсылар, дала гиҙеп танылған көтөүселәр — һәммәһе-һәммәһе! — хан ҡаршыһына килеп маңлай орғандар, беренсе бүләкте Моңлояр йырсыға биреүен һорағандар. Тәрән уйға сумып, күҙҙәренән йәш ағыҙып ултырған хан һиҫкәнеп киткәндәй булған, тороп, тупаҫ киндер күлдәге өҫтөнән көтөүсе сәкмәне кейгән йәш егеткә ихтирам күрһәтеп баш эйгән.


— Беренсе бүләктең кемгә тейерен мин үҙем дә беләм, — тип һүҙ тотҡан Бәҙәмша. — Мин үҙем оҙон ғүмер йәшәнем, күп яуҙарҙа ҡатнаштым. Мин күп илдәрҙең бөлөүен, күп халыҡтарҙың ҡырылыуын күрҙем. Ҡан һәм ҡайғы даръяларын тубыҡтан кисеп йөрөнөм. Ләкин бәғерем ҡаты килеш ҡалды минең, йөрәгем кешелек тойғоларын кисереп елкенмәне... Мин күп йырсыларҙың йырын тыңланым, ләкин улар барыһы ла, бынан мең йыл элек йырланып килгәненсә, иҫке ине. Мин, көйҙәр инде барыһы ла мең йыл элек ижад итеп бөтөлгән, был заманда , яңы ижад шишмәһе тиртеп-тибеү мөмкин түгелдер, тигән фекергә килгәйнем... Ә бөгөн бына был йәш йырсы миңә донъяны икенсе күҙ менән бағырға мөмкинлек бирҙе. Минең яуҙарҙа ҡатып-ҡалсайған йөрәгем йәш ваҡыттағыса дәртле туланы, әллә ҡасан уҡ баҫҡынсылар саҡмаһының әсе ут ялҡыны киптергән күҙҙәрем ҡабат дымлы күҙ йәше тәмен татыны. Мин көйҙәрҙең фәҡәт бынан мең йыл элгәре генә түгел, ә хәҙер ҙә тере шишмә булып тибеүенә инандым... Ике генә түгел, өс көтөү бирәм мин был йырсыға, баштан-аяҡ алтын уҡаға төрөп, йылғыр тояҡлы етеҙ толпарға атландырам!


Халыҡ, хан мәрхәмәтенең сикһеҙлегенә һоҡланып, ҡотлау һүҙҙәре алҡышлаған, еңеп сыҡҡан йәш йырсыға үҙ шатлығын белдергән.


— һин ризамы, йырсым, бүләктән? — тип һораған Бәҙәмша.


Кешеләр, йәш йырсының яуап һүҙен көтөп, тынып ҡалғандар.


— Юҡ, — тип яуап биргән Моңлояр, — мин ҡөҙрәтле хандың йомартлыҡҡа тиңдәшт еҡ бүләгенән риза түгелмен.


Тыңлап тороусылар ҡолағына йәшен булып һуғылған был. Ябай көтөүсенән алып иң дәү вәзирҙәргә тиклем, бөтәһе лә бармаҡтарын тешләгәндәр, өнһөҙ ҡатып торғандар.


— Ханым, — тип дауам иткән егет, — болот кеүек һимеҙ һарыҡ көтөүҙәре лә, алтын уҡа кейемдәр ҙә, йылғыр тояҡлы толпар ҙа кәрәкмәй миңә. Әгәр мәрхәмәтең тағы ла киң булһа, мин һинән бүтән бер нәмә һорар инем...


— Әйтеп ебәр, йырсым, үтенесеңде, — тип әйткән, ти, хан.


— Мин Һаҡмар буйы һыбыҙғылары араһынан шаңғырып ел иҫеүен тыңлап оҙаҡ йөрөгәнем бар, — тип башлаған һүҙен егет. — һыбыҙғы ҡыйпаҡтарына ҡағылып иҫкән ел бер юлы алтмыш алты ауаз сығарып һыҙғыра. Әҙәм балаһы боғаҙынан был тиклем күп ауаз төрлөлөгөн бер юлы тыуҙырыр әмәл юҡ... Мин Һаҡмар буйындағы болонлоҡтарҙа көтөү көтөп йөрөгәндә, башы ҡыя өҙөлөп һынып төшкән таҡыябаш бер ҡурайҙың елгә шыңғырҙап ултырғанын күргәнем бар. Был Яңғыҙ ҡурай эсенән таралыусы серле тауыш иҫәпһеҙ күп һыбыҙғылар ғына берегеп тыуҙыра алған ауаздар ҡуйылтмағын яңғыҙ үҙе бер юлы тирбәлдерә ине. Мин ҡурайҙы ҡырҡып алдым, телемде кәкерәйтә биреберәк терәнем дә ҡурайҙың бер башынан өрөп ебәрҙем. Уның эсенән ағылған моң хыялый итә яҙҙы мине. Шул мәлдән алып мин шөңгөр ауаздар донъяһының ирекле бойороусыһына әүерелдем! Елдә һыбыҙғы ҡыйпаҡтарынан һыҙылыусы гүзәл тауыштарҙың бөтәһе лә оҙон көпшә эсендә бергә уҡмаша, берегә алалар икән... Мин, күп уйланып йөрөгәс, ошондай ҡарарға килдем, ханым: көпшәне ҡурылып кибеүгә лә, тутығыуға ла бирешмәүсән һары еҙҙән көпләп эшләргә кәрәк. Һаҡмар һыуы Эйеккә ҡайырылып, бөгәлләнеп аҡҡан ерҙәге Ҡыҙыл һарыҡташ тауы итәгендә ҡая аҫтынан тамырланып сыҡҡан баҡыр мәғдән ятҡылыҡтары бар. Бына шул тос Һаҡмар баҡырын ҡорос сүкештәр менән китеп алып, илдең иң шәп баҡыр оҫталарынан мин йырсыңа еңел генә еҙ ҡурай ҡойҙортоп бирһәң, башҡа бер бүләгең дә кәрәкмәҫ ине, ханым, — тип һүҙен ослай Моңлояр. Хан, байлыҡ нәзәкәтен ябай еҙ көпшәгә алмаштырыусы сәйер йырсы йөҙөнә ғәжәпләнеп текләп ҡарап торған да:


— Ярай, һинеңсә булһын, йырсым, — тип әйткән, ти.

II

Шунан һуң күп ғүмер үткән, Һаҡмар бик күп һыуҙарын түбән ағыҙған. Иң тылсымлы оҫталар, һарыҡташ баҡырын иретеп, көткән еҙ ҡурайын яһап биргәндәр Моңлоярға. Был ҡурайҙың осонан бер өргәндә генә лә донъялағы булған бөтә тауыштар терелеп, бер юлы ағылыр икән.


Бына бер заман хандың һөйөклө ҡыҙы Наҙлыһылыу үҫеп еткән, уның һылыулығына Һаҡмар буйҙарында ғына түгел, бөтөн донъяла тиң юҡ икән. Берҙән-бер ҡыҙының һылыулығын йырҙа данлатып донъяға таратыу өсөн, Бәҙәмша хан Таналыҡ йылғаһы аръяғындағы баштөбәгенә илдең барса йырсыларын саҡыртҡан, улар араһында Моңлояр ҙа булған. Иҫәпһеҙ күп йырсыларҙың ҡаршыһына Наҙлыһылыуҙы алтын урындығында күтәреп алып сығып, ебәк сымылдыҡты асып ебәргәндәр. Күктә кинәт болот бүҫелеп, нурлы Ҡояш сыҡҡанмы ни — кешеләрҙең йөҙө көләс төҫ алып яҡтырып киткән. Береһенән-береһе уҙҙырып, йыр башлаған йырсылар, бөтәһе лә хан ҡыҙының һылыулығын данлаған. Ләкин был йырҙарҙың һәр береһе бынан элгәре үк сығарылып, халыҡ араһында таралып өлгөргән көйҙәргә һалынған булған, тик һүҙҙәрен генә йырсылар үҙҙәренсә үҙгәртеп, хан ҡыҙының исеменә ҡулайлаштырғандар, ти...


Ҡара йөн сәкмәнен киндер күлдәк аҡһыллығына ыҫпай килтереп кейеп, хан ҡыҙының ҡаршыһына инде хәҙер мыҡты егет булып үҫеп еткән Моңлояр сығып баҫҡан. Билендәге уҡ һаҙағы кеүек итеп эшләнгән күн ҡумтаның ауыҙын ысҡындырып, ҡулына ул еҙ ҡурайын алған да, сәскә өҫтәренә бик мул ҡанған йәйге йылымыс һауаны киң иңрәтеп, шаңғырҙатып тартып ебәргән. Ҡурай тауышын был төбәктең халҡы тәү ҡат ишетә икән: улар көйҙө, башынан алып аҙағынаса, тын да алмай, ауыҙҙарын асҡан килеш тыңлап торғандар. Хан ҡыҙы Наҙлыһылыу ҙа уның уйнауын иҫе китеп тыңлаған да шул көй уйналып торған ҡыҫҡа ғына арала Моңлоярға үлерҙәй ғашиҡ булған.


, яңы көйҙөң сафлығына, матурлығына күңеле ирегән хан:


— Ә ни өсөн мәшһүр көйҙөң әйтеп йырлар һүҙт еҡ һуң әле, егет? — тип һораған.


— Мин был көйҙө күкрәгендә ғишыҡ уты дөрләгән кешеләр өсөн ижад иткәнмен, — тип яуаплаған егет. — Эйе, һүҙҙәрт еҡ уның. Ләкин мөхәббәте тулып ташҡан һәр кем ул һүҙҙәрҙе һөйгән йәре өсөн үҙе уйлап сығарасаҡ.


— Минең ҡыҙымдың һылыулығына лайыҡлы һүҙ таба алманыңмы әллә? — тигән хан.


— Һүҙҙәрем дә күп минең, әммә уларҙы ынйы кеүек теҙелдертерлек мөхәббәтем генә юҡ был урында, тороп ҡалған ул урынында.


— Ошо урынды — урын ҡыл, Наҙлыбикәмде йырыңа һал!


— Йырым да, йөрәгем дә үҙ урынында ҡала, — тигән дә, ти, Моңлояр, еҙ ҡурайын ҡынына тығып, үҙ юлынан китеп барған.


Хан ҡыҙының ҡурайсыға мөхәббәте бермә-бер артҡан. Яңғыҙ ҡыҙының, күҙ нурының, һүнмәҫ ғишыҡ утында яныуын күреп, Бәҙәмша ла уйға ҡалған. Наҙлыһылыу ҡыҙы йөрәгенең ауыр сирен уңалтмаҡҡа, Моңлоярҙы һарайына саҡыртып алдыртҡан хан.


— Ҡыҙымды, ярты ханлығымды бирәм, — тигән ул. — Минең һарайымда ҡал, көн дә иртән ҡурай уйнап уятыусы баш вәзирем, һөйөклө кейәүем бул!


Риза булмай Моңлояр:


— Таналыҡ буйҙарың матур, ә ҡыҙыңдың һылыулығы Ҡояшҡа тиңәлерлек. Ләкин Һаҡмар буйҙары миңә йәмлерәк — унда минең һөйгәнем — берҙән-бер Көнһылыуым бар, ҡурайыма , яңы моңдар тултырыусы, мәңге һыҙғырып тороусы ҡамыш-һыбыҙғыларым бар, — тип кенә яуап бирә.


Егет ҡайтырға юлға сыҡҡанда, бөтә баштөбәк халҡы уны күҙ күреме ергәсә оҙатып бара. Баҡыр ҡапҡаларҙы асып сыҡҡан саҡта Моңлоярҙы, үҙенең иң яҡын әхирәттәре менән бергәләшеп, атаһынан йәшертен рәүештә килгән хан ҡыҙы Наҙлыһылыу зарығып көтөп тора икән. Ул егеттең муйынына аҫылынып илай, һарайҙа ҡалырға димләй:

Көнһылыуың әгәр һылыу булһа,

Наҙлыһылыу һылыу түгелме?

Бер йылы һүҙ әйтмәй ҡайтып китеү —

Йөрәккәйен йолоу түгелме?

Наҙлыһылыу илап ҡала бында,

Күҙ йәшкәйен килеп һөртһәңсе.

Күҙ йәшкәйен килеп һөртһәңсе лә

Биткәйенән өҙөп үпһәңсе.


Хан ҡыҙының хур ҡыҙына тиң һылыулығын, тиңһеҙ ҡыйыулығын күреп шаңҡып ҡалған егет былай яуаплай:

Наҙлыһылыу бигерәк һылыу икән,

Ил өҫтөндә гәүһәр ҡаш кеүек.

Моңлоярҙың ләкин йөрәккәйе

Көнһылыуын юҡһый ашҡынып.

Наҙлыһылыу, тыйыл, илап ҡалма,

Күҙ йәшеңде булыр һөртөүсе.

Көнһылыуым һағынып көтә мине,

Фатихаңды юлға килтерсе.


Уның ошо моңло яуабына ҡыҙ:

Мин фатиха итеп мунсағымды

Бирәм һиңә, таҡһын Көнһылыу.

Моңлоярҡай йәшем һөртмәгәндә,

Ҡайҙа инде миңә тыйылыу, —

тип сеңләй ҙә, алтын ҡумтаға ысын ынйынан теҙелгән затлы муйынсаҡ һалып, егеткә тоттора һәм, ҡайтып төшкәс тә, был бүләкте Көнһылыуҙың муйынына тағыуҙы үтенеп, күҙҙәрен дә асып ҡарай алмайынса һулығып илай-илай, һарайына табан йүнәлә.


Хан ҡыҙының был тиклем дә өҙгөләнеүҙәренә Моңлоярҙың да йөрәге һыҙлап ҡуя: ул, ҡайтып етеүе менән үк ынйы муйынсаҡты Көнһылыуына тағып, Наҙлыһылыуҙың теләген үтәргә ант итә...


Көнһылыу менән улар Йыр тауының Һаҡмар һыуына ҡарай аҫылынып үҫкән бейек сағылында күрешәләр.


— Мин һиңә моңһоу Таналыҡ йылғаһы аръяғынан хан ҡыҙҙары ғына тағып йөрөй торған затлы бүләк апҡайттым, — ти ҙә егет, бер һүҙ ҙә әйттертмәй, муйынсаҡты һөйгәненең муйынына таға. Ҡара төндө айбарлаған аҡ йондоҙҙар кеүек емелдәп балҡый ынйы бөртөктәре ҡыҙҙың шалҡандай ҡуңыр муйынында. Көнһылыу, затлы бүләк бөртөктәрен тотоп ҡарау өсөн һомғол ҡулын муйынына килтерә лә, һуштан яҙып, Моңлоярының ҡосағына йығыла. Хәлһеҙ йөрәккәйе күгәрсендекеләй һулҡылдап, “аһ!” тип тә әйтә алмай, Көнһылыуҡай һөйгән йәре ҡосағында йән бирә. Күкрәгенә хәсрәт уғы кереп батҡан Моңлояр, асы күҙ йәштәрен ағылдырып, һөйгәненең йәнһеҙ кәүҙәһен күтәреп алып ҡайта. Көнһылыуҙың муйынындағы ҡара көйгән ҡанлы яранан зәһәр ағыулы йылан теше табалар...

III

Моңлоярҙың күкрәгенә ҡара төндәй ҡара ҡайғы ябырыла. Күҙҙәренә яҡты донъя күренмәй, ер йөҙөндә көлөү тигән хикмәтле көстөң барлығын да онота. Фәҡәт ҡайғы, фәҡәт ауыр моң ғына биләй яралы йөрәген...


Ул инде сихри моңдар ағылдырыусы еҙ ҡурайын күн ҡумтаһына ҡасан һалғанын да хәтерләмәй. Ҡурай шаңғырҙамағас, шатлыҡтарынан мәхрүм ҡала кешеләр. Һаҡмар буйҙарында гүзәл тормош моңон һыҙҙырыусы нескә көмөш ҡыл кинәт өҙөлгән кеүек була. Моңлоярҙың еҙ ҡурайын алып ауыҙына ҡабырға ҡулы бармай. Көнһылыуының яҡты иҫтәлеген, иңен баҫҡан ҡайғы-һағышты көслө итеп көйҙә тасуирлап бирерлек йөрәк моңо әле яралмаған төҫлө тойола уға. Ошо моңдо көтә ул...


Бына шулай ҡайғырып-ҡаңғырып йөрөгәндә, Бәҙәмша хандан Моңлоярға саҡырыу килеп төшә. Хан ҡартайған, әжәл түшәгенә йығылған. һәм артында алтын бағана булырлыҡ ир вариҫтары ла юҡ. Онотолоуҙан ҡурҡа ул. Шанлы исемен бөтә ер йөҙө мәңгелеккә данлап йырлаһын өсөн, Моңлоярҙан үҙенә бағышлап , яңы көй сығарыуын талап итә. Бының өсөн йырсыға хан бөтә ханлығын бирәсәк.


— Аһ, ҡөҙрәтле хан, мин был талабыңды үтәй алмайым, — тип ҡырт өҙә Моңлояр. — Сөнки моң — саф мөхәббәт емеше, ә мин донъяның көслөләренә ҡарата бер ваҡытта ла мөхәббәт тотҡаным юҡ, ханым... Ханмын тигән хан булған әҙәм үҙенең исемен халҡына ҡылған изгелекле эштәрендә мәңгеләштерһә хәйерле...


Бәҙәмшаның ауыҙын ҡанлы күбек ҡаплай, әжәл яҫтығынан уҫал ҡалҡынып, тороп уҡ ултыра ул.


— Ғорур егет икәнһең, — ти хан, хырылдап. — Ләкин минән улай еңел ысҡынырмын тип уйлама. Мин үләм, ләкин минең васыятнамәм ҡала донъяла. Мин әйткән көйҙө сығармай тороп, һинең күҙең яҡты көн төҫөн күрмәйәсәк!


Шул һүҙҙәрен әйтә лә Бәҙәмша хан, ғазраилдың һалҡын ҡулдарына йәнен тапшыра. Моңлоярҙы ҡара зинданға ябалар...


Көндәр үтә шулай зинданда, төндәр үтә, егет һаман Көнһылыуы тураһында ғына уйлай. Тойғоларын теүәл һыҙылдырырлыҡ шөңгөр ауаздар ҡайсаҡ уның йөрәгенә сиртелгәндәй була ла, бергә уҡмаша алмай, ҡабат тарала. Моңлояр был ауаздарҙы бер шәлкемгә теҙә алмай аҙаплана. Ашамай, эсмәй, ул һаман шул ауаздарҙы һайлап ғүмер үткәрә...


Көндәрҙән бер көндә уны: “Хан тәхетендә хан урынына ҡалған йәш ханбикә саҡыра”, — тип зиндандан алып сығып китәләр. Хан тәхетендә ул алтын таж кейгән, бер бите — Айҙай, икенсеһе Ҡояштай балҡыған Наҙлыһылыуҙы күрә. Ҡыҙ хан уны бик мөләйем ҡаршылай, хатта күрешергә ҡулын да бирә.


— Шанлы атайымдың васыятнамәһен боҙоп булһа ла, мин һине ҡара зиндандан ҡотҡармаҡ булдым, — ти Наҙлыһылыу. — Тик шундай шарт менән: Көнһылыуыңды онот, мине һөй, минең хаҡта сығар көй. Үлгән Көнһылыуың артынан ниңә үлергә? Ә мин һине үҙемдең хаҡ бойороусым ҡылырмын, ошо алтын тәхеткә ултыртырмын, — тип һүҙен бөтөрә ул.

Алтын-гәүһәр түгеп алып булмай

Мөхәббәтте, йөрәк ҡушмаһа.

Ысын һөйөү — үлгәнде лә һөйөү,

Көнһылыуым миңә иш һаман! —

тип йырлай ҙа Моңлояр, ғорур боролоп сығып китә һарайҙан. Уның артында йәнә шартлап зиндан ишеге ябыла.


Наҙлыһылыуға тирә-яҡтағы ханлыҡтарҙың хандарынан өҙлөкһөҙ яусылар килә, тик береһе лә вәғәҙә бирнәһе алып китә алмайҙар. Наҙлыһылыу һаман Моңлояр йөрәгенең үҙенә ҡарай боролоуын өмөт итә. Егет иһә йылдар үтеү менән дә Көнһылыуын онотмай, Көнһылыуына хыянат итмәй. Наҙлыһылыу ҙа, Моңлояр ҙа шулай килешә алмайынса ҡартаялар...


Сикә сәстәренә беренсе бәҫ һырғалары һикергәс кенә, Моңлояр тиңһеҙ Көнһылыуына арнаған көйҙөң кинәт кенә тулы булып йөрәгендә һыҙыла башлауын тоя. һөйгәне вафат булғандан һуң тәү ҡат асып, ҡумтанан еҙ ҡурайын һурып ала ла урғылып-ташып барған , яңы көйҙө һыҙҙырып ебәрергә итә. Ләкин... инде һуң, күкрәктә хәл-дарман юҡ — үпкәләрҙә тын бөткән... Шыжылдатып бер генә өрә лә Моңлояр, сәсәп, һулышы ҡыҫылып, ҡара зиндандың һалҡын таш иҙәненә ауа. Елһенгән аңын ауыр болот томалай...


Ул үҙенә яҡынлашып килгән үлемде һиҙенә, йөрәгендә ҡайнап торған Көнһылыу көйөн нисек тә булһа донъяға сығарып ҡалдырыу әмәлен уйлай...


— Талап ителгән көйҙө ҡурайсы өлгөрткән, — тип әйттертә ул һаҡсыларҙан хан ҡыҙға, — ләкин уйнап ишеттерергә әле хәлт еҡ. Һаҡмар буйҙарының шифалы һауаһын һулап, сихәтле ҡымыҙын эсеп, сәләмәтлеген нығытып, көйҙө уйнар өсөн етерлек көс тупларға ул үҙен тыуған яҡтарына ҡайтарып алыуҙы һорай.


Ризалыҡ белдерә ҡыҙ хан. Әммә тәүҙә, еҙ ҡурайҙы тартып алып, баҡыр иретә торған утлы мейескә ташларға бойора, ил буйынса баҡыр затлы көпшәләрҙе бөтөртә. Ул ғына ла етмәһә, таҡыябаш ҡурайҙың да ерҙән шытып сыҡҡан берен ҡырҡып ташларға ҡуша.


— Әгәр минең исемгә көй сығарһаң, һарайыма саҡыртып килтерермен, алтын ҡурай ҡойҙортоп бирермен, — ти ул. — Ә инде минең фарманды үтәмәһәң, хан ҡөҙрәтен көйгә һалып данламаһаң, ғүмереңдә ҡурай заты ҡаба алмай үлерһең.


— Хөкөмөң ҡаты икән, — тип көлгән, ти, Моңлояр. — Әммә ханша ҡөҙрәте минең муйынғаса ғына көслө. Муйында баш бар сағында ҡурайын да табырмын, ауыҙға ла ҡабырмын!


Наҙлыһылыу тәхетен һелкетеп тертләй, күҙҙәрендә ҡурҡыныс ут ҡабына.


— Хан ҡөҙрәте еткән ерҙе күрһәтәйем мин һиңә, хан ҡәҙерен белмәй ҡартайған ялпыға! — ти ул, әсе нәфрәттән көллө кәүҙәһе менән дер-ҡалтыранып. — Бар, ҡайт, күҙемдән юғал тиҙерәк! Дала буйлап үткәнеңдә хан ҡөҙрәтенән аҡыл ал. Алдың-артың яҡшы күренһен өсөн, бейек дөйә үркәсенә йөкмәтеп илтерҙәр һине!..


һүҙҙәренең мәғәнәһт елға сыҡҡас асыла — Моңлоярҙың күҙе алдында көнө-төнө ер йөҙөнән Һаҡмар яҡҡа ажар ут тәгәрләп бара — хан ҡыҙҙың уҫал сиреүҙәре дөрләтә уны. Ҡурай үҫкән бөтә сахра рәхимһеҙ ут ҡосағында ҡалып яна. Мал эйелеп өҙөр үлән, ел һыҙғыртыр көпшә ҡалмай — барыһын да ут ялмай. Дала йөҙө ҡара көйгән ҡаҙан төбөнә әйләнә. Хан ҡыҙ мәкере төтөнөнән сәсәп йығылған Моңлоярҙы тыуған яғы кешеләре дөйә үркәсенән һөйрәп алалар, ут тояҡлы юрғаларҙа елдертеп, тыуған Һаҡмарҡайы буйына ҡайтарып ҡуялар. Тик һаулығы төҙәлмәҫлек хәлгә етеп ҡаҡшаған. Хуш еҫле саф һауа ла, сәскә һөтөнән яһалған сихәтле һаумал-ҡымыҙ ҙа таҙалыҡ килтермәй уға. Моңлояр көндән-көн бойоға. Көнһылыуын данлап ҡойған , яңы көйҙө үҙе менән алып китеүҙән ҡурҡып, ул имгәкләп Һаҡмар буйына төшә. Дала ҡылғанылай йылтыраған сал башын ике усы араһына ҡыҫып, Йыр тауының итәгендә оҙаҡ моңайып ултыра. “Тос һүҙҙәрҙе аҡ ҡағыҙға муйынсаҡтағы ынйылай теҙеп булған кеүек, ниңә моңло көй ауаздарын да теркәп яҙыр әмәл юҡ икән?” — тип әсенә ул. Кинәт кенә башында фекер ярала: “Ә ниңә һуң ундай яҙыуҙы үҙемә уйлап тапмаҫҡа? Ҡурайға нисегерәк өрһәң һәм ҡайһы тишектәренә ҡасан баҫһаң, ни төрлө ауаз сығыуын беләм бит мин!”


Моңлоярҙың күҙҙәрендә дәртле осҡон ҡабына, үткер төйҙәле ҡорос сүкеш алып, Йыр тауының түбәһенә үрмәләп менә ул һәм сағылдың маңлай һымаҡ яҫы һыртына тәүҙә гүзәл таҡыябаш ҡурай һүрәтен төшөрә, шунан биш тишекләп яһалған ҡурай янына Көнһылыуының моңло көйөн төрлө серле билдәләр менән соҡоп яҙа. Яҙып бөтә лә, ҡая итәгенә йығылып төшөп, йән бирә.


Йылдар үтә, ҡара күмергә ҡалған дала , яңынан ҡусҡыллана. Һаҡмар буйына йәшелдән-йәшел тал-тирәктәр, уйһыуҙарға ҡотороп үлән үҫә. Әммә таҡыябаш ҡурай һаман шытмай ҙа шытмай. Сахраларҙа уны шыттырыр орлоҡ ҡалмаған кеүек...


Ил һағышын елдәр алып ҡаяға бәрә торғас, Моңлоярҙың ҡурай һүрәте тылсымланып терелә Йыр тауында — ҡая һыртынан йәшел ҡыяҡтар ебәреп, аҡ сәскәгә бөрөләнә. Сәскәләрҙән тере орлоҡ өлгөрә, Йыр тауының итәгенә һибелә. Тыуған ерҙең еле менән Һаҡмарҡайҙың тулҡындары тарата орлоҡтарҙы. Киләһе яҙҙарҙа дала ябып таҡыябаш ҡурайҙар шытып сыға — һәр төбәктең моң эйәһт елыға үҙ ҡурайына ла моңона. Ил моңдары бер мәл бергә ҡушылып, ҡурай моңо булып һыҙылып сығыр ваҡыттар етә.


Башын көҙгө дала кеүек сал сәс япҡан ҡыҙ хан илдең бөтә йырсыларын йыйҙырта, ҡая ташҡа тасуирланған серле көйҙө ауазға һалып Яңғыратырға бойора. һәр йырсы ул сихри көйҙө үҙ һөйгәненә арнап, йөрәге ҡушҡанса уҡып, үҙенсә яңғырата. Нисә ҡурайсы һәм йырсы булһа, бер-береһенә оҡшамаған шуныңса көй барлыҡҡа килә, сөнки һәр кемдең һөйөүе һәм һөйгәне тик үҙенсә генә бит. Ҡыҙ хан иһә был көйҙәрҙең һәр береһенә үҙ исемен теркәтеп тарата илгә. Әммә уларҙы барыбер һәр йырсының үҙ һөйгәнен маҡтау һүҙҙәре алмаштыра, хан ҡыҙ исемт еғала. Был йырҙар ил эсендә киң тарала. Бына шулай килеп сыға, ти, “Зөлхизә”, “Зөлхәбирә”, “Сәлимәкәй”, “Мәҙинәкәй” һәм башҡа шундай йырҙар. Ләкин Моңлояр яҙып ҡалдырған сихри көйҙө ошо көнгә тиклем ысынлап уҡый алған әҙәм балаһы юҡ, ти, әле. Ҡурайсылар, йырсылар, хатта йырлай белмәгән кешеләр ҙә һәр яҙ һайын Йыр тауына киләләр, серле ҡаяташ ҡаршыһына ултырып, , яңы көй сығаралар. Был көйҙәрҙең иң-иң яҡшылары, халыҡ күңеленә һеңешеп, йәшәүҙәрен башлайҙар. Әммә-ләкин бик яҡшы көй сығарыусылар ҙа ваҡыт үтеү менән үҙ-үҙҙәренән ҡәнәғәтһеҙләнеү һиҙә, Моңлояр көйөнөң асылын әле аса алмағанлыҡтарына инанып, Йыр тауына киләләр ҡабат... һәм бер ҡасан да тамам асылып бөтмәй торған, асылғаны һайын, мәңге тынмаҫ Һаҡмар кеүек туҡталмайса ағылыусан мәңге тере халыҡ күңеленең йәншишмәһе икән был асыл. Ә Йыр тауы тигәнем дә, моғайын, халыҡ үҙелер әле ул... Был Йыр тауы ғүмер-ғүмергә моңло йөрәктәрҙе шулай үҙенә тартып торҙо, торор, тиҙәр...

20.06.1975.

Ут күршеләр
I


Яңы фатирға күсмәҫтәре элек Фәғиләнән: “Ут күршеләр кем була?” — тип һораһалар, йүнле яуап та бирә алмаҫ ине, моғайын. Алтынсы класта уҡып йөрөгән булһа ла.


Дөрөҫ, иҫке фатирҙа ла уларҙың күршеләре бар ине. Мәҫәлән, подъездағы күршеләр. Күрше подъездағылар. Күрше йорттағылар. һәм, аҙаҡ килеп, күрше урамдағы, күрше микрорайондағылар... Әммә шулай булыуға ла ҡарамаҫтан, Фәғиләнең етмеш йәшлек Әсмәбикә ҡартәсәһе (йәғни ҡыҙҙың атаһының әсәһе) ошо күмәк күрше-күлән араһынан береһен дә хушһынмаҫ, йыш ҡына эсе бошоп:


— Их, ҡайҙа икән үҙемдең ауылдағы ут күршеләрем! — тип һөйләнеп ҡуйыр ине.


— Ут күрше кем була ул? — тип ҡыҙҙың төпсөп һорауҙарын уның атаһы Дилмөхәммәт ағай әллә ни өнәп еткермәй — иҫенә төшөрһәң, ҡарсыҡ ҡалала ауылын уғата нығыраҡ һағына башлар, һарыға һабышыр, тип ҡурсалана, буғай. Шуға ла ул Фәғиләне ҡабат ауыҙ асмаҫы борон туҡтатырға самалай:


— Эй ҡыҙым, ҡыҙым, шуны ла белмәйһеңме ни? Ут күрше тигәнебеҙ — ауылдағы элек ҡартасәң көн итеп торған һалам түбәле йоҙроҡтай ғына өйөбөҙҙөң ике яғындағы ике өйҙөң һәр саҡ асыҡ ишеге була инде ул, — тип ирмәкләп көлә.


— Һуң алайһа бында ла подъезда фатирыбыҙҙың ишегенең ике яғында ла күршеләрҙең ишектәре бар ҙаһа! — тип аптырай Фәғилә. — Шул барыбер түгелме ни, ҡартәсәй?


— Эй балам, барыбер түгел шул, — ти Әсмәбикә инәй, ейәнсәренең ебәктәй шыма сәстәренән һыпырып.


— Ҡайһылай була һуң ул, ҡартәсәй?


— Кем, ут күршеме? — Дилмөхәммәт ағай йәнә ҡушыла. — Борон-борон замандарҙа, китаптарҙан уҡып беләһеңдер, ҡыҙым, шырпы-фәлән булмаған, кешеләр утты усаҡ төбөндә көлгә күмеп һаҡлаған. Әгәр усаҡ һүнеп ҡалһа, ут һорап иң яҡын күршеләренә сыҡҡын, ут алған. Бына шунан ҡалған да инде “ут күрше” тигән төшөнсә.


Кухня ишеге асыла ла дүрт комфоркалы газ плитәһендә тирләп-бешеп аш-һыу яраштырып йөрөгән Зөләйхә еңгәйҙең көләс йөҙө күренә:


— Хәҙер ни, ут һорап сығыу мәшәҡәтен белмәгәс, күршеләрҙең ишегенең ҡайһы яҡҡа асылғанын да шәйләгән юҡ.


— Ишектәрегеҙ күрше генә торһа ла, һәр берегеҙ айырым ҡитҒала бүленеп ҡалғандай йәшәйһегеҙ шул, — ти Әсмәбикә инәй, кешмир яулығын эйәге аҫтына ҡыҫыбыраҡ бәйләп.


— Бәй, ҡәйнәм, тағы нимә кәрәк беҙгә? Тормошобоҙ мул, шөкөр. Бер нәмәгә лә мохтажлыҡ юҡ — кәрәк-яраҡ магазинда туп-тулы. Ут күршебеҙ булһын тип, күршеләрҙең бынауындай газ плитәһе эргәһенә һоҫҡо тотоп ут һорап инмәбеҙ бит инде?!


Әсмәбикә инәй ейәнсәрен ҡосаҡлай, уның күҙҙәре улы менән килененә төбәлһә лә, уға өндәшкәндәй һөйләй:


— Һоҫҡоһоҙ ҙа ут күршеләр булып йәшәп була ул... йөрәгегеҙҙең утын алып инһәгеҙ. Шулай бит, ейәнсәрем?


— Ҡартәсәй, һинең ут күршеләрең ниндәй ине?


Ҡарсыҡ ейәнсәрен күкрәгенә ҡыҫа. Иҫтәлектәр ҡайнарлығын йөрәгенән кисереп, кескәйҙең күңелен йылы нурға мансылған күҙ ҡарашы, көләс тауышы менән иретеп арбай:


— Быны һөйләп кенә аңлатып буламы һуң, ейәнсәрем... Быны тоя белергә кәрәк, ейәнсәрем...

II

Йыл башында Фәғиләләләргә , яңы фатир бирҙеләр: улар әүәлге биш ҡатлы йорттағы ике бүлмәленән иркен өс бүлмәлегә, туғыҙ ҡатлы йорттоң иң өҫкө ҡатына күсергә тейеш ине. Фатирҙы дүртәүләшеп барып ҡаранылар; уның яҡты бүлмәләре, ыҡсым кухняһы, көньяҡҡа ҡарап торған иркен лоджиялары барыһына ла оҡшаны. Юғарынан күҙ ташлаһаң, яҙғы көндөң битләсендә боҙ бөркәнгән һылыу Ағиҙел өҫтө ялтырап ята, аръяҡтағы осһоҙ-ҡырыйһыҙ туғайлыҡтар күккә тиклем олғашҡандай күгәреп монарлана... Туғыҙынсы ҡат булыуы ғына Әсмәбикә инәйҙе бераҙ хәүефләндергәйне лә, лифт тигән нәмәһенең гөрләп йөрөүен күргәс, ҡарсыҡтың да күңеле мөйөшләнде:


— Йә, ярай, уның ҡарауы түбәбеҙҙә туҡылдаусылар булмаҫ, баш ауыртмаҫ, — тип ҡуйҙы.


— Ҡара әле, атаһы, түшәмдән һыу үтеп миктәтмәҫме икән? — тип бошона биреберәк һораны Фәғиләнең әсәһе. Дилмөхәммәт ағайҙың көр яуабы был көтөлмәгән шикте лә тәкмәстерҙе:


— Юҡ инде, әсәһе, хәҙер түбәнән һыу үтеп ултырыр көндәр үткән. Егерменсе быуатта, баш ҡалала, сифат биш йыллығында йәшәйбеҙ.


— Шулай ҙа...


— Шулай ҙа булмаһын өсөн, яңы фатир алыусыларҙан комиссия ойоштороп, төҙөүселәрҙән йортто үҙебеҙ тикшереп-ҡарап алдыҡ. Ни өсөн һуң, фатирға ордер кеҫәлә ята тороп та, айҙар буйы күсмәйенсә көтөп йөрөнөк тип уйлайһың? Төҙөүселәрҙән етешмәгән ерҙәрен ҡабат эшләттерҙек, һәр фатирҙы заман ҡушҡанса юғары сифатҡа еткерттек. Ҡоро һүҙ генә түгел ул сифат биш йыллығы...


— Быныһы шәп булған, — тине Зөләйхә еңгәй. Бер ситтәрәк тыңлап торған Фәғилә лә үҙенең был ҡыҙыҡлы һүҙҙән мәхрүм ҡалырға теләмәүен белдерҙе:


— Атай, әсәй, нимә ул “сифат биш йыллығы”?


— Һинең өсөн ул, ҡыҙым, быға тиклем булмағанса тырышып уҡыу, — тине әсәһе. — Ә беҙгә, өлкәндәргә, быға тиклем булмағанса иҙеүҙәрҙе ысҡындырып ебәреп, ең һыҙғанып, ихлас күңелдән эшләү, илебеҙ өсөн иң яҡшы ғына тауарҙар етештереү.


Атаһы йомғаҡлап ҡуйҙы:


— Икенсе төрлө әйткәндә, бынан һуң беҙ, йәғни Совет иленең граждандары, һәр урында һәр нәмәне бына ошо үҙебеҙгә тейешле , яңы фатир кеүек яҡын күреп, күңелдәрҙе ҡыуандырырлыҡ итеп эшләп сығарырға тейешбеҙ, тигән һүҙ була ул, ҡыҙым.


Бөтәһенең күңелдәре йомшарҙы.


— Ут күршеләр бер-береһенә игелек кенә иткән кеүек икән алайһа, — тип йөпләп ҡуйҙы Әсмәбикә инәй ҙә. Тулҡынланып уйға сумып торған Дилмөхәммәт ағай ҡарҙай ап-аҡ түшәмгә ҡарап алды ла көлөп ҡуйҙы:


— Беләһегеҙме, өйҙө ҡабул итеп алғанда ҡыҙыҡ була яҙҙы бит әле... Ҡыйыҡтың бер тошона шифер аҫтынан насар сифатлы толь түшәлгән... бер һүҙ менән әйткәндә, тишек тә йыртыҡ. һәм ул тош... тап беҙҙең фатир тәңгәленә тап килгән.


Зөләйхә еңгәй тертләне:


— Абау, тапҡанһың ҡыҙыҡ!.. Ярай, күреп ҡалғанһың.


— Күҙең үткер икән, — тине Әсмәбикә инәй.


— Минең түгел, комиссиялағы бер ханымдың күҙе үткер булған, әсәй. Шифер аҫтын һәрмәп ҡарарға минең башҡа ла килмәгәйне әле...


— Рәхмәт төшкөрө, үҙе лә ошо ҡатта йәшәйәсәкме?


— Шулайҙыр. Түшәменән һыу тамыу ҡурҡынысы булмаһа, ҡыйыҡ аҫтын ҡарап йөрөр инеме? — тине Зөләйхә еңгәй. Дилмөхәммәт ағай сырайын һытты:


— Әсәһе, ниңә матур эште ҡыйышҡа һаплайһың? Бик белгең килһә, ул ханымдың фатиры бөтөнләй аҫта — беренсе ҡатта.


— Алайғас ниңә һинең өсөн янып-көйөп йөрөгән һуң?


— Минең өсөн түгел, беҙҙең өсөн тиең... Ошо йорттағы бөтә кешеләр өсөн.


— Шөкөр, алайһа ут күршеләребеҙ ҙә булыр, — тине Фәғиләнең ҡартәсәһе, иркен һуланы.

III

Яңы фатирға күсенеүҙең мәшәҡәттәре ҡара кискәсә һуҙылды, бөтәһе дарманһыҙ булып аяҡтан йығылғансы эшләне. Йорт йыһаздарын, урын-ҡаралтыларҙы тыштан алып инеп бөткәс, бүлмәләргә урынлаштырыу башланды, һәр кем бында ҡайһы нәмәне ҡайҙа ҡуйыу, ниндәй мөйөштө нисек биҙәү тураһында баш ватты. Ҡыуаныслы, ләззәтле мәшәҡәттәр!


Улай-былай итеп эште теүәлләп, табынға ултырышҡас, Зөләйхә еңгәй боҫорап торған оло кастрюлде уртаға ҡуйҙы, беренсе тапҡыр , яңы нигеҙҙә ут яғып бешерелгән, Дилмөхәммәт ағай яратҡан “сәкмәнле” картуф ине был. Ҡайнар килеш, ҡулды бешерә-бешерә, ҡабығын әрсеп ташлағандан һуң, бысаҡ осо менән уға яғып ҡабыр өсөн яртылаш туң аҡ май ҙа килтерелде, аңҡып торған ҡара арыш икмәге лә теленде. Берсә, асығып арыуҙан, берсә, тәмле аш еҫенән, берсә, , яңы фатирҙың ифрат күркәмлегенән күңелдәре иҙерәп китеп, тыныс ҡына ашарға тотонған мәлдә, көтмәгәндә, бик мөһим бер нәмәнең табынға етешмәүе асыҡланды:


— Әсәһе... тоҙ?.. — тине Дилмөхәммәт ағай. Зөләйхә еңгәй һиҫкәнде, кухняға тороп йүгерҙе:


— Ай әттәгенәһе, онотҡанмын икән дә! Хәҙер, атаһы, хәҙер!


Әммә киткән яғынан ул ҡобараһы ҡойолоп килеп сыҡты:


— Ҡәйнәм, ҡайҙа икән беҙҙең тоҙ?


— Әлләсе, килен. Мин дә бая эҙләп таба алманым, тик әйтергә ҡыйманым. Моғайын, әйбер-ҡара араһында болғанып киткәндер.


— Әйтәләр уны, ҡәйнәм... Туҡта, күршеләргә йүгереп сығып киләйем. — Ләкин килен кеше шунда уҡ подъездан кире инде, күңелһеҙләнеп белдерҙе: — Был ҡатта әлегә беҙҙән башҡа күсеүселәр юҡ икән дә. Аҫҡа төшөп торорға уңайһыҙландым.


— Ярар, тоҙһоҙ ҙа тәмле булыр, — тип тынысландырырға тырышты Дилмөхәммәт ағай.


— “Сәкмәнле” картуф тоҙһоҙ буламы һуң инде ул... Их бынауы ҡәйнәмде!


— Әйттем бит мин һиңә, килен, теге көндә фатир күрергә килгәндә үк , яңы нигеҙгә буш ҡул менән кермәйек, икмәк, тоҙ, шырпы тотоп инәйек, тип. Тыңламаның.


— Эй, һинең шул иҫке хөрәфәттәреңде...


— Иҫке булһа ла, тоҙо ярап ятыр ине әле бына.


Ҡәйнә менән килен араһы кирелеп барыуын тойоп, Дилмөхәммәт ағай урынынан торҙо:


— Сеү, ҡайҙа һуң әле беҙҙең ҡыҙый?


— Ысынлап та. Әйберҙәрҙе индереп бөтмәҫтән үк күҙҙән яҙҙы. Ҡайҙа олаҡтың, Фәғилә?


— Шайтан алғыры, булмаһа, тоҙға үҙем генә барып киләйем, магазин алыҫ түгел, — тине Дилмөхәммәт ағай. Шул саҡ Фәғиләнең алсаҡ ауазы яңғыраны:


— Әсәй, таныш булығыҙ, Мөслимә апай. Беҙ уның менән подъезд буйлап йөрөнөк!


Урта йәштәрҙәге көләс сырайлы ҡатын ишек төбөндә хужалыҡ сөмкәһе тотоп баҫып толра ине.


— Шул замандан биреле подъезда йөрөү буламы? — тине Зөләйхә еңгәй, ишек яғына барҙы. Мөслимә ханым яғымлы көлөп ебәрҙе:


— Юҡ, күршекәйҙәрем, иң элек беҙгә әйберҙәрҙе индерешеп йөрөнө ҡыҙығыҙ. Бик игелекле икән, рәхмәт. Шунан һуң, мин әйтәм, әйҙә, инде һеҙгә киттек, бәлки, минең дә һеҙгә берәй ярҙамым тейер. Беренсе ҡаттан уҡ йәйәү күтәрелдек — күршеләрҙең бөтәһенең дә хәлен белеп өлгөрҙөк, шулаймы, һеңлем?


— Шулай! — тине ҡыуанып Фәғилә. — Өйҙән сыҡҡанында Мөслимә апайҙың сөмкәһе туп-тулы ине, бишенсе ҡатҡа менеп еткәнсе бер нәмәһе лә ҡалманы — күршеләргә өләшеп бөттөк.


— , яңы күсеп килгән кешенең, беләһегеҙ, тәүге табында нимәһелер йә етмәй, йә онотолоп ҡалыусан. Йә шырпыһы, йә тоҙо, йә икмәге, тигәндәй... — тип йылмайҙы Мөслимә ханым. — Бишенсе ҡатҡа еткәс, лифтҡа ултырып саптыҡ: ошо минутта, бәлки, һинең әсәйеңдәргә лә берәй нәмә кәрәктер, мин әйтәм.


Был һүҙҙән һуң өйҙәгеләр ни өсөндөр ҡыҙарынды, бер-береһенә ҡарап алды, ҡунаҡты табынға ҡыҫтай башланы. Дилмөхәммәт ағайҙы яҡындан күргәс, ҡунаҡ аптырап китте, үҙе лә ҡыҙарынды:


— Бәй-бәй, беҙҙең атаҡлы комиссияның рәйесе икән дә һеҙ, бына ҡыҙыҡлы осрашыу! — тип ҡуйҙы.


— Бына ошо үҙе була инде, әсәһе, беҙҙең түбәнең тишеген күргән үткер күҙле Мөслимә ханым, — тине Дилмөхәммәт ағай, йылмайып. Үткер күҙле ханым табынға ҡарап алды ла бер-береһен күптән белгән ут күршеләрсә ябай ғына итеп:


— Бәй, тоҙоғоҙ юҡ икән дәһә! — тине, сөмкәһенән башланған бер ҡап тоҙ сығарып, өҫтәлгә ҡуйҙы. Зөләйхә еңгәй менән Әсмәбикә инәй быға ихлас рәхмәт әйтеп ҡыуанды.


— Бына хәҙер барыһы ла бар, табын теүәл, — тине Дилмөхәммәт ағай, ҡәнәғәт тамаҡ ҡырып.


Мөслимә ханым өй биҙәргә шәп икән — Фәғиләнең әсәһенә ул ең һыҙғанып, йүгереп йөрөп ярҙамлашты. Әсмәбикә инәй менән ихлас һөйләшеп ултырҙы. Баҡһаң, уның да етмеш йәштәрҙәге әсәй-ҡарсығы бар, аяғы һыҙлау сәбәпле, күбеһенсә өйҙә ултыра имеш.


— Шулайғас, ниңә фатирҙы беҙҙең шикелле туғыҙынсы ҡаттан алманығыҙ? Әсәйең яҙҙың йәмле көндәрендә лоджияға сығып, Ағиҙел буйҙарын байҡап ултырыр ине, исмаһам, — тине Әсмәбикә инәй.


— Шулай тура килде инде, инәй. Беренсе ҡаттан тейҙе.


— Зарар юҡ, — тине ҡарсыҡ. — Ут күршеләр бит инде беҙ. Әсәйеңә әйт: һин эштә саҡта яңғыҙ үҙе бойоғоп ултырмаһын. Күңеле тартҡан һайын, лифтҡа ултырып, туғыҙынсы ҡатҡа менһен дә беҙҙең ишектең ҡыҙыл төймәһенә баҫһын. Үҙем ҡаршы сығып алырмын. Әгәр күңелең киң булһа, был дәү йорттоң лоджияһынан бөтә донъя күренә.


— Әлбиттә, шулай, әсәйеңде бөгөн үк ҡунаҡҡа килтер! — тинеләр ҡалғандар.


— Юҡ, мин бөгөн Әсмәбикә инәмдең үҙен алып китәм ҡунаҡҡа! Инәй, кейен, әсәйем менән танышып, әхирәттәр булышып ҡайтырһың.


Эс-бауырға инеп барыусы Мөслимә ханым ҡарсыҡты күндерҙе тәки: ҡуҙғалтып, үҙе менән бергә алып төшөп китте, бүлмә эсенә үҙенән йылылыҡ, нур яғылып ҡалғандай тойолдо.


һауыт-һабаны йыуып, эште бөтөрөп, йоҡо алдынан саф һауаға — лоджияға сыҡтылар, күкрәктәрен тултырып һуланылар. Аҫта — шау-электр нурына ҡойонған ҡала, алыҫтараҡ — яҙғы ҡар һыуҙары тулып күкшелләнгән Ағиҙелкәй боҙ аҫтынан тигеҙ һулыш алып тын ята ине. Ә баш осонан, алма кеүек тулыш Айҙың арҡаһына сыя яҙып, ерҙең яһалма юлдашы аҡ юлын һыҙып үтте.


— Их, йәшәүҙәре ниндәй рәхәт! — тине Зөләйхә еңгәй, уйға сумып баҫып торған иренә яҡыныраҡ һыйынып. Дилмөхәммәт ағай уны һаҡ ҡына ҡосаҡланы.


— Әсәй, беҙҙең , яңы фатир алып ҡыуанғанды Мәскәүҙәгт елбашсылар ҙа беләме икән? — тип, көтмәгәндә, үҙенең дә бында барлығын, бергә шатланып торғанлығын белдерҙе Фәғилә.


— Ниңә белмәһен, улар ҙа бик яҡшы белә, — тине атаһы. — Радионан тыңланың бит: биш йыл эсендә ун бер миллион совет Ғаиләһе , яңы фатирҙарға күсте, тормоштарын яҡшыртты, тип һөйләнеләр. Бына шул ун бер миллион бәхетле ғаиләнең береһе тап беҙ үҙебеҙ булабыҙ инде ул, ҡыҙым.


Дилмөхәммәт ағай, һиҫкәнеп киткәндәй, бер Фәғиләгә, бер Фәғиләнең әсәһенә ҡарап ҡуйҙы:


— Мөслимә ханымды әйтәм, бишенсе ҡаттан ары һуғылып торманыҡ, лифтҡа ултырып мендек, тигәйне бит әле. Әллә, мин әйтәм, аҫҡа төшөп, ҡалған күршеләрҙең дә хәлен белешеп киләйекме?


— Борсолма, — тине Зөләйхә еңгәй, — бая һеҙ бында алай-былай иткән арала мин төшөп мендем инде. Ут күршеләр бит. Барыһы ла шат, иҫән. Алтынсы ҡатта ғына , яңы өйләнешкән ғаилә ашты нимәгә һалып бешерергә белмәй аптырай ине, үҙебеҙҙең күк тотҡалы кастрюлде илтеп бирҙем, һыуын, тоҙон, һуғанын күпме һалырға ла өйрәттем. Шулай күҙ-ҡолаҡ булһаҡ, улар ҙа бынамын тигән тормош ҡороп алып китерҙәр.


— Дөрөҫ иткәнһең, әсәһе, ысын ут күршеләрсә!


— Их, бында беҙҙең ут күршеләр ҡайһылай күп: аҫтан алып өҫкә тиклем бөтә подъезд — ут күрше! — тип ҡыуанып һикерәңдәне күҙҙәре ут кеүек янған Фәғилә.


Шул саҡ һулығып ҡына алыҫтан күк күкрәүе кеүек тауыш ишетелде, донъяға ул йылы бөрккәндәй булды — Ағиҙелдең боҙо ҡуҙғала ине.

16.03.1976.

Ядкәр


— Тә-ә-әк, шулай тиһең инде? — Мирхәйҙәр ҡарыйҙың ғәжәп теремек, үткер күҙҙәре ҡунаҡты, , яңы күргәндәй, баштан-аяҡ һәрмәне. Ҡояш тышау буйы киткән, улар, тамаҡ туйҙырып, икеһе генә өйҙә аяҡ бөкләшеп ултыралар, ә хужабикә ишек алдындағы аласыҡта һауыт-һаба түңкәрә.


— ?! — Ҡарттың өндәшен төшөнмәне Мотал.


— Ата-бабаларымдың шәжәрәһе менән ҡыҙыҡһынам, тиһең инде?


— Баяғы Аҡкилде баба тыныслыҡ бирмәй миңә.


— Зирәк ҡарт икән ул Аҡкилде: үҙеңде ҡырҡ менән илле араһында — самай аҡылға тулы саҡта уятҡан.


— Эйе, быға тиклем мин ул яҡты ҡайғыртманым, — тине Мотал.


— Ни әйтәһең инде, йәшлек. Йәшлек артын барламай бит ул — фәҡәт алға ғына дөрә. Хәйер, йәштәрҙең дә йәшләй аҡылға ултырғандары бар.


— Шул Аҡкилде ҡарттың тамырын тапмаһам, артымда упҡын ятыр төҫлө.


— Тәбиғи. Тик шуныһы аяныс: күптәр быны ике күҙе сөкөрәйгәс, биле бөкөрәйгәс, тештәре ҡойолоп бөткәс кенә тойоп уяна ҡапыл, әммә-ләкин артҡа әйләнеп ҡарарға ла һуң була. Шунан ни ундай бәндә, ни эшләргә лә белмәй, мәсет ҡарты була ла китә... Кешемен тигән кеше ата-баба уҙған юлды теше сыҡҡандан уҡ шәйләргә тейеш: шунда ғына уның ауыҙ-мороно ҡоро, быуындары ныҡ була. Әммә ҡайһы бер йәштәрҙә быны күрмәйем. Уларҙың фекеренсә, кешелектең шәжәрәһе фәҡәт уларҙың үҙҙәренән башлана. Оло имән хәтлем имәндең олонон һанға һуҡмаусы сыбыҡ осо төҫлө улар. Шуға ла тотанаҡ юҡ, быуындар шыйыҡ, үләнлек көслө.


— Йәштәрҙе ул тиклем бөтөрөп ташламағыҙ, ағай, — тине Мотал.


— Ҡайһы берҙәре, тим бит инде. Үҙем дә йәш булған кеше, шулай бит, әбей? һәй ҡәһәр һуҡмағыры, сығып та киткән икән! Эйе, аҡты — ҡаранан, бойҙайҙы ҡараһолонан айырам. Мәгәр гәрәбәләй тос бойҙай араһында яңғыҙ ҡараһоло күҙгә шаҡырайып салына, күңелде ҡыра. Кем белә, бәлки, ҡартлыҡ Ғәләмәтелер был... Бер көн шулай ҡойма ямғыр яуып үткәйне, магазин алдында бер аҫыл егет күләүектә аунап ята, кеҫәһендә эсеп бөтмәгән шешәһе, эргәһендә тоҙло балыҡ башы, ә тирә-яғында сусҡалар хорхолдаша. Өҫ-башы арыу ғына, ҡиәфәте лә таҙа: уҡыған кеше һымаҡ. Тартып торғоҙҙом тегене, етәкләп, нигеҙ буйына алып барып ултырттым. Шундағы бер мәрхәмәтле ҡатын бер күнәктәй һалҡын һыуҙы башына тондорғас, күҙен асып ебәрҙе, тартырға һорай башланы.


— Их һин, — мин әйтәм, — үҙеңдең кем икәнлегеңде беләһеңме?


— Ни эшләп белмәй, ти, мин — арғы остоң Мөхәррәме, — ти теге.


Юҡ, үҙеңдең кем икәнлегеңде белмәйһең һин, — мин әйтәм.


Кем мин, улайһа? — ти, шарҡылдап көлә. — Паспортымды сығарып күрһәтәйемме? Милиционер йәки дружинник түгелһеңдер бит? Әйт, кем мин?


— Һин — совет кешеһе, — мин әйтәм, — унан һуң — башҡорт балаһы, унан һуң — ауылыңдың бер алтын ҡаҙығы булырҙай егетһең, унан һуң — атайың менән әсәйеңдең улы, тик шуларҙан һуң ғына һин — үҙең, арғы остоң Мөхәррәме. Әгәр тарихты белһәң, һин шуларҙы минән һорамаҫ инең.


— Ошоно әйтер өсөн генә һин мине рәхәтләнеп йоҡлап ятҡан еремдән тартып торғоҙҙоңмо? — ти теге, һүгенә. — Бар, ҡартлас, олаҡ юлымдан! һинең тарих кишеремә лә кәрәкмәй, тарихты мин үҙем тыуҙырам — донъя ҡуласаһы ҡулымда! — тип кәпәренә.


— Күләүегенә кире батыр ҙа кит инең, — тине Мотал, ерәнеп сырайын һытты.


— Юҡ, мырҙам, уны кире батырыу егетлек түгел. Илгә Иҫәүән Иҫәрғәптәрҙе арттырыуҙан ни файҙа? Унан донъя контрреволюцияһына ғына файҙа.


Элекке ҡыҙыл партизандың донъя контрреволюцияһы тураһындағы яңғырауыҡ һүҙҙәрен Мотал, йылмайып, ике ҡолағы аша үткәреп ебәрҙе:


— Кем ул Иҫәүән Иҫәрғәп? — тип, ҡыҙыҡһынып һораны.


— Донъяның ҡара башлы һары ҡорто — бына кем ул Иҫәүән Иҫәрғәп! — Мирхәйҙәр ҡарт ерәнесле төкөрҙө.


— ?!


— Ишеткәнең юҡмы ни? Хәйер, — ҡарт күҙҙәрен сөкөрәйтте, — Аҡкилде бабаңдан арыраҡты бит һин белмәйһең... Туҡта, ниңәлер тамаҡ ҡызырыҡлай башланы әле, әбейҙең мейес башына менеп төшәйек.


Алдарына берәр туҫтаҡ асы балды ултыртҡас, ярты йотом менән генә тамағын сылатып, ҡунағына ымланы:


— Һин, мырҙам, дәртең булһа, һемер, миңә ҡарама. Минең өсөн ул, туйымлыҡтан да бигерәк, күңеллелек. Әбүғалисина әйткән бит... — Тик ул иҫкенең бөйөк ғалимы был хаҡта ни васыят итеп ҡалдырғанын тумбытырға өлгөрмәне — ҡайта һикерҙе фекере. — Иҫәүән Иҫәрғәп, тиһең инде? һә-ә-әй, донъяның шаҡшы ҡара башлы һары ҡорто булған ул Иҫәүән Иҫәрғәп!.. — Туҫтағын ситкәрәк этәреп, күҙҙәрен уйсан йомоп, ҡартың һөйләп алып китте.


Урта Азияның йөҙө ҡара булғыры Аҡһаҡ Тимере Уралға баҫып ингәс булған, ти, был хәл
.


Башҡорт еренә етеү менән, ғәскәрен осҡор уҡтар ҡыра башлаған. Аҡһаҡ Тимер башҡортто ҡыра, ә ғәскәре унан да ныҡ ҡырыла, имеш. Ер йөҙө себен кеүек сереп ятмыш үлек менән түшәлгән.


Аҡһаҡ Тимер башҡорт уғын уҡ менән туҡтатып булмаҫтайына инанғас, Уралдың ике итәген буйлатып шымсыларын юлландырған:


— Башығыҙҙы юғалтһағыҙ — юғалтығыҙ, әммә уҡтарҙың атылыуҙан туҡталмау серен белеп ҡайтығыҙ, өҙөлмәҫтәй керешен күреп ҡайтығыҙ!


Хәйерсе һүрәтенә лә кереп, мосафир таяғына ла таянып, әүлиә салмаһына ла уранып, ҡуштан ҡиәфәтендә салғый осона ла уралып, дуҫ ҡиәфәтендә йөрәк-бауырға ла кереп, шымсы тоҡом башҡорт илен буйҙан-буйға ҡыҙырған, һәр тирмәнең төндөгөнә ҡолаҡ һалып тыңлаған. Иҫән-имен ҡалғандары, ғәскәргә әйләнеп ҡайтып, Аҡһаҡ Тимергә өгөгән:


— Өҙлөкһөҙ ҡаршы осоп торған, беҙҙе ҡырған уҡ яндарының кереше — был халыҡтың батырҙарының ҡулында, ә керешенең көрмәге — сәсәндәренең телендә. Уҡ менән атып, һөңгө менән ҡаҙап, ҡылыс менән сабып, батырҙарын үлтерһәк тә, сәсәндәрен бөтөрөп булмаҫ — тел төптәре төйөнлө.


— Ни ҡылайыҡ әләйһә?


— Сәсәндәренең сәсен һинең ат ялына бәйләйек, телен һинең борғоларҙың еҙ көйөнә көйләйек, күҙен һинең алтын таждың гәүһәренә аҡшайтып баҡтырайыҡ.


— Бының өсөн ни кәрәк?


— Сәсәндәрен оло туйға саҡырайыҡ, һәр береһенә байһөйәк тотторайыҡ. Ҡайтыры алда һәр ҡайһыһын яҡшы атҡа атландырып, йола буйынса, тип, юл аяғы — берәр туҫтаҡ ҡымыҙ һалып бирәйек. Ҡымыҙ эсенә гүрзә йыландың ағыуын — иҫәүән итә торған ыуын тамыҙып килтерәйек.


— Шунан ҡала ни булыр?


— Һемереп эскән һәр бер сәсән, аҡылын юймаһа ла, иҫен юйыр: шул ҡымыҙҙы эскәнгә тиклем ни булғанын онотор. Ете быуын ата-бабаһын да белмәҫ, дуҫы менән дошманын да айырмаҫ, табанында тупраҡ йылыһын да тоймаҫ: тел тибрәткәне һайын, бөйөк йыһангир Тимер исемен генә иҫләп табыныр, илен уның тәхете аҫтына өгөтләр. Сәсән телдәренең төбө төйөндәрен юғалтып, ил кереше ысҡыныр — батырҙар тоҡомо ҡорор.


— Шәп! — Тигән, ти, Аҡһаҡ Тимер. — Кисекмәҫтән солох иғлан ҡылығыҙ, туй дөмбөрө ҡағығыҙ!


Бөтәһе лә, баяғы әйткәнсә, еренә еткереп үтәлгән. Солох менән алданған сәсәндәр хан урҙаһының туй һыйына ялғанып, гүрзә ыуы һалынған ҡымыҙҙы яланып ҡайтып киткән.


Байтаҡ Ғүмерҙәр уҙғас, солохло илде, солоҡ итеп, үҙ тәхете аҫтына ауҙарыу өсөн, Аҡһаҡ Тимер тағы килгән, һынамаҡҡа сәсәндәрҙе тағы туйға йыйҙыртҡан. Үҙен, йәғни йыһангир Тимерҙе, маҡтап әйткән әйеттәрен үҙ ҡолаҡтары менән ишетеп торһондар өсөн, бейҙәргә — бүләктәр, муллаларға хәйер-саҙаҡалар таратып, бик күп халыҡты тамаша ҡылырға килтерткән. Майҙан әйләнәһенә, яланғас ҡылыстарын тотоп, хандың ғәскәре баҫҡан. Байһөйәге ҡулдарға тотторолғас, сәсәндәрҙе әйет әйтергә саҡырған. Вәзирҙәре табынға күҙ йүгерткәндәр, Аҡһаҡ Тимер тәхетен маҡтап табыныуҙы көткәндәр. Тик сәсәндәр һәммәһе бер юлы нәфрәтләнеп тамаҡ ҡырған, байһөйәкте атып-бәргән. Бөтәһе бер тауыштан һамаҡлаған:

Ишет быны ҡартыңдаң,

һүҙ булмаһын артымдан,

Йортҡа әшкәр итмәһәм,

Әйетемде әйтмәһәм,

Илдең күңеле ҡалыр, тим,

Илдең хәтере ҡалыр, тим.

Әйт, тиһәгеҙ, әйтәйем,

Әйт, тиһәгеҙ, әйтәйем,

Тыңлағыҙ һеҙ, йәмәғәт,

Боронғоларҙан аманат,

Уға итһәгеҙ хыянат,

Булыр һеҙгә яманат.

Ай Уралым, Уралым,

Уралып ятҡан Уралым,

Илгә дошман килгәндә

Ышыҡ булған Уралым,

Ил һаҡлаған ҡоралым.

Ҡайнар-ҡайнар ҡабарып,

Ҡалҡып килгән болоттай,

Күҙ күремдән күренеп,

ңур япраҡлы ағастай,

Күгәреп ятҡан Урал тау.

Ботағы алтын алҡалай,

Япрағы көмөш тәңкәләй,

һыны һынсыл егеттәй,

Тамыры ташҡа ереккән

Ҡарағай, имән, ҡайыны, —

Бары ла һөйгән Урал тау.

Сылтырап аҡҡан шишмәңдән

Һирпеп һыуың алғанда,

Бөтә ғәмен онотоп,

Һыныңа күҙ һалғанда,

Таң Сулпаны ҡалҡҡанда,

Һылыуың маҡтап йырлаған,

Таң һыҙылып атҡанда

Ҡошо маҡтап һайраған,

Ҡыҙы ла һөйгән Урал тау,

Ҡошо ла һөйгән Урал тау.

Күбәләген, бал ҡортон

Үҙ буйына арбаған,

Сал бөркөтө, ҡыйғыры

Ҡаяңда төйәк һайлаған, —

Хоҙай бирер йәннәттән

Туғайы һылыу Урал тау.

Ай Уралым, Уралым,

Ҡуш имсәктәй ҡабарып,

Ҡалҡып торған Уралым;

Бөтә данды үҙенә

Тартып торған Уралым.

Дүрт аяҡлы януарға

Төйәк булған Уралым;

Яусыл булған атама

Атан булған Уралым;

Йүнсел булған әсәмә

Ватан булған Уралым;

Икеһен дә йөп ҡылып,

Түл йәйҙергән Уралым;

Аҫыл ағас үҫтереп,

Ҡош үрсеткән Уралым;

Һылыу ҡыҙҙай биҙәнеп,

Дошман күҙен ҡыҙҙырып,

Яу астырған Уралым;

Атамды яу саптырып,

Әсәмде тол ҡалдырып,

Ике күҙен йәшләтеп,

Моңло ҡылған Уралым!

Сыңғыр-сыңғыр сыңраған

Йылҡыһы күп Урал тау,

Мөңгөр-мөңгөр мөңрәгән

Һыйыры күп Урал тау,

Һуйыл ҡойроҡ, йылтыр күҙ

Бүреһе күп Урал тау,

Ҡыҫҡа ҡойроҡ, шеш ҡолаҡ

Ҡуяны күп Урал тау,

Майлап ҡуйған ҡайыштай

Йыланы күп Урал тау,

Алпан-толпан атлаған

Айыуы күп Урал тау,

Йәш кәләштәй биҙәнгән

Төлкөһө күп Урал тау,

Ояларға урыны мул, —

Ҡоштары күп Урал тау,

Балығы аттай дулаған,

Баҡаһы ҡуйҙай һулаған,

Һыуы ярына һыймаған

Йылғаһы күп Урал тау.

Балтырғаны беләктәй,

Һарнаһы ҡурай еләктәй,

Туғайҙары түшәктәй,

Талы, муйылы ҡурсаҡтай,

Сәскәләре мең төҫлө,

Иҫертерлек хуш еҫле,

Йылҡылары сыңырлап,

һыйырҙары мөңөрәп,

Ҡуй-һарығы ҡуңырлап,

Көтөү-көтөү йөрөр ер;

Ятып ҡалған бер бәрәс

Йөҙ ҡуй булып үрсер ер,

Тороп ҡалған яңғыҙ тай

Өйөр булып типсер ер, —

Атам кейәү булған ер,

Әсәм килен булған ер,

Кендегемде киҫкән ер,

Тәмле һыуың эскән ер!

Ай Уралым, Уралым,

Барына ата Уралым,

Ай Уралым, Уралым,

Барына инә Уралым.

Болоттарға олғашҡан

Армыт-армыт Урал тау,

Ғәйебе бар януарға

Һунарсың күп Урал тау.

Һауыт-һаба тултырып,

Азаматтар ултырып,

Ҡыҙ-ҡырҡындар ҡотороп,

Уйнап-көлгән Урал тау.

Ҡуйылығы ҡаймаҡтай,

Тәмлелеге һаумалдай

Һаба-һаба ҡымыҙы,

Ғыж-ғыж килгән ҡурайы,

Дың-дың иткән ҡумыҙы

Йыр ыйрлатҡан Урал тау.

Ябырылып яу килгәндең

Һөйәге ҡалған Урал тау,

Айбарланған батырҙарҙың

Төйәге булған Урал тау.

Билеңә баҫып ҡараһаң, —

Бар еребеҙ күренә.

Башыңа баҫып ҡараһаң, —

Бар илебеҙ күренә.

Ай Урал тау, Урал тау,

Ай Урал тау, Урал тау...


Әйет ошо урынғаса әйтелгәс, Аҡһаҡ Тимерҙең ҡаштары емерелеп, ирендәре ҡымтылған, ә вәзирҙәр араһында шыш-быш, хәүефле хәрәкәт киткән, араларынан береһе, иң өлкәне, хандың ҡолағына өргән:


— Уралдарын маҡтайҙар ҙа маҡтайҙар, һинең тәхетте данламайҙар.


— Бөйөк йыһангиребеҙгә тапшырыласаҡ был ерҙең баһаһын күтәрмәккә, хәйер-садаҡаны мулыраҡ сумырмаҡҡа тамаҡ йырталыр улар, — тигән хан ҡаҙнасыһы.


— Әммә һис бер сама юҡ — телдәренән төшмәгәне шул бер Урал да Урал... — Вәзирҙәре хәүефле баш сайҡаған.


— Шул Уралды тәхет аҫтына ҡыҫтырырға ысулын шәйләп килдем бит, — тигән, ти, Аҡһаҡ Тимер. — Иншалла, гөрзә йылан ағыуы кипмәгәндер. Бөгөн Уралды маҡтаһалар, иртән, иншалла, ул минең ҡул матҡыһына килеп кергәс, мине данлап йырларҙар.


— Ай-һай!.. — тигән оло вәзир.


— Айһайламай ғына тыңлап ҡарайыҡ, гөрзә ыуы үҙенекен итмәй ҡуймаҫ, — тигән башҡалары.


— Байһөйәкте атып-бәреүҙәрендә бер ғиллә бар... — Өлкән вәзир һаман да бирешмәгән.


— Байһөйәкте атып-бәрһәләр ҙә, баштарын бәрҙертергә теләмәҫтәр — һәр кемгә йән ҡәҙерле.


— Әнә, беҙ һалып биргән ҡымыҙҙарын да һирптеләр.


— Ҡымыҙҙы түкһәләр ҙә, ҡандарын түгәһеләре килмәҫ! — тигән ҡапыл эштең асылын һиҙенә башлаған Аҡһаҡ Тимер, тештәрен шыҡырҙатып. Туҫтаҡтарын алдарынан ҡағып осорған ғорур сәсәндәр хан тештәренең шыҡырҙауы араһында бер тауыштан ошо әйетте лә әйтеп өлгөргән:

Бейек тауҙың үлгәне —

Башын монар алғаны;

Ай менән Көндөң үлгәне —

Тонйорап байып барғаны;

Ҡара ерҙең үлгәне —

Ҡар аҫтында ҡалғаны;

Ир-егеттең үлгәне —

Илен дошман алғаны.

Яйыҡ китһә, юл китер,

Иҙел китһә, ил китер.

Илең китһә, ни ҡалыр?

ЯҢҒыҙ яман бей ҡалыр,

Ике күҙеңә саң һалыр.

Ханға менәр ат кәрәк, тип,

Һайлап яҡшы атты алыр;

Ҡоҙа-ҡоҙа булам, тиеп,

Ун бармағы ҡамыштай,

Утыҙ теше көмөштәй,

Бер бите Айҙай балҡыған,

Бер бите Көндәй яҡтырған,

Томбойоҡтай күкрәге

Күпереп үҫеп ҡалҡынған

һылыуыңды яуыз зат алыр.

Ханға бирһәң ҡулыңды,

Ханға түшәк йәйерһең;

Төшһәң менгән атыңдан,

Ханға башың эйерһең.

Ҡылысың тыҡһаң ҡыныңа,

Хандың ҡоло булырһың.

Яу килгәндә өнһөҙ ҡалһаң,

Хандың боло булырһың.

Ойошоп көткән ҙур йортто

Өрккән тайҙай итер хан;

Арыҫландай ирҙәрҙе

Йыуаш ҡуйҙай итер хан.

Илеңде алыр ҡулыңдан,

Ғәскәр алыр улыңдан;

Тартып алыр малыңды,

Иҫәпкә алыр барыңды;

Боғаҙламай эсер ҡаныңды,

Үлтермәй алыр йәнеңде, ау,

Үлтермәй алыр йәнеңде.

Шоңҡар һөйгән һунарсы

Ҡош сөйҙөрмәй сыҙармы?

Ирмен тигән ир-егет

Ат уйнатмай тынырмы?

Урал тигән ере бар,

Күҙ нурылай иле бар

Батыр башын эйерме?!

Ирмен тигән ир кеше

Бурһыҡтай боҫоп ятмаҫ ул;

Көнгә күҙе сағылған

Ябалаҡтай ҡасмаҫ ул.

Яу килгәнен күргәндә,

Бәпкә йөнөн ҡалҡытып,

Еләҫ иҫкән елдә лә

Шаулап торған уҫаҡтай,

Йөрәктәре ҡалтырап,

Нишләргә лә аптырап,

Яуҙан тороп ҡалмаҫ ул,

Ҡылысын ҡынға һалмаҫ ул.

Илдең нурлы булғаны —

Илдә батыр тыуғаны;

Илдең моңло булғаны —

Дошман килеп тулғаны.

Айбарланған батырҙар

Яуға барыр яу булып,

Тигеҙ ерҙә тау булып;

Сергеһенән ҡан үтмәй,

Батыр булып дан тотмай,

Аттан эйәр алмаҫтар,

Ҡындан ҡылыс һалмаҫтар, ау,

Ҡындан ҡылыс һалмаҫтар!


Бөтә сәсәндәр ҡоро аяғөҫтө тороп бер тауыштан ҡабатлаған аҙаҡҡы ике юлды:

Ҡындан ҡылыс һалмаҫтар, ау,

Ҡындан ҡылыс һалмаҫтар!


Ошоно ишеткәс, Аҡһаҡ Тимерҙең йөҙөн тартышҡаҡ тотоп, тағандағы ҡаҙан төбөләй ҡарайып һөрөмләнгән.


— Гүрзә ағыуын әллә еренә еткереп һалманығыҙмы? Һуңғы тамсыһынаса алҡымдарынан уҙғанын һағаламанығыҙмы? Сәсән телдәре ниңә мине данламай, истәк ере Уралды аяғым аҫтына һалырға тамшанмай? Батырҙарының уҡ атҡыс мәргән яндарының керештәрен атмаҫлыҡ ысҡындыртмай?! — тигән, ти, ул вәзирҙәренә, ҡанға тонған күҙҙәренең ағын әйләндереп, ажғырып.


— Миһырбанлы ханыбыҙ, һинең ҡулда йәнебеҙ һәм ҡаныбыҙ! — тип баш орған вәзирҙәре. — Аллаһы Тәғәлә шаһит: барыһын да еренә еткереп үтәгәйнек — ыуын тейешенсә һалып, дүрт күҙ менән һағалап эсергәйнек.


— Ә ниңә һуң, алайғас, сәсән телдәренең төбө төйөнлө, ил кереше тартыулы һаман?!


Хандың аҡтыҡ әмере тел осонда, вәзирҙәренең ғүмере ҡыл осонда ҡалған. Шул саҡ оло вәзир телгә килеп әйткән:


— Мәрхәмәтле ханыбыҙ, аяҡ аҫтыңда булһын йәнебеҙ — бында беҙҙең ғәйеп юҡ. Ғәйеп булһа булыр ошо баш эймәүсе Уралда, баш бирмәүсе халыҡта. һуңғы тапҡыр бизмәнгә һалып ҡарайыҡ — сәсәндәренең сәсәненән һорайыҡ.


Буйһонмаған сәсәндәрҙең сәсәнен хан ҡаршыһына һөйрәкләп килтергәндәр.


— Үҙеңде ҡыйҙыртһам да, нәҫелеңде аярмын, — тигән Аҡһаҡ Тимер уға, — әйт, гүрзә ағыуына ҡаршы дауа серең нимәлә?


Бөтә табын, бөтә майҙан яуап көтөп тын ҡалған.


— Илем өсөн мең ҡылыстан үтергә лә әҙермен, — тигән ғорур сәсәндәрҙең сәсәне илбаҫарға. — Ә нәҫелем һинән аяу һорамаҫ — һиңә унан аяу һорарға тура килер. һорауыңа шулай ҙа яуабымды ал — килер быуындарың өсөн васыят итеп ҡалдыр уны, донъяның ҡоротҡосо! Бәдбәхет, һүҙ йөрөтмә артымдан, ишет быны ҡартыңдан: баҫҡынсыларға ҡаршы беҙҙең дауабыҙ — беҙҙең ҡаныбыҙҙа, Урал батыр-баба биргән йәнебеҙҙә, донъяның барлыҡ ағыуҙары ла көсһөҙ уның ҡаршыһында. Урал халҡын иҫәнгерәтеү өсөн — тамырҙарыбыҙҙа типкән тере ҡанды һыуға алмаштырыу, ә тубыҡландырыу өсөн йәнебеҙҙе аҡһатыу кәрәк булыр ине һиңә, ә был, беләһең, һинең ише аҡһаҡ юлбаҫарҙарҙың ғына түгел, хатта Аллаһы Тәғәләнең үҙенең дә ҡулынан килмәйәсәк. Сөнки табандарыбыҙҙы Урал тупрағына баҫып торған саҡта тәнебеҙҙә мәңгелек көс ҡаҡшамаҫ, сәсән телдәренең төбө бурһымаҫ, батыр яндарының кереше сиселмәҫ!


Аҡһаҡ Тимерҙең йөҙө үлек төҫө алған, һаҡалының осон ҡотороп сәйнәгән.


— Тетмәгеҙҙе тетәйем, табандарығыҙҙы Уралығыҙҙан айырып, баштүбән аҫып ҡуяйым, боғаҙығыҙҙы салып, ҡанығыҙҙы ҡояйым, эттәрҙән ялатайым! — Ғәскәр башлыҡтарына ҡул һелтәгән.


— Меҫкенйән! — тигән уға сәсәндәрҙең сәсәне. — Табандарыбыҙҙы ерҙән айырһаң да, күккә тоташасаҡ улар, ә күк — беҙҙең үҙебеҙҙеке, Уралдыҡы!


Сәсәндәр берҙәм тороп баҫҡан, хан язаһын да берҙәм алыр өсөн, сәсәндәрҙең сәсәне йәнәшәһенә теҙелгән. Ҡатилдар, ашығып, хан әмерен үтәргә лә керешкән...


Шул саҡ сәсәндәр ҡоронда башҡаларға ҡушылмай, һаман бер ҡулынан — хан биргән байһөйәген, икенсеһенән туҫтағын төшөрмәй шымтайып ултырған берҙән-бер бахырйән, хан алдында йыландай бишкә бөкләнгәнсе теҙләнеп, әсе тауыш менән сарбайлаған:


— Бер үк миңә теймәгеҙ! Мин хан ҡәҙерен беләм, мин ханды һөйәм, мин баш бирмәҫ нәҫелемдән баш тартам! Иҫәүән итһәгеҙ итегеҙ, әммә ғәзиз башҡайымды иҫән ҡалдырығыҙ! Иҫәүән мин, иҫәүән!


— Иҫәүән, тип әйттеме? — тигән, ти, Аҡһаҡ Тимер, көтөлмәгән хәлдән кинәт һиҫкәнеп. Бишкә бөкләнгән бахырйән, алтынсыға бөкләнеп, хан итегенең туҙанын ялап ялбарған:


— Эйе, ханым, иҫәүән — мин һеҙҙең сихәтле ҡымыҙҙы эскәндән үк иҫәүән, исемем дә булһын Иҫәрғәп-Иҫәүән! Мин бер ни ҙә иҫләмәҫлек иҫәүән!


— Бына был ғәжәп, — тигән Аҡһаҡ Тимер, хатта иҫәүәндең башынан һыйпап ҡуйған. — Әле генә башҡалар әйткән әйетте лә әйтмәнеңме ни һин, иҫәүәнем?


— Әйтмәнем, мин үҙемдең әйетемде әйтеп ултырҙым.


— Һәй шомло йән,  әйтеп ебәр әле үҙ әйетеңде!


Теге бахырйән, хан күңеленә оҡшау өсөн, ауыҙын уҫлаптай асып, ҡулындағы хан байһөйәгенән умыра тешләп, хан ҡымыҙын уртлап йотоп ебәргән дә, хан алдында теҙләнгән килеш, әйетен һамаҡлаған:

Иҫәүән мин, иҫәүән!

Иҫәүән мин, иҫәүән!

Ата-әсәмде лә белмәйем,

Үҙемде лә белмәйем,

Ҡатынымды ла белмәйем,

Тоҡомомдо ла белмәйем;

Ете быуын, ете быуын

Бабамды ла белмәйем;

Етмеш быуын нәҫелемдең

Төп-тамырын да белмәйем;

Бер нәмә лә белмәйем,

Бер нәмә лә белмәйем!


— Афарин! Кейҙерегеҙ быға ҡара таҡыя — башы киҫелмәҫкә минән ярлыҡауыя! — тигән, ти, Аҡһаҡ Тимер. Теҙ-быуыны дер-дер ҡалтыраған бахырйән, хандың ҡара таҡыяһын кейеп алып, ҡуян кеүек йөгөнөкләп ултырып, ҡул сәпәкәйләп һамаҡлаған:

Әһәлүк, әһәлүк!

Хандан таҡыя кейгән,

Таҡыябашын эйгән,

Илдә бынамын тигән...


Аҡһаҡ Тимер башын сайҡап тыңлап ултырған-ултырған да:


— Бына был — мин тигәнсә! Кейҙерегеҙ тағы ла һары елән — арҡаһына ярлыҡау булһын минән! — тигән, ти. Шатлығынан күҙе шартлап сығырҙай аҡайған бахырйән шунда уҡ майҙан буйлап йөгөнөкләп бейеп киткән:

Әһәлүк, әһәлүк!

Хандан таҡыя кейгән,

Хандан хаҡ елән кейгән,

Аҡһаҡ Тимер “афарин!” тигән

Иҫәүән Иҫәрғәп мин!

Иҫәүән Иҫәрғәп мин!


Быны күреп күңеле килгән хан, сәрғәскәрен ымлап алып, бойорған:


— Был Иҫәүән Иҫәрғәптең ҡулына ҡылыс тоттороғоҙ, баштүбән аҫылған иҫәүән түгел сәсәндәрҙең боғаҙҙарын салдыртығыҙ — ысынлап та иҫәүәнме икән, һынап ҡарағыҙ!


Тотонған, ти, Иҫәүән Иҫәрғәп ҡорҙаштарын ҡылыс менән салырға ла сабырға. Байһөйәген умырып ҡаба ла сала, ҡымыҙын эсә лә ҡан сығара икән. Эшен теүәл тамамлағас, телен арҡыры тешләгән эттәй әлһерәп килеп, хан аяғына йығылған:

Ысынлап та бик шәп мин,

Иҫәүән Иҫәрғәп мин!


— Их, бөтәһе лә Иҫәүән Иҫәрғәп булһасы! — тигән, ти, Аҡһаҡ Тимер, һыҙланып. — Был илде мин бер көндә теҙләндереп, икенсе көндә елкәһенә менеп ултырып, өсөнсө көндә ике күҙен суҡыр инем, мейеһенә апара һалып эсер инем!.. — Шулай тигән дә, янсығынан баҡыр сығарып, ҡанлы кәүҙәләр өйөмөнә ырғытҡан. — Бына һиңә, Иҫәүән Иҫәрғәп, иҫ китмәле һуҡырлығың өсөн һуҡыр ярты тин!


Аҡһаҡ Тимер, ғәскәрен бороп, Урал тупрағынан һуғылған бүреләй төңөлөп ҡайтып киткән, шуның менән Уралда уның ҡара эҙе лә бөткән. Иҫәүән Иҫәрғәп иһә шунда уҡ, хандың һуҡыр ярты тинен ҡармаҡлап, үҙе һуйған ҡанлы кәүҙәләр араһына үрмәләп инеп киткән, хан кейҙергән ҡара таҡыяһы менән һары еләнен дә һалып тормаған. Баҡыр бүләген юллай-юллай, ул, үле һөйәктәрҙе кимереп үтеп, ҡара тупраҡҡа һеңгән, шунан кире сыҡмаған... Бөгөн балыҡсылар ғына, балыҡ ҡаптырыу өсөн, тиреҫлектең ҡара башлы һары ҡортон соҡоп ала, башынан ҡармаҡҡа ҡата. Әммә Иҫәүән Иҫәрғәп өндәшә алмай — үҙенең кем булғанлығын иҫләмәй...


Әйет әйтелеп бөттө, әйетсенең дә, тыңлаусының да йөҙөн тәрән уй һөрөмө солғаны. Асыҡ ишектән тышта әбей-ҡарсыҡтың, доңғорҙатып, күнәк йыуып түңкәргәне, моғайын, йыуынтыҡ эсереү өсөн, беҙәү-безәүләп, быҙау саҡырғаны ишетелде. Ниндәйҙер уҙмыш һайыҫҡан, ҡапҡа башына ҡунып, яман шыҡырыҡлап китте, уның артынса уҡ кетәк яғында ғорур әтәстең ажарланып һөрән һалғаны, тауыҡ халҡының, сыр-сыу ҡубып, ҡытҡылдағаны баҫты ихатаны. Өйҙәгеләр икеһе лә тышҡа күҙҙәрен текәп, тормош шау-шоуына ҡолаҡ һалып, тып-тын ултырҙылар.


— Тилегән бар, — тине ҡарт, — ҡош-ҡорт шуға ҡуҙғыша.


— Эйе, тилегән... — тине тарих шауҡымынан өҙөлә алмаған Мотал. — Уралыбыҙҙың күгендә ғүмер баҡый тилегәндәр бөтөрөлә... Аҡһаҡ Тимерҙәй килеп...


— Шуға күрә әйтәм бит: күҙебеҙҙе асыбыраҡ йөрөйөк, Иҫәүән Иҫәрғәптәр булмайыҡ! — тине әйетсе ҡарый.

11.05.1978.

Көҙ айы


Көҙ айы.


Ыжғыр ҡышҡа ҡул һонасаҡ көҙ айы инде был...


Ағастарҙан һыу битенә леп-леп һары япраҡтар ауа.


Урман тын. Ул уйсанланған өнһөҙ-моңһоу йылғаһын һалҡын күкрәгенә ҡосҡан да леп-леп ауған япраҡтарын, әйтерһең, төшөндә күреп йоҡлай. һыу өҫтөнән балауыҙ һымаҡ һарғайып япраҡ аға. Яр буйҙарын балауыҙ һымаҡ һары япраҡтар яба. Әйтерһең, был — япраҡтар түгел, ә бер быуын ғүмеренең йәшел йәшлеген, алтын ҡартлығын юғалтҡан өйәңкеләрҙең, аҡтирәктәрҙең һары ҡайғылы күҙ йәше тама... Быйыл ярған япраҡтарын улар ярмаҫтар инде. Быйыл атҡан сәскәләрен улар атмаҫтар инде. Быйыл биргән емештәрен улар бирмәҫтәр инде. Киләһе йыл барыһы ла — яңынан...


Йәмшегәндәр, баландар, гөлйемештәр тәлгәш-тәлгәш һығылып ултыра. Был емештәр Ҡояш нурынан утлы ҡуҙҙай тоҡанғандар ҙа ҡып-ҡыҙыл килеш мәңге һүнмәй ҡатҡандар кеүек. Аҫта күм-күк бөрлөгән...


Йәмшегәндең утлы ҡуҙҙары тәүге ыжғыр елдәрҙән өҙөлөп ҡойолор. Бөрлөгәндәр күм-күклеген аҡ ҡар төшкәс юғалтыр. Ә балан менән гөлйемеш — иң түҙемле урман бүләктәре — ҡыш уртаһын артылғансы утлы ҡуҙ булып яныр. Унан улар ҙа һүнер...


Сырмалсыҡтар ҡаймалаған тын һуҡмаҡтан аллы-артлы ике йән эйәһе бара. Береһе уларҙың, түшенә төшкән ҡылған һаҡаллыһы, биленә балта ҡыҫтырған. Ике ҡулын артҡа ҡаушарып, иңкәйә биргән. Икенсеһе, ҡарт билендәге балта һабына башы саҡ тиңәлгәне, алдағының итәгенә сат-йәбешкән, һерт-һерт юрта. Уға, моғайын, һарыланған тын урман бик ҡурҡыныс. Сөнки ул үҙ ғүмерендә бындай донъяны тәү күрә. Марат уның исеме. Был малайҙы ошо бергә барған Сәлем ҡартатаһы , яңыраҡ ҡына ҡаланан ҡунаҡҡа апҡайтҡан. Ата-бабалары тыуған төбәкте күрһәтергә...


— Арыманыңмы, улым? — тип әленән-әле боролоп һорай Сәлем ҡартатаһы. Марат, тирә-яҡтан күҙҙәрен айыра алмай, баш ҡына сайҡай. Кем арыһын бынауындай ғәжәп моңло урманда...


Сырмалсыҡлы өҙәрем һуҡмаҡ кинәт кенә киңәйә. Алда әрем, киндер баҫҡан түңәрәк аҡлан. Аҡлан ситендә өҫтөн һары япраҡ япҡан йылға тын ғына аға. Яр башында ярым емерек бура күренә. Түбәһе юҡ, яртылаш стенаһы юҡ. Бүрәнәләре сереп, төртһәң тарҡалырға тора. Яр аҫтында ағастан яһалған ғәжәйеп дәү тәгәрмәс. Өйҙөң яртыһы бейеклек. Тәгәрмәсте ҡап-уртанан бүҫерелдереп, һылыу аҡтирәк үҫеп сыҡҡан. Серек бураны баҫып үтеп, ябалдашы зәңгәр күккә ҡаҙалған.


— Ҡартатай, был ниндәй тәгәрмәс ул?


— Тәгәрмәс түгел был, улым, ә тирмән ҡуласаһы.


— Тирмән нимә ул?


— Ул он тарта торған урын.


— Ә ниңә тартмай һуң?


— Ғүмере бөткән, улым. Күрәһең бит, ана — ағас япраҡтары ла ғүмере бөткәнгә ҡойола.


Марат, илағыһы килеп, ярым емерек бураға, аҡтирәктән имгәтелгән ҡуласаға ҡараны:


— Ҡартатай, ниңә ғүмер бөтә икән? Ниңә өҙлөкһөҙ йәшәмәйҙәр икән?


— Уныһын Хоҙай үҙе генә белә, балам.


Аҡлан буйлап былай табан килеүсе тағы ла берәү күренде. Ул ике ҡултыҡ таяҡтан; арҡан кеүек боролош аяҡтарын көскә һөйрәлтеп атлай. һәм йәш аҡтирәк артындағы үҙен күҙәтеп торған был икәүҙе лә абайламаны, буғай. Көс-хәл менән килеп етеп, бураның арғы мөйөшөндәрәк туҡталды. Ике таяғына аҫлынған килеш, башын аҫҡа һалындырып, уйға батып, нимәгәлер бик оҙаҡ текләп торҙо. Марат уның таҙа итеп ҡырынған һаҡал-мыйыҡһыҙ йөҙөнөң төҫөн үрҙән өҙлөкһөҙ ауып торған һары япраҡтарға оҡшатты. Ҡарт ине был кеше һәм, ошо тирмән бураһы, тирмән ҡуласаһы кеүек, үтә ныҡ таушалғайны...


Сәлем ҡартатаһы ҡапыл тамаҡ ҡырҙы, яғымлы итеп өндәште:


— Һаумы, ҡорҙаш? һин дә көҙгө урманды байҡарға сыҡтыңмы, ҡорҙаш?


Балауыҙ йөҙлө кеше, тәрән уйҙарынан кинәт һиҫкәнеп, башын ҡалҡытты, зиһенен йыя алмағандай, бер — Маратҡа, бер уның Сәлем ҡартатаһына төбәлде.


— Һаумы, ҡорҙаш? һаумыһығыҙ әле? — тине. Ҡуш ҡул һуҙып күрештеләр. Ҡултыҡ таяҡлы кеше бәләкәс Мараттың да ҡулын ике ҡуллап ҡыҫты. Тарамыш кеүек ҡаты был устарҙа малай өсөн әле аңлайышһыҙ етеҙлек, көс ташып тора ине...


Ҡарттар, ҡушарлап, ярты билдән ергә батҡан тирмән ташына ултырҙылар, бер янсыҡтан семтеп алып, тәмәке тоҡандырҙылар. Алдарына зәңгәр төтөн ҡулсалары ебәреп, икеһе тиң, бая ғына һары йөҙлө кеше уйға батып тексәйеп торған нәмәгә текләнеләр. Йыуан имән ниргәгә тимер сөйләп беркетелгән иҫке электр генераторы ине был. Эсендәге әйберҙәрен әллә ҡасан уҡ һүтеп алып бөткәндәр, бер иле тут баҫҡан суйын һөлдәһе генә ҡалған. Уның да тишек-тошоғонан әсе әрем һәм кесерткән, йәш тал сыбыҡтары үреп сыҡҡан...


— Эйе, ағас япраҡтары ҡойола ергә... Ағас япраҡтары ҡойолған һайын, үткән ғүмер иҫкә төшә... — тип көрһөндө Мараттың ҡартатаһы.


— Ошо иҫке суйын эсендә, әйтерһең, ут-йәшлегем тороп ҡалған — әлдә янып-дөрләп тора... — тине ҡултыҡ таяҡлы кеше. Ҡарттарҙың икеһенең дә күҙенән йәш килде.


Маратҡа болоҡһоу булып китте. Ниңә уның ҡартатайҙары ошо ябай суйынға шулай сихырланып ҡарайҙар? Ниңә уға һиҙҙертмәй генә илайҙар?


— Ни тиһәң дә беҙ, ҡорҙаш, үкенескә ҡалырҙай йәшәмәнек. Йәшлегебеҙҙе заяға үткәрмәнек. Йөрәктәребеҙ ошо генератор һымаҡ көсөргәнешле эшләп, үҙ ваҡытынан элек янып ҡартайһа ла, артыбыҙҙа мәңге һүнмәҫ яҡты ут ҡалды!


Ҡултыҡ таяҡлы кеше тороп күҙҙәрен һөрттө, аяҡтарын ауыр һөйрәлтеп атлай-атлай, ауыл яғына кире ыңғайланы. Уның арыҡ яурындарына үрҙән һары япраҡтар яуҙы.


— Һау бул, ҡорҙаш, һау бул, Марат улым. Анауы аҡтирәктәр кеүек төҙ булып, ҙур булып, яҡтылыҡҡа ҡарай үҫ!


Марат менән ҡартатаһы тирмән ташында ултырып ҡалды.


— Ҡартатай, ни эшләп был олатайҙың аяҡтары ауыртҡан?


— Һыуыҡ тейгән уға, улым.


— Ә ниңә ул бынауы ятҡан суйынды күргәс иланы?


Сәлем ҡартатаһы, төрөпкәһенең көлөн ташҡа ҡағып, яңынан тултырҙы.


— Тыңлайһыңмы, улым, ошо суйын хаҡында бер хикәйәт һөйләйем үҙеңә? Суйын түгел ул, ә ауылға беренсе башлап Ильич лампаларын ҡабыҙған дәртле комсомолдар йөрәге! Электр яҡтыртҡыстарын “Ильич лампаһы” тип атай торғайныҡ элек... Ҡартатайыңдың, баяғы киткән олатайыңдың дәртле комсомол йөрәге ул һин әйткән ошо суйын. Бөтәбеҙ ҙә комсомол инек...


— Ҡартатай, һин ҡарт бит. һеҙҙең кеүек ҡарт кешеләр ҙә комсомол буламы ни?


— Их! Йәш инек беҙ ул саҡта! Ошо һеҙ кинәнеп йәшәп ятҡан Совет иле лә йәш ине. Уны беҙ батшаға, ҡанэскес байҙарға ҡаршы һуғышып йөрөп үҙебеҙ яулап алғайныҡ. Халыҡ боғаҙына йәбешкән бөтә талпандарҙы — батша генералдарын, буржуй һәм алпауыттарҙы, ябырылып уларға ярҙамға килгән сит ил баҫҡынсыларын илдән ҡыуып бөтөрөп, тыныс тормош башлағайныҡ беҙ...


Ауылда яңы тормош -- беренсе коммуна төҙөүселәр ҙә беҙ, комсомолецтар булдыҡ (ул заманда колхоздар юҡ ине әле). Тирә-яҡ урмандарҙа һаман аҡ банда ҡалдыҡтары темеҫкенеп йөрөй, ҡара төндәрҙә һөжүм итеп коммунарҙарҙы, совет кешеләрен үлтерә. Шуға күрә һәммәбеҙҙең ҡулында ҡорал. Һабан һөргәндә лә арҡанан мылтыҡты төшөрмәйбеҙ. Ошо ауыр заманда, комсомол башлығыбыҙ Сәхәү бөтә ауыл йәштәрен йыйып алды ла оран һалды:


— Яҡты тормошобоҙ юлынан беҙҙе һис кем тайҙырта алмаҫ. Шуның билдәһе итеп, ауылыбыҙҙа яҡты Ильич шәмдәрен балҡытайыҡ. Ҡараңғы бер башҡорт ауылында мәңге һүнмәҫ йәшлек йөрәге тибеүен бөтә донъя юҡсылдарына ҡояштай янып күрһәтеп торһон ул! Етте беҙгә ҡараңғыла йәшәргә!


— Ай-һай, ыштанһыҙ билгә ҡайыш билбау, тигәндәй... Уның өсөн электр станцияһы һалырға кәрәк. Аҡсаны ҡайҙан алырбыҙ? — тинек.


Сәхәү Балтик флотында яугир матрос булып, электр ғилеменең төбөнә төшөп ҡайтҡан шәп егет ине, аптырап ҡалманы ул. Ҡара бушлатының баҡыр төймәләрен ала-ҡола тельняшкалы яҫы күкрәге күренгәнсе тарта асып ебәрҙе лә былай тине:


— Бушҡа иҫегеҙ китмәһен, иптәштәр. Электр станцияһы һалыу кәрәкмәҫ беҙгә. Аҡтар менән китеп олаҡҡан Шәңгәрәй мәзиндең тирмәне буш торамы — тора! Шуның ҡуласаһына тағы ла бер ҡайыш ялғайбыҙ ҙа электр генераторын әйләндертәбеҙ. Ә генератор ғына һатып алырҙай көс, күмәкләшһәк, табылыр. Ил төкөрһә — күл була, ти халҡыбыҙ!


Арҡаға мылтыҡ аҫҡан килеш игенде урып алдыҡ, көҙҙө еткерҙек. Бандиттар менән атыша-атыша урмандан бағаналыҡ ағастар килтерҙек. Комсомол башлығы Сәхәү көндө-төндө белмәне. Беҙҙең был эштәрҙе тәүҙә көлкөгә һалған ауылдаштар, тирмәндән алып ауылдың буйынан-буйына бағаналар теҙелешеп ултырыуын күргәс, шөйлә аптырай төштө. Ә Сәхәү ҡалала бер заводтың эшселәре менән дуҫлашып, ысын электр сымдары ҡайтартҡас, көлөүҙәр тамам һүрелде. “Ысынлап та, камсамулдар ауылға үҙе тоҡана торған кәрәсинһеҙ шәмдәр аҫып сыға икән”, — тигән хәбәр йөрөнө. Был юлы мәсет-клубтағы йыйылышҡа ауылдың йәше-ҡарты береһе ҡалмай һеперелеп килде.


— Оҙон һүҙҙең ҡыҫҡаһы шул, — тип өндәште Сәхәү беҙҙәргә. — Әгәр ҙә Ильич лампаларының яҡтыһында кинәнеп йәшәйбеҙ тиһәк, һалайыҡ уртаға иң ҡәҙерле алтын-көмөш заттарыбыҙҙы! Был иһә һис Ҡаф тауы артынан сыҡҡан яңылыҡ түгел. Башҡорт халҡы борон-борондан иғәнә йыйып ил төҙөгән, яу сапҡан, Каруанһарай һалған. Иленә баҫып кергән дошмандарын пыр-туҙҙырған. Инде ауылда Совет власен алып, ошо хөрриәткәсә килеп еткәс, бер генератор ҡаршыһында ғына теҙ сүгеп ҡалмабыҙ. Сисенгән — һыуҙан таймай, тигән боронғолар! — Түш кеҫәһенән һурып, алтын сылбырлы сәғәтен сығарҙы, башы осонда бераҙ һелкеп уйнатты ла иғәнә яулығы йәйелгән өҫтәлгә һалды: — Ун һигеҙенсе йылда Кронштад янында германдарҙың Питерға баҫып кергән ике карабын торпеда атып батырғас, иң ҙур командир үҙе бүләк итеп биргәйне быны, иптәштәр. Бына, арт яғында исем-фамилиям да уйып яҙылған. Керһен, әйҙә, уртаҡ табынға — был эш өсөн бер нәмә лә йәл түгел!


Халыҡ гөж килде. Өҫтәл янына, берәм-берәм, күпте татып биттәре сөрөшкән инәйҙәр, аҡ һаҡаллы олатайҙар, алъяпҡыс бәйләгән еңгәйҙәр, йәш-елкенсәк үҫмерҙәр сыҡты. Ҡолаҡтарынан алҡаларын, ҡулдарынан балдаҡ-беләҙектәрен, түштәренән тәңкәләрен, ә яу сапҡан батыр ирҙәр саф көмөш миҙалдарын һурып алып сәғәт янына һалды...


Сәхәү тағы ҡалаға барып, генератор һөйләшеп ҡайтты. һәм бына ул мөғжизәнең яҡындағы тимер юл станцияһына килеп төшөүе тураһында хәбәр ителде.


Ауыл буйлап үҙебеҙ тартҡан электр сымдары ҡышҡы зәһәр елдән әсе һыҙғырып, бағаналары геүләп, Сәхәү менән икебеҙҙе бер санала станцияға оҙатып ҡалды. Аттың шәбен ектек, беребеҙ — мылтыҡ, икенсебеҙ алтатар менән ҡоралландыҡ.


Станцияға барып етеп, генераторҙы ҡабул ҡылып, санаға арҡанлап тейәгәнсе, шөйлә ғүмер үтеп тә китте. Кисләтеп кенә ҡайтырға сыҡтыҡ. Үс иткәндәй, күк йөҙө томраланды, өйөрөп-бурап ҡар яуа башланы, юлды көрт баҫты. Әленән-әле төшөп йәйәүләйбеҙ — сананы саҡ тарта ат...


Юлдың яртыһынан күберәген үтеп, үҙебеҙҙең яҡҡа ауышҡас, ҡуйы урман башланды, ҡараңғы төштө. Күҙгә төртһәң күренгеһеҙ төн ҡабында өнһөҙ-тынһыҙ барабыҙ, һағайып, әйләнәне тыңлайбыҙ. Аттың кинәт бышҡырыуы шом һарҡыта йөрәккә...


Йылға буйы сауҡалығына баш төрткәс, аҙыраҡ йылы инде эскә. Боҙ аша Һаҡмарҙы сыҡһаҡ (ул саҡта күпер юҡ ине, йәй көнө — кисеү, ҡышын боҙ өҫтөнән йөрөй торғайныҡ), ауылға ла йыраҡ ҡалмай — коммуна баҫыуҙары буйлап һуҙыла юл. Ә унда һәр ҡыуаҡ, һәр кәбән үҙебеҙҙеке...


Шул уй менән йыуанып ҡына килгәндә, атыбыҙ ҡапыл урман ярып кешнәп ебәрмәһенме! Ул да булмай, юлға арҡыры лап! итеп йыуан тирәк ҡоланы. Кемдер аттың ауыҙлығынан шаҡара тартып алды. Күҙ асып йомғансы, икебеҙ тиң санаға лып-яттыҡ. Сәхәү, дилбегәне ҡапыл уңға ҡайырып, аттың арҡаһына тартты һыҙырып. Аҫыл малҡай, йүгәненән алған яуыз бәндәне ситкә ҡубара осороп, ботаҡтарҙы ике яҡҡа ҡайыра-ҡайыра, ҡыҫырыҡ утын юлы буйлап осто. Әлеге яуыздың уҫал итеп һүгенгәне ишетелде, ҡолаҡ төбөндә генә һымаҡ яҡында мылтыҡ гөрһөлдәне. Икенсе берәүһе (мин уның үҙебеҙҙең ауыл Шәңгәрәй мәзин икәнен төҫмөрләп өлгөрҙөм) шул арала беҙҙең өҫкә балта менән һелтәнде... Бер-нисәү ине улар — ҡараңғыла абайламай ҡалғанбыҙ. Артта гөрһөлдәгән мылтыҡ уттары эштең уйын түгеллеген иҫкәртте. Беҙ ҙә, артҡа тоҫҡап ата-ата, йән-фарманға ҡыуҙыҡ та ҡыуҙыҡ атты. Көтмәгәндә уң яурынымды утлы күҫәк һындыра һуҡҡандай итте...


Күҙемде асҡанда, тәҙрә янлап тышта түбәләрҙән сип-сип һыу тама ине инде. Күк йөҙөндә, миңә туп-тура бағып, кәбәндәй дәү Ҡояш аҫылынып тора. Һағыҙ һымаҡ ҡара-йылтыр сыйырсыҡ тирәктәге ояһынан миңә төбәп һыҙғыра. Ә өй эсе шундай аҡ — һөт эсендә ятаммы ни! Аҡ халатлы шәфҡәт туташы яныма йүгереп килеп еткәс кенә, ҡайҙалығымды шәйләнем.


— Сәхәү?.. — Булды беренсе һорауым.


— Тынысланығыҙ, ағай, ул да ошонда — икенсе бер палатала ята.


— Уны ла атҡандармы?


— Юҡ, ул бик ҡаты һыуыҡ тейҙергән.


Аҙаҡ миңә барыһын һөйләнеләр. Баҡтиһәң, юлһыҙ ерҙән боҙ аша сығып барғанда, ҡаранға тура килгәнбеҙ, сана менән гөмбөрләп төшөп киткәнбеҙ... Сәхәү мине һыу эсенән күтәреп алып сыҡҡан. Бәхеткә ҡаршы, мылтыҡ тауыштарын ишетеп, коммунарҙар килеп неткәндәр икән. Бандиттар шундуҡ урманға кереп һеңгән. Боҙ умырығында тыбырсынып ятҡан атты, ҡамытының ҡолаҡбауҙарын ҡырҡып, һөйрәп сығарғандар, ырғаҡ һоноп, һыу аҫтынан сананы тартып алғандар. Тик ундағы ҡиммәтле йөк — генератор ғына булмаған — санаға беркеткән арҡаны бандит балтаһынан сабылған икән...


Һыу төбөнән күпме һәрмәһәләр ҙә, эш сыҡмағас, сисенеп, биленә дилбегә бәйләп, комсомол Сәхәү үҙе сумған боҙло һыуға — генератор ҡулсаһына арҡан үткәреп сыҡҡан... Иҫһеҙ-төҫһөҙ итеп, толопҡа төрөп, икебеҙҙе тиң оҙатҡандар дауаханаға...


Мин һауығып ҡайтыуға, генератор инде ауылға электр уты биреп, ауылдаштарҙың ҡара төндәрен яҡтыртып ултыра ине...


Сәлем олатай хикәйәтен ошо урында бүлеп, ейәненең шырт сәсле башынан һыйпаны:


— Шулай ул, балам... Был тутыҡ суйын киҫәгенең тарихы уйын түгел...


— Ә һуң Сәхәү олатайға ни булды?


— Ул бик-бик оҙаҡ ятты ауырып. Врачтар ҡырҡ үлемдән арсалап алдылар, тик һаулығын ғына кире ҡайтара алманылар. Ғүмерлеккә ғәрип булып ҡалды ул...


— Ә хәҙер ҡайҙа ул олатай?


— Аһ-аһ, әле , яңы ғына ошонда булып киткән ҡултыҡ таяҡлы олатайың тап шул үҙе ине бит!..


Марат-уландың тамағына ҡаты төйөр тығылды. Уның һулығып-һулығып илағыһы килде. Танауын мырш-мырш тартып, һораны:


— Ниңә улай иттегеҙ инде, ҡартатай? Ниңә ошо тутыҡ суйын өсөн харап булдығыҙ? Барыбер хәҙер бер нәмәгә лә кәрәкмәйенсә ята бит?


— Улым-улым, — тине Сәлем ҡартатаһы, ейәненең арҡаһынан һөйөп, — заманында бик-бик кәрәк ине ул. Кешегә һуларға — һауа, эсергә һыу нисек кәрәкһә, ул да шулай кәрәк ине...


— Барыбер хәҙер ҙур электр станциялары бар, бөтә ерҙә көнө-төнө яна электр уты. Шуны көтһәгеҙ ни булды?..


Сәлем ҡартатаһы өндәшмәне. Серек бура мөйөшөнә ҡыҫтырылған саталы-соталы бер тимерҙе һурып алды, сата остарына сыра киҫәктәре ҡыҫтырып, иң аҫҡы сыраға ут төрттө. Бер сыра янып бөтөүгә, икенсеһенә, өсөнсөһөнә ут үрләне...


— Күрҙеңме, улым? Кешеләр борон ҡара төндәрҙә ошо сыра яҡтыһында ултырып, ҡояшлы киләсәк хаҡында хыялланғандар, кәрәсинле шәмде уйлап тапҡандар. Кәрәсинле шәмдән — ошо суйын генераторға, ә унан хәҙерге көндөң гигант электр станцияларына күскәндәр... Һәр быуын кешеләре шулай, тап ошо сыранан сыраға ут күскәндәй, уҙған быуындан ут ала, уны уғата дөрләтеп, үҙенән һуң киләсәк быуынға тапшыра. Теге заманда әгәр беҙҙең ошо сибек генератор илгә ут-ток бирмәһә, хәҙергенең электры ла тыумаҫ ине. Донъя шулай бер-береһенә ялғанып бара ул, балам...


Аҡ һаҡаллы ҡартатай менән ейән, бер-бер артлы эйәртенешеп, бая Сәхәү олатай киткән һуҡмаҡтан тертәңдәнеләр. Балауыҙ һымаҡ һары юлға һары япраҡтар яуҙы ла яуҙы. Ҡояштан ҡуҙ алған баландар, йәмшегәндәр, гөлйемештәр ҡыҙарҙы әйләнә-тирәлә. Күк төҫөндәге күм-күк бөрлөгән күгәрҙе аяҡ аҫтында. Тиҙҙән улар ҙа ергә ҡойолоп төшөр, һары япраҡтар яҙмышын уртаҡлар. Ыжғыр елдәр, сасҡау көндәр аямаҫ уларҙы ла... Ләкин юғары тот башыңды, Марат-ейән, илама! Япраҡтар, баландар, йәмшегәндәр, гөлйемештәр һәм бөрлөгәндәр йыл да ҡойола шулай, ләкин урманы ҡала. Урман үлемһеҙ, урман мәңге йәшәй!


Ҡыш үтер, яҙ килер, донъя тағы ла йәшәрер. һәр ботаҡтың үҙенең йәшел япрағы ла, сағыу сәскәһе лә, алһыу емеше лә, һәммәбеҙҙе хыялый итеп һайрар ҡошо ла булыр... Һәм һин ошо ҡартайған ҡартатайың, Сәхәү олатайҙарың өсөн дә ҡайғырма, илама. Һәм был көҙ мәңгелек булыр, һары япраҡтар улар юлын күмер, тип тә һыҡтанма. Сөнки улар артынан һин киләһең, улар ҡулынан яҡты ут алып, үҙ ялҡыныңды дөрләтергә киләһең!

27 — 28.07.1968.

Ҡәнәфер сәскәһе


Беҙҙең Фәриҙә 5-енсе “А” класында иртәнге алмашта уҡып йөрөй. Ул — ударница, бөтә фәндәрҙән дә “дүртле”, “бишле”гә генә өлгөрә. Ә тәртибе һәр саҡта ла өлгөлө.


Уның көн дә үҙе тарап үрә торған, арҡаһына төшөп ятҡан муйылдай ҡара ҡуш толомо, ә тулы Айҙай балҡып торған йөҙөнөң уң бит уртаһында мәк орлоғондай ғына ҡараҡай миңе бар. Көлгәнендә был миң янында уйым соҡортай хасил була, ҡара төртөк соҡортай эсенә аунайым-аунайым тип саҡ ҡала. Ҡыҙҙың оҙон толомдары — әсәһенә, ҡара күмер ҡашы менән янып торған ҡара күҙҙәре атаһына тартым, тиҙәр. Фәриҙә үҙе, көҙгөнән күпме генә текләп ҡараһа ла, быларын айыра алмай, уныңса, ул фәҡәт үҙенә генә оҡшай. Кем белә, бәлки, бер юлы ул атаһына ла, әсәһенә лә оҡшағандыр.


Фәриҙәнең әсәһе Хәтирә апай ҡала дауаханаһында хирург — эштән һәр саҡ оҙаҡлап, арып ҡайта. Йыш ҡына ҡайғылы була ул — ауырып килгән кешеләрҙең ҡайғыһы менән ҡайғыра. Ә күп ваҡыт йөҙө ҡояштай балҡып, ҡыуанып ҡайтып инә, ишектән үк Фәриҙәһен ҡосаҡлап ала:


— Ҡыҙым, тағы ла бер әҙәмде үлемдән ҡотҡарҙыҡ! Инде ул оҙаҡ йәшәр: тыуған еренең йәшеллеген, сәскәләрен, һайрар ҡоштарын, зәңгәр күген, ал Ҡояшын күреп йәшәр. Ерҙең моңон тыңлап кинәнер. Ә уның шулай йәшәүенә уның ата-әсәһе, бала-сағалары нисек ҡыуаныр!


Фәриҙә лә әсәһен ҡыҫып ҡосаҡлай, уның менән ҡуша сөйөрөлөп-уйнаҡлай:


— Әсәй, быға мин дә ҡыуанам! Бик-бик ҡыуанам!


— Беҙ бәхетле, ҡыҙым, кешеләргә шундай ҡыуаныс килтереүебеҙ менән ифрат бәхетле!


Фәриҙә әсәһенең ҡулындағы сөмкәһен, өҫтөнән кейемдәрен ала, йыуынғанында таҙа таҫтымал хәстәрләп көтөп тора. Шунан һуң кухняла кискелеккә ашарға әҙерләшә. Улар эште улай-былай итеүгә, төштән һуңғы алмашта юғары кластарҙа уҡыған ағаһы Байтал менән апаһы Мәйсәрә лә “тып!” итеп ҡала өйгә. Иң аҙаҡтан, өс йәшлек һеңлеләре Ынйыҡайҙы күтәреп, атайҙары Мөбәрәк ҡайтып инә. Ул, һәр саҡтағыса, уйсан, талыҡҡан — үҙе эшләгән ҙур заводтың конструкторлыҡ бюроһындағы мәшәҡәттәрен өйгә лә йөкмәп ҡайтҡан. Ашап ултырғанында ла ул, ҡапыл ҡәләмен алып, ҡағыҙ салфеткаға ниндәйҙер серле чертеждар һыҙа. Фәриҙә белә: атаһы колхоз баҫыуҙары өсөн ҡеүәтле трактор уйлап сығарған — һаман шуның деталдәрен яҡшыртырға тырыша. Ҡай саҡ улар атаһы менән шул машина тураһында һөйләшәләр, икәүләшеп уйлайҙар.


— Көҙ көнө туңға ер һөргәндә бик һыуыҡ та, туҙанлы ла була, — ти, яңы трактор һүрәтен һыҙып күрһәтеп, Фәриҙәнең атаһы. — Әгәр шул һыуыҡта эшләп йөрөгән тракторсы ағайҙарыңдың, апайҙарыңдың кейгән кейеме трактор майына буялһа, туҙанға ҡатһа, һыуыҡҡа туңһа, беләһеңме, ҡыҙым, нисек ҡыйынға килер ине уларға?..


— Юҡ, атай, улай булмаһын! — ти Фәриҙә, тракторсы апайҙарҙы, ағайҙарҙы ҡыҙғанып.


— Дөрөҫ, улай булырға тейеш түгел! — тип ҡыуана атаһы, уның башынан һыйпап. — Беләһеңме, ҡыҙым, мин дә тап шул һинең һымаҡ уҡ уйлайым бит әле. Тракторсы ағайҙарыңдың, апайҙарыңдың да эш кейеме, тап ҡалала такси йөрөткән ҡупшы ағайҙар һәм апайҙарҙыҡы кеүек, таҙа булырға тейеш, тим. Ә бының өсөн, беләһеңме, ни эшләргә кәрәк беҙгә?


— Белмәйем, — ти Фәриҙә, тураһын әйтергә ярата ул.


— Бының өсөн, ҡыҙым, беҙгә бөтә тракторҙы бер егенән дә тамсы ла май һарҡып сыҡмаҫлыҡ итеп, ек ҡалдырмай эшләргә кәрәк. Бәйләнештәрен бер йүнәтеп майлап ебәрһәң, таксиҙыҡы кеүек үк, айҙар буйына етһен. Ә иң һәйбәте — тракторҙы йүнәтеп майлап тороусы айырым кешеләре булһын. Осоусыларҙың осҡостарын механиктар махсус ҡараған кеүек. Бына шунда булыр ине мөғжизә!


— Мөғжизә тип, кеше ҡулынан килмәҫтәйҙе әйтәләр, — тип киҫәтә Фәриҙә.


— Ә был мөғжизә беҙҙең ҡулдарҙан килә. Беләһеңме, беҙ ауылға ниндәй мөғжизә-трактор бүләк итәсәкбеҙ! Бының менән илдәге күпме кешеләрҙе шатландырасаҡбыҙ! Ура! — Фәриҙә атаһының көслө ҡулдарынан сөйөлөүен һиҙмәй ҙә ҡала, улар инде иҙән буйлап икеһе шат әйләнә...


Бөгөн Фәриҙә мәктәптәге һуңғы ҡыңғырау шылтырауын түҙемһеҙләнеп саҡ көтөп алды, өйгә яҙғы күбәләктәй талпынып-елпенеп ҡайтты. Уны йөрәк төбөндәге сәскә һымаҡ йомарланып торған шатлыҡ шулай елкендерҙе — иртәгә оло байрам, әсәйҙәрҙең байрамы! Ҡыш буйы шул көнгә арнап йыйнаған аҡсаһы бар — кискә эштән арып ҡайтасаҡ әсәһен Фәриҙә аҫыл бүләк менән ҡаршыларға ниәтләнгәйне. Бына хәҙер өйгә инеп, сөмкәһен ҡуйып, ҡатыҡ ҡына ҡапҡылап аласаҡ та үҙәк майҙанға гөлдәр магазинына йүгерәсәк, әсәһенең иң яратҡан сәскәһен — ҡандай ҡыҙыл ҡәнәфер һатып аласаҡ!..


Ләкин өйҙә Фәриҙәне көтөлмәгән бөләхәт ҡаршыланы: иҙән һеперелмәгән, келәмдәр ҡағылмаған, кухнялағы сүп күнәге сығарып түгелмәгән. Был мәшәҡәттәрҙе көн дә, мәктәпкә киткәнсе үк, ағаһы менән апаһы башҡара ине. Бөгөн, моғайын, ниңәлер ҡабаланып, был икәү үҙ вазифаларын онотоп ҡалдырғандар. Ул ғына ла етмәһә, Йофар тигән мыяубикә, өйҙә яңғыҙ үҙе генә булыуынан файҙаланып, бәләкәс Ынйыҡайҙың һөйөклө ҡурсағын иҙәндә аунатҡан — башындағы аҡ ҡалпағын өҙгөләп, сәс толомон туҙҙырған... Бындай бола күрә тороп, нисек өйҙән сығып йүгерәһең?


Бына беҙҙең Фәриҙә, апаһының аҡ алъяпҡысын бәйләп, ашығыс эшкә тотондо. Тәүҙә бәләкәс Ынйыҡайҙың ауыҙҡайы ҡыйшаймаҫ элек ҡурсаҡты ыҫпайлау кәрәк. Аҡ ҡалпаҡты, ҡағыҙҙан ҡырҡып, алтын буяуҙарға мансып, Фәриҙә  яңынан яһаны — ҡойоп ҡуйған үҙе булды! Сәсен тарап, үреп, ҡалпағын кейҙереп ултыртҡас, ҡурсаҡ үҙе лә йылмайып уҡ ебәрҙе, Ынйыҡайҙы һағынып көтә башланы.


Фәриҙә ҡабалан сәғәткә ҡарап алды — ваҡыт тигәнең йүгерә лә йүгерә! Магазин ябылмаҫы борон, сәскә алып өлгөрөргә кәрәк! Тик ҡыҙ кеше өйҙө был килеш ташлап сығып та китә алмай — үҙең өйҙә булмағанда ла, өй эсендә тәртип һаҡланырға тейеш. Моғайын, ул иҙәнде һепереп тә, келәмдәрҙе таҙартып та, сүпте түгеп тә өлгөрөр. Ана, туҙан һурҙыртҡыс күҙҙәренә генә тексәйеп ултыра.


Туҙан һурҙыртып йөрөгәнендә, әсәһенең көрән йөн күлдәге менән иш килгән, эсенә театр бинокле һалып йөрөтә торған редикуленә ҡағылды ҡыҙҙың ҡулы. Бер бауы төбөнән ҡупҡан — һүтелеп сығырға ғына тора. Әсәһе уны, күрәһең, йүнәтергә онотоп киткән йәки ҡулы теймәгән. Фәриҙә тиҙ генә энә-еп алып, бөхтә итеп бауҙың йөйҙәрен текте. Ул шундай шәп килеп сыҡты, хатта ҡасандыр таушалған икән тимәҫһең.


Өйҙө тап-таҙа итеп, форточкаһын асып елләтеп алыуға, үҙәк майҙандағы сәскә магазины ябылыуға тик бер-нисә сәғәт ҡалғайны. Мыяубикә Йофарға һөт һалып биреп, Фәриҙә тышҡа атлыҡты.


Март айының эре ябалаҡ ҡарҙары бурап яуа, өҫкә төшөү менән үк иреп ыуала. Әллә шуғамы, әллә халыҡ эштән сығырға иртәрәк булғанғамы, урамда кеше һирәк. Машиналар ғына өҙлөкһөҙ гөрөлдәп үтеп тора.


Фәриҙә, йөрәге дөп-дөп ҡағып, инде генә майҙанға еттем тигәндә, сеңләп илаған ҡыҙ бала тауышын ишетеп албырғаны. Ауазы килә, үҙе юҡ. Ҡыҙыйҙы ул йәй көндәрендә һыу һата торған, ә хәҙер эшләмәгән киоск артынан тапты. Нәҡ үҙҙәренең Ынйыҡайы тиклем генә. Сүкәйеп ҡарға ултырған, өшөгән. Фәриҙә ҡыҙҙы күтәреп торғоҙҙо, күгәрсен тәпәйеләй күгәргән ҡулдарын өрөп йылытты. һораша торғас, ҡыҙҙың исеме Әсмәбикә, әсәһенеке — Фатима, ә үҙҙәре “Ленин бабай баҫып торған баҡса янында” йәшәүҙәре асыҡланды. Ҡыҙ трамвайҙан үҙе ырғып төшөп ҡалған, ә әсәһе “аҙашып киткән” имеш... Ленин бабай һәйкәленә тиклем ара байтаҡ булғас, Фәриҙә ҡул күтәреп такси туҡтатты һәм ултырып киттеләр. Машинала бәләкәс ҡыҙ йылынды, йоҡомһорай башланы. Һәйкәл янына килеп етеп туҡтағас, Фәриҙә счетчикка ҡараны ла илап ебәрә яҙҙы:


— Минең был тиклем аҡсам юҡ...


— Кәрәкмәй, бәләкәйҙәрҙән аҡса алмайым, — тине такси йөрөтөүсе, уны ҡыҙғанып. Шулай ҙа Фәриҙә үҙен еңде, хатта батырайып китте:


— Мин бер кемгә лә бурыслы ҡалырға яратмайым! — тине ул атаһы һымаҡ ғорур һәм счетчик күрһәткәнсә аҡсаһын һанап бирҙе. Әсмәбикәне етәкләп, баҡса буйындағы күп ҡатлы йорттарға ыңғайланы. Һәр подъезд алдында туҡтап, күренгән кешеләрҙән: “Был ҡыҙҙы танымайһығыҙмы, ул ҡайҙа тора икән?” — тип һораны. Тик берәү ҙә таныманы Әсмәбикәне. Ниңәлер кәйефһеҙләнергә, иларға тотондо ҡыҙый. Фәриҙә ҡалған аҡсаһына бәләкәй генә шоколад һатып алып биргәс, ҡыҙыҡай тынысланды, Фәриҙәнең итәгенә йәбеште. Бер йорт мөйөшөндә “Милицияның балалар бүлмәһе” тигән яҙыу абайлап, шунда барып инделәр. Милиционер апай уларҙан бик ентекләп һорашты, шунан ҡайҙалыр телефондан шылтыратты. Әсмәбикә Фәриҙәнең алдына башын ҡуйып ултырып йоҡоға талды.


Тиҙҙән бер апай хәле бөтөп йүгереп килеп инде, Әсмәбикәне күреүе менән ҡыуанып ҡысҡырып ебәрҙе, ҡосаҡлап үбә башланы. Әсмәбикә лә әсәһен ҡосаҡлап ҡыуанды. Ошо ығы-зығы ҡупҡан арала, Фәриҙә сығып китте. Трамвайға ултырып, кеҫәһендә аунаған баҡыр тиндәргә билет алды. Әсәһенә ҡәнәфергә тип йыйған аҡсаһы шуның менән осланды...


Фәриҙәне подъезд төбөндә Байтал ағаһының класташ ҡыҙы Нәсимә көтөп тора ине, ул Фәриҙәгә яҙыу тапшырҙы. Фәриҙә күңелһеҙ генә уҡыны: “Фәриҙә һеңлем, бөгөн мин дә, апайың да һуңлап ҡайтабыҙ мәктәптән. Апайың Сәрби инәйгә ярҙам итергә китә, ә мин етем балалар йортона барам — 8 Март байрамы етә бит! Ынйыҡайҙы балалар баҡсаһынан атайым миңә алып ҡайтырға ҡушҡайны, быны һин үтәрһең инде. Ағайың Байтал”. Фәриҙә белә: Сәрби инәй тигән ниндәйҙер әбей бар, алты улы фронтта үлеп ҡалған. Мәйсәрә шул әбейгә һәр саҡ өй эштәрен эшләшә, аптекаға дарыуға саба. Ә Байталдың етем балалар йортонда шефҡа алған малайы бар, малайға ул дәрс аңлата, уны ҡурай тартырға өйрәтә. Әбей ҙә, малай ҙа был икәүҙең килеүен ҡыуанып көтөп ала.


Фәриҙә, өйгә боролмай, тура балалар баҡсаһына йүнәлде. Ынйыҡайҙы санаһына ултыртып алып ҡайтты. Ынйыҡай ҙа ҡурсағын һағынған икән — инеүе менән үк ҡыуанып уйнарға тотондо...


Атай бөгөн эштән иртәрәк ҡайтып инде. Фәриҙәнең әсәһенә ул көтөлмәгән яңылыҡ әҙерләгән — Мәскәүҙән килгән артистарҙың концертына билет алған. Ынйыҡайҙың өйҙәлегенән ул ҡыуанды, әсәй ҡайтыуға сәй әҙерләй башланы. Хәтирә апай ишектән күренеүе менән үк, шатлыҡлы ҡысҡырып ебәрҙе:


— Әсәһе, тиҙ бул, театрға барабыҙ!


— Тиҙ бул, тиһең дә бит, — тине әсәй, хәүефләнеп, — тик өйҙө был килеш нисек ташлап китәһең?


— Бәй, өйгә ни булған?


— Әллә күрмәнең дәме? Байтал эшемә шылтыратып ғәфү үтенде: өйҙө йыйыштыра алмай киткәндәр.


— Бәй, өй ялт итеп торасы! — тине атай. Әсәй, ишек төбөндә аяҡ кейемен һалып, төпкә үтте һәм, көтөлмәгән бөхтәлеккә осрап, ҡыуаныстан ике бите алланды. Йәһәт ҡапҡылап алдылар ҙа йыйынырға керештеләр. Атай аҡ күлдәген кейҙе, матур галстугын бәйләне. Әсә яратҡан көрән йөн күлдәген һалды иңенә. Икеһе тиң ифрат матурланып, йәшәреп киткәндәй булды. Кейенеп бөткәс кенә, әсәй тағы күңелһеҙ уфтанып ҡуйҙы:


— Уф, онотҡанмын бит! Редикүлемдең бауын йүнәтмәгәнмен! Күлдәгемә иш килмәгәнде тотоп бараммы инде?


Атаһы кәйефһеҙләнде, сәғәтенә ҡаранды. Шул саҡ Ынйыҡай йүгереп килеп, көрән редикүлде һонғайны, ҡыуаныстан атайҙың да, әсәйҙең дә бит остары алланды — редикүль бынамын тигән бит! Театрға улар ҡыуаныс йөкмәп алып киттеләр.


Яңғыҙ үҙҙәре генә ҡалғас, Фәриҙә һеңлеһен уйнатты, ә унан һуң, йыуындырып, йоҡларға һалды. Байтал менән Мәйсәрә лә ҡайттылар, өйҙөң үҙҙәренән башҡа ла матур итеп йыйыштырылыуын күреп, аптырап ҡалдылар, быны Фәриҙә эшләгәнгә ҡыуандылар. Тамаҡтарын туйҙырып, йоҡларға яттылар. Фәриҙә генә һаман төпкө бүлмәлә яңғыҙ ултырҙы, әсәй өсөн бүләк һатып ала алмауын уйлап моңайҙы. Йөҙөн кинәт яңы тойғо балҡытып, рәсем дәфтәрен асып һалды, кескәй бумала, акварель буяуҙарын алды. Әсәйҙәре ҡайтҡансы ул күҙ йоммаҫҡа ҡарар итте.


...Бына Фәриҙә донъялағы иң ҡәҙерле бүләген — ер йөҙөндәге иң ал, иң ҙур ҡәнәфер сәскәһен ҡосаҡлап илтә әсәһенә. Әсәһе талпынып килә, Фәриҙәне ҡәнәфер сәскәһе менән ҡуша ҡосоп ала:


— Гүзәлем, ҡәнәфер сәскәм минең!..


Фәриҙә күҙен аса һәм үҙенең ысынлап та ҡайнар әсә ҡосағында икәнен тойоп аптырап ҡала — ни арала театрҙан ҡайтҡандар! Ә атаһы сағыу акварель буяу менән ҙур ҡәнәфер сәскәһе төшөрөлгән, “Әсәйгә иң ҙур бүләк” тип яҙылған рәсем дәфтәрен тотоп йылмайып тора. Улар ишекте асып ингән, ә Фәриҙә, шуны ла һиҙмәй, ултырған килеш ойоған. Шуның өсөн дә ҡыҙ күңелен моң баҫа, ул иламһырап һөйләнә:


— Әсәйем, һиңә тере ҡәнәфер һатып ала алманым, әсәйем...


Әсәһе уны бәхетенән күҙҙәре йәшләнеп үбә:


— Һин үҙең — тере сәскәм, ҡәнәферем бит минең! Бөгөн күпме кешене ҡыуандырҙың! Ошо һин биргән ҡыуаныстар — әсәй өсөн иң ҙур бүләк ул, ҡыҙым!


Фәриҙә лә моңһоулығын онотоп бәхетле көлә. Кешеләрҙе ҡыуандырып йәшәһәң, үҙеңә лә ҡыуаныслы икән ул.

1974.

Таңғы ысыҡ


Уны күрәм, тиһәң, йәй көнө тыуған ауылыңда — тәбиғәт ҡосағында булырға кәрәк. Иртүк һыйыр һауған саҡта уҡ ике күҙеңде тырнап асып, аяҡтарыңа резинка итектәр эләктереп сығаһың. , яңы ғына гөбөрҙәтеп һауылған, боҫорап торған бер туҫтаҡ һөттө күтәреп эсәһең дә, ҡапҡаны шаран ҡайыра асып, мал-тыуарҙы көтөүгә ҡыуаһың. Донъяла шундай ирәүәнлек, хозурлыҡ — күңелеңде икһеҙ-сикһеҙ киңлеккә, ауыл һыртына тарта. Баҫыу кәртәһен уҙып, күкрәгеңә тулҡын-тулҡын ағылыусы саф һауаны йотлоғоп һулай-һулай, офоҡ ситендә күгәреп торған урманға табан атлайһың юлһыҙ-ниһеҙ. Көтөлмәгән һалҡындан шунда уҡ аяҡ остарың рәхәт семерҙәп, ергә эйелеп ҡарайһың. Был ни хәл: резинка итектәрең ҡуныстарына тиклем сыланып йылтырай, бына инде салбар балаҡтарың да еүешләнгән теҙҙәреңәсә, әйтерһең, тубыҡтан һыу кисеп китеп бараһың. Сөнки һин йырып уҙған бейек ҡуйы үлән — лысма-һыу, ҡағылған беренән супырҙап һыу ҡойола. Ысыҡ тамсылары был.


Бына урман киртләсенән балҡып Ҡояш ҡалҡа ла хәнйәр һымаҡ нурҙарын ҡаҙай ергә. Һин, көтөлмәгән күренештән албырғанып, шып-туҡтайһың, тирә-яғыңа ғәжәпләнеп бағаһың. Күҙ күреме иңләр ерҙә бөтә ялан — иҫәпһеҙ-һанһыҙ үләндәрҙең һәр һабаҡ-ҡыяғынан, япрағынан бәләкәй генә ҡояш балҡыта төҫлө: ысыҡ тамсылары шулай күҙ сағылтып ялтырай. Һелкетмәй, ысыҡтарын ҡойолтмай, һаҡлыҡ менән ҡусҡыл-йәшел бер ҡыяҡты өҙөп алып юғары күтәрәһең: ҡулыңдағы үлән осонда унарлаған ысыҡ-ҡояш нур балҡытып мөлдөрәй! Бына ҡыяҡ талғын елгә тирбәлеүҙән мөлдөр-мөлдөр ҡояштар супырҙашып ҡойола ауыҙыңа — татлы ла һуң сафлыҡ тирткән таңғы ысыҡ тамсылары! Һандуғастар ҡояш менән мөлдөрәмә таңғы ысыҡ эсеп йәшәй, шуға күрә улар Ҡояштай һары, ә йырҙары йөрәкте арбарлыҡ татлы бит.

1976.

Зәңгәр саңғы


Әтрәт командиры Гөлкәй һүҙ алып, кластарының пионер әтрәте йыйыны башланғанда ла Батырҡай, зиһенен йыя алмай, нисек итеп үҙенең ихтыяр көсөн нығытыу тураһында уйланып ултыра ине. Ысынлап та, ҡайһылай итеп уға ла парталаш дуҫы Байрас кеүек үк көслө ихтыярлы булырға?.. Ошо көндә бөтә класс, хатта бөтә мәктәп Байрастың төрлө батырлыҡтарынан әүәрә булып, иҫтәре китеп һөйләй бит. Был тәңгәлдә Байрасты уҙған кеше әле әтрәттә лә, хатта дружинала ла юҡ. Әйтәйек, кем, Байрас һымаҡ, алтынсы “А” класс малайҙары менән бәхәсләшеп, һәммәһен шаҡ-ҡатырып, үҙҙәренең бишенсе “Б” класында тарих дәресе барғанда бер сәғәт буйына баҫҡыс аҫтында баштүбән тора ала?.. Дөрөҫ, һуңынан ул, полководец Александр Македонскийҙы полководец Александр Невский менән бутап, тарихты баштүбән баҫтырғаны өсөн “икеле” алды. Баштүбән тороу арҡаһында үҙенең башы ла икеле-микеле булып, оҙаҡ ҡына ауырып йөрөнө. Әммә бишенсе “Б” класының иң көслө ихтыяр чемпионы тигән исеме ҡалды. Ошо даны һүрәнәйеп ҡуймаһын, тигәндәй, Байрас, хеҙмәт дәресе ваҡытында мәктәп баҡсаһында ер һөрөп йөрөгәндә, класс етәксеһе Ләйлә апай саҡ ҡына күҙ яҙҙырғайны, күҙ ҙә йоммай, бер ус ҡара тупраҡты сәйнәп йотто, хатта аҙаҡтан бармаҡтарын ялап ҡуйҙы. Пионерҙар араһында шау-шоу ҡупты. Әтрәт командиры Гөлкәй уны кисекмәҫтән носилкаға һалырға, дауаханаға илтергә итеп ҡараны, тик чемпион баш бирәме инде һуң! Һис ни булмағандай, һыҙғырып ҡайтты ла китте. Иртәгәһен ул мәктәпкә килмәне — врачтар көслө ихтыяр эйәһенең ашҡаҙанын резинка көпшә аша йыуҙыртып таҙартҡан, тинеләр. Шунан һуң Байрас бер талай тынып, үҙенең ихтыяр көсөн илгә күрһәтмәйерәк йөрөнө. Ошо арала көндәлегендә “икеле”ләре лә кәмеп, “чемпион” тигән ләҡәбе лә онотола башланы. Тик Байрас бындай хәлдә ятып тынамы һуң инде! Бер заман, тышта бурап-бурап ҡына ябалаҡ ҡарҙар яуып торғанда, дәрес башланыр алдынан ғына класс тәҙрәһен шаран асып ебәрҙе лә ҡаш менән күҙ араһында өсөнсө ҡаттан тышҡа ырғыны ла төштө, Гөлкәйҙең кеҫәһенән төшөп ҡалған зәңгәр бейәләйен елдертеп алып менде. Нигеҙ буйына өйөлгән көрт һырынтыһы ғына уның һөйәктәрен селпәрәмә килеүҙән ҡотолдорған, тинеләр...


Бына шул Байрас, “чемпион” Байрас, һәр нәмәгә өлгөр Байрас, бөгөнгө әтрәт йыйынында ла, шулай уҡ дәрестәрҙә лә юҡ. Бына өс аҙна инде, Батырҡайҙың эргәһендәге урын буш тора һаман. Сөнки Байрас дауаханала ята. Ә унда эләгеүенең сәбәбе — баҫҡыс аҫтында шыҡайып баштүбән тороу ҙа, тупраҡ сәйнәп йотоу ҙа, өсөнсө ҡаттан ырғып төшөү ҙә түгел. Башҡа малайҙар Артмаҡташҡа саңғы ярышына йүнәлгәс, саңғыһы һынғанлыҡтан, Байрас яңғыҙ үҙе генә боҙ аҫтынан балыҡ ҡармаҡларға киткән. Йылғаның боҫорап ятҡан ҡаранлы тәңгәленә яҡынлашҡас, бала илауы һымаҡ һулҡылдап һыҡтаныу ишетелгән. Йүгереп барһа, ни күҙе менән күрһен, һыу эсергә килгән йәш болан боҙ уйылып сумған да, ҡарандан тарбаҡ мөгөҙө генә ҡалҡынып, тыпырсынып ята икән. Эйәген ҡатыға терәгәне һайын, боҙ сатнап кителә лә ҡабат сума икән. Байрас Билбауын сисеп алып, күҙ йомоп ҡаранға ташланған, ҡайыш элмәген мөгөҙгә эләктергән. Боланды ярға арсалап сығарғансы, ул үҙе лә муйындан һыуға батҡан...


Боланһылыу, моғайын, әжәленән арынғанға ҡыуанып, ошо көндә лә урманда һуҙылып-һуҙылып сабалыр, ә Байрасыбыҙ, һыуыҡ тейеүҙән үпкәһе шешеп, ауыр хәлдә дауаханала ята. Батырҡай бында уны юҡһынып, нисек итеп уның кеүек үк көслө ихтыярлы булырға, тип баш вата. Әллә, дүртенсе ҡатҡа менеп, алтынсы “А” класы тәҙрәһенән һикерергәме икән? Уның уҡтай атылып төшкәнен бер юлы алтынсы “А”-лар ҙа, үҙҙәренең класы ла, башҡалар ҙа күрер ине бер юлы. Бигерәк тә Гөлкәй өсөн бик ҙур һабаҡ булыр ине был. Байрас менән Батырҡай бер партала ултырһа ла, Байрас менән һөйләшкәнендә Батырҡайға әйләнеп тә ҡарамаған була бит ул. Һуңғы өс аҙнала ла, Батырҡайға өндәшһә лә, күҙе һаман Байрас ултырған урында. Әйтерһең, ошо көндә парталағы Байрастың урыны түгел, ә Батырҡай урыны буш...


Батырҡай күҙҙәрен йомоп тәмле хыяллана: бына ул дүртенсе ҡаттан осоп төшкән, аяҡтарын һындырған. Бөтә кластар гөж килә, дәрестәрен өҙөп, уның эргәһенә һибелә. Батырҡайҙың батырлығына һәммәһенең иҫе китә. Уны ҡәҙерләп күтәреп алырға, носилкаға һалырға итәләр, ләкин Батырҡай берәүҙе лә үҙенә яҡын ебәрмәй. Аптырашып, ғажиз булып, һикерештә Байрастан да уҙҙырған көслө ихтыярлы батырҙы уратҡан килеш баҫып торалар, кемдеңдер килеп етеүен көтәләр. Бына баштар араһынан йөҙө аҡбурҙай ағарған, күҙҙәре йәшләнеп ҙур асылған Гөлкәй күренә, эйелеп, Батырҡайҙы ҡосаҡлап ала, һаҡлыҡ менән носилкаға ятҡыра...


Сеү, ни булды?!


— Батырҡай, һиңә әйтәм бит, йоҡлап киттеңме әллә?


Бөтә класс шарҡылдап көлөүҙән Батырҡай ҡапыл һиҫкәнә, тауыш килгән яҡҡа төбәлә. Эйе, Гөлкәй. Һаман да шул баяғы хәл. Уға өндәшһә лә, уға ҡарайым, тип, әлеге лә баяғы шул Байрастың буш урынына текләп тора. Был аяныс хәлдән Батырҡайҙың татлы хыялдары емерелде, ел туҙғытҡан болот һымаҡ таралып, күңелендә әсе төйөр тороп ҡалды.


— Йоҡламайым, ә һинең шәп телмәреңде тыңлайым, — тине ул, Гөлкәйҙе сәнестереп.


— Алайһа ниңә үҙ фекереңде өҫтәмәйһең? Байрастың дуҫымы һин?


Батырҡай хаҡлыҡ Гөлкәй яғында икәнен, үҙенең, ысынлап та, йоҡомһорап китеп, һүҙ айышын төшөнә алмай ҡалыуын уйлап ҡыҙарҙы. Ярай, Ләйлә апай ярҙамға килде:


— Йәкшәмбе көн класс менән Байрастың хәлен белергә барғанда ниндәй бүләк алырға икән, тибеҙ. Һин нисек уйлайһың, Батырҡай?


Батырҡайҙың йөрәге семләп, ҡыуаныслы ырғып-һикереп ҡуйҙы: ысынлап та, унан да яҡшыраҡ белеүсе бармы ни Байрастың нимә теләгәнен?!


— Саңғы, — тине ул, тулҡынланып. Саҡ ҡына уйланғандан һуң, өҫтәп ҡуйҙы: — Ике ҡатлап эшләнгән фин саңғыһы!


— Дөрөҫ! — тине малайҙар. — Былтыр Артмаҡташтан боҙға ырғығанда Байрастың саңғыһы һынды. Атаһы бик асыуланды. Шунан биреле уның үҙ саңғыһы юҡ.


— Уның барлыҡ хыялы — саңғы! — тип нығытты уғата нығыраҡ тулҡынланған Батырҡай. Ләкин ҡыҙҙар хәүеф һалды ла ҡуйҙы:


— Ай-һай, атаһы асыуланғас, Байрасҡа саңғы бүләк итеү килешерме икән?


Ошонан һуң әтрәт аяҡҡа баҫты, шау-шоу ҡупты. Күпселек Байрасҡа фин саңғыһы бүләк итеү яҡлы ине. Ләйлә апайҙың тыныс тауышы тәртип индерҙе класҡа:


— Мин дә Батырҡайға ҡушылам. Байрастың атаһы менән үҙем һөйләшермен. Саңғы һатып алырға беҙҙең аҡсабыҙ ҙа бар: дәреслектәр өсөн йыйғандан ҡалған. Тик ундай саңғыны ҡайҙан табырға?


— Байрас менән беҙ икебеҙ ҙә шәп саңғы хаҡында хыялландыҡ, — тине Батырҡай, йәшерен серҙәрен систе. — Кисә атайым бер магазинда тап беҙ эҙләгән саңғыларҙы күреп ҡайтты, миңә аҡса ла бирҙе. Бөгөн уҡыуҙан ҡайтышлай инеп алам.


— Алайғас, һин Гөлкәйҙе лә эйәрт, ул бүләккә тигән саңғыны алыр, — тине Ләйлә апай.


Икәүләшеп магазинға килгәндә, төшкөлөккә ябылырға ғына тора икән. Һатыусы ағай тупһанан кире боролдо, Батырҡайҙың аҡсаһын һанап алып, шаңғырҙап торған ялтыр лаклы фин саңғыһын тотторҙо. Уның өҫтө һары һыҙат үткәреп зәңгәргә буялған, саңғы баштарында ҡып-ҡыҙыл болан баштары һүрәтләнгән. Аяҡҡа кейә торғаны — пыртлама йоҙаҡ, табан терәү менән үк пыртлап йомоп ала ботинканы. Осоҡтай бамбук таяҡтар менән этәреп, аҡ яланда аҡсарлаҡтай ос ҡына! Батырҡай һушы китеп саңғыларҙы барланы, ул хатта юлдашының Байрасҡа бүләк саңғыһын алыуын көтмәй тышҡа йүнәлеүен дә абайламаны. Гөлкәй саңғы күтәреп килеп сыҡҡанда, был һаман үҙ ҡыуанысы менән генә мәшғүл ине. Беренсе иғтибар иткәне — Гөлкәй ҡосағындағы саңғының үҙенеке һымаҡ зәп-зәңгәр түгел, ә һары төҫтә икәнлеге. Абайлабыраҡ ҡарағас, уның һис тә фин саңғыһы түгел, ә ябай саңғы булыуы асыҡланды, был Байрастың йөрәген уттай телде.


— Яңылыш алғанһың бит! — тине ул, Гөлкәйҙе кире борорға итеп.


— Бер ҙә яңылыш түгел! — Гөлкәй уны яурыны менән этәрҙе, ауыҙын турһайтып, ситкә тартылды.


— Мин әйткән саңғы түгел бит был! — тине Батырҡай.


— Һе, шулаймы ни? Алай бик шәп булғас, бар, үҙең инеп ал! — Гөлкәй саңғыны атып-бәрҙе, усындағы ҡалған аҡсаһын Батырҡайға тотторҙо. Әйләнеп тә ҡарамай, туҡталышҡа йүгерҙе, автобусҡа атылып инеп киткәнендә аҡ ҡуян бүркенең ҡолаҡтары ялпылданы. Ҡыҙҙың был хәлгә төшөүенән албырғанып ҡалған Батырҡай, саңғыларҙың икеһен дә йөкмәп алып, магазин ишеген бикләп торған һатыусыға яҡынланы.


— Ағай, туҡтағыҙ, яңылышлыҡ килеп сыҡҡан...


— Ниндәй , яңылышлыҡ?


— Ғәфү итегеҙ, беҙгә икеһе лә фин саңғыһы булыу мотлаҡ.


— Уны ҡайҙан алайым һуң? — Һатыусы ишекте йоҙаҡланы, асҡысты кеҫәһенә һалды. — Кисә килтереп бушатыу менән үк балға һырыған һағыҙаҡтай ябырылдылар, тартышып алып бөттөләр. Аҙаҡҡыһын бына бөгөн һиңә бирҙем.


Батырҡайҙың күҙҙәренә ҡайнар йәш йомарланды, ҡырт-боролоп, бер яурынына — зәңгәр, икенсеһенә һары сағылар йөкмәгән килеш, яй ғына атлап ҡайтып китте.


Төшөндә ул зәңгәр саңғыһын кейеп ярышҡа сыҡты. Көҙгөләй шыма аҡ ялан, бик алыҫтан аҡ ҡар бүрекле сағыл — Артмаҡташ тора суҡайып. Көслө ихтыярлы саңғысы зәңгәр саңғыларында иң элек шунда барып етеп, Артмаҡташтан боҙға һикерергә, саңғы табаны тейер-теймәҫ пружиналай һығылып, ҡаран ҡырын буйлап үтергә тейеш. Гөлкәй, муйылдай ҡара күҙле Гөлкәй, ап-аҡ ҡуян бүркен кейеп, ап-аҡ ҡарлы арғы ярҙа көтөп тора, йәнәшә елгән Байрасҡа ҡул болғап ҡысҡыра... Батырҡайҙы зәңгәр саңғыһы жыйлатып алға сығарҙы, һары саңғы артта ҡалды. Байрас йән көсөн һалып алға ынтылһа ла, һары саңғы артта ҡала ла ҡала, Батырҡайҙың зәңгәрҙәре һаман алҡынып атлыға. Дуҫының уңышһыҙлығынан Батырҡайҙың йөрәге һыҙлана, мәгәр зәңгәр саңғы уны, һары саңғынан айырып, бер туҡтауһыҙ елдерә лә елдерә. Был барышты бер нисек тә туҡтатырлыҡ, дуҫын арттан тартып алырлыҡ түгел. Батырҡай инде Артмаҡташтың түбәһендә, ҡара күҙле Гөлкәй тора арғы яр ҡашағаһында. Зәңгәр саңғы, жыйылдап, Батырҡайҙы Гөлкәй яғына осортто, Гөлкәй уға әйләнеп ҡараны ла, ауыҙының турһайыуын бөтөрөп, алсаҡ йылмайҙы, ҡул болғап Байрасты түгел, ә уны, Батырҡайҙы, саҡырҙы. Ошо урында, ни эшләгәнен үҙе лә белештермәй, артта ҡалған дуҫы өсөн йөрәге киҫелеп-һыҙлап, Батырҡай бамбук таяҡтарҙы алға сәнсеп этәрҙе, зәңгәр саңғы осортоуына ҡарышты...


Йоҡонан иртүк тороп, Батырҡай саңғылар ятҡан бүлмәгә сыҡты, оҙаҡ уйланып торҙо. Кисәге һөйләшеү буйынса, көтөлмәгән ҡыуаныс булһын өсөн, бүләк саңғы аҡ ҡағыҙға төрөлөргә тейеш ине. Батырҡай китап тышларға тип йыйып ҡуйған иҫке плакат ҡағыҙҙарын эҙләп алды, шым ғына ултырып, саңғыны төрнәй башланы. Һарыһын түгел, ә үҙенә тип алғанын — зәп-зәңгәрен...


Бүләкте йөкмәп мәктәпкә барып еткәндә, яңылыҡ әйтеп ҡаршы алдылар уны:


— Батырҡай, беҙ Байрастың хәлен белергә, йәкшәмбе көндө көтмәй, бөгөн барырға булдыҡ, Ләйлә апай врачтарҙан һораған.


— Мин әҙер, — тине Батырҡай, бүләкте өҫтәлгә ҡуйҙы. Ҡағыҙ төргәкте тотоп-тотоп ҡаранылар, эсен асып булмағанға үкенделәр. Ләкин бынан ғына кәйеф китмәне.


— Һары төҫлө ябай саңғы булһа ла, килешер әле Байрасҡа, ауырыуҙан тороуына! — тинеләр.


— Әй, Батырҡай, зәңгәр саңғың шәптер инде һинең. Шыуып ҡараныңмы әле? — тине малайҙарҙың береһе. Батырҡай өндәшмәне. Төргәк эсенә ниндәй саңғы йәшерелгәнен тик бер генә кешегә — Гөлкәйгә әйткеһе килде уның. Ләкин ҡыҙҙың, ул яҡынлау менән үк, ауыҙын турһайтып ситкә боролоуын күреп, ҡыйыулығы һүрелде, башын эйеп, партаһына барып ултырҙы. “Хатта Гөлкәйгә өндәшергә лә ихтыяр көсөм етмәй, нисек йәшәргә былай?..” тип эсенән көйөнөп битәрләне ул үҙен. Ләкин көләс Ләйлә апай класҡа килеп инде, өҫтәлдә көткән оҙон төргәкте күргәс, шатланып:


— Өр-яңы, балауыҙҙай һары саңғыны алғас, Байрасыбыҙ нисек ҡыуаныр инде! — тине. Бүләктең ниндәй икәнлеген бөтәһенә әйтеп бирергә тип теле ҡысытып торһа ла, Байрас өндәшмәне — ихтыяр көсө етте. Күҙ алдында был минутта Байрас дуҫы ҡоштай осоп Артмаҡташтың түбәһенә менеп бара, аяҙ күктәй зәңгәр-зәңгәр саңғыла...

07.01.1976.

Ағиҙел туғайында
I

Батша заманында, Бөйөк Октябрь революцияһына тиклем булды был.


Өфө ҡалаһына яҡын ауылдарҙың береһендә Шатморат тигән малай бар ине. Исеме шат булһа ла, шатланып йәшәргә тура килмәне уға. Атаһы герман һуғышында юғалғас, оҙаҡламай әсәһе лә үлеп китте. Ун дүрт йәшлек ағаһы Кәрим менән Шатморат етем ҡалды. Түбәһенән һыу үтеп ҡыйшайған йоҙроҡтай ғына өйҙәренән башҡа бураларында бер ус он да, аҙбарҙарында бер баш мал да юҡ ине. Һуңғы ҡара тауыҡты ла муллаға гүр садаҡаһына илтеп биргәс, йорт бөтөнләй ҡотһоҙланды.


Кәрим, ҡустыһы Шатморатты тамаҡ хаҡына муллаға малайлыҡҡа ҡалдырып, үҙе ҡалаға юл тотто.


— Унда эш күп, тиҙәр. Эшкә инһәм, һине лә саҡыртып алырмын, — тине ул.

II


Ҡыш үтеп, яҙ етеп, аҡландарҙа уттай сағыу умырзая сәскәләре асылғас, Шатморатҡа ла ҡалаға китергә сират етте. Ул, тыуған ҡырҙар менән моңһоу хушлашып, ауылдашы Хәлкәс һалдат менән бергә һары таңдан юлға сыҡты. Хәлкәс фронттан ҡулын өҙҙөртөп ҡайтҡайны, ҡайтыуына, сабынлыҡ ерен күрше баяр баҫып алып, өй эсен яп-яланғас ҡалдырғайны. Кәрим уға ла, тимер юл тирәһендә берәй эш табылыр, тип хәбәр иткән икән.


Хәлкәс һалдат менән Шатморат Ағиҙел туғайына килеп еткәндә, Ҡояш тышау буйы күтәрелде. Күк йөҙө һыйыр ялап алғандай ялтыр-аяҙ — бармаҡ битендәй ҙә болот әҫәрт юҡ. Аяҡ аҫты шау ҡурпы-үлән, ә һуғандай йәшел туғайлыҡ араһында һандуғастар йыр түгә. Бейек аҡтирәктәрҙең киртләс-киртләс һырты аша Ағиҙел аръяғындағы көмөрәйгән убалар, ундағы йорт түбәләре, завод мөрйәләре күҙгә салына.


— Өфө тигәндәре ошо була инде, — тине Хәлкәс һалдат, тәмәке һарғайтҡан бармағы менән алыҫтағы түбәләргә төртөп күрһәтеп. — Тағы ла бер-ике саҡрым ғына атлайһы ла кәмә менән Ағиҙелде генә аша сығаһы.


Ләкин улар, юл бөгәлендә торған яңғыҙ кешене күреп, аптырабыраҡ ҡалдылар. Шатмораттың йөрәге дарҫылдап типте:


— Ағайым, Кәрим ағайым!


— Ысынлап та, үҙебеҙҙең Кәрим ҡусты түгелме һуң?!


Шатморат, шатлығынан үҙен-үҙе белештермәй, ағаһының ҡосағына ташланды. Тирәктәй буйға һуҙылып үҫкән, аяғына ҡарта ҡуныслы йылтыр итек, өҫтөнә бөрмә билле кәзәкей, башына картуз кейгән һомғол һынлы был егет ысынлап та Кәрим ине. Уның йөҙөн һыҙылып сыҡҡан мыйыҡ менән маңлайындағы һырҙар ғына бераҙ олоғайта төшкән дә күҙҙәренә тәрән уйсанлыҡ сатҡыһы өҫтәлгәйне.

III


Хәлкәс һалдат менән Кәрим, ситкәрәк китеп, бышылдап ҡына һөйләштеләр. Шатмораттың ҡолағына “маевка”, “беренсе май байрамы” тигән төптө таныш түгел һүҙҙәр генә салынды.


Кәрим ниндәйҙер ҡош тауышына оҡшатып һыҙғырғайны, ағас араһынан бер ағай килеп сыҡты.


— Былар кем? — тине ул, борсолоп.


— Шикләнмә, үҙебеҙҙекеләр. Береһе — фронтовик, ә икенсеһе — үҙемдең бер туған ҡусты. Маевканы күрһендәр, әйҙә, улар ҙа.


Таныш түгел эшсе ҡулын һелтәне:


— Барығыҙ, митингының иң ҡыҙған мәле.


— Вася, сос бул, — тине Кәрим. — Петр ағай кисеү яғын ныҡ күҙәтергә ҡушты: фирғәүендәр килеп баҫмаһын.


— Борсолмағыҙ, бер кем дә үтмәҫ!


Эшсене юл бөгәлендә ҡалдырып, Кәрим артынан улар ағас араһына ыҡтылар. Шатморат түҙмәне:


— Ағай, “фирғәүендәр” кем була ул? — тип һораны. Кәрим көлдө:


— Үҫә төшкәс, белерһең әле. Батшаның ҡылыслы һаҡсыларын — жандармдарҙы шулай атайбыҙ.


— Ә май байрамы ниндәй була ул?


— Барғас күрерһең.


— Ағай, май байрамы булғас, май ашаталармы унда?


Хәлкәс менән Кәрим эстәрен тотоп көлдө.


— Майҙы уны байрамһыҙ ҙа байғуралар кинәнеп имеп яталар, эшсе халыҡ елкәһен кимерәләр. Беҙ шул ҡомһоҙ байғураларҙы елкәбеҙҙән алып ташларға теләйбеҙ, шуның өсөн Беренсе Майҙа маевкаға сығабыҙ. Бөтә эшсән халыҡ берләшер өсөн. Беҙҙең берләшеү көнө ул.


— Ә-ә-ә-ә, — тип ҡуйҙы Шатморат, аңлағандай.


Ағас араһында алда халыҡ менән шығырым тулы аҡлан асылды. Аҡлан уртаһында — ҡандай ҡып-ҡыҙыл байраҡ. Башына күн фуражка кейгән, ҡырыҫ йөҙө төтөнгә ыҫланып кипкән оло ғына йәштәрҙәге бер эшсе, байраҡ янындағы бейек түңгәккә менеп баҫҡан да ҡысҡырып һөйләй. Бөтә халыҡ йотлоғоп тыңлай уны.


— Дөрөҫ!


— Правильно! — тигән хуплауҙар яңғырай. Әммә Шатморат бер нимә лә аңламаны — урыҫса бик насар белә ине ул. Бына күн фуражкалы эшсе һөйләп бөттө, түңгәккә һалдат фуражкалы башҡорт ағай менеп баҫты, уның ярһып һөйләгәне тетрәтте Шатморатты:


— Батша самодержавиеһы беҙгә ҡоллоҡ, аслыҡ-яланғаслыҡ, һуғыш ғәрәсәте һәм үлемдән башҡа бер нәмә лә бирмәне һәм бирәсәк тә түгел. Эшсе-ерекмәндәр шул ҡапҡорһаҡ батша-байғуралар өсөн бөгөн фронтта ҡырыла, ә уларҙың өйҙәрендә ҡатындары, балалары асҡа үлә. Баярҙар, капиталистар уларҙың һуңғы ҡарыш ерҙәрен, һуңғы һыныҡ икмәктәрен тартып ала. Бөтһөн һуғыш! Бөтһөн батша самодержавиеһы! Бөтә илдәрҙең пролетарийҙары, берләшегеҙ!


— Ҡара әле, был ағай тап беҙҙең турала әйтә бит! — тип ҡысҡырып ебәреүен һиҙмәй ҙә ҡалды Шатморат.


— Эйе, тап һинең менән минең хаҡта, — тине Хәлкәс һалдат.


— Кем һуң ул?


— Улмы, ул — ихтилалсы, исеме — Шакирйән, — тине Кәрим. — Беҙҙең депола эшләй.


Ә беҙҙең хәлде ҡайҙан белгән ул?


— Ихтилалсылар хеҙмәтсән халыҡтың бөтә ҡайғыларын да белә, улар халыҡ бәхете өсөн көрәшә.


— Ә теге урыҫ ағай нимә һөйләне?


— Ул да беҙҙең хәлде яҡшыртырға кәрәк, тине.


— Башҡорт хәлен ул ҡайҙан белә? — тине Шатморат.


— Ихтилалсылар хеҙмәтсән халыҡты башҡортҡа, урыҫҡа айырмайҙар, уларға барлыҡ милләттәр ҙә бер тигеҙ.


— Ай-һай... — тине Шатморат.


— Нимә “ай-һай?”


— Мулла хәҙрәт алай тимәй бит...


Кәрим менән Хәлкәс һалдат ауыр көрһөнөп ҡуйҙы.


— Артта ҡалғанһың, ҡустым, мулланың һүҙе әллә ҡасан иҫкергән инде ул! Беҙ — хеҙмәтсән халыҡ, беҙ — бөтәбеҙ ҙә бер туған.

IV


Бая юл бөгәлендә ҡалған Васька ағас араһынан атлығып килеп сыҡты:


— Петр ағай, туғайлыҡта — фирғәүендәр! Икенсе яҡтан һиҙҙертмәй килеп баҫтылар.


Майҙан ҡапыл тынып ҡалды.


— Иптәштәр, һаҡлыҡ менән генә таралышығыҙ. Ванька, байраҡты һаҡла! — тине күн фуражкалы. Ләкин һуң ине инде. Эшсе халыҡ тирәктәр араһына һибелергә өлгөрмәне, аҡлан атлы казактар менән уратып алынды. Сажлатып ҡамсы һуғыу, ыңғырашыу тауыштары ишетелде. Бер-нисә урында мылтыҡ шартланы. Ҡындан һурылған ҡылыстар ҡояшҡа ялтыраны...


Шатморат, ағаһының ҡулына ныҡ итеп тотонған хәлдә, халыҡ төркөмө араһынан эләгә-тәгәрәй йүгерҙе. Арттарынан, ажғырынып, ҡылыс айҡаған атлы казак килә ине баҫтырып. Ике туған бер ситкәрәк янтайҙы, ағас артына боҫоп ҡалырға итте. Ләкин атлы казак та улар ыңғайына боролдо. Кәрим, ҡустыһын елтерәтеп, икенсе ағас яғына йүгерҙе. Ышыҡланып өлгөрә алманылар — казак атының күбек бөркөп торған ҙур ауыҙы тап улар елкәһенә тиңәлде, Шатмораттың башы осонда ҡылыс һыҙғырып килеүе ишетелде. Ҡылыс юлы бына уның муйынына тиңәләсәк...


Ошо ҡот осорғос мәлдә, көтмәгәндә, йыуан ағас олоно артынан күн фуражка күренде. Ул әҙәм, йәшендәй атылып сығып, ҡулындағы йыуан күҫәген Шатмораттың башы осона һелтәне:


— Ах йыртҡыс!


Шатмораттың күҙҙәренән утлы осҡондар сәсрәне — малай иҫен юйып ауҙы...

V

Һушына килгәндә, баш осонда һылыу аҡтирәктәр шаулай, ә ағаһы менән Хәлкәс һалдат уның эргәһендә ултыра ине. Шатморат ҡалҡынырға итте, әммә сикәһе сатнап ауыртыуҙан тағы йомдо күҙҙәрен.


— Тик кенә ят, — тине Кәрим. — Ҡапыл ҡуҙғалырға ярамай һиңә.


— Нисауа, егетебеҙ бынамын тигән, бер ни ҙә булмаҫ. — Хәлкәс һалдат уны йыуатты. — Ҡолаҡ киҫелеү генә нимә ул, бына минең ҡулды ла өҙөп китте әле... Беҙ әйткәнде тыңлап ҡына дауаланһаң, бер аҙна ла уҙмаҫ, бынамын тигән , яңы ҡолаҡ үҫеп сығыр урынына. Ямауы янында бит.


Шунда ғына Шатморат үҙенең уң ҡолағы ишетмәүен — ҡалын итеп сепрәк менән уратып бәйләнгәнлеген абайланы.


— Ағай, ни булды?


— Ни булһын, фирғәүендең ҡылысы сыйып үтте.


— Күҫәк менән һуҡманылармы ни миңә?


Кәрим башын сайҡаны.


— Ул күҫәк күтәрелмәһә, белмәйем, ҡустым, был көндә һин булыр инеңме лә мин булыр инемме икән! Петр ағай үҙенең шул һуйылы менән һинең муйынға төшөп килгән ҡылысты ҡайыра һуҡты бит.


— Ҡайһы Петр ағай ул?


— Ҡайһы булһын, үҙебеҙҙәң Петр ағай инде... Беҙ барғанда түңгәккә баҫып һөйләп торған күн фуражкалы эшсе.


— Ә-ә-ә, — тине Шатморат. — Хәҙер ҡайҙа ул?


Кәрим ағаһының күҙҙәренән йәш тәгәрләне:


— Беҙҙең Петр ағайыбыҙ юҡ инде хәҙер, ҡустым... Беҙҙең иңгә ялтанып килгән ҡылысты кәгелйеткәс, үҙе казак ҡылысынан сабылды...


— Ниңә?..ниңә?.. — Шатмораттың күҙҙәрен йәш томаланы.

-- Сөнки ул беҙҙең өсөн, ябай халыҡ өсөн көрәште.


Хәлкәс һалдат ауыр һулап өндәште:


— Бына бит ул нисек... Ә һин, Шатморат ҡустым, һөрһөп бөткән мулла мәҡәлен һөйләй инең!..


Шатморат һыҡтап ыңғырашты, һулҡылдап илап ебәрҙе.


— Илама, ҡустым, илама, — тине Кәрим, уның күҙ йәштәрен һөртөп ҡоротто. — Шакирйән ағай таныш фельдшерын ебәрә хәҙер — ул һинең яраларыңды ҡарап бәйләр, уңалтыр.


— Ҡолаҡ ҡына нимә ул — башың урынында ҡалғас, — тине Хәлкәс һалдат. — Башың һау булһа, башҡа бүрек табылыр — Петр ағайың өсөн дә үс алырһың.


Кәрим ағаһы уның арҡаһынан һөйөп йыуатты:


— Петр ағайҙың ҡаны ерҙә ятып ҡалмаҫ — беҙ үҙебеҙ уның кеүек булырбыҙ. Шакирйән ағайҙар менән бергә эшсән халыҡҡа азатлыҡ, тыныслыҡ, дуҫлыҡ яулап алып бирербеҙ. Ул көн яҡын инде хәҙер, бик яҡын!


Бөйөк Октябрь революцияһы алдынан килгән һуңғы ҡанлы Май байрамы ине был.

1976.

Колхозда ҡышҡы эштәр


Йәмил бөгөн йоҡонан иртә уянды. Сәғәт дүрт ине. Тышта ҡараңғы — көн әле яҡтырмаған. Ләкин өй эсе яҡты. Электр яна гөлтләп. Йәмилдең атаһы менән әсәһе эшкә ҡабалана. Атаһы — колхозда механизатор, әсәһе — һауынсы.


— Йоҡлай бир әле, улым, бөгөн мәктәпкә бармайһың бит, — тип башынан һыйпаны әсәһе.


— Торғас, малдарҙы ҡарарһың, — тине атаһы. Икеһе тиң ашығып сығып китте.


“Эйе, бөгөн йәкшәмбе — мәктәптә ял көнө, — тип уйланы Йәмил. — Ә колхозда ал-ял юҡ -- эш көн дә ҡайнай ғына. Сөнки фермалағы малдар ҙа, ҡырҙағы баҫыуҙар ҙа минең атайым менән әсәйемдең егәрле хеҙмәтен көтә”.


Йәмил барыбер серем итә алманы. Ырғып тороп, атаһы менән әсәһе кеүек үк, көндәлек эшкә тотондо. Дәрестәрен кисә үк әҙерләп ҡуйғайны. Йылы кейенеп, билен быуып, ишек алдына сыҡты. Аҙбарҙағы малдарҙың аҫтын таҙартты, алдарына бесән һалды, ҡар көрәне. Көн яҡтырғас, ҡош-ҡорттарға ем һипте.


Йорт эштәрен бөтөрөп, әсәһе янына фермаға китте Йәмил. Унда инде һыйырҙарҙы автоһауғыс менән һауып бөткәндәр, аҙыҡ тараталар ине. Йәмилдең әсәһе аҙбарға кергән ерҙә механик улаҡҡа он ҡатыш силос һалып тора, ә үҙйөрөшлө улаҡ уны малдар алдына алып китә. Заводтағы конвейер кеүек. Һәр һыйыр алдында һыу эсергес автомат та бар. Теләгән ваҡытында ашай, теләгәнендә эсә малҡай. Торған урындары ла йылы. Шуға күрә һыйырҙар һөттө күп бирә. “Һыйырҙың һөтө — телендә”, тип белмәй әйтмәгәндәр шул.


— Атайыңдарға рәхмәт, — тип һөйләнде Йәмилдең әсәһе. — Механизаторҙар мал аҙығын мул үҫтереп бирҙеләр. Беҙ ҙә уларҙың баҫыуҙарына тонна-тонна ашлама оҙатабыҙ.


Йәмил, тырышып, мал-тыуар аҫтын таҙартышты. Тиреҫ тә, айырым улаҡ буйлап, тышҡа ҡарай ағыла. Унда тиреҫтән оло уба өйөлгән. Тракторҙар, арбаларына тейәп, яланға елдерә уны.


— Баҫыуҙарҙың алтыны был! — ти тракторсы ағай, убаға төртөп күрһәтеп.


Йәмил, әсәһенән рөхсәт алып, тракторсы ағай менән баҫыуға сығып китте. Кабина эсендә рәхәт бәүелеп бара.


— Ағай, тиреҫте ниңә “алтын” тип атанығыҙ?


— Сөнки ул, ҡустым, баҫыуҙарҙың иң ҡиммәтле аҙығы. Донъялағы иң ҡиммәтле ашлама — органик ашлама ул, йәғни тиреҫ. Беҙ уны ергә сығарып һипһәк, ер ҙә беҙгә икмәкте икеләтә ишелдереп бирә, иген уңышын күтәрә. “Һыйырҙың һөтө — телендә”, — тигән аҡыллы мәҡәл баҫыуға ла тап килә. Баҫыуҙы ла, тере йән һымаҡ, һөйөп тәрбиәләргә кәрәк.


Йәмил ауыл осондағы оло баҫыу буйында төшөп ҡалды. Атаһы шунда ҡар һөрҙөргөс менән баҫыуға ҡар тоттороп йөрөй икән. Тракторын туҡтатып, кабинаға алды Йәмилде. Икһеҙ-сикһеҙ ҡар яланы буйлап һөрөп киттеләр. Артта оҙон ҡар бураҙнаһы ҡала. Бураҙналар ел юлына арҡыры ята. Ел һеперткән ҡар, бураҙналарға һырлығып, баҫыу өҫтөндә тотола.


— Ҡарҙың һәр бөртөгө ҡиммәт, — ти Йәмилдең атаһы. — Сөнки ул — иреп ергә һеңә торған яҙғы дым. Дымһыҙ бер нимә лә үҫмәй. Ә беҙгә, беләһеңме, улым, киләһе көҙ бик күп иген үҫтереп алырға кәрәк. Бик күп!


— Нимәгә ул шул ҡәҙәре күп иген? — тип аптырап ҡуя Йәмил.


— Сөнки иген — икмәк ул. Икмәк кешеләргә лә, мал-тыуарға ла — бөтә тереклектәргә лә бик кәрәк. Әгәр икмәк булмаһа, ит, һөт, май кеүек башҡа төрлө аҙыҡтарҙы ла күпләп етештереп булмай. Табын һыйҙарының башы — икмәктә. Икмәк — бөтәһенә лә нигеҙ. Тормош нигеҙе.


— Атай, быйыл иген уңырмы икән һуң?


— Һис шикһеҙ, уңасаҡ, улым. Сөнки ҡыш буйы шуның өсөн тырышып эшләйбеҙ бит. Техниканы яҡшы итеп йүнәтеп-ремонтлап ҡуйҙыҡ. Баҫыуҙарҙы тәрбиәләнек. Яҙғы сәсеүгә орлоҡтоң иң аҫылын, һәйбәтен һайлап әҙерләнек. Яҙғыһын юғары сифатлы итеп сәсергә лә яҡшы тәрбиәләп игенде үҫтерергә, бер бөртөгөн дә юғалтмай йыйып алырға ҡала. Бына шулай бара ул беҙҙең эштәр. Эйе, ишелеп үҫәсәк иген!


Йәмил ҡырҙан, ҙур үҫкәндәй, күңеле күтәрелеп, иген баҫыуын үҙе тәрбиәләгәндәй, бик ныҡ шатланып ҡайтты.

1976.

Күҙле шишмә

Олатаһы Ямырҙа ҡарт Хәлилде иртүк уятты:


— Тор, ейәнем! Торторҙан хәбәр килгән — Күҙле шишмәне ҡурғаулап ҡуйһындар, тигән!


Сәй эскәс тә, ат егеп, Сағылтау моронона юлландылар.


— Олатай, Тортор тигәнең кем ул?


— Кешеләрҙе һары таңдан һамаҡлап уятыусы, игелекле эштәргә ылыҡтырыусы изге таң эйәһе ул.


— Ә Күҙле шишмәне ҡурғаулап ҡуйыу ни була?


— Ҡурғаулау — Күҙле шишмәләй изге урынды һис кем тапап боҙмаҫлыҡ итеп һаҡлау, кәртәләп тотоу, тигән һүҙ ул, ейәнем.


Их, матур ҙа һуң был Сағылтау мороно! Төрлө емеш ағастары, ҡыуаҡтары менән ҡапланған. Аҡланы — тубыҡтан үлән, аллы-гөллө сәскәләр. Күбәләктәр ялпылдай, бал ҡорттары быжылдай. Төрлө ҡоштар сутылдашып һайрай. Йәшел аҡлан уртаһында, ерҙең һыңар күҙе һымаҡ күккә ялтырап ҡарап, түп-түңәрәк шишмә урғылы тибә. Күҙҙән сыҡҡан йәш кеүек үтә күренмәле саф һыу нәҙек кенә инеш булып ағыла. Боролоп-боролоп барып, көмөш һыулы Ҡаҫмарт йылғаһына ҡоя. Ә урғылы ил күҙенә бағып мөлдөрәп ята — ысынлап та Күҙле шишмә! һыуы теште һындырырҙай саф-һалҡын, тәмле-татлы!


Атты туғарып тышаулағас, арбанан бура ниргәләрен бушаттылар.


— Бисмилла, изге эшкә керешәйек, ейәнем.


Күҙле шишмәне ҡурғаулап, бураны күтәрҙеләр. Хәлил тырышып ярҙамлышты олатаһына. Һуңғы ниргәне һалғас, түбәһен дә матур ҡыйыҡлап ҡуйҙылар. Түп-түңәрәк Күҙле шишмә дүрткел өй эсендә ҡалды, һыуы өйҙөң ишегенән атылды. Инде урғыл ярҙары ишерелмәҫ, өҫтән дә сүп-сар төшмәҫ.


Олатаһы көн элгәре осло имән ҡаҙыҡтар, һуйҙан кәртәләр ҙә килтереп ауҙарған икән. Күҙле шишмәгә йән биреүсе, ҡуйы күрән үҫкән күтерҙе лә мал-тыуар аяғы баҫмаҫтай уратып кәртәләнеләр. Ямырҙа ҡарт, маңлай тирен һөртөп, әйтте:


—Иншалла, кешелек бурысыбыҙҙы үтәнек — Күҙле шишмәбеҙҙе зыяндан ҡурғауланыҡ. Артабан уны һис кем тапап йонсотмаҫ, шишмәбеҙҙе ҡоротмаҫ. Әҙәм балаларына, ҡош-ҡорттарға, мал-тыуарға шифалы һыуын биреп, ҡурғаулыҡтан татлы шишмә мәңгә-мәңге шылтырап ағып ятһын!


Күҙле шишмәнән һуҙылған нәҙек инеш буйлап киттеләр. Быуылған урындарын көрәп таҙарттылар. Һыуға батҡан шешә, кәнсир ҡалайы, йыртыҡ калуш һымаҡ шаҡшы нәмәләрҙән арындырҙылар. Хатта арҡыры төшөп ятҡан автомобиль баллонын алып ташланылар. Инештең Ҡаҫмартҡа ҡойған тамағындағы бөҙрә тал төбөндә көмөштәй йылтырап ҡарпыған шаян балыҡтарға ҡыҙығып ҡарап торҙолар. Ә бер керпе, энәләрен тырпайтып, инештән һыу һемереп китте. Күк сәпсек осоп ҡунды, һыу буйлап һертәңдәне. Ә өҫтәрәк һыулауға төшкән ҡуян, ике башмаҡ күренде. Хәлилдәр егеп килгән ат та, һутлы үләнгә туйып, һыу эсеп тора ине. Олатай менән ейән дә, һыуға манып, тәмләп кенә икмәк ашап алдылар.


— Күрҙеңме, ейәнем, бәләкәй генә Күҙле шишмә күпме бәрәкәт бирә, ни ҡәҙәре йән эйәләренең һыуһындарын ҡандыра. Шуға күрә һәр кем уны күҙ ҡараһындай ҡурғаулап һаҡларға тейеш.


Атты егеп, ҡайтырға ҡуҙғалдылар. Хәлил арбала олатаһы янында ҡушарлап ултыра. Эшләп арыһа ла, күңеле күтәренке. Сөнки ул да ҙур инде, ул да бөгөн илгә игелек килтерҙе.

1995.

Ҡорос ат

Илебеҙҙең көнбайышында Бөйөк Ватан һуғышы барған саҡта — 1941 йылда була был. Башҡортостандың Миәкә районындағы Илсеғол ауылынан бер юлы ир-егеттәрҙе һәм аттарҙы һуғышҡа оҙаталар. Иң алда ҡоростай ҡара-йылтыр бер толпар бейеп, тояҡтарынан осҡон сәсрәтеп бара. Уның исеме ҡағыҙҙа урыҫса “Кречет” тип яҙылған (ҡайһы берәүҙәр , яңылыш, “Керчь” тип йөрөтәләр уны), ә башҡортса Ҡорос ат тип әйтәләр. Ул Илсеғол ауылының өйөр айғыры булды, көтөүлектә йылҡы өйөрөн бәлә-ҡазанан һаҡланы. Ҡара төндәрҙә ҡолондарҙың, тай-тулаҡтың боғаҙынан алырға иткән бүреләрҙе һис яҡын ебәрмәне. Яҡыныраҡ килгәндәрен, сабып барып, йөнтәҫ елкәләренән тешләп быраҡтырҙы, ҡорос тояҡтары менән тибеп баштарын ярҙы. Һыҙылып таң атҡан һайын, йылҡыларҙы ауыл осона ҡайтарып, йәмле Дим буйҙарын яңғыратып кешнәп ебәрер ине. Ауыл халҡы был кешнәүҙе ишетеп ҡыуаныр ҙа: “Һәй, Ҡорос атыбыҙ ҡайтты, кешнәп таңды уятты!” — тип һамаҡлар ине. Сөнки уның кешнәүе лә ифрат яғымлы, үҙенә башҡа бер кешнәү ине.


Һуғышҡа китеүселәрҙе халыҡ күҙҙән яҙҙырғансы оҙатып ҡалды. Китеүселәрҙең һуңғы хушлашыуы булып, тау башында Ҡорос аттың йөрәк өҙгөс кешнәүе яңғыраны. Дим буйҙарын шаңғыртҡан был моңло кешнәү кешеләрҙең күңелендә мәңге шаңғырып ҡалды. “Яу ҡырында иҫән йөрө, Ҡорос ат, дошмандарҙы еңеп ҡайт! Яуға киткән батырыңды эйәреңдә алып ҡайт!” — тип теләне оҙатып ҡалыусылар.


Ҡорос атты Башҡорт атлы дивизияһының беренсе полк командиры Әсфән Ғәбитов эйәрләне, һуғыш утына керҙе. Майор Әсфән Ғәбитов та, тап Ҡорос ат кеүек үк, Илсеғол ауылынан ине. Улар бергә утты-һыуҙы кистеләр, дошманды күп ҡырҙылар. Ҡорос аты Ғәбитовты күп тапҡырҙар әжәлдән араланы. Брянск ҡалаһы янындағы бер алышта йәҙрә ярсығы икеһен дә бер юлы яраланы. Ҡорос аттың — еңел яра, ә Ғәбитовтың — ауыр яра ине. Айырылышҡанда икеһенең тиң күҙҙәренән әсе йәш тәгәрләне. Әсфән Ғәбитов госпиталгә киткән саҡта дивизия комиссары Мөбәрәк Нәзировтан үтенде: “Еңеү көнөнәсә яугир сафта ҡала алманым. Ҡорос атты үҙеңә тапшырам инде. Дошманды тар-мар ҡылғас, уны Илсеғолға алып ҡайтығыҙ. Шайморатов генерал шулай бойорҙо. Шуға күрә үҙеңде лә, уны ла һаҡла берүк!” Майорҙың ҡулын ҡыҫып: “Егет башы иҫән булһа, Ҡорос ат та һау булыр, илгә әйләнеп ҡайтыр!” — тип һүҙ бирҙе комиссар.


Әммә Нәзировҡа ла тиҙҙән икенсе яҡҡа китергә тура килде. Ҡорос атты яугир капитан Ибраһим Фәттәхов менеп йөрөнө. “Бара торған ереңә күҙ асып йомғансы елдереп еткерер, уттан-һыуҙан һөрлөкмәй алып сығыр. Уның менән беҙ үлемесле күп алыштарҙы үттек, күп әжәлдәрҙе еңдек. Ҡорос ат ул әҙәм һымаҡ аҡыллы, түҙемле һәм батыр яугир”, — тип хөрмәтләп һөйләр ине Фәттәхов.


Дим туғайҙарында уйнаҡлап үҫкән Ҡорос ат ут эсендә меңәрләгән саҡрымдарҙы елеп үтә, алыҫ Днепр һәм Висла, Шпрее һәм Эльба һыуҙарын эсә. Башҡорт атлы дивизияһында ул Сталинград янында уҡ фашистарҙы ҡамап тар-мар итеүҙә, Луганск өлкәһендә дошман тылына ярып кереп уларҙы ҡыйратыуҙа ҡатнашҡайны. Яуыз илбаҫарҙарҙы ҡыуа-ҡыуа Чернигов, Ковель, Люблин, Познань, Трептев, Бранденбург ҡалаларын үтеп, көнбайыштан Германияның баш ҡалаһы Берлинға дөрөп керҙе. Ҡыйратылған Гитлер өңө Рейхстаг эргәһендә яугир сафта Еңеү көнөн — 1945 йылдың 9 майын ҡаршыланы.


Һуғыш бөткәс, яугирҙәребеҙ илгә әйләнеп ҡайта. Яуға алынған аттарҙы ҡайтарыу тәртибе булмаһа ла, башҡорт яугирҙәре Ҡорос атты ҡайтарырға Советтар Союзы Маршалы Семен Буденныйҙан рөхсәт һорап алалар. Шулай итеп, Бөйөк Ватан һуғышында еңеп сыҡҡан Ҡорос атты 1947 йылда полковник Сәйфулла Хәбиров менән майор Ибраһим Фәттәхов Илсеғолға алып ҡайтып тапшыра.


Яҙҙың иң йәмле көндәре, Дим буйҙары шау-сәскәгә күмелгән саҡ була был. Һыҙылып таң атҡанда, һары һандуғастар йырына ҡушылып, алыҫ-алыҫтарҙан үтә таныш ат кешнәүе ишетелә. Артынса уҡ ауылдағы бөтә аттар йөрәкһеп кешнәп ебәрә. Сихри кешнәү менән әҫәрләнгән халыҡ урамға сыға эркелеп: “Ҡорос аттың кешнәүе, Ҡорос ат ҡайтып килә!..”


Ауыл осонда, ысынлап та, текә тауҙан Ҡояш һымаҡ тәгәрләп төшөп килгән Ҡорос ат — һуғыш батыры күренә, күҙҙәренән һағыныу ҡатыш шатлыҡ йәштәре аға. Ауылдаштар, йүгереп барып, яугир толпарҙы муйынынан ҡосаҡлайҙар, уға ҡушылып илайҙар... Эйе, күп батырҙар, ҡайта алмай, яу ҡырында ятып ҡалды... “Ҡайҙа ғына бармай, ниҙәр күрмәй ир-егеткәй менән ат башы!” — тип йырлай бит халҡыбыҙ...

23.02.1995.

Турғайҙар

I

Ҡыш селләһе. Тәҙрәләрҙең боҙо ярыла сатнап. Таң атҡан булһа ла, өй эсе ҡараңғы — ғинуар Ҡояшының хәлһеҙ нурҙары һалҡын быяла бәҫен үтә алмай аҙаплана. Унда Ҡыш бабай бумалаһы ҡотоп иленең әкиәти аҡ урманын һүрәтләгән.


Мейес алҡымында шартлап имән утын яна, шаян ялҡындар өй эсенә яғымлы йылы таратып тулҡынлана. Уларҙың шат һикерешеүен күҙәтеп кенә ятыуы шундай рәхәт, күңелле. Шулай ҙа сығырға, әсәйем сәй ултыртҡылағансы, мал ҡарап керергә кәрәк. Шунан һуң тиҙерәк — мәктәпкә!


Ишек асыуым булды, зәһәр һыуыҡ танау осомдо семетеп тә алды. Тамағыма ниҙер килеп ҡапланғандай, кинәт быуылдым: һауа шул тиклем ҡуйырған — һулағанда боғаҙға һыймай кеүек. Күк йөҙө һыуыҡтан ағарып, ҡолаҡланып тора Ҡояш. Атлағанда аяҡ аҫтындағы тут ҡар быяла кеүек зыңҡылдап һынып ҡала. Баҡсалағы өнһөҙ ағастарға ялбыр-йолбор бәҫ һырған. Ҡарт өйәңкеләр, әйтерһең, ҡаты һыуыҡтан интегеп салланғандар. Ауыл тып-тын: һәр йән эйәһе, туңыуҙан биҙәрләп, үҙенең йылы мөйөшөнә һыйынған. Бер кем өн бирмәй, бер кем үҙенең донъяла барлығын белдертмәй. Биғәйни, ауылдың бөтә эттәре, тауыҡтар һәм һайыҫҡандар төн сыҡҡансы ҡатҡандар... Мин, хәүефләнеп, тирә-яғыма ҡарандым — шомло бит ул һәммә кейек, ҡош-ҡорттарҙың ҡапыл телһеҙ ҡалыуы!


Сеү, ниндәй серле ауаз килә унда, тәпәш лапаҫ аҫтында? Әйтерһең, ваҡ-ваҡ ҡына аҡ таштарға бәрелеп, селтерәп шишмә аға, йәки бер ус көмөш тәңкә яйлап ҡына һибелә ҡаты иҙәнгә. Ниндәй сихри ауаз булды һуң был? Селтер-селтер, селтер-селтер!


Яҡшыраҡ ишетер өсөн, ҡолаҡсынымды ҡалҡытып, һаҡлыҡ менән лапаҫҡа яҡынланым, йыуан бағана артына боҫоп, сәйер ауаз килгән яҡҡа ҡараным. Лапаҫ һайғауҙары аралығында бесәнгә өңөп ҡул һыймалы ғына түңәрәк оя яһалған. Оя ауыҙында, бер-береһенә ҡарап, бәләкәс кенә ике ҡошсоҡ йыр тирә ине. Тирә-йүндәрендә йәмле июнь айында сабылған хушпый-үлән, тәңкләнеп кипкән һары, зәңгәр сәскәләр — йәйҙең тәмле һулышы! Ҡошсоҡтар шул йәмле йәйҙе һағынып, маҡтап йырлайҙар, ахыры. Бирешмәгеҙ, йәй килер, тиҙәр улар, һеҙ хәҙерге рәхимһеҙ һыуыҡтан бөгөлөп төшмәгеҙ, ҡанаттарығыҙҙы һәлендермәгеҙ — йәй килер! Яҙғы ерҙең боҫло һулышын, йәшел болондағы һоро ҡыңғырау сәскәләре күркәмлеген көйләп йырлар көн килер...


Мин эшемде оноттом, өшөүемде оноттом. Һулышымды туҡтатып, ошо ғәжәп сихри моңдо тыңланым. Хистәремде тыя алмай, ҡуҙғалып ҡына ҡуйғайным, аяҡ аҫтымда туң сыбыҡ һынып сыртланы. Сихырлы сыңрау көмөш сынйыр өҙөлдө: ҡоштар һыңар күҙ менән генә минең яҡҡа ҡаранылар ҙа ҡапыл ғына ҡанат пырылдатып остолар. Лапаҫ аҫтынан һауаға ике һоро уҡ атылды, тиерһең.

II


Мин, шул көндән башлап, турғайҙарымдың тормошон күҙәттем. Нисек тамаҡ туйҙыра улар, оҙон ҡышты нисек бирешмәй сыға?


Яңы таныштарым бөтә көндәрен, тип әйтерлек, йорт-ҡура тирәһендә әрһеҙ ҡыҙырып, ем эҙләп үткәрәләр. Йыуантығыраҡ, олпатыраҡ кәүҙәлеһе, башына ослайтып һоро “кәпәс” кейгәне, йөнтәҫ-ялбыр муйынын эскә тартып, күп ваҡытын хәрәкәтһеҙ, уйсанланып ултырырға ярата ине. Ата турғай был. Инә турғай иһә, киреһенсә, етеҙ, хәрәкәтсән. Ул һис тороп тынмай, һаман, сырҡылдап, кәпәсленең тирәһендә әйләнә, уны тәрән уйынан арындырырға, хәрәкәтлдәндерергә тырыша. Үҙенә ҡалһа, эшкә ҡыҫтап орошалыр, күрәһең. Тегеһе был битәрләүҙәрҙе лә ғәмһеҙ кисерә. Суҡышы менән ҡанат аҫтын тырнап ҡына ала ла “сырҡ!” тип бер генә “һүҙ” әйтә. Шунан парлап осоп китәләр.


Ишек алдына әсәйем көн дә ем һибә. һимеҙ-ҡуҡыр тауыҡтар, уларға ҡушылып текә түшле моңһоҙ күгәрсендәр, кинәнешеп, зыҡ-ҡубып, таҡыр аҡ ҡарҙағы ҡыҙыл тары бөртөктәрен сүпләйҙәр. Эш шәп уларҙың: йәйме, ҡышмы — барыбер ашата хужа. Турғайҙарҙай гелән ҡағылып-һуғылып, ҡар аҫтынан ҡара эҙләп йөрөмәйҙәр. Үткер суҡышлы һәм шпорлы, ҡыҙыл кикерекле ҡупшы әтәс, баһадирҙарса ғорур күкрәк киреп, ситәндәге турғайҙарҙы дорфаланып күҙәтә. Ҡанаттары ҡыҙыл уттай ялҡылдай, ҡойроҡ ҡаурыйҙары ҡояшта күкшелт-йәшел нур көлтәһе балҡытып емелдәй. “Ҡу-у-ҡу! — тип киҫәтә ҡорҙаштарын әтәс, һөңгөлө йыуан тәпәйҙәрен тары өҫтөндә бейетеп. — Сос булығыҙ, табын түңәрәгенә анауы һоро берәҙәктәрҙе ҡундырмағыҙ!”


Турғайҙар күктә дуға һыҙып үттеләр ҙә ҡапыл ергә төштөләр. Әтәс йомолоп улар яғына йүгерҙе. Турғайҙар был һөжүмде тыныс ҡына күҙәттеләр. Әтәс батыр яҡынланы, ҡөҙрәтле суҡышы менән һелтәнде. Тик ҡошсоҡтар, ел елпеткән ике ҡауырһын кеүек, ҡапыл ғына суҡыш аҫтынан борхонолар, ем сүпләүсе хушһыҙ тауыҡ тоҡомо араһына барып төштөләр. Әтәс ҡабат ғауға һалып, тауыҡтар ҡытҡылдай башлағансы, ике ҡош ситән башына ла менеп ҡунды. Икеһе тиң бернисә тарыны эләктереп өлгөргән, тик күп уйлаусан турғайҙың ғына супай кәпәсенең осо бер күгәрсен суҡышында йолҡоноп тороп ҡалғайны.

III


Март етте, Ҡояш ергә яҡты йөҙөн күрһәтте. Тос нурҙарҙан тулышып, көпшәк ҡар аҫтында йылғыр тамсылар йүгерҙе. Тау һырттары, бер көн эсендә, көйгән икмәк йөҙөнә оҡшап ҡарайҙы. Күк көмбәҙе зәңгәрләнде, тәрәнәйҙе. Бынан бер ай элек унда йөнтәҫ аҡ ҡар һалмалары елберҙәгән булһа, бөгөн күмер-ҡара сәүкәләр остолар саңҡылдашып. Ҡоштар ауазында — йылы яҙ шатлығы, ерҙең һиҫкәнеп йоҡонан уяныу шатлығы. Минең турғайҙарым ғына ниңәлер өн сығармай. Ҡыштың-ҡышы буйы өҙлөкһөҙ селтерәп килгән көмөш сылбыр төпһөҙ ҡоҙоҡ йотҡан кеүек өҙөлдө. Ни булды һуң минең шөңгөр йырсыларыма?


Лапаҫ аҫтындағы оя имен тора әүәлгесә. Тимәк, бесәй-фәлән туҙҙырмаған уларҙы. Ни булды һуң?


...Колхозда яҙғы сәсеүгә әҙерлек бара. Бөгөн беҙ ҙә, бөтә класс менән, келәткә кукуруз бушатышырға килдек. Ял итергә туҡтағас, бер иптәшем ырҙын табағында сырҡылдашҡан турғай көтөүен күрһәтте:


— Их, өҫтәренә ваҡ ҡурғаш менән генә ҡушкөбәктән һиптерәһе ине! — тип шартлатты телен. Келәт ишеген терәткән һуйыл күҫәкте күтәрҙе буйтлап — бына-бына бәреп ебәрә! Мин, һиҫкәнеп, ғәмһеҙ сөркөлдәшкән ҡоштар яғына ҡарағайным, ҡупшы “кәпәс”е йолҡонған ялтас башлы танышымды абайлап, телһеҙ ҡалдым. Бөтә көтөүҙән бер ситтәрәк, яңғыҙ үҙе генә моңайып, уйланып тора ине ул. Йөрәгем менән тертләп, турғайҙар өҫтөнә осорға торған күҫәкте саҡ тотоп ҡалдым.


— Ҡарағыҙсы, ҡарағыҙ минең турғайымды! — тип шатланып ҡысҡырҙым мин, үҙем дә һиҙмәйенсә. Ҡоштар һауаға сирғыны, иптәштәрем иһә, миңә ҡарап, шарҡылдап көлдөләр. Хыялыйға һананылар, буғай. Мин өйгә ҡайттым...


Ялтас турғайым ишек алдында кисҡырын ғына күренде. Суҡышына борсаҡтай ниндәйҙер һап-һары йоморо нәмә ҡыҫтырып, ул әлеге лапаҫ аҫтындағы тишеккә инеп юғалды. Бесән араһында икенсе турғайҙың да хәлһеҙ сырылдауы ишетелде. Аптырап ҡалдым: инә турғай ояла икән дәһә! Ниңә бер ҙә сыҡмай ята икән һуң ул? Йомортҡа баҫалыр, тиергә әле иртәрәк бит?


Күпмелер ваҡыт үткәс, ялтас башлы турғай баяғы һары улъяһын тешләп кире сыҡты. Оя алдында бераҙ уйланып ултырҙы ла емде төшөрөп ебәрҙе. Кәйефһеҙ сырҡылдап, ҡайҙалыр осто тағы. Тиле турғай, шул тиклем ҙур кукуруз орлоғон йотоп булыр тип уйланымы икән ни?!.


Ипләп кенә оя эсенә йүгерттем ҡулымды. Әллә ниндәй йөндәр, сепрәктәр араһынан һәрмәп, йөрәге лөпөлдәп тибеп торған сибек кенә йән эйәһен тартып сығарҙым. Меҫкен ҡошсоҡ, усымдан осмаҡ булып, бер-ике талпынды ла, хәлһеҙләнеп, кире ауҙы. Миңә төбәлгән күҙҙәрендә сикһеҙ зарығыу, һағыш сағылды.


Мин бөтәһен аңланым. Асы ҡыҙғаныу хисе киҫте йөрәгемде. Сирле ҡошсоҡто, бик һаҡ шыуҙырып, урынына һалдым. Иҫке фанера киҫәге табып, дүрт мөйөшөнән бау үткәрҙем дә лапаҫ өрлөгөнә аҫтым. Унда бойҙай, икмәк валсыҡтары сығарып һалдым. Рәхәтләнеп ашаһындар ҡошҡайҙар. Яҙ Ҡояшын ҡаршылағанда берәү ҙә үлмәҫкә тейеш!

IV


Ҡоштар көнөн ҡаршыларға әҙерләнде малайҙар. Мин дә, таҡта киҫәктәренән сыйырсыҡ ояһы ҡороп, баҡан башына күтәрҙем. Йыйнаҡ фатирҙы шунда уҡ әрһеҙ турғайҙарым биләне лә алды. Уларҙың саф иртәләрҙә оя тупһаһына мыҡты баҫып, донъяны хужаларса хозур күҙәтеүҙәре шул тиклем дә ҡыҙыҡ ине!


Сыйырсыҡтар килделәр, өлгөр фатирсыларҙы оянан һөрҙөләр. Ике яҡтың нисек һуғышҡанын, бер-береһен хурлап, ни рәүешле ҡысҡырышҡанын күрмәнем. Уҡыуҙа инем. Мин ҡайтҡанда, дәғүә тынғайны инде. Һағыҙ кеүек ҡара-йылтыр сыйырсыҡтар, бер инеп, бер сығып, оя таҙартып йөрөй. Кәмһетелгән ике турғай, уларҙың мәшәҡәтле эшен күҙәтеп, иҫтәре китмәй генә, оя өҫтөндәге ағас ботағында ҡуҡырайып ултыра. Улар миңә бик ҡыҙғаныс тойолдо. Ләкин һоро таныштарым, бер ни булмағандай, үҙ-ара көр генә сырҡылдашып, кәңәшләшеп алдылар. Бына дәррәү аҙбар ҡашағаһына осоп ҡундылар. Унда минең бәләкәс саҡтағы иҫке быймам аҫыулы тора икән. Ҡуныстарҙың береһе — өҫкә, икенсеһе саҡ ҡына аҫҡараҡ ҡаратылған. Аҫҡараҡ ҡарап торғанына турғайҙарым гөжт итеп инеп тә сыҡтылар. Оҡшаттылар булһа кәрәк: тырышып-тырмашып йөн, сепрәк-сапраҡ ташырға керештеләр...

V


Кейеҙ өй үҙен аҡланы: ҡойма ямғыр ҙа, ел-дауыл да үткәрмәне ул. Хәҙер инде быйма эсе һары ауыҙлылар менән гөж килә. Ҡанатлы ике танышым, иртәнән ҡара кискә тиклем, аҙыҡ эҙләп алмаш-тилмәш осалар. Селәүсен һәм төрлө бөжәктәр менән мул һыйланғас, турғай балалары бик тиҙ ҙурайҙылар. Йөнтәҫ һары күлдәктәрен һоро ҡауырый тунға алмаштырып, быйма ауыҙынан һаҡ ҡына тышҡа ҡарай башланылар. Бераҙ сәйерһенеп, шаҡ-ҡатып, үҙҙәренә таныш түгел шаулы донъяны күҙәттеләр. Ә өлкән турғайҙар, ифрат борсолоп, балаларын дошман тырнағынан ҡурсалай ине.


Бер көн ишек алдын турғайҙарҙың әсе тауышы телгеләне. Йүгереп сыҡһам, ни күҙем менән күрәйем, күршебеҙҙең арыҫландай ала бесәйе ҡунысҡа аҫылынып тора. Мин оҙон ҡыуал алдым, күҙе уттай янған мәкер эйәһен төртөп осорҙом. Яман итеп мыяуланы ла бесәй, түбә буйлап тайҙы. Турғайҙарым, ҡайнар рәхмәт белдереп, башым осонда сырҡылдаштылар.


Тиҙҙән турғай балалары осорға ла өйрәнә башланы. Донъяның яҡтылығынан, матурлығынан сикһеҙ хозурланып, тәүҙә оя тирәһендә генә әйләнде улар. Ләкин, көндәр үткән һайын, улар ҙа сынаға барҙы. Ҡанаттарын нығытҡан бере тыуған төйәкте ҡалдырып китә торҙо. Бына бер көн кейеҙ өйҙә тик иҫке таныштарым — ике өлкән турғай ғына тороп ҡалды. Күҙҙәрен күккә төбәп, бик алыҫта төҫмөрләнгән иң аҙаҡҡы яғымлы ҡара нөктәне күҙәтте улар, үҙҙәре ҡуш ҡанат биреп серле тормош юлдарына оҙатҡан ҡәҙерле йән эйәһе менән хушлаштылар. Нөктә күк төбөнә батып һүрелгәс, лапаҫ аҫтына осоп инделәр. Лапаҫҡа мин хуш еҫле быйылғы бесәнде сабып өйгәйнем. Шул бесәнгә күмелеп, тағы ла ҡышҡылыҡҡа оя ҡороу хәстәрлеген күрә башланылар. Сөнки тормош әүәлгесә дауам итә, уның ҡаты һынауҙарын имен үтеү өсөн өҙлөкһөҙ эшләргә, көрәшергә кәрәк ине.

1976.

Ысыҡ тамсыһы


Атаман Старковский, атын ҡырт-туҡтатып, эйәрҙән төштө. Ҡалын табанлы инглиз ботинкаһы кейгән ауыр аяҡтарын ергә тейҙереү менән шпорҙары зыңылдап киттеләр, селедкаға оҡшаш яҫы ҡылыс ҡыныһы балтырындағы һары крагаһына “тыҡ!” итеп бәрелде.


Тимер түбәле ҙур ҡарағай өйҙөң болдор тупҫаһында тәмәке тартып ултырған ике һалдат, уны күргәс, тәмәкеләрен тиҙ генә быраҡтырып, һикереп торҙолар. Береһе винтовкаһын “ефрейтор тәбрикләүе”нсә тотоп ишек төбөндә ҡатып ҡалды, икенсеһе йоҡомһорағандай һүлпән атлап атаман янына килде – уның денщигы ине был.


-- Шәберәк йөрө, дур-рак! – тип екерҙе Старковский.


Денщик атаман ҡулынан теҙгенде алып, атын аҙбарға етәкләне, уның һәр ҡуҙғалышында ялығыу һиҙелә ине.


Старковский денщигы артынан тексәйеп ҡалды. Һалдаттың яурындарындағы һулыған ағас япрағына оҡшап һәленеп төшкән погондарын, ҡабырға яғына шыуған ҡайыш айылын күргәс, “тфү!” тип төкөрөп ҡуйҙы. “Варварҙар. Был хайуандарҙы тәртипкә күндереү өсөн, һәр береһен утыҙ ҡамсы менән һуҡтырырға ла ыристан күлдәге кейҙертеү кәрәк!” – тип уйланы ул. Һуңғы аҙнала ҡыҙылдарҙан эҙ йәшереп өҙлөкһөҙ һыбай йөрөүҙән эйәр һуҡҡан арт һыны ауыртҡанлыҡтан, аҡһай-аҡһай менде болдорға.


Штабта офицерҙар кәрт һуға ине. Тәмәке тартып бүлмәне балта аҫырлыҡ хәлгә еткергәндәр. Өҫтәлдә яртылаш бушанған коньяк шешәһе, папирос төпсөктәре.


Уйын зауҡына бирелеп, командирҙың инеүен һиҙмәнеләр. Старковский, тупһа төбөндә торған килеш, байтаҡ ваҡыт өндәшмәй күҙәтте. Офицерҙарының иҫерек физиономиялары, бер-береһенә атҡан оятһыҙ һүҙҙәре атаманға кеҫә ҡараҡтары мәжлесен хәтерләтте.


-- Йә, берҙе ҡой әле, инде ғүмерҙә булмаясаҡ барон Бальмонт. Большевиктар ҡулынан мәңгелек йоҡоға талған Николашка батша рухына эсәйек! – тип, штаб начальнигына мөрәжәғәт итте быжыр йөҙлө ҡарт офицер Тимофеев.


Бальмонт ҡалтыраған ҡулы менән шешәнән ҡойҙо. Рюмкалар бер-береһенә сәкәлеп илаштылар ҙа арандарҙай киң асылған ауыҙҙарға түңкәрелделәр.


-- Әфәнделәр! Ҡырағай Башҡортостандың ҡотҡарыусыһы Дутов ғали йәнәптәре һаулығына күтәрәйек. Әфәнделәр, йәшәһен Дутов! – тип ырғып торҙо күптән түгел генә үҙенең аҡ әтрәте менән Старковскийға килеп ҡушылған мулла улы Мотиғуллин. Башын өҫтәлгә һалып йоҡлап ултырған күршеһе кинәт уянып, уны итәгенән тартты:


-- Тығыл, оҙаҡламай Дутовың да төңкәйәсәк! – тип мығырҙаны ул тынҡыш тауышы менән.


Старковскийға ҡурҡыныс булып китте. Күле кибеп серей башлаған суртан башына оҡшатты ул үҙенең штабын. Әгәр иртәгә үк был ахмаҡтарҙы йылға аша алып сығып китмәһә, үҙҙәренән-үҙҙәре тарҡаласаҡ, йә булмаһа уның, атаман Старковскийҙың, маңлайына пуля ебәреп тырым-тыраҡай таясаҡ. Фронт тигәнең өҙөлгән, большевиктар үксәгә баҫып килә шул...


-- Встать! Смирррно! – тип екерҙе, һыуҙан күшегеп сыҡҡан эттәй көллө тәне менән ҡалтырап. Офицерҙар, кәрттәрен ташлап, аяғүрә баҫтылар. Ләкин Старковский улар йөҙҙәрендә үҙе көткән ҡурҡыныу, ҡаушап ҡалыу билдәләрен күрмәне. Бөтәһе лә атаманға: “Беҙ һине көтмәй инек. Ҡайҙан килеп сыҡтың хәйерһеҙ сәғәттә?!” -- тигән кеүек, ғәжәпләнеберәк ҡарайҙар ине. Әгәр шаҡшыларҙы хәҙер үк, ошонда уҡ берәй ғәйеп менән тамғаламаһа, үҙенең тәрән йәшеренгән ҡурҡыуын шәйләп алырҙар ҙа төҙәлмәҫлек бәлә ҡубыр төҫлө ине. Ул, өҫтәл яғына дәһшәтле аҙым яһап:


-- Ҡурҡаҡтар! Үҙ тирегеҙҙе ҡайғыртаһығыҙмы?! – тип екерҙе.


Штаб начальнигы ағарынып ситкә тайпылды. Артындағы ултырғысҡа эләгеп тәгәрәй яҙҙы. Өҫтәлдәге шешә ауып иҙәнгә төштө.


Быжыр Тимофеев, күкрәген киреп, бөтә кәүҙәһе менән алға ынтылды:


-- Яла яҡмағыҙ, атаман! Мин дүрт йыл буйына герман фронтында һуғыштым! – тине, күҙҙәренең ағын әйләндереп.


-- Поручик Тимофеев! Ҡотҡоло һүҙҙәрегеҙ өсөн өс тәүлек өй аресы бирәм һеҙгә. Язаны Әхмәтов отрядын ҡыйратҡас күтәрәсәкһегеҙ.


Старковский офицерҙарға көндәлек бурыстар аңлатты. Смоленский полкынан ярҙамға алған орудиены, пулеметтарҙы бөгөн үк аръяҡҡа сығарыу кәрәк. Яҙмышты хәл итә был. Регуляр Ҡыҙыл Армияға ҡушылырға ашныҡып, күп юғалтыуҙар кисереүенә лә ҡарамай, кисеүгә ырғылған партизандарҙы шунһыҙ ҡыйратып булмай. Кисеү эшенә бөтә көсөгөҙҙө, һәләтегеҙҙе һалығыҙ, әфәнделәр.


Офицерҙар таралышты. Бүлмәлә атаман менән штаб начальнигы ғына ҡалды.


-- Һин ҡасан эсеүеңде ташлайһың? Шул арҡала бөтә штаб иҫерек... – тип, Бальмонтты аҡайған күҙҙәре менән үгеҙ кеүек һөҙҙө Старковский.


-- Мин уларҙың ауыҙҙарына көсләп ҡоймайым бит.


-- Бындай поступок өсөн һине хәрби язаға тарттырырға кәрәк ине күптән!


Бальмонттың ҡалын ирендәрендә мыҫҡыллы йылмайыу сағылды:


-- Йә, ат мине теләһәң! Ләкин минһеҙ ҡайҙа барырһың икән? Колчашканың да, Дутовушканың да йыры йырланды инде хәҙер, ә һиңә бынауы ботинкаларҙы кейҙергән янки ағайың мине үлтергәнең өсөн башыңдан һыйпамаҫ. Хәйер, үҙең дә имен ҡалмаҫһың – Ырымбурҙы алған Ҡыҙыл Армия осаны иҙеп килә...


Старковский иренен тешләне. Аҙыраҡ тын ултырғас, ҡаштарын емерелдертеп:


-- Борам кәмәһе йүнәтелдеме әле? – тине.


-- Йүнәтелде. Ләкин ҡыҙылдарға ҡасҡан борамсы ҡорос тросын йәшереп киткән. Бер трос табып һуҙҙыҡ, ул яртылаш серек. Был мерзавец автономиялы башҡорттарҙың Һаҡмар һыуы ныҡ ташҡан, борамдан йөҙ метр ғына түбәндәрәк ҙур ҡая таштар һерәйеп ултыра, көслө шарлатма аға. Тәжрибәле борамсыһыҙ кисеүе мөмкин түгел. Йылғаны бик яҡшы белгән кеше кәрәк.


Старковский Бальмонтҡа яҡыныраҡ әүеште:


-- Әгәр бөгөн үк орудиены сығарып ҡалмаһаҡ, эш һәләк. Тегенән ҡыҙыл Гай килеп ҡыҫһа, бынан ҡыҙыл Әхмәтовтың отряды ҡамап аласаҡ, -- тине, тауышын түбәнәйтеп.


Һаҡ ишек шаҡылдаттылар. Ялағай йылмайып йәмшәйгән табаҡ йөҙлө бер баш ишек ҡыҫығынан үрелеп рөхсәт һораны. Кәкре тотҡалы таяғы менән иҙәнде туҡылдатып, ауыл байы аҡһаҡ Әптерүш килеп инде.


-- Ә, староста әфәнде? Рәхим итегеҙ! – Старковский Әптерүшкә ултырғыс күрһәтте. Әптерүш, ултырғысты шыуҙырып, өҫтәлгә яҡынлабыраҡ ултырҙы. Суп-суп итеп ирендәрен ҡимылдатып алды.


-- Господа атаман Старковский, Әхмәтовты ҡасан тотаһығыҙ? – тип һораны, атамандың күҙҙәренә тоғро эттәй текләп. Старковский менән Бальмонт мәғәнәле итеп бер-береһенә ҡарашып алдылар.


-- Һем... Мәҫәлән, беҙ быны һинән белешергә иҫәп тота инек әле.


Әптерүш, атаман тиклем атамандың үҙенә шундай кәңәшсән һорауҙар менән мөрәжәғәт итеүенән иҙерәп, ахыры, бөтә кәүҙәһен һелкетеп кеткелдәп көлдө:


-- Миңә ҡалһа, бөгөндән үк тотоп аҫыр инем ул ҡыҙыл шойҡанлыны! – тине.


-- Әхмәтов муйынына үҙ ҡулың менән элмәк кейҙертеү ләззәтен беҙ һиңә татытасаҡбыҙ. Тик һин беҙгә бөгөн үк борамсы табып бир.


-- Господа атаман Старковский, үҙеңә мәғлүмдер, бынан ике көн элек кенә борамсы большевиктарға ҡасты. Ауылда бер ир ҙә юҡ – бөтәһе ҡыҙылдар яғында. Йәғни ҙә шул сәсрәп киткере Әхмәтов әтрәтендә...


-- Молчать! Насар староста һин! – Старковский өҫтәл артынан аяҡ тибеп аҡырҙы. – Мин ышанып һине ауылға хужа итеп ҡуйҙым, ә һин аҡламайһың шуны.


-- Мин һеҙҙең мобилизациянан баш тартҡан утыҙ ирҙе һуҡтырҙым! – тип үҙен яҡланы Әптерүш.


-- Ул хайуандарҙы беҙ һинһеҙ ҙә һуҡтыра инек.


-- Ике коммунисты тотоп атырға ярҙам иттем.


-- Мин теләгән ваҡытта теләгән һәр кешене атырға хаҡлы. Үҙеңде лә хәҙер үк, хатта мылтыҡ шартлатмайынса ла расходҡа сығарырға мөмкинлегем бар.


Әптерүш, ҡото осоп, атамандың һәр бер ҡуҙғалышын күҙәтте. Старковский һиҙҙертмәй генә бер ҡашын һикертер ҙә стеналағы хәтфә ҡорған артынан ҡораллы кешеләр килеп сығыр, елкәһенә үткер хәнйәр батырырҙар кеүек тойолдо уға.


-- Ләкин мин һине атырға йыйынмайым, быны большевиктарға ҡалдырам. Борамсы таба алмағаныңды иҫәпкә алып, мин һинең үҙеңде борамсы итергә уйлайым, -- тип дауам итте Старковский.


-- Ҡара уны, большевиктар килһә, хәҙергеләй дүрт бисә менән кинәнеп йәшәй алмаҫһың. Тиҙ бөрөрҙәр улар теге нәмәкәйеңде! – тип бөтөрҙө штаб начальнигы, үҙе хахылдап көлдө.


Әптерүштең ирендәре ипһеҙ ҡимылданылар. Ул, ултырғысҡа ләпәшеп, ҡуша ергә һеңергә теләгәндәй, йомғаҡ кеүек сөрөштө. Саҡ телгә килеп:


-- Господа атаман, мин бит аҡһаҡ... минең күкрәгем ауырта... – тип шыңшыны дүрт бисәле баһадир.


-- Ничего, ҡыҙылдар төҙәтерҙәр, -- тип тынысландырҙы уны Старковский. Әптерүш, дарға китеп барған тотҡон кеүек башын һәлендереп, тупаҫ вайымһыҙлыҡҡа төштө. Шулай ҡатып бер килке ултырғас, күҙҙәрендә тереклек уттары тоҡана башланы, табаҡ йөҙөнә аҡрынлап йылмайыу ҡалҡты. Ул еңеүсән тамаҡ ҡырҙы, еңел һулыш алып: 


-- Господа атаман Старковский, мин һеҙгә борамсының улын мостайынан һөйрәп килтерәм. Ул малай аҡтығы борам эшен атаһынан да шәп белә, һеҙ үҙегеҙ әйтмешләй, был эштә эт итен ашаған шылма.


-- Ул һинең ярҙамсың булыр. Кискә тиклем борамды әҙерләп өлгөртөгөҙ! – тип, мәсьәләнең кире ҡайтҡыһыҙ хәл ителеүен белдерҙе атаман. Эеккенән дә нығыраҡ аҡһай төшөп сығып барған старостаның елкәһенә: -- Квазимодо! – тигән мыҫҡыллы һүҙҙе ташланы. Һөйләшеү бөткәнсе бет күреп ерәнгәндәй йөҙөн һытып ултырған Бальмонт та:


-- Был шкураны күптән аҫырға кәрәк ине! – тип, үҙ тойғоһон белдерҙе.

* * *


“Ғыжт-ғыжт. Ғыжт-ғыжт”...


Ауыл ҡырыйындағы емерек өйҙә ҡайраҡ йыры ишетелә. Тәҙрәләре быялаһыҙ (ҡарындыҡлы) тәпәш бүлмәлә бер малай йәшереп ҡылыс ҡайрап ултыра. Ҡорос менән таштың ҡушылып көйләүенән сихырланып, бөтә донъяһын онотҡан ул. Тик боронғо ҡылыс йөҙө һорғолт тутын һалып ташларға ашыҡмай. Тош-тош урындан йылтырап китһә генә, малай, башын ҡалҡытып, маңлай тирҙәрен һелтәй ҙә ирендәрендә ғорур йылмайыу һыҙыла.


Тимергәрәйгә ун өс йәш инде хәҙер. Ул ысын мылтыҡтан атырға һәм көҙгөләй ялтыр гильзаларға яҫау тултырырға өйрәнде. Сабып барған ат һыртына аяғөҫтө тороп елә, шул уҡ ыңғайҙа ағас ҡылыс менән уңлы-һуллы һелтәнә ала. Киң Һаҡмарҙы “эһ!” тә итмәй арҡылы йөҙөп сыға, атаһынан башҡа бер кемгә лә баш бирмәгән борам кәмәһен бер үҙе елдертеп йөрөтә. Уның данлы алыштарға һыуһап ярһыған ҙур йөрәге бар.


Ләкин уның үҫеп еткәненә һис кем ышанмай әле. Көсләп аҡ һалдатҡа алынған ир-ат аҡтарға ҡаршы һуғышырға партизанлыҡҡа ҡасып китеү өсөн Борам тауы аҫтындағы туғайлыҡҡа йыйылған ҡараңғы төндә, күпме генә инәлһә лә, әтрәткә яҙманылар уны.


-- Һин бәләкәсһең. Һинең өсөн атайың һуғышыр, беҙ һуғышырбыҙ, -- тинеләр.


Ауылда ул япа-яңғыҙы ҡалды. Аҡтарға тоҫҡап мылтыҡ атырҙай кешеләр араһынан япа-яңғыҙы...


Тимергәрәй, шул уҡ төндә, ашығыслыҡтан атаһы йәшерә алмай киткән яңы борам тросын (ҡорос арҡанды) һыуға батырҙы. Иртәгәһен аҡтар, бөтә яр буйҙарын тентеп сыҡһалар ҙа, тросты таба алманылар.


Тимергәрәй бәләкәс түгел – үҙе өсөн үҙе һуғышырға теләй. Ул Әптерүш байҙың мунса һыулығынан тутыҡ ҡылыс һурып алып ҡайтты, хәҙер шуны үткерләп маташыуы. Һалдаттар эсеп иҫерһәләр, винтовка йәки наган да сәлдерәсәк. Шул саҡта ҡыҙылдарға барып ҡушылыуҙан һис кем тота алмаҫ уны.


Солан ишегенең асылып-ябылыуы ишетелде. Тимергәрәй ашығып ҡылысты мейес араһына ырғытты. Инеүсе Әптерүш ине. Артынан ике аҡ һалдатты эйәрткән.


Староста тәүҙә ҡарашы менән өйҙөң мөйөш-һәйештәрен ҡарманы. “Әллә ҡылыс артынан килдеме икән?” – тип шикләнеп ҡуйҙы Тимергәрәй.


-- Атайың ҡайтманымы? – тип күҙҙәрен аҡайтты Әптерүш, таяғы менән малайҙың бөйөрөнә төртөп.


-- Юҡ! – Тимергәрәй таяҡты ҡулы меннән ситкә этәрҙе.


-- Ул инде ҡайтмаҫ. Үҙ әжәлен табыр шунда.


Малай өндәшмәне.


-- Әйҙә, бәлшәүик көсөгө! Дөмөгәһең килмәһә, борамыңды йәтешлә! – тип, дошманының ҡолағын борҙо староста. Малай ауыртыуға сыҙай алмай илап ебәрҙе һәм, үҙен язалаусы ҡаты ҡулдарҙан нисектер кинәт ысҡынып, Әптерүштең йыуан ҡорһағына типте. Староста һалҡау ыңғырап иҙәнгә уклтыра төштө. Һалдаттар Тимергәрәйҙе тотоп алдылар, ҡулдарын шаҡарып бәйләнеләр.


-- Ух дәжжал! Борамға илтегеҙ дошманды! – тип бойорҙо староста. Һалдаттар, приклад менән төрткөләп, Тимергәрәйҙе урамға сығарҙылар. Эйәртенешеп йылға буйына төштөләр. Бер төркөм һалдат, орудие, пулеметтар күперлек башында борам көтөп тора ине. Атаман Старковский ҡамсыһы менән ялтыр крагаһын туҡмай-туҡмай түҙемһеҙләнеп яр башында тапана.


-- Ну-ну, тиҙерәк ҡыбырҙағыҙ! – тип екерҙе ул, старостаны күргәс тә. Аръяҡҡаса серек ҡорос арҡанды һуҙып та ҡуйғандар.


Тимергәрәй, борам кәмәһе эсенә төшөп, унда йыйылған һыуҙы күнәкләп түкте. Ҡойроҡ ишкәген күгәненә кейҙерҙе. Әптерүш уның һәр хәрәкәтен шымсы эттәй күҙәтеп йөрөй ине.


-- Бына ошоларҙы аръяҡҡа сығарһаң, һиңә мең һум награда, -- тине Старковский, малайға орудиены төртөп күрһәтеп. – Сығара алмаһаң – пуля! – Һәм мәғәнәле итеп билендәге револьвер кобураһын тыҡылдатып ҡуйҙы.


-- Тейәгеҙ, -- тине Тимергәрәй. Һалдаттар пушканы борамға индерҙеләр. Туғарылған аттарҙы теҙгендәренән тәгәрмәскә бәйләнеләр. Пулеметсылар ҙа “максим”дары менән кереп урынлашты.


Борамды ярға тарттырған сылбырҙарҙың ырғағын ысҡындырғанда Тимергәрәй икеләнеп тә ҡуйҙы. “Әллә хәҙер үк баш тартайыммы икән? Бирә икән – бирһен пуляһын!” – тип уйланы.


Ләкин уның хәтеренә атаһы менән һаубуллашыу минуты килеп төштө лә бөтә аңын нурландырып ебәрҙе. Атаһы бит Тимергәрәйгә ялҡын кеүек янып торған ҡыҙыл әләм тапшырғайны, үҙҙәренең бурҙат шаршауынан йыртып алынған йоҡа ғына, бәләкәс кенә туҡыма киҫәге ине ул.


-- Ауылға Совет власы урынлаштырғас күтәргән беренсе байрағыбыҙ был. Һин уны билеңә ура һәм үҙеңдән дә ҡәҙерлерәк күреп һаҡла. Башҡа урынға ҡуйһаң, тентеп йөрөп табырҙар. Аҡтарҙы ҡыуғас, беҙ уны манара башына ҡабат элербеҙ, -- тип үтенеп, ышанып ҡарағайны ҡарт борамсы улының күҙҙәренә.


Тимергәрәй, тупаҫ киндер күлдәге үтә һәрмәп, тәнен йылытҡан ҡыҙыл әләмдең именлеген барланы. “Беҙ һинең менән еңелмәйәсәкбеҙ!” – тип уйынан ғына өндәште ул ҡыҙыл әләмгә.


Борам ҡуҙғалды, Әптерүш менән мыҡты бер һалдат тростан тарта башланылар, Тимергәрәй ҡойроҡ ишкәгенә йәбеште һәм борам, ташбаҡа кеүек әкрен генә шыуышып, ҡотороп аҡҡан һыу уртаһына йүнәлде. Ярҙан аҙ ғына киткәс тә, көслө ағын, эләктереп алып, түбән ылыҡтырҙы, ҡорос арҡан, көсәнеп тартҡан ян керешеләй кирелеп, һыу ағышына ҡарышты. Аҡ һалдаттар, түбәндәрәк йылға уртаһында күбек сәсрәтеп ажғырып торған ҡаяташтарға ҡарап, шым ҡалдылар.


-- Шәберәк, шәберәк, мерзавецтар! – тип ашыҡтырҙы Старковский. Борам ролигы ҡыҙыуыраҡ тәгәрләне. Бына ул тростың сереп нәҙекләнгән насар өлөшөнә килеп етте. Бөтә кеше тынын ҡыҫып төбәлде шунда.


Тимергәрәй менән атаһы был ҡорос арҡанды әллә ҡасан уҡ иҫкегә сығарып ташлағайнылар. Шунан биреле яр башында ҡулланыуһыҙ ятты ул. Быйылғы ажғырып ташҡан йылғаның ошо яман урынында унан файҙаланырға аҡтарҙы бик ҙур ҡытлыҡ ҡына мәжбүр иткәне асыҡ ине.


Тимергәрәй орудие көбәгенең өңшәйеп торған һөрөмлө ауыҙын күрҙе. Бик күптәргә ҡара әжәл төкөргәндер был ауыҙ. Кем белә, иртәгә, бәлки, атаһы ла әжәлен табыр шунан... Ҡыҙыл Ырымбур яғынан һөжүм итеп, ауылға Совет власы алып килеүсе ҡыҙыл һуғышсылар ҙа уның йәҙрәләре аҫтында ҡалып һәләк булырҙар. Тимергәрәй нимә тип яуап бирер икән шул саҡта намыҫына?


Малай ҡойроҡ ишкәген ишеүҙе туҡтата. Ә борам, серек тросты ҡылдай тартып, йылғаның иң хәтәр тәңгәлендә уйнаҡлап тора. Атаһы менән эшләгәндә ул ошо урынға еткәс тә үк ашығып-ашығып ишә, хәтәр тәңгәлде нисек тә тиҙерәк үтергә тырыша ине...


Әптерүш менән мыҡты һалдат йән көстәрен сығарып тартһалар ҙа ролик әйләнмәне, әйтерһең, борамдың арт яғын ҡуҙғалмаҫлыҡ итеп һыу төбөнә ҡаҙаҡлап ҡуйғандар.


Был ни тағы?! Ҡорос арҡандың бер ҡаты ағын көсөнә сыҙай алмай шытырҙап өҙөлдө. Әптерүш һәм һалдат ҡурҡып ситкә һикерҙеләр. Староста, яман һүгенеп, хатта таяғын онотҡан хәлдә, эләгә-тәгәрәй ҡойроҡҡа ташланды, Тимергәрәйҙе этеп ебәреп, ҡойроҡ ишкәген алды.


-- Һәммәгеҙ – тросҡа! – тип команда бирҙе Старковский һәм файҙаһыҙға һыуҙы шополдатып торған аҡһаҡ-әргендектең ҡулынан ишкәкте йолоп, ҡайырып-ҡайырып ишергә тотондо. Ниһайәт, борам үле нөктәне еңде, буғай, -- ролик йомшаҡ шығырҙап әйләнеп китте. Тимергәрәйҙең йөрәге өҙөлөп төшөрҙәй типте.


-- Булмаҫ! Ҡотола алмаҫһығыҙ! – тип һыҙланып ҡысҡырҙы ул һәм, атаһының таҡта егенә ҡыҫтырып ҡуйған балтаһын эләктереп, илай-илай ролик янына йүгерҙе.


-- Булмаҫ! – тип ҡабатланы йәнә һәм кешеләр иҫтәрен йыйырға ла өлгөрмәне, ауыр балта, һауала дуға һыҙып, бөтә еле менән трос өҫтөнә сабылды. Ҡорос арҡандың ике осо һауаны сыжылдатып ике яҡҡа атылды, шул саҡ трос осо һуғып осорған Әптерүш, тубыҡтары уйынсыҡ ҡурсаҡтыҡылай бәлкелдәп, өнһөҙ-тынһыҙ салҡана ауҙы. Хәҙер старостаны танырлыҡ түгел: ул, ҡоласын ике яҡҡа йәйеп, аяҡ аҫтында йәнһеҙ аунап ята, һимеҙ табаҡ битле башы үтә бешкән ҡурай еләгеләй иҙелеп, сей ит өйөмөнә әүерелгәйне.


Һаҡмар, ас йыртҡыстай ажғырып, бәйҙән ысҡынған борамды түбән ҡарай осортто. Кешеләр бер-береһен тапап үрле-ҡырлы йүгерештеләр, бер нисәһе һыуға һикерҙе, ләкин биш метр ҙа йөҙә алманылар – асыулы Һаҡмар уларҙы ялмап алып, ҡараңғы ҡуйынына йәшерҙе.


Был ваҡиға шундай ҡыҫҡа мәлдә уйналып үтте ки, Старковский ни булғанын төшөнмәй ҡатып торҙо. Кинәт иҫенә ҡайтып, һис төҙәтелмәҫ ҙур хата ебәрелеүен, был инде бөтөү икәнен аңлай башланы. Үҙен ҡотҡарыу фекере хәҙергә башына килмәне әле, бөтә һәләкәткә сәбәпсе дошмандан үс алыу – үҙ ҡулдары менән быуып үлтереү теләге менән үтә ныҡ һуғарылғайны ул. Эргәһендә ҡупҡан зил-зилә, сыуалышҡа иғтибар итмәй, ҡоторған эт кеүек күҙҙәрен ҡан баҫып, Тимергәрәйҙе эҙләне. Йөнлө бармаҡтары малайҙың нәҙек үңәсенән алырға әҙерләнеп һауала ҡимылданылар.


-- Ух! – тип өмөтһөҙ әсенде ул һәм тештәрен шыҡырҙатып малайға ташланды. Тимергәрәй пушка артына ҡасты, ул да дошманына нәфрәт тулы күҙҙәрен төбәне. Дәһшәтле ошо секундтарҙа һәр кем үҙ башын ҡотҡарырға мәшғүлләнеп тыбырсына, тик был икәү генә бер-береһенең боғаҙын сәйнәүҙе мөҡәддәс һанап нәфрәтләнәләр ине. Ҡәбер ситендә торғанда ла үстәренән арына алманылар...


“Мин һине оттом. Пушкаң да, үҙең дә һыу төбөнә зөмбөрләйһең!” тип тантана итте береһе. Икенсеһе иһә: “Тәүҙә мин һине үҙ ҡулым менән дөмөктөрәм!” тип яҫҡанды.


-- Туҡта, мерзавец! – тип аҡырҙы Старковский, пушка тирәләй осоҡ һымаҡ осоп йөрөгән малай аҡтығын ҡыуып етә алмауынан ярһып. Бая ғына үҙҙәрен ер тотҡалары һанап ҡурҡыныс ҡоралдары эргәһендә кәперәйеп ултырған һалдаттарҙың күҙҙәрендә инде үлем сатҡылары уйнауын күргәс, Тимергәрәй, кәүҙә ауырлығын юйып күккә күтәрелгәндәй, сикһеҙ еңеллек тойҙо. Мыҫҡыл итеп Старковскийҙың күҙҙәренә ҡараны ла бөтә Һаҡмар буйҙарын яңғыратҡансы хахылдап көлдө. Һорғолт ҡаяташтар менән ҡутырланып ятҡан Борам тауы, ярҙы буйлап ялтырауыҡ көмөш һыртлы япраҡтарын ҡабартҡан эре уҫаҡлыҡтар ғәжәп шомло был көлөүҙе әллә нисә тапҡыр шаңдаулатып ҡабатланылар.


Быжыр Тимофеев һәм бер килке һалдат был тауыштан ҡапыл һуштарына килеп, ошо мәлдә үк нимәлер эшләргә кәрәклеген бөтә тән күҙәнәктәре менән һиҙенделәр, тик һуң ине инде. Борам, йомосҡа кеүек елтерәп, баяғы көмөрө ҡаялы шаршыға етеп үк килә ине. Тимергәрәй һуңғы мәлен йәшәүен, хәҙер инде ни генә ҡылһа ла берҙән-бер һөҙөмтәгә киләсәген аңланы. Әммә, нисектер, үлемдән ҡурҡмай ине. Донъялағы һис бер ҡурҡыныстан да ҡурҡмай ине.


“Ә ҡыҙыл әләм? Уны кем күтәрер?” тигән борсоулы уй килде ҡапыл башына. Һәм ул, ҡыпҫыуырҙарҙай үрелгән ҡулдарҙан шамбылай шыуып, арҡанһыҙ ҡалған ролик рамына менеп баҫты. Һыҙылған шырпы утылай кинәт дөрләп ҙурая барыусы ҡыҙыл туҡыма елберҙәне ҡулында.


-- Йәшәһен Совет власы! – Дошмандары өҫтөнә дәһшәтле оранланы Тимергәрәй, байраҡты башы өҫтөнә юғары сөйҙө. Аҡ һалдаттар, ҡыҙыл янғындан һаҡланғандай, ҡапыл артҡа тайпылдылар.


-- У-у-ух мерзавец! – тип һүгенде Старковский, малайҙы, ниһәйәт, аяғынан ҡармарға самаланы. Ләкин малай сиңерткәләй һикереп етеҙ ҡотола, етмәһә, ауыҙын арандай асып, унан көлә ине, әйтерһең, ҡаршыһында ысын атаман түгел, ә үҙе менән ҡыуышып уйнаусы ыштанһыҙ малай ғына. Старковский уны ҡолата һуғырға, байрағы менән иҙән таҡтаһында изыратҡансы үксәләре менән төйгөсләп тапарға тип ашҡынды, ләкин әмәлһеҙ ине. Ниһәйәт, ҡулында килеш онотолоп торған револьверын абайлағас ҡына, ҡыуанысынан аждаһалай ажғырҙы. Бер-бер артлы ике атыу шартланы, утлы ҡурғаштар, яндырып, Тимергәрәйҙең тәненә баттылар. Малай, ҡулдары менән күкрәген баҫып, яй ғына сүгәләне, ләкин йығылманы. Ҡулы аҫтындағы байраҡты үтәләй, ҡыҙыл шараптай ташып, йәш ҡан урғылды. Старковский йәнә револьверын күтәрҙе, әле лә булһа уға мыҫҡыллы көлөү һыҙылдырып асылып торған ауыҙға өсөнсө пуляны оҙатты. Малай, әләмен тотҡан килеш, таш булып һыуға тәгәрәне һәм күҙ асып йомғансы болғансыҡ тулҡындар аҫтына күмелде... Шул уҡ мәлдә борам зәһәр ҡаяташтың күкрәгенә гөрһөлдәп бәрелде. Шатор-шотор итеп таҡталар һынды, ҡара ауыҙлы орудие, оҙон көбәге менән ташҡа төртөлөп, ҡая ҡаршында ҡайнаған аҡ күбектәргә сумды. Йөрәк өҙгөс ат кешнәүе, кешеләр ҡысҡырыуы киҫте һауаны. Шарлауыҡ аҫтынан, тирмән ташына эләккәндәй онталып, ваҡ-төйәк ағас киҫәктәре генә ҡалҡып сыҡтылар ҙа таштарға бәрелә-һуғыла ағып киттеләр.

* * *


Таң атҡанда ауыл ҡыҙылдарға күсте. Борам тауы башында ҡаҙылған туғандар ҡәбере янына партизандар һәм ауыл халҡы йыйылды. Араларында Тимергәрәйҙең атаһы Дәүләтгәрәй ҙә бар ине.


Ҡарт борамсы яңғыҙ балаһының кәүҙәһен ләхеткә төшөргәндәрендә ҡаяташтай ҡатып торҙо. Үҙ ҡулы менән тупраҡ һалырға ла эйелмәне, күкрәгенә тулышҡан ҡайғының үкһеү булып ағылырынан ҡурҡты.


Әтрәт командиры Әхмәтов ҡәбер ҡырыйына баҫып телмәр һөйләне. Ул йәш герой тураһында айырым әйтеп үтте.


-- Иртәнсәк төшкән ысыҡ тамсыһын хәтерләгеҙ, туғандар. Уларҙың ғүмере ҡыҫҡа, ләкин ни ҡәҙәр сафлыҡ бөркәләр донъяға! Совет власы өсөн ғүмерен ҡорбан иткән Тимергәрәй ҙә шундай керһеҙ ысыҡ тамсыһы ине, -- тип тамамланы ҡыҙыл командир һүҙен.


Винтовкаларҙан атып салют бирҙеләр һәм әтрәт артабан китте. Сығып килгән Ҡояш нурҙары яугирҙәрҙең штыктарын алһыу ҡан төҫөнә буяны. Сафта өнһөҙ барған Дәүләтгәрәй, ҡәбер түңе тауға ҡапланыр алдынан, артына әйләнеп ҡараны ла, үҙенең ауыр хәлен йәнәшәһендәге ҡорҙаштарына һиҙҙертмәҫ өсөн, атын юрттырып-юрттырып алға үтте. Инде уның улы ла, ғаиләһе лә юҡ, яңы ғаилә ҡороу өсөн ғүмере лә ҡыҫҡарған, киләсәктә тик бер генә йыуанысы – Совет власы ҡалғайны, ләкин уны ла дошмандар тырнағынан ҡайырып алырға һәм һаҡларға кәрәк ине.

Сәнкем-Биктимер, 04.07.1957.

Дуҫлыҡ
I


Ыжғыр елле көҙ ине. һауала ҡар бөртөктәре бөтөрөлә. Ҡаланың таш урамында ҡар шекәрәһе ята. Күҙҙәре тоноҡ күргән ҡарт, аяҡ аҫтын таяғы менән ҡапшап, магазиндан икмәк, сәйлек һөт алып ҡайтып бара. Япа-яңғыҙ йәшәй ул, шуға күрә барыһына ла үҙе йөрөргә мәжбүр.


Туҡта, ниндәй ҡыҙғаныс тауыш? Һулығып-һулығып кем илай? Бынауы ағас төбөнән ишетелә. Аяҡтарын саҡ һөйрәп атлаған ҡарт шунда ҡырт-боролдо, шыңшып илаусыны ҡулына алды. Кемдер урамға сығарып ташлаған көсөк... Күҙҙәрен еңе менән һөртөп, көсөктө ҡарт ҡара икмәге янына ҡул тоҡсайына һалды, сатанлап ҡайтып китте.

II


Ҡыш урталарына тиклем көсөк ҙурайҙы, ялбыр һоро тунлы, һалбыр ҡолаҡлы һунар этенә әйләнде. Ҡарт уға Алғыр тигән исем ҡушҡайны.


Алғыр ысынлап та алғыр булып сыҡты: шылт иткәнде лә ишетер, килгән-киткәнде, өйгә инмәҫе борон уҡ, еҫкәнеп таныр ине. Ҡартҡа йәтеш булып ҡалды: ишек төбөндә ятбауыр пәйҙә булһа, һағайып, ырылдабыраҡ өрә. Дуҫ-иш килһә, ялбыр ҡойроғон болғап, шатлығынан сыҙай алмай саңҡылдай. Бигерәк тә күрше малайы Йәләлитдинде ярата. Сөнки ул көн дә Алғырҙы алып сыға, баҡса буйлап йөрөтә. Ап-аҡ ҡарға тумарлашып аунайҙар. Ә ҡарт урамға сыҡҡанда алдан Алғыр атлыға, юл башлап бара уға. Магазинға ла, дауаханаға ла, кәрәкле башҡа урындарға ла яҡшы белә юлдарҙы. Урамдарҙы аша сыҡҡанда хәүефһеҙ мәлде һайлай. Алғыр алдан етәкләгәс, муйынсаҡ бауын тотоп барған ҡартҡа Еңел атлауы.


Ҡыш артынан яҙ килә, йәй менән көҙ сиратлаша. Йылдың дүрт миҙгеле шулай өҙлөкһөҙ алмашына. Бер-бер артлы көндәр, айҙар, йылдар бара ағылып. Бөтә нәмә үҙгәрә. Алғыр инде олпатланды, ысын эт ҡорона керҙе. Күҙҙәре уйсанланды. Шыңшып-шыңшып ҡартты ҡайҙалыр өндәй. Күренеп тора: йәмле йылға буйҙарына, ҡамышлы күлдәргә тарта. Өйрәк һәм ҡуян атып ал, ә мин, йәшендәй атылып барып, улъяларыңды алып килеп бирермен, ти төҫлө ул. Өйҙә ятып нисек түҙһен, ысын һунар эте бит.

III


Ҡарттың аяҡтары йөрөмәй башланы, күҙҙәре томаланды. Хәлен яҡшыртыу өсөн, янғантау тигән курортҡа оҙаттылар уны. Дүрт аҙна шунда дауаланып, көрәйеп ҡайтырға тейеш. Ҡарт алғырҙы күрше малайы Йәләлитдингә ҡалдырҙы, өйҙөң асҡысын бирҙе. Мин ҡайтҡансы, Алғырҙы үҙең ҡарап, күҙ-ҡолаҡ булып тор, тине.


Ҡартты автовокзолда автобусҡа Йәләлитдин ултыртып ебәрҙе, Алғыр ҙа эргәлә ине. Ул үҙе лә ҡарт менән бергә автобусҡа инергә теләһә лә, кешеләр үткәрмәгәс, ҡарт ултырған тәҙрә тәңгәленә килде. Артҡы аяҡтарына баҫып, йөнтәҫ тәпәйҙәре менән быяланы һыйпаны. Оҙон телен сығарып, ҡарттың битен ялайым тип, шул быяланы яланы. Автобус ҡуҙғалып киткәс, артынан эйәрмәк булып, Йәләлитдин ҡыҫып тотҡан муйынсаҡ бауынан тартылды. Автобус күҙҙән юғалғас, ергә ятып иланы.


 Шунан башлап көн дә Алғыр автовокзалға килде, суҡайып ултырып, ҡарттың ҡайтыуын көттө. Ике күҙенән мөлдөрәп йәш ҡойолдо. Егерме бишенсе көн тигәндә, ниһәйәт, бер автобустың ишегенән ул зарығып көткән таяҡ, таныш аяҡ күренде. Ҡарттың аҙымдары етеҙ, кәйефе яҡшы ине. Алғыр ошо йән дуҫының түшенә ике ҡулын һалды, ҡарт та дуҫын ҡосаҡланы. Алғырҙың ҡыуанып саңҡылдауы йәм өҫтәне донъяға.

IV


Тағы ла ыжғыр елдәр иҫте, ырашҡылы көҙ килде. Бер көн иртән ҡарт ниңәлер торманы. Сәй ҡайнатып сәй эсер ваҡыт та үтте, ә ҡарт ҡымшанмай һаман. Магазинға икмәк-һөткә барыр сула ла етте, ә ҡарт тик ята бирә. Ахырыһы, булмағас, Алғыр уның карауаттан һәленеп төшкән ҡулын ялап ҡараны — һып-һыуыҡ ине усы. Шомланып, битенә үрелгәйне, әүәлгесә йылы һулышын тоймағас, аңланы барыһын да. Ишек төбөнә сүкәйеп, моронон үргә сөйөп, шыңшып илай башланы. Йөрәк өҙгөс был илау, көсәйгәндән-көсәйеп, һулығып-һулығып олоуға әүерелде. Күрше-күлән ҡубынып, ишек төбөнә эркелде. Асҡыстарының береһен ҡарт баяғы Йәләлитдингә биреп ҡуйғайны, шул асты. Тиҙ ярҙам машинаһы ла килеп етте, ләкин һуң ине инде. Ҡарттың өҫтөнә аҡ бөркәнсек ҡапланылар, этте алырға ҡуштылар. Йәләлитдин Алғырҙы тышҡа сығарҙы, муйынсағынан ағасҡа бәйләп ҡуйҙы. Баш-күҙ алғансы, ултырып тор ошонда, тине.
V

Алғыр, муйынсағын сәйнәп өҙөп, ҡара сепрәкле машына артынан ташланды. Бер урамды үҙ ваҡытында аша сығырға өлгөрмәй, ҡара сепрәкле машинаны күҙҙән яҙҙырҙы. Бер талай аҙашып йөрөнө. Әммә һунар этенең танауы ныҡ тоя: машинаның эҙендә ҡалған еҫе буйынса юллап тапты. Ул аһылдап килеп еткәндә ҡәбер тупрағы өйөлгән, башы осона ураҡ-Айлы ҡәбер ташы ҡуйылған, халыҡ инде таралып бөтә яҙғайны. Алғыр, ҡәбер яны һил ҡалғансы, күрше уба артында ятты боҫоп. Иң аҙаҡтан Йәләлитдин ҡайтып киткәс, шыуышып, ҡәбер ҡырына килде. Моронон тупраҡҡа төртөп, тауышын сығармай ғына шыңшып иланы. Шул килеш ул ете көн тормай ятты. Йәләлитдин муйынсағынан һөйрәкләп алып ҡайтып китһә лә, яман олоп көллө күрше-күләнде шомландырғас, ысҡындырып ебәрергә мәжбүр булдылар. Ашамай-эсмәй, ҡаҡ һөйәккә ҡалған Алғыр ҡабат килде зиратҡа. Ҡәбер тупрағына моронон төртөп, шул урындан тормаҫҡа ҡалды ятып...

25.02.1995.
ДРАМАЛАР

АҠТИРӘК -- КҮКТИРӘК

Моңло-көйлө драматик хикәйәт, 2 шаршауҙа, 6 күренештә

Ҡатнашалар:


Сәлих — хәрби хеҙмәткә алынырға торған йәш егет, урта белемле, колхоздың йылҡы көтөүсеһе.


Сәлисә — бик һылыу һәм уңған ҡыҙ, трактор бригадаһы бригадиры, Сәлихтең һөйгәне.


Урал — йөҙ йәшәр ҡарт, Сәлисәнең ҡартатаһы; иҫе дөрөҫ, күҙе үткер, тик әбейе генә юҡ; бригадала ҡамыт-ызбурый йүнәтеүсе.


Ишмырҙа — “Ышаныҡ” ҡушаматлы тиҙ ышаныусан колхозсы, 45 йәштәрҙә. Фин һуғышында ҡатнашҡан, түшен тултырып йылтыр-мылтыр значоктар тағып йөрөй.


Сафура — Ишмырҙаның ҡатыны, төҫкә-башҡа һылыу, әммә имеш-мимеш хәбәр ташыусан, ирен баллы телләнеп еңеүсән; бригадаға икмәк һала, көн дә ауылдан бригада ҡыр ыҫтанына ире янына килә. “һайыҫҡан” ҡушаматлы, 40 йәштәрҙә.


Ким — (“Коммунистический интернационал молодежи” тигән түшкә тағылмалы ҡалай билдә атамаһынан яһалған исем) уларҙың үҫмер улы, тракторҙарға һыу ташый.


Ғәли — район башҡармаһының финанс бүлеге агенты (финагент) — дәүләткә халыҡтан һыҙырып һалым-налог йыйыусы, «ғәләмәт” ҡушаматлы, ҡамыт аяҡлы әҙәм; ғәййәр большевик, ОГПУ сексоты (йәшерен хеҙмәткәре), урындағы халыҡтың тын алышын күҙәтеү, “контра»ға ҡаршы көрәшеү өсөн, партия райкомы һәм ОГПУ тарафынан вәкил итеп ебәрелгән. Түрәлеккә үрләү — төп маҡсаты. Үҙен юғары дәрәжәгә ҡуйып ҡаты һөйләшә, тотҡан ерҙән һындыра. Ҡатыны ташлап киткән, хәҙер һылыу Сәлисәне ҡармаҡларға маташа.


Остап — Ҡыҙыл Армия бүлегендә старшина, ҡорал йүнәтеү оҫтаһы, һуғыштағы Ишмырҙаның йән дуҫы, ҡорҙашы.


Оксана — Остаптың ҡатыны.


Мопра — (МОПР — “Международная организация помощи революционерам” тигән түшкә тағылмалы ҡалай билдә атамаһынан яһалған исем) уларҙың үҫмер ҡыҙы, Ким менән йәштәшерәк.


Шмультке — фашист генералы.


Вальтер — майор, фон Шмульткенең адъютанты.


Ҡарауыл башлығы — фашист, генерал ҡарауылынан.


Бригадмилиция — төбәк милиционерының йәшерен исемлегендә торған, милицияға булышлыҡ итеүсе, еңдәренә ҡыҙыл бәйле мыҡты ир-ат.

Егеттәр, ҡыҙҙар, беҙҙең һалдаттар, фашист һалдаттары.


Ваҡиғалар 1941 — 1942 йылдарҙа Һаҡмар буйы Ҡаҫмарт тамағындағы бер колхоздың ҡыр ыҫтанында һәм фронтта бара.


Текстағы шиғри өлөштәргә (йырҙарға) композитор көйҙәр яҙһын.

БЕРЕНСЕ ШАРШАУ

Беренсе күренеш

Түбәһе күккә олғашҡан һылыу аҡтирәктәр һәм күктирәктәр ике ярын йәшел таҫмалай ҡаймалаған йәмле Һаҡмар буйы, ҡырҙа эштән һуң халыҡ йыйналып уйнай торған ҡалҡыу аҡлан. Таң һыҙылып килә, боролоп-боролоп аҡҡан уйсан һыуҙың йөҙөн таң нурҙары яҡтырта, тирәктәрҙә мең-мең ҡоштар мәҙех әйтә. Колхоз бесәнгә төшкән, ҡайҙалыр аҡлан артында яҡын ғына бригада ҡыр ыҫтаны. Йоҡоға сумған ыҫтан яғында — аттарҙың кешнәгәне, моңло бутыл сыңлауҙары салына ҡолаҡҡа. Ыҫтан яҡлап аҡлан аша берләм һыу юлы төшә, бына унда беренсе йән эйәһе — ҡамыт аяҡ-боттарына аҡ кальсон-ыштан ғына кейгән, билдән өҫ яғы яланғас Ғәләмәт Ғәли, таҫтымалын болғай-болғай,  атлығып килеп сыға.

Ғәли (һөрәнләп). Оһһо-һооо, бына мин! һандуғастарҙы һайратҡан, илде хеҙмәткә ҡуҙғатҡан донъя тотҡаһы Ғәлимен!

Һандуғастар һайрауынан шып-туҡтай, һыҙылып килгән таң нурҙары ҡараңғылана төшә. Яңғыҙ ҡарға ғына ҡарҡылдап ала.

Ғәли. Көшшш, тамағыңа таш торғоро! Кемгә тауыш биреүеңде белмәйһең! (Күкрәгенә баш бармағын төртә-төртә). Райфинагент был! Райфинагент ҡына түгел, ә ҡып-ҡыҙыл большевик — ВКП(б)-ның һәм ОГПУ-ның колхоздағы ышаныслы вә ҡөҙрәтле вәкиле һәм сос сексоты Ғәли Ғәлич булам мин!

Карманымда — партияның ал билеты:

Бойороҡтар биреү — минән, эш — һинеке!

Көсөң тулы түгеләме был власҡа?

Налог, заем, пеня керһен киң ҡоласҡа!

Ватан өсөн тунап алам итте, майҙы,

Йөнөн йолҡоп, һығып сығарам күкәйҙе.

Шыңшыу-мыңшыу, недоимка бөтһөн, долой! (Залға бармаҡ төртөп).
Кем ул унда, контра һөйләп, ҡотҡо һалай?! (Залға бармаҡ янап).
Бер ҡунысҡа тығырмын ҡуш аяғыңды,

һалып бирмәһәң ҡаҙнаға... баяғыңды! (Күкрәк төйөп).
ВКП(б) тарихын мин яттан беләм!

Шуға күрә совет илен һаҡлай беләм!

У-у-ух!

Таҫтымалын башы өҫтөндә вертолет пропеллереләй болғап, Ғәли һыу буйына йыуынырға төшөп китә, сәхнәлә — Урал.

Урал (ҡолас йәйеп тәбиғәткә өндәшә). һаумы, һаумы, аҡ донъям! (Ғәли барҙа ҡараңғыланған донъя ҡапыл яҡтырып китә. Ҡулын күкрәгенә ҡуйып, дүрт тарафҡа баш эйә). Әссәләмәғәләйкүм, ерем-һыуым-күктәрем! Әссәләмәғәләйкүм, урмандарым-ҡырҙарым! (Ҡапыл кәкүк саҡыра, һандуғастар сутылдап һайрап ебәрә).
Мин — Урал ҡарт, Урал ҡарт,

Күп йәшәгән Урал ҡарт.

Йәшем теп-теүәл йөҙҙә (лә)

Ныҡ баҫып торам ерҙә.

һаҡалымды һәрмәйем (дә)

Тирә-яҡҡа ҡарайым.

Ейәндәргә ядкәр итеп

Ошо йырҙы йырлайым:

Дуҫтарым, туғандарым һеҙ, күкрәп йәшәп ҡалығыҙ,

Ейәнсәр, ейәндәрем һеҙ, һөйөп-йәшнәп ҡалығыҙ.

Тыуған илгә ут ташланһа, үлемесле яу башланһа,

Йәнегеҙҙе аямағыҙ — ил ҡурсарға барығыҙ.

Тыуған ил ул бер генә бит, аҡтирәкле ер генә бит,

Күктирәкле ер генә бит — ҡәҙерен белеп янығыҙ.

Эй тыуған ил, тыуған ил дә ата-бабам торған ер,

Ата-бабам эскән һыу ҙа йөрәктәр шуға ярһыу.

Ейәнсәр, ейәндәрем һеҙ, һөйөп-йәшнәп ҡалығыҙ (шул),

Мөхәббәттең бер сатҡыһын был ҡартҡа ла һалығыҙ.

Их!

Сатҡыланып янырмын да йәш кенәһен һайлармын,

Ике йөҙөнсө йәшемдә һандуғастай һайрармын (шул),

их! Инде, тим, мәңгелек кәләш ҡуйынына кереп ятырҙан элек, ата-бабаларҙан килгән изге йоланы үтәйем — йөҙ йыл буйы йомоп тотҡан серемде илгә сисәйем...

Таҫтымалын муйынына һалып, һыу буйынан менеп килгән Ғәли күренә, ағас артына боҫоп тыңлай.


Урал. Әһә-һәәәү!.. Тәбиғәткәй-әсәкәй!.. Нимә ул сер, тиһегеҙме?


Тәбиғәт тауышы. Нимә ул се-е-ер?! Нимә ул се-е-ер?! Нимә ул се-е-ер?!.


Ғәли. Әһ-һә! (Устарын ыуып). Ҡаптың, ҡарт карп, ҡармаҡҡа!


Урал. Бабаларҙан аманатҡа ҡалған булат балдаҡ ул.


Ғәли (үҙ алдына). Булат балдаҡ? Быныһы ни ғәләмәт?


Урал. Ҡөҙрәтле лә, мәрхәмәтле лә, йәшәтеүсе лә, үлтереүсе лә, һөйҙөртөүсе лә, көйҙөртөүсе лә бөйөк тылсым эйәһе ул булат балдаҡ.


Ғәли (үҙ алдына). Вәт ғәләмәт. Стоп! һуңғы икеһе исключительно полезно.


Урал. Их! (Ҡуйынынан ҡыҙыл ҡумта сығара). Бына ул! Шундай ул булат балдаҡ: Урал батыр үҙе уны изге Атас тауыбыҙҙың магнитлы ҡоросонан ҡойған. Изге йәндәрҙе магниттай үҙенә тартырлыҡ, шаҡшыларҙы быраҡтырырлыҡ көс биргән. Булат балдаҡ утта янмай, һыуҙа батмай. Булат балдаҡ кейгән ҡулды ҡурғаш киҫмәй, ҡорос сапмай...


Ғәли (үҙ алдына). Мистика! Ағыулы дин ҡалдығы! Ә дин артында ята, билдәле, (бармаҡ янап) контрреволюция ҡотҡоһо!


Урал (ҡыҙыл ҡумтанан алып, сатҡыланып-сәсрәп торған балдаҡ үтәләй залға баға). Бының үтә мин ни күрәм: ана бара алыҫ бабам Бикбау кенәз — бармағында булат балдаҡ...


Ғәли (үҙ алдына). Кенәз?! (Маңлайына һуғып). Стоп! 1921 йылда советтарға ҡаршы баш күтәргән Амантаев бандит менән Охранюк-Черскийҙың Йылайырҙағы “Башҡорт кенәзлеге”н һағына был ҡарт бүре!


Урал. Ә был яҡта , яңы быуат, һуңғы быуат: алдығыҙҙа баҫып торған был бабағыҙ ҡулындалыр яугир булат: мин алышам Петроградта — ҡыҙыл ғәскәр Нуриағзам Таһиров йәнәшәһендә! Ә унан һуң Варшауғаса — Муса батыр Мортазин бригадаһында...


Ғәли (үҙ алдына). Вәт дошман! Яуыз буржуаз милләтселәрҙең фашланмаған ҡалдығы! Мифический булат балдаҡ ҡотҡоһон халыҡҡа һалып... (маңлайына һуғып ала) дөрөҫ һығымталайһың, алтын баш! — эврика! “Булат балдаҡ” тигән йәшерен контрреволюцион ойошма төҙөгән был! (Маңлайын туҡмап). Уйла, һоро матдә, уйла — деталдәрен кәрәк эҙләп табырға! ОГПУ-ға, шаҡ ҡатырып, килештереп яҙырға!


Урал. Их, ҡартайылды шул саҡ ҡына!.. Булат балдаҡты бирерлек ир затым юҡ артымда...


Ғәли ( үҙ алдына). Ахмаҡбаш! (Баш бармағын үҙенең күкрәгенә төртөп). Бына тора ул ир заты нәҡ ҡаршыңда!


Урал. Әммә яугир Сәлисә ейәнсәрем бар — шуға биреп ҡалдырам булат балдаҡты. Ейәнсәрем үҙе һайлаған кейәү-балаға кейҙертер яугир булатты.


Ғәли. Ҡарағыҙ ҡарт дуракты, ҡайһындай шарт уйлап тапты! Но-ләкин... но-ләкин... “балдаҡ — кейәү-балаға” тигәне бик важно! (Маңлайына һуғып). Эврика! Баш бирмәгән ейәнсәре минең ҡармаҡҡа ҡапты! (Ыҫтанға ҡарай йүгерә).


Урал. Ҡулдарымды ҡаушарам — булат балдаҡты ейәнсәремә тапшырам. (Ыҫтан яғына китә).

Тирәклектән, ҡаса-боҫа, тигәндәй, ирле-ҡатынлы Ишмырҙа менән Сафура сыға. Сафура ҡултығы аҫтына ап-аҡ ҡаҙмендәр ҡыҫтырған.


Ишмырҙа. Ҡуйсы инде, танһығым, ебәр инде, алтыным, кеше күрә бит, ялҡыным. Ниңә көн дә йөрөйһөң?


Сафура. Бәй, был ни һүҙ?! Мейес тултырып бригадаға көн дә икмәк һаламмы — һалам! , яңы бешкән икмәк көн дә килеп етергә тейешме — тейеш! Икмәк юлында ир менән ҡатын ҡауышыуҙан Совет иленә ни зыян?


Ишмырҙа. Сеү, Ким улыбыҙ килеп сығыр.


Сафура. һе! Бәпесебеҙ ауыҙына кәнфит ҡабыр ҙа шылыр.


Ишмырҙа. Исмаһам, ошо оса мендәреңде йөрөтмәсе, алтыным.


Сафура. Ошо оса мендәремдә дөрләй йөрәк ялҡыным. Оса мендәрһеҙ нишләр инең, көмөшөм, — ҡаҡҡа терәлер ине танһыҡ өлөшөм.


Ишмырҙа (ҡатынының тығыҙ осаһын һыйпап). Тәүбә, тиң! Алтыным барҙа ҡаҡҡа ятаммы һуң инде мин!

Алтынҡайым, алтыным,

Ярһыу йөрәк ялҡыным.

Үткән төндә күҙ алдымда

Бриллианттай балҡының.

Сафура.

Көмөшкәйем, көмөшөм,

Үҙемә төшкән өлөшөм.

Өлөшөмдө ҡыҫып ҡосоп

Ләүкетергә тейешмен! (Ҡосаҡлап, ағас араһына тарта).

Ишмырҙа (аяҡ терәп ҡарышып).
Алтынҡайым, алҡынма,

Көпә-көндөҙ талпынма.

Өс көндә бер кил, йәнейем,

Тыңла хоҙай хаҡына!

Сафура.
Алҡыныуым — алҡыныу,

Көн дә киләм был ергә.

Хызырильяс үҙе ҡушҡан

Көмөшөмдө һөйөргә! (Ҡосаҡлашып бейейҙәр).
Ишмырҙа.
Их, их алтыным!

Сафура.
Их, их көмөшөм!

Икеһе бергә.
Алтынҡайым,

Көмөшкәйем,

Минең ғәзиз өлөшөм! (Сығып китәләр).
Сәхнәлә Сәлисә, Урал ҡарт. Икеһе тиң бошонҡо.


Урал. Шом һалдың, ейәнсәрем. Булат балдаҡ йолаһын боҙорға итәһең...


Сәлисә (үҙәге өҙөлөп). Әйттем бит, ҡарттайым... Булат балдаҡ бойора, тип, нисек итеп ялҡынымды баҫайым?


Урал. Ялҡын һүнер ҙә ҡабыныр, егеттең дә шәберәге табылыр.


Сәлисә. Бармы илдә унан да шәберәге?!


Урал. һе!.. Әммә-ләкин атайыңдың башын ашаған бәдбәхет балаһы ул.

Ыҫтан яғынан Ғәли килеп ағас артына боҫа. Өҫтөндә — район етәкселеге кимәлендәге хәрбиҙәрсә фасонда тегелгән мундир-костюм, аяҡтарында — гармун күректәреләй һырлы йылтыр хром итектәр.

Ғәли (үҙ алдына). Ә?! Башын ашаған? Бешереп ашағанмы?!


Сәлисә. Артынса уҡ үҙенең дә башы киткән бит, ҡарттай. Икеһе тиң ҡорбан — шомло утыҙ етенсе йыл ҡорбандары.


Урал. Ләкин атайың өҫтөнән шикәйәт яҙыусы — Сәлихтең атаһылыр.


Сәлисә. Атаһы өсөн балаһы ғәйепле түгел — “бөйөк атайыбыҙ” Сталин әйтә быны.


Урал. Төкөрөп бирәм мин һинең ул... кемеңә!

Ғәли ағас артынан атлығып сыға.


Ғәли. Молчать, ҡарт контра! Иптәш Сталинға төкөрҙөң! (Сәлисәгә). Ә һин, ҡыҙыл яулыҡлы бригадир, ҡарт контранан күрәләтә төкөртөп тораһыңмы?! Икегеҙ тиң ярый халыҡ дошмандары!


Урал. Үҙең дошман... әпсәңде мур ҡырғыры!


Сәлисә. Вәкил иптәш, үҙегеҙ төкөрҙөгөҙ!


Ғәли (күҙҙәрен алартып). Минме?! Райондан килгән вәкилме?!


Сәлисә. Төкөрҙөгөҙ! Икебеҙ күреп торҙоҡ! Телегеҙҙе тыймаһағыҙ...

АҒаслыҡтан Ишмырҙа, Сафура йүгереп сыға.


Сафура, Ишмырҙа. Был ни хәл, ни ғауға?!


Ғәли (ҡанатланып). һикерәңдә бирегәрәк, һайыҫҡан! (Ишмырҙаһы яғына бармаҡ төртөп). Тиле тилегәнеңде лә килтер! Хөкөм залында свидетелдәрем булырһығыҙ. Бына как раз бынау икәү ошо урында бөйөк атайыбыҙ иптәш Сталиндың йөҙөнә сыртлатып төкөрҙө.


Сафура (тирә-яғына ҡаранып). Ә?! Бында Ысталин юҡ бит.


Ғәли. Һайыҫҡан! Контралар ауылы! Иптәш Сталинһыҙ бер ҡарыш та, бер иле лә ер булмай был донъяла! Юҡҡа сығарғаның өсөн һин дә яуап бирерһең!


Ишмырҙа (ҡатынына). Әйттем бит, телеңде тешләп йөрө, тип! Ысынлап та шыҡырыҡ һайыҫҡан һин! (һуға).


Сафура. Уф, ҡан көҫәгән ҡоҙғондарҙан ҡайһылай ҡотолайым? (Илай).
Ишмырҙа, Сафура сығып китәләр.

Ғәли (Урал менән Сәлисәгә). һөрһөп бөткән милләтселәр! (Уралға). Улың, халыҡ дошманы булып, 58-се статьяға эләгеүе етмәгән, инде килеп ейәнсәреңдең башын болартаһыңмы? Как ясный день асыҡ миңә! һәм ап-асыҡ булыр ул ОГПУ-ға! Мортазинсы башкиҫәрҙәр! Советтарға ҡаршы баш күтәрергә , яңы ғәскәр йыяһығыҙ?! (Бармаҡ янап). “Булат балдаҡ” йәшерен ойошмаһы...


Сәлисә. Телең ҡороғоро!..


Урал. Тфү, бәдбәхет!


Ғәли. Төштөммө эҙегеҙгә?! Ха-ха-ха! Ләкин... (ҡамыт аяҡтарын ҡайсылатып йөрөнә) ул ҡәҙәре ҡан эскес түгел мин дә, ғәфү итә лә беләмен... Сәлисә туташ хаҡына. Шулай. Эшегеҙҙе ОГПУ-ға еткермәй, шиты-крыты ҡылып ҡалдыра алам... булат балдаҡты үҙемә бирһәгеҙ әгәр.


Сәлисә (ҡуйынынан ҡыҙыл ҡумтаны сығарып). Алһын, тамағы тығылһын ҡоҙғондоң...


Урал. Туҡта, балам... (Ҡыҙыл ҡумтаны кире урынына һалдырта).

Ғәли (зәһәр көлөп, ҡосағын йәйеп). Кил, кил, Сәлисәкәй һылыуҡайым — балдағыңды үҙең менән ҡуша ғына кейергә ризаҡайым!


Сәлисә. Тфү!


Урал. Мөртәт!


Ғәли. Ха-ха-ха! Барыбер минеке булырһың!

Урал менән Сәлисә — бер яҡҡа, Ғәли икенсе тарафҡа олағалар. һыу буйынан, сейле-бешеле көй Ғәләмәте һыҙғыра-һыҙғыра, Ким менеп килә. Ыҫтан яғынан Сәлисә тауышы.


Сәлисә. Ки-и-им, тим, Ки-и-им! Ҡайҙа олаҡтың?


Ким (шып-туҡтап, саҡ ҡына ҡолаҡ һала ла, ҡуш бармағын ауыҙына ҡабып, әсе һыҙғыра). Бында мин, апайым!

Сәлисә килеп етә, бошонҡо.


Сәлисә. Егеүле атың тора, үҙең юҡ. Тракторҙарға һыу кәрәк. Әллә ҡайҙа эт һуғарып йөрөйһөң.


Ким. Ҡамыт аяҡ вәкил осраны бая...


Сәлисә. Абау, ярамай улай, Ғәли Ғәлич, тип кенә әйт.


Ким. һе! Шул ҡамыт аяҡ миңә, күҙҙәрен май урлап ашаған бесәйҙәй мызылдатып: “Слушай, Значок, бынамын тигән ҡыҙыл һаплы еҙнәй бәкеһе алғың киләме?” — тигән буласы...


Сәлисә. Уф! (Йәшел үләнгә сүгәләп). Ултыр әле, ҡустыҡайым, яндарыма, ял булһын йәндәремә. (Ким дә ултыра, Сәлисә уны яурынынан ҡосаҡлай). Сәлих ағайыңды осратманыңмы?


Ким. Юҡ, осратмайым мин уны.


Сәлисә. Ниңә?


Сәлих. Ҡарттайым асыулана. (Үләнгә салҡан төшә).


Сәлисә (ҡустыһы йәнәшәһендә салҡан һуҙылып). Их! Күрәһеңме Көн сығышы яғындағы анауы яҡты йондоҙҙо?


Ким (ҡыуанып). Күрәм, күрәм! һин дә, тап миндәй, көпә-көндөҙ йондоҙ һанайһың икән, апайым!


Сәлисә. Саҡ ҡошона әүерелеп Күккә осҡан боронғо бәхетһеҙ малай, — ә “Астрономия” дәреслегендәге сағыу Сулпан-йондоҙ ул...


Ким (ырғып тороп, төртөп күрһәтә). Апай-апай, ана тора, йым-йым итеп, Көн байышындағы Күк ситендә Суҡ ҡошо — яҡты Зөһрә-йондоҙ! Ҡарттайым әйтә, ата-әсәһе ҡарғышынан Саҡ, Суҡҡа әйләнгәндәр, мәңге ҡауыша алмаясаҡтар, ти, улар. Күрәһеңме?


Сәлисә. Уф, күрәм... (Тора. Моңайып, Саҡ, Суҡ бәйетен көйләй).

Беребеҙ — уң яҡта, беребеҙ — һул яҡта,

Бергә булаһым килә шул саҡта...

Өйгән кәбәнде елдәр тарата,

Ҡауышам, тигәндә, ҡапыл таң ата...


Ким. Апайым... Ҡарттам әйтә...


Сәлисә (иҫен йыйып). Ярай, ҡустым, эш күп. МТС-ҡа юлланам. Өйгә һуғылыр ҙа әмәл юҡлыҡтан, һиңә бик ҙур бер үтенесем бар ине. Үтәрһеңме?


Ким (пионерҙарса салют биреп). һәр саҡ әҙер, апайым!


Сәлисә (булат балдаҡлы ҡыҙыл ҡумтаны тоттороп). Ошо ғәзиз аманатты,бер кемгә лә күрһәтмәй алып ҡайтып, әсәйем ҡулына тапшыр, түрҙәге һандыҡ төбөнә һалып ҡуйһын.


Ким. Бирнә һандығыңа!


Сәлисә (үҫмерҙең танауына ҡағылып). Салют!


Ким (булат балдаҡлы ҡыҙыл ҡумтаны салбар кеҫәһенә тығып). Салют! (Йүгерә).

Сәлисә (моңайып).

Мәҙрәсәләрҙә китап кәштәһе,

Саҡ менән Суҡтың бейетен ишетәһе... (Йөрәкһеп).
Их Сәлихем, Сәлихем, икебеҙҙең араларҙа ята шул ҡара упҡын!.. (Ике усы араһына башын ҡыҫып, йөрөнә). Ах был ҡәһәрле утыҙ етенсе йыл, утыҙ етенсе йыл... бер-беребеҙҙең баштарын ашауҙар... Атайым менән һинең атайың бер-береһен төрмәгә ултыртмаһа, шәүләләре арбыҙға ҡара упҡын һалмаҫ ине, ҡарттайым да исемеңде ишеткәндән ҡарғана башламаҫ ине... (Иламһырап). Булат балдаҡлы ҡыҙыл ҡумта ла хатта, Саҡ менән Суҡ араһын Ҡояш бүлгәндәй, бер-беребеҙҙән айыра... (Ашығып китеп бара).
Бушап ҡалған аҡланға Ким ҡабат йүгереп килә. Туҡталып, ҡуш бармағын ауыҙына ҡабып, ҡолаҡ ярғыс һыҙғыра.


Ким. Малайҙа-а-ар! Малайҙа-а-ар! Эҙләшергә килегеҙ! Их! Эшкә тигәндә береһе лә юҡ. (Булат балдаҡлы ҡыҙыл ҡумтаны кеҫәһенән сығара). Быныһы ла шылып төшөп ҡалмаһын тағы — кәрәгемде бирер апайым!.. (Ҡыҙыл ҡумтаны ағас сатаһына ҡыҫтыра). Салғы бәкемде тапҡансы, тороп торһон ошонда.

Ғәли яҡынлай.


Ғәли. Кемдт еғалттың, Значок?


Ким. Кемде түгел, бәкене. һәм мин Значок та түгел әле.


Ғәли. Бәй, Ким ни ҙә Значок ни? “Коммунистический интернационал молодежи” тип ауыҙ тултырып әйтәйемсе, булмаһа. Ниндәй бәке ул, ҡыҙыл һаплы еҙнәй бәкеһен минән ҡабул ҡылып алмағанһың бит әле.


Ким. Алам, тип тә тормайым. Урал ҡарттайым яһап биргән шул салғы бәкем һау булһын. (Үлән араһынан һәрмәнә).

Ғәли. Салғы бәке?! Кемде салырға?


Ким. Кемде, тип ни. Тауыҡ-фәлән салырға ла яраҡлы.


Урал. Тауығы аңлашыла. Фәлән тигәне кем ул? Атап әйттеме ҡарттайың?


Ким. Әйтте, ти, һиңә. Беҙгә ҡарыһүҙ һөйләй ул.


Ғәли. Кемдәргә ул — “беҙгә”?


Ким. Кемдең ҡолағы бар — барыһына ла.


Ғәли (үҙ алдына). Факт, йәшерен агитация! (Үҫмергә). Аҡтар ҙа, ҡыҙылдар ҙа бармы ул ҡарыһүҙҙә?


Ким. Ҡыҙылдар юҡ, ә аҡ йөҙлө, аҡ күңелле Урал батыр яҡлы аҡтар ҙа ҡара йөҙлө, ҡара күңелле Шүлгән яҡлы ҡаралар ғына бар унда. Ҡара-ҡаршы һуғышалар.


Ғәли. һем... (Ағас сатаһындағы ҡыҙылға күҙе төшөп, яҡынлай). Кемде кем еңә?


Ким. Ҡараларҙы аҡтар еңә. (Үлән араһында имгәкләй). Бәкем-бәкем, табылсы, ҡулҡайыма ҡағылсы!

Ғәли. Аҡтар?! (Үҙ алдына). Факт, антисоветчина! (Ағас сатаһына яҡын уҡ килеп, ҡыҙыл ҡумтаны танып). Эврика! Ҡыҙыл... (телен тешләй).


Ким (башын ҡалҡытып). Нимә?


Ғәли. Ҡыҙыл һаплы булмаһа ла, ағас һаплың шөйлә күҙгә салына — (бармаҡ төртөп күрһәтә) ана-а-ау әрем төбөндә.


Ким. Ҡайҙа? (Тороп йүгерә).
Шул арала Ғәли, ҡыҙыл ҡумта эсенән булат балдаҡты алып, — ул күҙҙе сағылтып балҡый, — түш кеҫәһенә сумыра. Ҡыҙыл ҡумтаны кире урынына ҡуйып,аҡландан тая.


Ким (боролоп килеп). Бәке түгел, шәүләһе лә юҡ унда. (Ҡыҙыл ҡумтаны сатанан алып, ҡуйынына тыға). Бынауы ерҙе генә бер һәрмәйем дә...

Сәлих килә, үлән араһында үрмәләүсе Кимде көлөмһөрәп ҡарап тора.


Сәлих. Әй, ҡара томшоҡ, ниңә бында хорхолдап ер һөрәһең?


Ким (тертләп).Ә?! (Тора). һин бирмәгән еҙнәй бәкеһен эҙләйем.

Сәлих. Тәүҙә биреү кәрәктер апайҙарҙы.


Ким. Тау артынан эҙлә ундай тайҙарҙы! (Китә башлай).

Сәлих (үҫмерҙең усына ҡыҙыл һаплы бәке һала). һоп! — эләктер ҡыҙыл һаплыны. Берәү, имеш, апаһының һаҡсыһы!


Ким (шатланып бейей). Ура! Үҙем икән өс йөрәктең асҡысы!


Сәлих. Өс йөрәк?! (Үҫмерҙе яғаһынан ала). Ниндәй өс йөрәк?!


Ким. Уй-уй! Береһе бөркөт, береһе аҡҡош, ә өсөнсөһө өйрәк!


Сәлих (үҫмерҙе елтерәтеп). Өйрәге кем ул?! Әйтеп ҡотол!


Ким. Уй-уй! Аҡҡошоңдо тибергә килә сөрәгәй өйрәк... ҡамыт аяҡтарын һөйрәп!


Сәлих. Шашма!


Ким (ысҡынып тая). Бәкеңдән ҡолаҡ ҡаҡтың, апайҙан да аҙашма!


Сәлих. Был ни хәл, был ни һүҙ?!.

Ғәли күренә.


Ғәли. Хе-хе-хе! Берәүкәйҙең маңлайына үҫәсәк тиҙҙән мөгөҙ.


Сәлих. Нимә?!


Ғәли. Төймә! Буйың етмәҫтәйгә теймә! Үрҙәгегә үрелмә! (Түш кеҫәһенә һуғып). Сәлисәкәй үҙе керҙе бынауы йөрәк түренә.


Сәлих. Ха-ха-ха!


Ғәли. Блоха!


Сәлих. Үҙең кем?!


Ғәли. Кемлегемде беләһең. И напрасно көләһең!.. (Күкрәк һуғып). Вәкил тигән исемем, мыйыҡ үҫтергән — есемем. Районыбыҙ майҙанында көслөһө мин көслөнөң! Ҡулым балда, телем майҙа, эшемдән илгә файҙа. һайлап кәләш алырлыҡ, һайрап ғаилә ҡорорлоҡ. Илдәге иң аҫыл ҡыҙҙың һөйөүенә торорлоҡ.


Сәлих. Бөркөтһөң һин, беләмен, тик ябалаҡ йөнө менән төләйһең. Ниңә ташлап китте хәләл ҡатының?


Ғәли (маһайып). Үҙем ситкә ҡарпыным. Башың йәштер, алтыным.


Сәлих. Беләм ҡыҙған табаны, унда ҡарпыған балыҡ-табанды. Йә ала күҙ суртанды.


Ғәли. Ә һин үҙең кем инде — көҙгөнән бер күр инде. Ат көтөүсе башың менән тиң күрәһең вәкилде!.. Мыйығың да сыҡмаған, хеҙмәт итеп ҡайтмаған. Йүнле эшкә кермәгән, ныҡлы нигеҙ ҡормаған. Тәжрибәң юҡ һөймәгә, ҡатын ҡосоп күрмәгә... Хатта йәшлек ялҡының да түгел һиңә кәңәшсе, ә хөрт юлға сәбәпсе.


Сәлих. Шунан, суртан киҫәге?


Ғәли. Утыҙ етенсе йылҡайҙы иҫлә әле! (Бармаҡ янап). Атаң эше — иҫтә әле! Илле һигеҙенсе елле статья — үҙеңә лә шып-ята!.. Так что, Сәлисәне мин һөйәм, ә һин тирәккә һөйән.


Сәлих. Ха-ха-ха, кәмит ҡорҙоң дабаһа! Ҡайҙаһығыҙ, кешеләр, бушлай кәмит күрһәтәләр! (Йүгерә).


Ғәли. Кемгә — кәмит, кемгә трагедия. (Бармаҡ янап). Ҡанлы йәштәр ағыр ике күҙеңдән —это тебе говорю я! (Йөрәкһеп, аҡлан буйлап йөрөнә).

Вәт ғәләмәт! Был ҡыҙҙарҙа аҡыл йоҡа:

Егет, тиеп, күҙе ҡыҙа төптө юҡҡа! (Устарын ыуғылап).
Бөгөн-иртән олағыр был армияға!

һылыу ҡыҙҙы алыу кәрәк тәрбиәгә!

һөйһә һөйһөн минең кеүек бер бәһлеүән —

Балда-майҙа йөҙөп йәшәр ине гелән. (Елкәһен ҡашып алғас, баш бармағын күкрәгенә ирәүән төртөп).
Ысынлап та, бындай шәп йәр бармы, ҡайҙа?!

Үҙем буйҙаҡ, ҡулым балда, телем майҙа!

Юғарының фарманында эш йөрөтәм,

Ярлыҡайым бәндәләрҙе, йә серетәм!

Кем был Сәлих?! Кем ул Урал?! Кем Сәлисә?!

Өсөһөн бер юлы бөрһәм дә хәл етә!

Сыҡмай ҡалһа миңә хәләл ефетлеккә,

Был ҡыҙ һалыр тоташ ауылын этлеккә:

“Булат балдаҡ” тигән контр ойошманы

Яҙып бирһәм... целый ауыл — ил дошманы!

Ха-ха-ха-ха!

Магаданда майҙан иркен — барактар шәп.

Мәңгелек боҙ — мәңгелеккә булыр түшәк! (Йөрөүенән туҡтап, һуҡ бармағын башы өҫтөнә күтәрә).
О! Был ҡыҙҙы ебәрмәм тик ул боҙ яҡҡа —

Ауылдары менән керер был тоҙаҡҡа! (Эске түш кеҫәһенән булат балдаҡты алып, балҡышынан хайран ҡалып).
Вәт ғәләмәт! Ағаң алғыр ҡуллы хәҙер!

Ус төбөндә уйнатырға илде әҙер!

(Ҡамыт аяҡтарын ҡайсылатып бейей).
Баҡтыртырмын, күҙгә төртөп был балдаҡты!

Сөнки вәкил иптәш һөйләмәй алдаҡты!

“Үткән төндә был аҡланды буйлағанда,

Ҡыҙҙар менән балдаҡ һалыш уйнағанда,

Сәлисәкәй үҙе алды мине һайлап —

һөйөү итеп усҡа һалды булат балдаҡ!”

Эйе, эйе, шулай булды, шулай булды!

Урал ҡарттың һамаҡлауы ҡулай булды!

(Залға боролоп, балдаҡ божораһы үтә тамашасыға баға).

Белдегеҙме, бының үтә мин ни күрәм?

Йөҙ йәшәр ҡарт тора унда, йөҙө һүрән.

Ҡыҙым, бирҙең ата-баба балдағын, ти,

Тик үҙеңде биреп кире алаһың, ти.

(Балдаҡты усына йомарлап, шул йоҙроғон башы осонда болғай-болғай ярһып).

Вәт ғәләмәт! Минең ҡулда был мөғжизә!

Мин һинеке! Һин минеке, — кил, Сәлисә!

Ха-ха-ха! (Тирәклеккә олаға).

Ҡурҡыштан төҫтәре ҡасҡан Сафура менән Ишмырҙа ағас араһынан сыға.


Сафура. Күрҙеңме?


Ишмырҙа. Күрҙем.


Сафура. Үҙ ҡолағың менән ишеттеңме?


Ишмырҙа. Ишеттем.


Сафура. Инде бынан һуң мин әйткәндең һәр береһен һайыҫҡан шыҡырыҡлауына һанамаҫһыңмы?


Ишмырҙа. һанамаҫмын, һанамаҫмын! Ниңә йәнемде алаһың... бынауы ҡыҙыу бесән эше ваҡытында?.. һынған салғымды алмаштырырға ҡайтҡан ғына арала...


Сафура. Ярар, башҡа нәмәң һынмағас, миңә шуныһы ла еткән... Туҡта әле! “Илдең булат балдағын Сәлисә ҡамыт аяҡ вәкилгә биргән, бесәнде бөткәс тә никахлашалар икән”, — тигән оторо хәбәремә лә ышанаһыңмы инде хәҙер?


Ишмырҙа. Ышанам.


Сафура. Ошонан һуң да ошо хәләл бисәңде “шыҡырыҡ һайыҫҡан” тиһәләр, шуға ла ышанырһыңмы, әллә ышанмаҫһыңмы?


Ишмырҙа. Ышанырмын, ышанырмын.


Сафура. Уф ошоно!.. Бәлеш ауыҙ! (Сеңләп). Эй Илаһым, “Ышанам”дан башҡаны белмәгән Ышаныҡ Ишмырҙаға ниңә сәсемде бәйләнең, фин һуғышынан ҡайтыуын көтөп ниңә зарығып ултырҙым?! Ниңә башҡа йүнлерәккә сыҡманым?!.

Ғәли күренә.


Ғәли. Был ни ғәләмәт? Әле генә ауылға ҡарай осҡан оса мендәре — килеп тә еткән илдән элгәре! (Сафураны сиңәртәй бармағы менән генә саҡырып). һайыҫҡан, тәпәйлә бирегәрәк!


Сафура. Йә, килдем. Ни кәрәк?


Ғәли. Ауылда ни хәбәр бар? Контра һөйләп һамҫымаймы паникерҙар? Шыҡырыҡла шуларҙы.


Сафура (еңел һулап). һөйләй, вәкил, һөйләй, бөтәһе лә кантура һөйләй. Шул тиклем күп итеп һөйләй.


Ғәли. Ҡолаҡ ярып ҡысҡырма, яй ғына шыҡырыҡла. Ни тиҙәр?


Сафура (бармаҡтарын бөкләп). Беренсенән, уттай ҡыҙыу бесән өҫтөндә көпә-көндөҙ кантурала эшем эйәһе ултырмаҫ, ултырғысҡа ҡамтарылған ҡамыт аяҡлы бер вәкилдән башҡаһы, тиҙәр. Булдымы бер кантуралы һүҙ?


Ғәли. Ҡых!.. Шунан, икенсенән?


Сафура. Өтәләгән был бөркөт аҡтығы ниңә, тиҙәр, күкәй һәрмәмәй ауылдан-ауылға темеҫкенеп, кантураға к...те йәбешеп ҡатты, тиҙәр. Булдымы икенсе кантуралы һүҙ?


Ғәли (Ишмырҙаға ике күҙен аҡайтып). һин! Кем ҡатыны был? Фин кампанияһында һыналған сержанттыҡымы? Почему допустил до этого?! Политграмота һеңдермәйһең һайыҫҡаныңа?! (Сафураға). Контора түгел, ә контра, тим мин! Контра!


Сафура. Аһ-аһ, икеһе бер һап та бер ҡалып түгелме ни? Ғәләмәт ни ҙә Ғәли ни?


Ишмырҙа (бисәһенең бөйөрөнә төртөп). Көмөшөм, уйындан — уҫмаҡ, тигәндәй... Тыйыл, тим.


Сафура. Бәй, вәкил иптәш телемдән тарта лабаһа...


Ғәли (уртын сәйнәп буҙарына, ҡәләмен, блокнотын сығара). Ҡых!.. Шыҡырыҡ һайыҫҡан! һин бит әле — бригадаға әштер-өштөр әсетеп икмәк һалыусы? Сеп-сей ҡамыр ашатып, хеҙмәт фронтындағы ударниктарҙың бүҫеренә контрудар яһаусы!..


Ишмырҙа (бисәһенең янбашынан һөйөп). Әллә-ләәә! Минең бисә белә ул контрударҙы ҡайһылайыраҡ яһарға!


Сафура. Эй вәкил, вәкил! Әсе менән татлыны, йомшаҡ менән ҡатыны шәйләп еткермәйһең шул. Бригада халҡы әйтә, был хөрмәтле вәкилдең, ти, ҡамыт аяҡтарын берәй кантуралағы үҙе кеүек үк һөрһөгән бер тол ҡатынға ғына ҡамтармай, далала сапҡан тай-тулаҡ Сәлисәне ҡороҡлайым, тип ымһынып, ҡороғо һынмағайы... Ҡыҙҙың ҡылығы — ҡаты, ә ҡатындыҡы, (ҡаҙмендәрен ҡабартып) үх-ли! — бына ошондай татлы ул!


Ғәли. Тфү! (Китергә итә).


Сафура (вәкилдең китель сабыуына йәбешеп). Вәкилкәйем, туҡтасы, тел ҡысыта бик асы. һығыла унда өсөнсө бер тәлгәшле хәбәр ботағы, иң тәмле лә иң елле бер кантуралы ҡуҙағы.


Ғәли (туҡтап). Йә, тиреп бөтөр, кәнәлйә.


Сафура. һәй хәтер... (вәкилсә, маңлайына һуғып) Ғәләмәтиә... Бөгөн иртән иләк һорап ингәйнем теге күршегә — персиҙәтелдең тайыш табан әрпешенә. Райондың үҙенән ябырылмыш ҡыҙыл яғалы менән ултыра хужа... Хәрби комиссар, тинеләрме үҙен?..


Ғәли (һиҫкәнеп). Ә?! Мине һораманымы?


Сафура. һораны, әммә юҡлығыңды яҡшыға юраны.


Ишмырҙа (киҫәтеп). Алтыным!..


Сафура. Сабыр ит, телем ҡысыта, тинем бит! Эйе, бер нөктәгә текләп ултыра ике хужа, икеһен дә баҫҡандай оло нужа.


Ғәли. Ҡыҫҡараҡ! Оҙон һүҙең не нужна!


Сафура. Ҡыҙыл яғалы әйтә, мирный дагауар тип Молотов менән Риббентроп ҡул ҡуйған, Ысталин бабай менән Гитлер бабай икеһе бергә ыраҫлаған серек ҡағыҙ ярпыһы — бото һуҡыр тиндер, ти, хаҡы.


Ғәли (тирә-яғына ялт-йолт ҡаранып). Но-но, шайярррма!


Сафура. Ай-Ҡояш, ҡаршымда ҡамыт аяҡлы ҡорҙаш, усымда өс бөртөк ярррма! Ҡыҙыл яғалы әйтә, РККА-ға тигән аттарҙы ваҡыт, ти, дағаларға... йәғни быныһы ҡағыла ат көтөүсе Сәлих мырҙаларға. Тимәк, көнбайыштан Гитлер бабай итәгебеҙгә ҡуҙ һала — гирман тағы ҡуҙғала... Әрәсәйҙе яуларға...


Ғәли (күҙҙәре аларып). Молчать! (Уртын сәйнәп). Ух паникер, контра! (Сығып йүгерә).


Сафура. Йүгер-йүгер, ҡамыт аяҡтарыңды ҡайсылатып! Башҡаларҙан элегерәк барып өлгөр. Фин һуғышындағы минең герой бабайым һымаҡ, ҡалай-ҡолай значоктар тағып ҡайтырһың, бәлки. (Ирен ҡосаҡлай).


Ишмырҙа. Бушҡа ысҡындырҙың, әй.


Сафура (моңайып). Яуыз Гитлер бәйҙән ысҡына инде. Уф, тағы ла айырылышырға...

һауаларҙа осҡан аҡҡоштарҙың

Алдарында ҙур-ҙур шәһәр бар.

Ҡалыр микән бәғерем, ҡалмаҫ микән —

Яу башлана, тигән хәбәр бар...


Ишмырҙа. Әрнетмәсе йөрәгемде, алтыным...


Сафура. Йә, бөттө-бөттө, көмөшөм! (Ҡосағын йәйеп).
Кил-кил, көмөшөм,

Көл-көл, көмөшөм!

Үҙең әле йәр саҡта,

Түҙем әле бар саҡта

Йомшаҡ яҫтыҡ яҫтайым,

Ҡаҙмендәрҙе һалайым,

Ауыҙыңды баллайым (да)

Ҡосағыма алайым, һәп! (Ҡосаҡлай).


Ишмырҙа. Киттек, бисәкәй! (Ҡыҫып ҡосаҡлай).

Сафура. Уй! Билкәйемде өҙәһең!

Ҡуйы ағаслыҡҡа кереп сумалар. Аҡлан бер ни тиклем һил ҡала, һандуғастар ҡотороп йыр түгелдерә. Атын бәйләгән тирәк төбөндә Сәлих күренә, башын һәлендереп, моңайып тора.


Сәлих. Их, йөрәккәйгә үткәреп сутылдайҙар! Ниңә былай тулыша икән күңел? Тулышмаҫ та ине күңел, түҙеп торорлоҡ түгел... сөнки көллө ыҫтан ыҫлай бер хәбәр — Сәлих ебегән, тиҙәр... Үткән төн ҡосағында, мин яланда сағымда ошо изге аҡланда балдаҡ һалыш уйналған, ти; Сәлисәкәй һылыу балдаҡ һалған, ти... һәм сөрәгәй өйрәкте... Ғүмерлек йәр ҡылған, ти... һөйөнсөһөн шыҡырыҡ һайыҫҡан килтерҙе, тереләтә үлтерҙе... Их Сәлисә, Сәлисә... Белһәмсе шуны кисә!.. Түҙгеһеҙ һыҙлай йөрәк... Их!.. Ҡыйын икән бигерәк... Күрешергә килмәне, мине бар тип тә белмәне... Йөҙ йәшәгән ил абыҙы Урал да, мине күрә һалғас та, арҡаһы менән боролдо... Их, арабыҙға атайҙарҙың гөнаһ шомлоғо керҙе!.. (Йоҙроҡтарын төйөп). Етте! Аттарҙы өйөрәм дә үҙем уйынға киләм. Ух, булат балдаҡ өсөн берыңғай кәрәктәренә бирәм! (Атын муйынынан ҡосаҡлап). Их Ерән ҡашҡа, ерән ҡашҡа, беләһеңме, кем типте минең башҡа?!. Үҙәккәйҙе бына нисек өҙә бит ул һантыйҙар — һин яратҡан апайҙар! Их! Ҡайҙа ғына бармай, ниҙәр күрмәй ир-егеткәй менән ат башы! һин дә хәрби, мин дә хәрби — беҙ икебеҙ ҙә хәрби; яугир тревога уйналыр — ил походҡа ҡуҙғалыр, сөнки фашист шашына. Әммә тәүҙә ныҡ ышҡып алабыҙ суҡмарҙы бындағы шаҡшыға — булат балдаҡты хурлағандың башына. Ә шунан — ултырған да шыуған: (Ерән ҡашҡаны битенән һөйөп) икәүләшеп китәбеҙ Көн байышына..., яңы герман һуғышына... (Башҡорт халыҡ йыры “Ерән ҡашҡа”ны йөрәгенән әкрен генә һыҙылдыра).

Йәйләүҙәрҙе ташлап, ҡорал алып,

Беҙ китәбеҙ, беҙ китәбеҙ менеп тә аттарға,

Ерән ҡашҡа атҡайым да

Алдан елер малҡайым,

Эйәрендә егете барҙа

Бойоғоу белмәҫ малҡайым,

Эййй... бойоғоу белмәҫ малҡайым.

Сәхнә аҡрын ғына ҡараңғылана.

Икенсе күренеш

Шул уҡ аҡлан, кис. Яланда эш туҡталған, бесәнселәр эштән ҡайтып, киске тамаҡҡа ашаған. Ыҫтан яғында күмәк халыҡ ығы-зығы килә, яҡында ғына аттар кешнәгәне, моңло баҡыр бутыл сыңлауҙары ишетелә. Бөгөн халыҡ, аҡланға йыйылып, бер аҙ күңел асып алмаҡсы — уйынға әҙерлек бара. Шаршау асылғанда Сафура менән Урал көрәгә күтәреп килеп сыға.


Сафура. Уф, әле икмәк һалырға, әле ҡымыҙ бешергә... Колхоз эшенә егелә-егелә билем талды, еҙнәкәй.


Урал (таҫтымалы осон ҡатындың тығыҙ иңбашына һелтәп). Уфылдама, балдыҙҡай, бейә нәҫеле егелгән һайын һомғоллана ғына бара ул, баллыҡай.


Сафура (ҡытығы килеп). Уй-уй! Ҡара уны, Ишмырҙа бажаң күреп ҡалһын!


Урал. Дүрт аяҡлынан — кәзә менән кәзә татыу, ике аяҡлынан — бажа менән бажа татыу, тигәндәр боронғолар. Бажа менән беҙ нисек тә, бажҡылдашып, уртаҡ тел табышырбыҙ.


Сафура. Эй, һин дә инде, йөҙ йәшәгән еҙнәкәй! Балдыҙыңды ҡытыҡларға ярай шул бер телең бар.


Урал. Улай тимә, балдыҙҡай. Еҙнәйеңдә һинең өсөн башҡа бәрәкәттәр ҙә бар, етерлек! Ҡых!.. (Ҡатындың бөйөрөнә төртә).


Сафура. Уй, һынымды ҡатырҙың ғуй, еҙнәкәй, үлтерҙең! Йөҙ йәшәгән еҙнәкәйҙә миңә кәрәкле ни булһын?


Урал. Уныһын белгең килһә, еҙнәйеңә яҡын кил, көрәгәңдән һалып бир.


Сафура (туҫтаҡҡа ҡымыҙ ҡоя).

Эй еҙнәкәй, еҙнәкәй,

Йөҙ йәшәгән еҙнәкәй.

Балдыҙыңдың ҡымыҙынан

Ауыҙ итсе, еҙнәкәй.


Урал. һәй рәхмәт төшкөрө, ҡыҙҙар ҡулынан күптән эскән юҡ ине! (Яйлап ҡына һемерә).

Сафура.

Һәй еҙнәһе, еҙнәһе,

Нисек унан биҙәһе!

Ят ҡыҙҙарға күҙе төшһә,

Йөрәккәйҙе өҙәһе.

Урал (ауыҙын еңе менән һөртөп). Ас-са!.. (Бейей).
Их балдыҙҡай, балдыҙҡай,

Йөҙөң Ҡояш, ҡашың Ай.

Һин балдыҙҙы күреү менән

Йәш йөрәгем шашынай.

Сафура (бейергә төшә).
Еҙнәкәйем — еҙнәкәй,

Егет икәнһең тәкәй.

Еҙнәкәйҙе, кәләш димләп,

Өйләндерербеҙ, бәлкәй.

Урал.

Димсе диңгеҙ кистерә,

Ҡалта бауын систерә.

Балдыҙҡайым кеүек кәләш

Көтөп йөрәк һикерә.

Сафура.

Еҙнәкәйем, еҙ атым,

Урал.
Балдыҙҡайым, ҡанатым.

Сафура.
Балдыҙ сәмен,

Урал.
Еҙнәй ғәмен

Сафура, Урал.
Хоҙай үҙе аңлаһын.


Сафура. Етте-етте, еҙнәкәй! Оҙаҡламай аҡланға ил эркелер, затлы бүләктәрен тейәп персиҙәтел үҙе килер — ҡабымлыҡҡа ҡаҡлаған ҡаҙы турайым. Ә һин, еҙнәм, табын-фәлән ҡорғансы, ҡымыҙлы көрәгә төбөндә ошолай күҙле бүкән булып ҡына ултырсы.


Урал. Балдыҙҡай, ниндәй бүләктәр хаҡында ләпелдәйһең?


Сафура. Аһ-аһ, шуны ла белмәйһеңме? Их һин, йәп-йәш кенә көйөңә, иҫәүәнләнә башланыңмы, еҙнәкәй!.. Был аҙнала бесәндә шәп эшләгәндәрҙе ударник итә, ти, колхоз. Ҡыҙҙарға — күлдәклек ситса менән еҫле һабын, ирҙәргә кәстүм-салбар, ти.


Урал. Ә беҙгә? Ҡасан, ҡайҙан күрәбеҙ һуң шуныһын?


Сафура. Хи-хи-хи, персиҙәтел сығарып күрһәтер уныһын. (Китә).
Сәлисә инә.


Сәлисә. Ҡарттай, Сәлих күренмәнеме?


Урал. Күрмәгәнең хәйерлерәк, балаҡай.


Сәлисә. Бынау ҡарттам һул аяғынан торған инде әллә?


Урал (арҡаһын биреп). Сәлих менән булһағыҙ, минән булыр бәддоға. һис ыриза түгелмен!


Сәлисә. Уф!.. (Ҡуш ҡуллап башын тота, иламһырап). Ә һуң минең йөрәгемдең ризалығын... һораныңмы?


Урал. Юҡ! Ата-бабалар йөрәген тыңланым мин. Ҡушмай быны булат балдаҡ йолаһы!


Сәлисә. Эй Илаһым!.. (Илап сығып китә).
Бер ҡулына — ҡамыт, икенсеһенә шөшлө тотоп, “Ҡарттай!” тип ҡысҡыра-ҡысҡыра Ким инә, ҡулындағыларын ҡарт алдына ырғыта — бау-шыуын йүнәтергә.


Ким. Ур-ра, кәмит була! Бөтә халыҡ себен кеүек йыйыла.


Урал. Ни бысағыма һөрәнләйһең, ниндәй Хәмит?


Ким. Хәмит түгел, кәмит! Сәлих ағайым, дүрт ат егеп, тамыр-имән йолҡтортоп алған, бала башындай юнып суҡмар һаплаған. Сөрәгәй өйрәктең мейеһен сәсрәтәм, ти! Йәмәғәт, диҡҡәт ит, була бөгөн шәп кәмит! (Олаға).


Урал (баш сайҡап). һәй, һайыҫҡан балаһы булмай ҡалғыры, ауыҙыңдан ел алғыры!

Ултыра, ҡамыт менән шөшлөһөнә тотона. Ҡыҙып-ҡыҙып эшләй. Ҡуҡырайған Ғәләмәт Ғәли инә, ҡара бирсәткә кейгән. Саҡ ҡына “төшөрөп”, ҡыҙмасаланыбыраҡ алған, буғай.


Ғәли (ҡарттың эшен күҙәтеп). Шөшлө, тиһең инде?


Урал. Эшле. Ситтән тороп ҡына күҙәтсе түгел, ошо бәғзе берәүҙәрҙәй.


Ғәли. Кем ул “ошо”?! Контра һөйләйһең, ҡарт!


Урал. Туп-тура көйләйем, брат.


Ғәли. Ә шулай ҙа аҙым һайын абына шөшлөкәйең.


Урал. Минең кеүек йөҙҙө үтһәң, нишләрһең, кешекәйем?


Ғәли. Ҡых!.. Ошо йәшеңә етеп, холера ла, сибирская язва ла алманымы?.. Ҡарт кимек бит очень йәтеш үләткә кимерергә.


Урал (вәкил аяҡтарына күҙ һалып). һин әйткән ул ваба менән мөстән-юрға яр аҫтына ҡамыт аяҡлыларҙы ғына елдерә.


Ғәли (уртын сәйнәп, бер урында тапанып). Быныһы ла контра, ҡартласик.


Урал. Эйе, туп-тура, братик.

Ишмырҙа, Сафура һ.б. эркелә. Халыҡ тамаша ҡыла.


Ғәли. Ә шулай ҙа ҡыҙыҡ бит, әй. Ошо йәшеңә етеп, тымау ҙа төшмәнеме?


Урал. Бер тапҡыр ҡаты тымаулап, бер тапҡыр сөскөрҙөм, буғай.


Ғәли. Ҡасан?


Урал. “Был тымау ҡайҙан төштө икән” тип аптырап, танауымды еңем менән һөртөп кенә торғанда, Микулай батшаның кәнтәй ҡатыны Александраның оҙон сәсле поп һөйәркәһен — Гриша Распутинды Орлов кенәздәр боҙ аҫтына батырған, имеш, тигән хәбәр килеп төштө. Тымауымдың Ғәләмәте...


Ғәли (һыҙғырып). Кәм тигәндә сирек быуат! Ә сөскөрөүең?


Урал. Сөскөрөүем ыңғайына Микулай батша үҙе тәхеттән осто.

Көлөшөү.


Урал. Ҡай берәүҙәр өсөн зерә һәләкәтле сыға минең сөскөрөү.


Ғәли. Интересно, оч-чень интересно! Ошо урында ейәнсәреңдең өҙөлөп-өҙөлөп һөйгәне, илдең бынамын тигәне — буласаҡ законный кейәүең үҙе ҡаршыңда баҫып торһа, ни эшләр инең, ҡартласым? Сөскөрөр инеңме, әллә бейер инеңме?

Халыҡ һағая.


Урал. “Балаҡай, шөшлөң һыныҡ түгелме?” — тип һорар инем.


Ғәли. Шөшлөһөҙ ҙә үткән булһа? (Көлә).


Урал. Шөшлөһөҙ генә үтмәй ул. Туҡта, ниңә эсең ҡатып көләһең әле? Әллә үҙеңдең шөшлөһөҙ кейәү була яҙғаның иҫеңә төштөмө?


Ғәли. Ха-ха-ха, әле генә кейәүең булырға торғаным тышҡа төрттө.


Сафура. Ҡара-ҡара, әллә тилереп бара?!


Ғәли. Тилереп барам шул, тилереп барам, һайыҫҡан! Булат балдаҡлы һуҡ бармағымдың ҡытығынан оч-чень тилереп барам! Оч-чень! Граждандар! (Ҡулындағы ҡара бирсәткәне һала — бармағында булат балдаҡ сатҡыланып нур сәсә). Өйөрөлөгөҙ, һантыйҙар, свидетелдәрем булырһығыҙ... тантаналы туйымда! Күҙегеҙ сағылмаһын, ха-ха-ха!


Күмәк тауыш бер юлы. Булат балдаҡ?!. Ах!..


Сафура (халыҡҡа). Әйттем бит! Әйттем бит!


Ғәли (тантана ҡылып). Күрегеҙ, булат балдаҡ кем ҡулында, — йоҡлап сыҡтым эйәһенең ҡуйынында! (Ҡара бирсәткәһен кейеп, йоҙроғон юғары сөйөп). У-ух!.. Сәлисәкәйҙең йөрәге лә бына ошонда хәҙер — тибәлер лөбөр-лөбөр, ха-ха-ха!


Сафура. Әстәғәфирулла тәүбә! Ата-бабаның булат балдағын элгәндәр ҡоҙғон тырнағына!.. (Үкереп илап ебәрә). Бөгөн-иртән яу ҡубынһа, нишләрбеҙ?!. Сәлисәгеҙ юҡҡа ғына һалған тиһегеҙме булат балдағын?.. Ир-ат олағып бөтмәҫе элек татымаҡсы мөхәббәттең ҡаймағын... Ә мин... ә мин... урта бармаҡтай ирем була тороп... әллә ҡайҙа әрәм булып йөрөйөм!.. Ишмырҙа-а-ам, ҡайҙа һин, Ышанығым! (Йүгерә).


Урал (тороп). Сәлисә! Ейәнсәрем!


Сәлисә. Әү! (Өлтөрәп килеп етә).

Урал. Ысынмы шул?


Сәлисә. Юҡ! (Икеләнеп). Белмәйем... Бер нәмә лә белмәйем...


Ғәли. һөйөклө кәләшкәйем, нисек инде... белмәйһең? Бөгөн-иртән хәләл ефетем булырға йөрөйһөң үҙең.


Сәлисә. Ҡәбәхәт! Уф, тыным ҡыҫыла... (Быуылып йығыла башлай. Күтәреп алып китәләр).


Ғәли (Сәлисәгә ташланып). Бәғерем, күҙ нурым... һыу эсерегеҙ, йомшаҡҡа ятҡырығыҙ. (Кире килә). Күрҙегеҙме, кемдең башына кем типте?! “Миңә кейәүгә сыҡмаһаң, йәнеңде алам, тип ҡурҡытып, ни хәлгә килтереп еткерҙе был һылыуҡайымды әҙәм аҡтығы Сәлих — әҙәм ите ашаусы халыҡ дошманының балаһы!


Күмәк тауыш:


— Әҙәм ите ашаусы?!


— Сәлихтең атаһымы?!


Ғәли. Тап үҙе! ОГПУ-нан достоверный мәғлүмәт! Төрмәлә тештәрен сөйгә элеп ултырғанда шул Сәлихтең атаһы, әҙәм ите ашаусылар бандаһына ылығып, Сәлисәнең атаһын тотоп һуйған. Төн сыҡҡансы ботарлап, итен бешереп ашағандар, Сәлихтең атаһы уның башын ашаған...


Күмәк тауыш:

— Ах!..


— Егерме беренсе йыл аслыҡтағы кеүек икән...


— Булмаҫ!


Ғәли. Йөҙ йәшәр Урал ҡартығыҙҙан можно төпсөп һорарға. (Уралға). Дөрөҫөн әйт, ҡартласик: “Сәлихтең атаһы атайыңдың башын ашаған”, — тинеңме ейәнсәреңә?


Урал. Тинем, “башын ашаған” тинем. Ләкин “бешереп ашаған” тип әйтмәнем...

Халыҡ ҡайнаша, бил ҡайышына суҡмар ҡыҫтырған Сәлих атлығып сыға, ләкин суҡмарын һурып алып ҡалалар.


Сәлих (Ғәлигә ташланып). У-у-ух, выжданһыҙ, мейеңде сәсрәтәм хәҙер! (Вәкилде яғаһынан алып быраҡтыра).


Ғәли (ятҡан еренән милиция һыҙғыртмағын сөрөлдәтеп). Үлтерәлә-ә-әр! Бригадмилиция!
ЕҢдәренә ҡыҙыл бәйле мыҡты ирҙәр йүгерешә, бер нисәһе Сәлихтең ҡулдарын артҡа шаҡара, икеһе ауыҙы ҡанға батҡан Ғәлиҙе күтәреп торғоҙа. Шау-шоу.

Ғәли (ҡара бирсәткәле ҡулы менән башы осонда яһил бармаҡ янап). Ҡых!.. Йыйын халыҡ дошмандары! Ҡоротормон тамырығыҙҙы! Сволочь! ОГПУ һәм райком вәкиленә ҡул күтәреү — совет власына ҡул күтәреү ул! (Сәлихкә төртөп күрһәтеп). Алып китегеҙ халыҡ дошманын, туп-тура ОГПУ район бүлегенә! Капитан Ғәскәров иптәштең үҙ ҡулына! Ҡағыҙ көйләп бирермен. (Ҡара бирсәткәле йоҙроғон болғап). Илтеп еткермәһәгеҙ, целиком ауылығыҙҙың башына етәсәкмен! (ЫҢҒырашып йығыла).

Халыҡ: А-а-ай!..

Сәлихте алып китәләр.


Ишмырҙа. Их-ма!.. Әй, кем! Күрмәйһегеҙме ни, ник аңшайып ҡаттығыҙ? Яҫтыҡ яҫтағыҙ вәкилде... йәфҡәлләргә... ай, юҡ! — бәхилләргә! Йәне сыҡҡанға оҡшай, бәрәкалла...


Сафура. Уй-уй! (Өтәләнеп). Хәҙер, Ышанығым, хәҙер! (Ҡабаланып йүгерә. Әйләнеп ҡарай). Ясин сығырға кәрәкмәҫме? Башы осона Урал еҙнәкәйҙе лә саҡырығыҙ!


Урал. һә-һә-һә... Китегеҙ, сөскөрөгөм тота башланы!

Ут һүнә. Бер талай тын торғас, ҡараңғылағы тауыштар.


— Әй әттә генәһе, вәкил терелә ҡалһа, ни тип яуап бирербеҙ? Сәлих ҡасты бит әле!


— Ерән ҡашҡа юрғаһына менеп осто!


Бригадмилиция:


— Ҡыуып етергә! Тоторға!


— (һыҙғырып). Тотторҙо, ти, ҡойроғоноң ҡыл осон! Ерән ҡашҡаға етер менге тыумаған әле, ҡустым!..

Аҡрынлап яҡтыра — Ай ҡалҡа. Һаҡмар буйындағы билдәле аҡлан. Донъя тын.


Сәлисә (ҡоштар сутылдауын моңайып тыңлап тора).
Һаҡмар буйы йәмле бигерәк —

Аҡтирәк тә күктирәк.

һинең кеүек аҫыл-зирәк

Донъяға тыуа һирәк.

Ҡыҙ йөрәге — булат балдаҡ,

Аңларһың, булһаң зирәк.

Яна, тиһәң, ялҡыны юҡ —

Ялҡынһыҙ яна йөрәк...

Уф, һурылып-һурылып сығып бара йөрәккәйем. Сәлихем киткән яҡҡа, Саҡ-ҡошом осҡан яҡҡа... Хатта Тәңрем тыйғанда ла күкрәк ситлегемде ярып сығыр ул, Суҡ-ҡош булып осор ул Саҡ-ҡошомдоң яғына, янына...

Иртән тороп һыуға барһам,

Килә Саҡ, Суҡ тауышы.

Саҡ,Суҡ тауышы түгел ул,

Беҙҙең йөрәк ҡағышы:


Са-аҡ!


Су-уҡ!


Са-аҡ!


Су-уҡ!

Ҡара төндө ярып сыҡ!

Ике йөрәк ҡауышырлыҡ

Ярһыуыңды алып сыҡ.

Сәлихем! (Илай). һинең менән минең хәлдәр Саҡ менән Суҡ кеүек шул... Ниңә аҡҡош беләктәремде һоноп муйыныңа һарылманым, ата-бабалар йолаһының ҡолона әүерелдем?!. Хәйерһеҙ сәғәттә иҫем китеп йығылып, вәкил-яуыз ялаһының тантанаһына юл ҡуйҙым?!.

Ҡыҙ балалар тыйнаҡ була,

Эсендә ут янһа ла.

Саҡ, Суҡ кеүек, ғүмеркәйе

Төн ҡабында ҡалһа ла.

Уф йәнем, Сәлихем... (Йөрәкһеп).

Һөйөр булһаң, Суҡҡайыңды

Аҙаштырып илатма.

Таң атҡанда йөрәккәйем

Сеңләп-сеңләп уята:


Са-а-аҡ!

Берләм юлдың йылға яҡ осонан икенсе моң ҡушыла — алыҫтағы Сәлих.

Сәлих.

Су-у-уҡ!

Сәлисә.

Са-а-аҡ!

Сәлих.

Су-у-уҡ!

Сәлисә, Сәлих.
Ҡара төндө ярып сыҡ!..

Сәлих күренә, йөрәкһеп, Сәлисәгә табан килә, Сәлисә лә уға ҡарай талпына. Туҡталалар. Талпыналар. Туҡталалар. Талпыналар. Әммә аралар йыраҡ.

Сәлих.
Алыҫтарҙан һағынып ҡайттым, һағынып ҡайттым,

Суҡҡайым, Суҡҡайым. (Тирәклеккә төртөп күрһәтеп).

Әнә тора Ерән ҡашҡа, ерән ҡашҡа

Атҡайым, атҡайым.

Лимон төҫлө һарғаябыҙ, һарғаябыҙ

Бит инде, бит инде.

Үбәйемсе алмалай ал, алмалай ал

Битеңде, битеңде.

Сәлисә.
Уй Сәлихем, кеше килер, ҡарттам күрер —

Ярамай, ярамай!

Сәлих.

Сәлисәкәй, йәнем-бәғерем, ҡарттаң беҙгә

Ҡарамай, ҡарамай! (һағайып, тирә-яғына ҡарана).
Бөтә донъя йомған күҙен, йомған күҙен (күҙ йома) —

Йом һин дә, йом һин дә!

Сәлисә (күҙ йомоп).
Сәлихем дә йомған күҙен, йомған күҙен —

һәм мин дә, һәм мин дә!

Күҙ йомошоп, ҡулдарын һоношоп, бер-береһенә уҡталалар, сәхнә лә “күҙ йомоп” ҡараңғылана.

Сәлисә, Сәлих.
Уй Сәлихем!

Уй Сәлисәм!

Ярар микән?

Ярар, иркәм!

Нимәлер дөһөрҙәп ауа, сәхнә ҡапыл күҙ сағылтып яҡтыра; ике йәш йөрәк араһында, һерәйеп, Сәлисә ҡаршыһында — Урал ҡарт, Сәлих алдында ҡамыт аяҡ Ғәли тора.


Урал. Ейәнсәрем, ас күҙеңде! (Ҡосаҡлап ала). Аҡылһыҙлыҡ эшләмә!


Сәлисә. А-а-ай!..


Ғәли (һыҙғыртмағын сөрөлдәтеп). Бригадмилиция, алығыҙ халыҡ дошманын!


Сәлих (үҙен тотҡан кешеләрҙән ысҡынырға тырышып). һин үҙең — ил дошманы!

Бригадмилиция кешеләре, халыҡ йүгерешә. Дөйөм ығы-зығы.


Сәлисә. Сәлихем!..


Сәлих. Сәлисәм!..

Ут һүнә.

Өсөнсө күренеш

Шул уҡ аҡлан, киске сула, ләкин инде күңелһеҙ икенсе көн. Бесәнселәр гөрләтеп уйын ҡормаҡсы, әммә осо осҡа ялғанмай. Бер ситтәрәк Урал ҡарт ултыра бошоноп.


Тауыштар:

— Ҡыҙҙар, егеттәр, ниңә улай, һыу уртлағандай шымдығыҙ?


— Уйнап күңел асайыҡ!


— Егеттәр армияға китһә, һағынырбыҙ бер юлы!

Егеттәр.
Һаҡмар буйҡайҙары киртләс-киртләс,

Киртләстәре китер боҙ киткәс.

Гөрләп торған Һаҡмар буйҙарының

Йәме китер микән беҙ киткәс.

Ҡыҙҙар.

Һаҡмар буйҡайҙары туғай-туғай,

Туғайында һайрай буҙтурғай.

Иртә лә генә һайрай, кис тә һайрай,

Айырылмаһаҡ ине, ти, буғай.

Ҡуҡырайып Ғәли килә.


Ғәли. Отставить! (Йыр өҙөлә). Был ниндәй паникерство, пессимистик шыңшыу? Бөйөк атайыбыҙ Сталин етәкселегендә капитал донъяһын дөрөп алға барғаныбыҙҙа фәҡәт халыҡ дошмандары ғына шыңшырғы тейеш! Хәҙер үк ер һелкетеп бейей башларға! Ут сәсрәтеп баҫырға! Баҫҡан һайын, ер шарының теге яғында капитал донъяһында бөйөк Максим Горький яҙған һары Иблес ҡалаһының нигеҙҙәренән кирбестәре ҡубып күккә сәсрәһен!


Ҡыҙҙар:

— Ғәли ағай, үҙең бер баҫып күрһәтсе!


— Бәлшәүиктәр нисек сәсрәтә икән?


Егеттәр:

— Ғәли Ғәлич, просим!


— Бәлшәүиктәрсә бер баҫмаһаң, ҡыҙҙар яратмаҫ үҙеңде!

Ҡурай шаңғырай, күмәк бейеү ҡайнай.

Күмәк йыр.

Һаҡмар буйы — һыулаулыҡ,

Бергә-бергә булайыҡ.

Йәш ғүмерҙәр үтер-китер —

Уйнап-көлөп ҡалайыҡ.

Ғәли (елкенеп бейергә төшә).
Мин — егет — яңғыҙ башым,

Күҙем дә ҡара ҡашым.

Арағыҙҙа уйнаҡлайҙыр

Ала торған кәләшем.

Күмәк йыр.
Ҡатыны ҡасҡан егет,

Ҡатыны ҡасҡан егет!

Һиңә тигән аҫыл кәләш —

Минең ҡартәсәм кеүек,

Ха-ха-ха! (Ғәли, ҡуҙға баҫҡандай, ситкә сирғый, артынан йыр оҙата).

Ҡамыт аяҡ кем тиһәгеҙ,

Ғәләмәт Ғәли була.

Һөйгән йәрең ташлап китһә,

ОГПУ-нан юлла. (Йыр тына).


Күмәк тауыш. Егеттәр, ҡыҙҙар, “аҡтирәк — күктирәк” уйнайыҡ, һөйгәндәрҙе барлайыҡ!


Ғәли (йылп! итеп килеп сыға). Не позволю шышы-бышы уйнарға!


Егеттәр. Ә һин, ҡара бирсәткә, ҡағылма беҙҙең ҡыҙҙарға! (Күкрәк киреп ҡаршы килә башлайҙар, ләкин , яңы ваҡиға бүлә быларҙы).

Тауыш. Ағай-эне-мыртыҡай, , яңылыҡ! Сәлихте алып киткән теге бригадмилиция ҡайтты әйләнеп.

ЕҢдәренә ҡыҙыл бәйлеләр ашығып майҙанға уҙа, бөтәһе лә бошонҡо.


Ғәли. Тапшырҙығыҙмы ОГПУ капитаны ғәскәровҡа? Ҡайҙа расписка?


Ҡыҙыл бәйле. Расписка бирмәне... хәрби комиссар.

Ғәли. Ә?! То есть как? Почему хәрби комиссар?


Ҡыҙыл бәйле. То есть так. Потому хәрби комиссар. Ул, Ҡыҙыл Армияға яҡшы аттар әҙерләп биргәне өсөн, Сәлихтең ҡулын ҡаты ҡыҫты, ҡайнар рәхмәтен белдерҙе. Үҙең килеп шәп иттең, тине. РККА-ға бөгөндән, бик ашығыс, немец телен яҡшы белгән һинең кеүек аҫыл егеттәр кәрәк, ҡәҙерле иптәш Сәлих Таңатаров, тине. Хәҙер үк киске поезға ултыраһың да — аллюр туп-тура Мәскәүгә, махсус мәктәпкә, тине. Тирмәнсебеҙ немец бабайҙан өйрәнеп, фашист телен һыу кеүек эсә ине бит.


Ғәли (баш сайҡап). Не может быть! Ылғый дошман козняһы! Ниңә тура ОГПУ капитаны ғәскәровҡа илтмәнегеҙ ҡағыҙҙы?


Ҡыҙыл бәйле. Капитан Ғәскәров ул ҡағыҙыңды уҡып та торманы, уҫал һүгенеп, күҙ алдыбыҙҙа йыртып ташланы. Ул ғына ла етмәһә, өҫтөнә төкөрөп, аяҡтары менән тапаны. Әгәр ҙә иптәш Ғәли Ғәлич ошо эҫе мәлендә үк добровольно фронтҡа китмәһә, — каюк! — уға урын Магаданда, тине. Шунан һуң, Сәлихтең арҡаһынан һөйөп, көллөбөҙҙө баяғы хәрби комиссарға ебәрҙе.


Ғәли. Клевета! Обман!


Ҡыҙыл бәйле. һуғыш ваҡытында обманларға... башыбыҙ түгел болван.


Күмәк тауыш:

— Ә?!


— һуғыш?!


— Кем менән һуғыш?!


Ғәли. Отставить! Вражеская пропаганда өсөн, беләһеңме, Уголовный кодекста нисәнсе статья?!


Ҡыҙыл бәйле. Ышанмаһаң, (ҡуйынынан оло конверт сығарып тоттора) бына ҡара — эсе тулы повестка. Беҙ ҙә үҙ повесткаларыбыҙҙы алдыҡ. (Башын баҫып сығып китә. Ҡатын-ҡыҙ, бала-саға сыулап илай).

Ғәли (конверттан ус яҫыһындай ҡағыҙҙы алып уҡығас, байтаҡ ҡына тын ҡалып, тамағы ҡарлығып, халыҡҡа иғлан ҡыла). Иптәштәр! Совет иленең арыҫлан йөрәклеләре, тыңлағыҙ! Юғарынан телефонограмма килде, бына ул. (Уҡый). ”1941 йылдың 22 июнендә, иртәнге сәғәт дүрттә, Гитлер Германияһы ғәскәрҙәре, һуғыш иғлан итмәйенсә, мәкерле рәүештә беҙҙең дәүләт сиктәренә һөжүм ҡылды, тыныс ҡалаларҙы һәм ауылдарҙы утҡа тотто... Яуыз фашизмға ҡаршы совет халҡының Ватан һуғышы башланды”...


Халыҡ. А-а-ай... (Сәхнә ҡатып ҡала).

Ғәли. Повесткаларҙы таратып алығыҙ ҙа ошонда уҡ теҙелегеҙ, иптәштәр. (Повесткалар ҡулдан-ҡулға тарала). Ә мин үҙем... үҙем... (күкрәк һуғып) добровольно китәм тура фронтҡа! Ура! (Халыҡ өнһөҙ).


Ким (тамаҡ ярып). Ур-ра-а-а! (Дәртләнеп ырғандай — вәкил тирәһендә “самокат” яһап әйләнә. Көлөшөү). Мин дә доброволь китәм!


Сафура. Сеү, тамағыңа таш тормағыры!

Ир-ат, ҡатын-ҡыҙ бер-береһенә уҡталып ҡосаҡлашалар.


Урал. Бына был булыр алыш... баш һалыш.


Сафура (үкереп илай). Уй хәсрәтле башҡайым, уй зарлы мендәркәйем!.. Ап-аҡ яҫтыҡтарға кемде һалырмын, көмөшөмдәй ниндәй көмөш табырмын?.. Ишмырҙаау, ҡайҙа олаҡтың, мәлғүн?! (АҒаслыҡҡа уҡтала).


Сәлисә. Берҙән-берем, ғәзиз йәрем иҫән ҡалһын, Илаһым.


Бөтә сәхнә.А-а-ай!..

Егеттәр, ҡыҙҙар.
Ил ғәме ауыр бигерәк,

Күтәрергә иң кәрәк.

Айырылышыу минуттары

Етә, буғай, иртәрәк.

Аҡтирәк — күктирәк,

Йөрәктәр яна көйрәп.

Һөйә биреп, һөймәй ҡалыу

Ҡыйын икән бигерәк...

Сәлисә.
Гитлер яуы ябырыла —

Ватан ут, яраларҙа.

Ҡауышырға яҙмағандыр

Беҙгә тиҙ араларҙа.


Бөтә сәхнә. А-а-а-й!..


Урал (сафҡа теҙелгән, китергә йыйынған ир-атҡа). Урал батыр тоҡомдары, ғәзиздәрем, Ватан өсөн изге яуҙа Еңеп ҡайтып ҡыуандырығыҙ йөҙ йәшәр бабайығыҙҙы! Берлинға барып етеп, дәжжал ояһын туҙҙырығыҙ, ҡара ҡурғаш пүлгә ҡойған ил нәфрәтен Гитлерҙың ҡара йөрәгенә атығыҙ!


Күмәк тауыш. Амин! Ошо булһын антыбыҙ!

Ир-ат аҡрын ғына ҡуҙғала, оҙатыусылар эйәрә. Ағас араһынан Ишмырҙа, ҡаҙмендәрен ҡултыҡлаған Сафура атлығып сыға.


Сафура. Ышанығым, тим, Ышанығым!.. Үҙеңде өҙөлөп-өҙөлөп һөйөүемә, мәңге онотмаҫыма ышанаһыңмы?


Ишмырҙа. Ышанам, ышанам.


Сафура. Әгәр ҙә, тим, минең хаҡта ғәйбәт ишеттерһәләр, Сафураң һине онотҡан икән, тиһәләр, шуға ышанырһыңмы?


Ишмырҙа (ҡул һелтәп). Ышанырмын, ышанырмын. (Китеүселәргә барып ҡушыла).


Сафура. Ышанма, ышанма! Ышаныҡ Ишмырҙа булһаң да быға ышанма!


Бөтә сәхнә. А-а-а-й!..

Танауын трактор майы ҡарайтҡан Ким, хәле бөтөп, йүгереп килеп етә.


Ким. Туҡтағы-ы-ыҙ, мин дә китеүселәрҙән! (Атаһы артынан тағылып, башҡалар ыңғайына маршҡа баҫып бара).

Сафура. Ки-и-им! Значогым! Сәсрәп кенә китмәгере, сәсрәп кенә китмәгере! Атайыңдан элек үҙең тығырға булдыңмы ни башыңды тамуҡ утына?! (Сафтан һөйрәп алып, түбәләй-түбәләй, кирегә елтерәтә, Киме шарылдап илай).


Бөтә сәхнә. А-а-ай!..

Сәхнә төбөндә ҡанлы ялҡын ҡабына, болоттар аҡтарыла, халыҡ һыҡтап хушлаша. Китеүселәр, сәхнә буйынан йырлап уҙып, сәхнә артындағы ҡанлы ялҡын ҡосағына ағыла. Башҡорт халыҡ йыры “Ерән ҡашҡа” күмәк тауыштан һыҙыла. Урал ҡарт, Сәлисә баҫҡан урындарында ҡатып тора.

Ҡыҙҙар.
Иҫән генә йөрөп һау ҡайтығыҙ,

Китәһегеҙ, китәһегеҙ инде лә ҡуҙғалып.

Ҡыҙҙар, егеттәр.
Ерән ҡашҡа атҡайым да,

Елдәр тарай ялҡайын.

Эйәрләгән егетеңде

Ташлап ҡайтма, малҡайым,

Э-э-эй... ташлап ҡайтма, малҡайым.

Егеттәр.
Йәйләүҙәрҙе ташлап, ҡорал алып,

Беҙ китәбеҙ, беҙ китәбеҙ менеп тә аттарға.

Егеттәр, ҡыҙҙар.
Ерән ҡашҡа атҡайым да,

Алдан елдер, малҡайым.

Эйәрендә егете барҙа

Бойоғоу белмәҫ малҡайым.


Бөтә сәхнә. А-а-ай!..


Сәлисә. Ҡарттайым! Аҙашты булат балдаҡ... хәйерһеҙҙең ҡулында... (Илай).

Урал (ҡыҙҙың башынан һыйпап). Илама, ейәнсәрем. Булат балдаҡ аҙашмай ул. Утта янмай, һыуҙа батмай торған булат балдаҡ ул! Лайыҡһыҙын ситкә ҡаға, лайыҡлыһын эҙләп таба торған булат балдаҡ ул!

Бахырҙарын илдең хурлап,

Батырҙарын илдең нурлап,

Булат балдаҡ ҡайтыр урап! 

Күмәк йыр.
Батырҙарын илдең нурлап,

Булат балдаҡ ҡайтыр урап!

Сәхнә төбөндә ҡанлы ялҡын дөрләй, болоттар ҡубарыла, халыҡ ҡанлы ялҡынға ҡарай ағыла ла ағыла, аҡрын ғына ут һүнә.

Шаршау

ИКЕНСЕ ШАРШАУ

Дүртенсе күренеш

1942 йылдың яҙы, фронт һыҙығында эҢер. Тирә-яғын аҡҡайындар ҡаймалаған аҡлан, ҡусҡыл үлән. Ваҡыт-ваҡыт снаряд һыҙғырыуҙары, гөрһөлдәп ярылыуҙары. һирәк-һаяҡ ат кешнәгән, танк моторҙары гөрләгән тауыш. Күренеүенсә, бында ғәскәр туплана, һөжүмгә әҙерләнә. Өсөнсө күренештәге сәхнә төбөн алһыулаған ҡанлы ялҡын бында ла көллө сәхнәне монарлаған. Ҡуйы ҡара һаҡал үҫтереп, билен бөкөрәйтеп “бабай” төҫөнә кергән обоз һалдаты Ғәли, карабинын беләгенә элеп, үҙ алдына өҙгөләнеп һөйләнә.


Ғәли. Эх-ма!.. Тылдағы санчасть кухняһында “бабай”ҙарса шухыр-мухыр ғына йөрөп-ятҡанымда, обозға олаҡтырҙылар... Өҫтәүенә, патрон тейәлгән арбамда фашист тылына рейдҡа кереп китергә... Ғәзиз башҡайымды харап итергә... Эх-ма!.. Ниңә яртылыҡ юлда ултырып ҡалманым?! Йәки йөктө соҡорға ауҙарып ҡайтманым?!. (Күҙ йәштәренә төйөлөп). Минән башҡалар ҙа етерлек тамуҡ ауыҙын тығырға!.. Тере килеш, тере килеш кәрәкле мин Ватанға! (Илап, залға төртөп күрһәтеп). Унда мине һөйгән йәрем, һөйләйһе телмәрҙәрем, яуаплы вазифам көтә! һөйгән йәрһеҙ, телмәрһеҙ, вазифаһыҙ (залға төртөп күрһәтеп) миллион-миллион аңыш быҙауҙарҙың кәүҙәләре лә етерлек был мясорубкаға тығырға! Ә мин (үкһеп) мин бит донъяла тик берәү генә, берҙән-бер генә!.. Уникум!.. (Илау ҡатыш ярһып). Ни эшләргә?! Ни ҡылырға?! Юҡ! (Карабинын ҡулына алып). Быҙау түгел мин күрәләтә тамуҡ киҫәүе булырға!

Ишмырҙа йыры һыҙылып ишетелә башлай, сәхнә түңәрәге яй ғына әйләнә — бөксәйгән “бабай” Ғәли һыны ағастарға ышыҡлана. Автоматын арҡаһына аҫып, ап-аҡ ҡайынды ҡосоп йырлап торған Ишмырҙа биләй сәхнәне.

Ишмырҙа.
һеҙҙе ҡурсап көн-төн утҡа инәм,

Һаҡмар һыуым, тыуған яҡтарым.

һөйөүемде илгә алып ҡайтһын

Өсмөйөшлө һалдат хаттарым.

Ҡайырырбыҙ ҡара яуҙы,

Ватан иркен тын алыр.

һәләк булһаҡ онотмағыҙ,

Ултыртығыҙ ҡынагөл.

Смоленскиға килеп еттек,

Ҡаһым түрә үткән эҙҙәрҙән.

Хәбәрҙәрҙе беҙҙең белерһегеҙ

Иртә-кисен иҫкән елдәрҙән... (Автоматын ағасҡа һөйәп, ултыра).

Их Сафурам, Сафурам, ала һайыҫҡан ғынам! һине күрмәгәнгә инде икенсе йыл... Күпме уттарҙы кистем, күпме ҡандарҙа йөҙҙөм... Бөгөн-иртән дивизия дошман тылына — рейдҡа инергә тора. Беҙ, разведчиктар, алдан кереп китәбеҙ... И-и-их, ҡапыл һуғыш бөтһөн ине лә фәрештәләй аҡ түшле һайыҫҡаным, ап-аҡ ҡаҙмендәрен ҡосаҡлап, (ҡайын төбөнә төртөп күрһәтә) бына ошонда осоп килеп төшһөн ине... белер инем нисегерәк билен өҙгәнсе ҡыҫырға! (Күҙҙәрен йомоп). И-и-их!.. һағындырҙың, һайыҫҡаным, ҡолаҡ төбөмдә бер өҙлөкһөҙ шыҡырыҡлауҙарыңды һағындым. (АҒас башында һайыҫҡан шыҡырыҡлай). һайыҫҡаным, һайрауҙарың ниндәй моңло һинең! Туҡта!.. (Үкенеп). Их, осто!.. Шыҡырыҡланы ла осто. Шым! һаҡ бул, атлы разведка! Кемдер килә. (Ырғып тороп автоматын ала, ҡуйы сауҡалыҡҡа боҫа).
Бәләкәй сумаҙан тотҡан, арҡаһына автомат аҫҡан Остап күренә.


Остап. Йә, ҡорал оҫтаһы Остап Бондаренко, тылсымлы ҡорамалдарыңды күтәреп, утлы һыҙыҡҡа килеп терәлдең йәнә. (Тирә-яғына ҡарана). һәй, гүзәл дә һуң был урында ул һыҙыҡ!.. Хәҙергә гүзәл, эйе, ә бер-ике көндән көлгә әйләнәсәк. Күпме ожмах ҡосаҡтарын тамуҡ яһап үтте был утлы һыҙыҡ! (Сәхнә төбөнә төртөп күрһәтә). Көнбайышҡа табан алдан ҡанлы ут валы тәгәрләп бара, уға тағылып Остап бара... Мәскәү янынан уҡ бара ла бара. Әммә гүзәл Днипро буйҙары, ҡыйыҡтарына ҡауҙы ҡоштар оя ҡорған шәкәрҙәй ап-аҡ хаталар күренмәй һаман... Был утлы вал уларҙы ла көйҙөрөп үтерме икән? (Сумаҙанын ҡуя, аҡҡайынды ҡосоп моңая).
Ой Днипро, Днипро, зәңгәр һыуым,

Күктәр зәңгәрлеге күҙеңдә.

Алыҫтан һағынып килә улың,

Юлдары ялҡында, төтөндә.

Әсәйем Украинам,

Тупрағың күкрәктә.

Шул тупраҡ фашисҡа

Үс-нәфрәт дөрләтә.

Ой Днипро, Днипро, һағышым һин,

Күҙҙәрең мөлдөрәй йәш менән.

Йәнемде бирермен һинең өсөн,

Дошманды еңергә ашҡынам.

Әсәйем Украинам,

Иңрәүең ҡолаҡта.

Ҡара яу еңелер,

Ҡалмаҫ ил ҡоллоҡта.

Ой Днипро, Днипро, күҙ нурым һин,

Төҫөңдө ут аша күрәмен.

Таңдарың саф, тыныс атһын тип,

Уттарға, һыуҙарға керәмен.

Әсәйем Украинам,

Ораның йөрәктә.

Ил барҙа беҙ эйә

Еңелмәҫ ҡөҙрәткә.

Их Оксана, Оксана! (Хыялланып). Хәтереңдәме, Оксана, Днипроның бейек яр башы, шәкәрҙәй ап-аҡ хаталар, йәйге тымыҡ кистәр... Икебеҙ тиң эштән арып ҡайтып, ҡояш кеүек сағыу һары көнбағыш сәскәләре аҫтында яй ғына мөңгөрләшеп ултырып ашай инек. һин миңә, саҡ ҡына асыуланған булып, сирекле шешәнән туҡһан алты ат ҡеүәтлене ун дүрт ҡырлы стаканға ҡолон күҙеләй мөлдөрәмә тултырып бирә инең. Мин уны төбөнәсә түңкәреп, ауыҙҙы бына ошолай итеп һөртөп, өҫтөнән һары һарымһаҡлы сусҡа майы менән баҫтырыҡлап ҡуя инем дә, әүешеп иңгә ятҡан һары көнбағыш сәскәһен һыйпай-һыйпай, хатала һинең зәңгәр күҙле ҡыҙыбыҙ Мопраны наҙлап йоҡлатыуыңды, үҙебеҙгә лә йомшаҡ урын һалыуыңды көтөп ултыра инем. Ә ҡыйыҡта инә ҡауҙы ҡыштыр-ҡыштыр оя үрә ине... Күп тә үтмәй, баҡса яҡҡа асыҡ тәҙрәнән һинең йоҡомһораған моңло иңрәүең ишетелер ине: “Оста-а-ап, йәнем, мин яттым. Ниңә һаман инмәйһең?..”

Ағас араһынан Ишмырҙаның башы күренә.


Ишмырҙа. “Оста-а-ап, йәнем, мин яттым. Ниңә һаман инмәйһең?..”


Остап (һиҫкәнеп). Ә? Нимә?! Оксана... (Ишмырҙаны таный). һәй буласаҡ Ишмырҙа ҡоҙа!


Ишмырҙа. Салют, буласаҡ Остап ҡоҙа! (Ҡосаҡлашалар).


Остап (сәхнә төбөнә төртөп күрһәтеп). Тағы теге яҡтанмы?


Ишмырҙа. Шул яҡтан. Ә һин, ҡоҙам, ҡайҙа Юғалып торҙоң?


Остап.. Үҙең белгән Ҡара Торна һаҙлығында ағас пушкалар ҡорҙом, көбәктәрен фашисҡа ҡарай борҙом. Күҙҙәрен тондорорға.


Ишмырҙа. Ағас? (Көлә). Шыршы тубырсыҡтары һалып атырғамы?


Остап. Бер генә ып-ысын “катюша” йырлап йөрөп тора шул тәңгәлдә. Ара-тирә фашистарҙың кәйефенә сиртергә лә күҙҙәрен буярға.


Ишмырҙа (һуҡ бармағын ауыҙына арҡыры ҡуйып). Т-с-с-с! (Кеҫәһенән коньяк сығарып сөйә). Бына һиңә шул “катюша”ның көлөнә әйләнмеш фрицтарҙан күстәнәс.


Остап. һоп! (Тотоп ала, этикеткаһына күҙ һала). О-о-о, француз коньягы! (Үҙ сиратында флягаһын сисеп алып, ҡапҡасына араҡы ҡоя ла Ишмырҙаға бирә). Француздыҡы тыловиктарға ҡалһын, үҙебеҙҙекенә сылатайыҡ тамаҡты. Булдыҡ шәп! (Ишмырҙа — ҡапҡастан, Остап фляганан сәкәштереп эсәләр).


Ишмырҙа. Булайыҡ шәп: икебеҙҙең дә йән дә, аяҡ-ҡул да, баш та һәм... башҡаһы ла булһын теүәл!


Остап. Нимә, Ишмырҙа ҡоҙа, “һәм башҡа”һыҙ ҡалһаң әгәр, ҡатының ҡабул ҡылмаҫ тип шөрләйһеңме?


Ишмырҙа. У-у-у, Остап ҡоҙа, минең ҡатын бөтә яҡлап бөтөн булғанды ярата!


Остап. Минеке лә һинекенән кәм түгел. (Көрһөнә). Тик үҙҙәрен генә Хоҙай теүәл ҡалдырһа ине.


Ишмырҙа (бармаҡ янап). Әллә Хоҙай тураһында шулай хәтәр уйлайһың?..


Остап. Хоҙайҙан да бигерәк, Иблес ҡурҡыта мине. (Араҡы һалып бирә).

Ишмырҙа (араҡыны тотоп). Иҫеңдәме мең туғыҙ йөҙ ҡырҡ беренсе йыл, етенсе ноябрь, Мәскәүҙең Ҡыҙыл майҙаны?


Остап. Уң яҡта Кремль, даһи мавзолейы... һинең менән бер сафта граниттарға шыҡылдата баҫып барабыҙ.


Ишмырҙа. Трибунанан юлбашсы үҙе өндәшә, Мәскәү янына килеп еткән яуыз дошмандың муйынын бороп ташларға саҡыра.


Остап. Парадтан утҡа керҙек, ысынлап та фашист дивизияларының муйынын борҙоҡ.


Ишмырҙа. Шул көстө беҙгә кем бирҙе? Ышаныс!


Остап. Эйе, ышаныс.

Остап, Ишмырҙа (яурындарына ҡулдарын һалышалар).

Оло яуҙар кискәндә, утҡа-һыуға ингәндә

Терәк булды беҙгә ышаныс.

Һөйгән йәрҙәр алыҫта беҙҙт еғалтҡан саҡта

Кәрәк булды беҙгә ышаныс.

Ышаныс, ышаныс,

Йәшәйбеҙ ныҡ ышанып.

Пүлдәр жыйлап үткәндә, күкрәктәрҙе тишкәндә

һаҡлап килде беҙҙе ышаныс.

Ҡан эсендә йөҙгәндә, ут эсендә түҙгәндә

Ҡөҙрәт бирҙе беҙгә ышаныс.

Ышаныс, ышаныс,

Йәшәйбеҙ ныҡ ышанып.

Тыуған илгә ышанһаҡ, һөйгән йәргә ышанһаҡ,

Яуҙы еңеп ҡайтыр ышаныс.

Ышанығыҙ беҙгә лә, тыуған ил һәм һөйгәндәр,

Ирҙең тоғро анты — ышаныс.

Ышаныс, ышаныс,

Йәшәйбеҙ ныҡ ышанып.


Остап (араҡы ҡоя). Бер нәмәгә генә беҙ ышанманыҡ — беҙҙең еңелеүгә. Ошо ике нәмә өсөн — ышаныу һәм ышанмау өсөн! (Сәкәштереп эсәләр).

Ишмырҙа (биҙәп сигелгән сепрәк янсыҡ, бер бөкләм папирос ҡағыҙы сығарып һала). Көйрәтеп тә алайыҡсы, ҡоҙаҡай, — беҙ янғансы, ул янһын! (Яйлап тәмәке төрәләр).

Остап. һм-м-м... (Ишмырҙа һалған папирос ҡағыҙына иғтибар итеп). Ҡара әле, буласаҡ ҡоҙа, ҡайһы телдә яҙылған был каракуль? Хәрефтәре — урыҫ, ә үҙен уҡыуы ыҙа.


Ишмырҙа (ҡул һелтәп). Ә!.. Беҙҙең телдә. Между прочим, унда һүрәтләнмеш әҙәм аҡтығы — минең ауылдаш тағы.


Остап. Бәй, ниңә “әҙәм аҡтығы”?


Ишмырҙа. Фашист листовкаһы ул. Генерал фон Шмультке ҡул ҡуйған. Баяғы шул әҙәм аҡтығы, имеш, бөйөк арийҙар яғында ғәййәр мосолман легионы ойоштора, һәммәбеҙҙе легионға саҡыра.


Остап. Бик хәтәр ҡағыҙ бит был.


Ишмырҙа. Бото бер тин беҙҙәргә. Шул сүп тейәлгән машинаны яндырҙыҡ. Бер усламын хәжәткә ҡалдырғайным, рәхәтләнеп көйрәтәм.


Остап. Ниңә ундай тайғаҡ юлдан китте икән ул? Ауылдашыңды әйтәм.


Ишмырҙа. Үҙемдең дә баш ҡатҡан. Бик сая, белемле, аҡыллы егет ине. һуғыш сыҡҡас та, немец телен яҡшы белә тип, илдән элек алып киттеләр үҙен.


Остап. Да-а-а... үҙебеҙҙең разведкала йөрөмәйме икән ул?


Ишмырҙа. Белмәйем, белмәйем...


Остап. Да-а-а... (Сәсәй-сәсәй төтәтеп, янсыҡҡа күҙе төшөп). Янсыҡтың да янсығы икән тағы.


Ишмырҙа. Сафурамдың ҡул төҫө.


Остап. Ә минекеләр...


Ишмырҙа. Сафурам яҙа, беҙҙең төпкөл ауылға ла Украинанан ҡасаҡтар килгән, ти, бит, әй. Бәлки, тим...


Остап. И-и-их!.. Шулай булһын ине лә...

Яҡында ғына танк моторы гөрөлдәй.


Остап (ҡапыл маңлайына һуғып). Пардон! Танкистарға прибор ҡуйып биргәйнем, бер шөрөбө кеҫәмдә тороп ҡалған. Мин — хәҙер! (Автоматын, сумаҙанын алып йүгерә, листовка өҫтөнә ҡуйған флягаһы тороп ҡала).


Ишмырҙа. Туҡта! Вәт Ғәләмәт! (Ситкә төкөрөп). Тфү, Ғәләмәт Ғәли әйтмешләй!

Остап киткән яҡта мылтыҡ шартлай.


Ишмырҙа (автоматына йәбешеп). Остап! (Мылтыҡ атҡан яҡҡа йүгерә).

Аҡланға ҡупшы хәрби кейемле ҡыҙ килеп сыға — күршеләге танкылар ғәскәренән дошман тылына разведкаға китергә йыйынған Сәлисә ул.


Сәлисә (табын янында туҡталып). Вәт Ғәләмәт: табыны бар, ә хужаһы юҡ. Хатта флягаһының ауыҙы ла ябылмаған. Разведка күҙенән ҡарағанда, бында ике кеше булған. Ике кеше бер кешенән шөрләп тайҙымы? Икеле. Дөрөҫөрәге, миңә танытырға теләмәгәндәрҙер үҙҙәрен. Ни өсөндөр мылтыҡ та шартланы, етмәһә. Ҡойроҡтарына баҫырғамы? Юҡ, ярамай. Үҙеңдең махсус задание менән дошман тылына үтергә килгәнеңде, армия разведкаһы лейтенанты икәнлегеңде онотма, Сәлисә иптәш. Бында һинең йөҙөңдө лә мөмкин тиклем аҙ кеше күрергә тейеш... Бөгөн бында — лейтенант, ә иртәгә ҡоҙғондар ояһында — обер-лейтенант! (Табындағы фашист листовкаһын ҡулына ала). Был ни тағы? (Уҡый). “Штурмбанфюрер Сәлих әфәндә Хәмиди”?! (Йөрәген тотоп). Уй Аллаҡайым!.. һүрәте лә уныҡы... үҙенеке!.. (Ҡағыҙҙы усында йомарлап йүгерә). Уй Сәлихем!.. һинме Хәмиди?!. (Күҙҙән юғала).
Ағас араһында ыңғырашыу, һүгенеү. Ниндәйҙер бер ҡыҙыл әрмисте елкәһенән бөрөп, автомат тотҡан икенсе ҡулының беләгенә уның карабинын элеп, Ишмырҙа елтерәп килеп керә. Ҡыҙыл әрмис оҙон ҡара һаҡал ебәргән, бөтмөш ҡартҡа оҡшап бөкөрәйгән. Ул — Ишмырҙаның ауылдашы, баяғы Ғәләмәт Ғәли үҙе. Ишмырҙа уны танымай.


Ғәли. Уй-уй, елкәмде умырҙың ғуй! Мин — обоз һалдаты, мин һеҙгә тылдан ҡорал килтерҙем, ебәрегеҙ мине, иптәш сержант!


Ишмырҙа. һалдат түгел — самострел һин! Үҙ ҡулыңды үҙең атып, рейдтан янтайып ҡалырға самаланың, әҙәм аҡтығы! (һелкеп ырғыта).

Ғәли. Иптәш сержант, мин үҙемде атманым. Арҡамдағы вещмешогымдан үрелеп икмәк алғансы ғына , яңылыш атылып китте.


Ишмырҙа. Мөртәт! Үҙ ҡулыңа икмәк үтә атҡанһың! Дары эҙе ҡалмаҫ, врачтар белмәҫ, тинеңме?!


Ғәли. Уй ҡулым, уй ҡулым... (Ҡулына иғтибар итеп, шаҡ ҡатып үҙ алдына). Вәт ғәләмәт, ниңә ҡаны сыҡмай һуң?..


Ишмырҙа. Шаҡшы! Хәҙер үҙеңде... ошонда уҡ... (Автоматын тоҫҡай). Теҙлән!


Ғәли. Уй-уй иптәш сержант, атма, сержант, зинһар, ҡарт-ҡороно рәнйетмә! (Тубыҡлана, йөгөнөкләп килеп, Ишмырҙаның аяҡтарын ҡосаҡлай). Обозник мин — бабаймын! Зинһар, бөтөрмә мине! (Аптырап, үҙ алдына). Вәт Ғәләмәт, ниңә ҡулда яра юҡ?.. (Баш сайҡап). Булат балдаҡ һаҡлаған! Уй-уй, бармағым һыртҡа ҡарағанғуй!..


Ишмырҙа. Бармағың да тап үҙең һымаҡ икән! Ултыртайыҡ һыртлашты урынына. (Тегенең бармағынан тарта). Быуыны ғына сыҡҡан бит.


Ғәли. Уй-уй, бармағым төҙәйҙеғуй... Бармағым... (Аҡырып). Ҡайҙа минең балдағым?!


Ишмырҙа (юғары сөйөлгән ҡулында булат балдаҡ сатҡыланып нур сәсә). Бына ул, ауылыбыҙҙан урланған булат балдаҡ! Ҡараҡ! Был ҡап-ҡара һаҡалды ла берәүҙән урланыңмы?! (һаҡалынан тартып торғоҙа).


Ғәли. Уй-уй, Ишмырҙа туғаным!..


Ишмырҙа (төкөрөп). Тфү, Ғәләмәт Ғәли! Ҡара һаҡалмы, тиһәм, ҡара эсле һин икәнһең, ҡәбәхәт! Йәнеңде алайым әли!


Ғәли (турайып, бармаҡ янап). Шалишь, брат, алҡымыңдан кодекс алыр урап! (Ҡулын һоноп). Ҡайҙа самострел, ҡайҙа ҡан? Намыҫлы боецҡа яла яғаһың, дошман!


Ишмырҙа. Бәй-бәй-бәй, кем дошман?!.


Ғәли. Кем тип ни, әллә теге Сәлих дуҫыңдың фашистарға һатылыуын белмәйҙәр, тиһеңме? Үҙең дә уның артынан тайырға йыйындыңмы? Бир булат балдағымды!


Ишмырҙа (Ғәлиҙе, елкәһенән бөрөп тотоп, карабинын муйынына элеп, арт һанына тибеп осора, Ғәли олаға). Бына һиңә булат балдаҡ! Осрашһаҡ, икенсе осаңа кирза табан мөһөрөнөң икенсеһен дә алырһың ҡабат!

Аҡрын ғына ут һүнә лә ҡабат ҡабына, аҡланда Сәлисә яңғыҙ үҫкән аҡҡайынды ҡосаҡлап илап тора.

Сәлисә.

Баҙар барҙым, алма алдым,

Алмалары һау микән.

Сәлих йәнем, Сәлих бәғерем,

Йөрәк өҙгөс яу икән.

Аҡтирәк — күктирәк,

Йөрәктәр яна көйрәп.

Бер күрергә зар булыуы

Ауыр икән бигерәк.

Күптән инде хәбәрең юҡ,

Был хәбәрең хаҡ микән?

Булат балдаҡ — һиңә ят зат,

Ә һин уға ят микән?..

Аҡтирәк — күктирәк,

Йөрәктәр яна көйрәп.

Саҡ, Суҡ һымаҡ тилмереүҙәр

Ҡыйын икән бигерәк.

Сәхнә ҡабат аҡрын ғына ҡараңғылыҡҡа сума.

Бишенсе күренеш

Төн, күктә тулы Ай йөҙә. Урмандағы элекке пионер лагеры (бина маңлайында “Пионерлагерь “Луч” тигән яҙыуы һаҡланған), ә хәҙер фашистарҙың , яңы төҙөлә башлаған “мосолман легионы” штабы. Ишек башында ярым Ай һүрәтле йәшел флаг һәм булат балдаҡ символын аңлатҡан аҡ бутал түңәрәк элеүле. Немецсә һәм ғәрәп яҙыулы башҡортса белдереү: “Булат балдаҡ” исемле мосолман легионы”. Асыҡ тәҙрәнән күренгән иркен залда ярты стенаны иңләгән “фюрер” портреты. Тамашасы ҡаршыһында бинаның бик күп эске һәм тышҡы ишектәрҙән ғибәрәт ҙур залы, тышҡы ишек алды, ихатаны уратҡан оторо тимер сыбыҡлы бейек ҡойма. Пулемет вышкалары. Бер ситтәрәк айырым ҡарауыл бинаһы. Ихата төпкөлөндәрәк ҡойма буйын бейек әрем баҫҡан, шул тарафҡа “йәйәүле” һуҡмаҡтар һуҙылған. Ул яҡ, моғайын, батшалар һәм генералдар ҙа йәйәүләп бармалы мөйөш. “Мосолман легионы”н ойоштороусы генерал Шмультке, уның адъютанты майор Валтер, “легион”дың фашист ғәскәри кейемендәге командиры Сәлих тышҡы ишек алдында баҫып тора. Генерал “легион” эштәрен тикшерә килгән, улар бында, моғайын, яҡшы ғына һыйланып алған. Генералдың яңағы аҡ яулыҡ менән бәйләнгән — теше һыҙлай. Киске тәбиғәт менән хозурланыу һиҙелә. Генерал Шмультке портфелен ҡулынан ысҡындырмай йөрөтә — унда йәшерен ҡағыҙҙар.


Шмультке. Йәшел әләм, ярым Ай... Ләкин йылтыр дүңгәләге ни бысағыма?


Вальтер. “Булат балдаҡ” ул, генерал... Азиаттар хөрәфәте.


Сәлих (үҙ алдына һыҙланып). Булат балдаҡ... Булат балдаҡ...


Вальтер. Хөрәфәти булат балдаҡ, имеш, азиаттар илен, таралтмай, бер ҡорға туплап һаҡлай, ә дошманды үҙенең утлы божораһы эсенә уратып юҡ итә. Тупһаларына иҫке-моҫҡо ат дағаһы ла ҡаҙаҡлай азиаттар.


Шмультке. Ҡырағай ил, ҡырағай ҡәбиләләр... Вермахт майоры Вальтер дөрөҫ һөйләйме, Селих Хәмиди әфәнде?


Сәлих (һынын ҡатырып). Дөп-дөрөҫ, генерал әфәде. һайль һитлер!


Шмультке, Вальтер. һайль һитлер!


Вальтер. Хөрәфәттәрен дә рейхҡа хеҙмәт иттертә белергә кәрәк, генерал. Рейх ҡоросонан сүкелгән булат балдаҡ божораһына ҡорланып тупланһын да азиаттар, вермахттың дәһшәтле ҡоралы ярҙамында большевиктарҙы булат балдаҡтай уратып алып, быуып дөмөктөрһөндәр.


Сәлих. Ур-ра! һайль Һитлер!


Шмультке, Вальтер. һайль һитлер!


Шмультке. Быныһы ла хөрәфәт ҡалдығымы — ваҡытынан элек “ура!” һөрәнләү. (Төртөп күрһәтеп). Ошо хәйерһеҙ ерҙе ҡаплаған ике метр ҡалынлыҡ ҡара тупраҡтан алып анау Айға тиклем арала бөтә нәмә ҡараңғы, ҡырағай. һеҙ шул хаҡта яҡшы беләһегеҙме, Сәлих әфәнде?


Сәлих. Бик яҡшы беләм, генерал әфәнде. (Тап генерал торған тәңгәлгә төртөп күрһәтеп). Ошо ерҙән алып анау Айға тиклем беҙ бөтәбеҙ ҙә ҡырағай.


Шмультке. Бая беҙҙе һыйлаған бифштекс та, минеңсә, ҡырағайлыҡтан уҙмаған. Эстә полк оркестры уйнағандай боларта.


Сәлих. Генерал әфәнде, француз коньягылыр ул.


Шмультке. Йәл, уларҙың икеһенән дә әлегә допрос алып булмай. (Сәлихкә төбәлеп). Бәлки, был допросты һеҙҙән башларға кәрәктер?


Вальтер. Генерал, Сәлих әфәнде һеҙҙең өсөн шундайын ныҡ тырышты. Килеүебеҙгә махсус һимерткән алты айлыҡ сусҡа һуйҙы, уны вермахттың һыналған шеф-повары Ганс Кохтан бешертеп-әҙерләттерҙе. (Ҡойма яғына төртөп күрһәтеп). Ә һыйҙан һуң йәйәүләп бараҡай урынды, үҙегеҙ өсөн персональный эшләтеп, һуҡмағына ҡом һиптертеп ҡуйҙы.


Сәлих. Генерал әфәнде, һеҙҙең өсөн унда бөтә уңайлыҡтар бар. (Ситкә боролоп). һаҫы көҙәндәр! Сей һурпаны яҡшы әҙерләттем мин! Ҡорһағығыҙ көтөрҙәй башлаһын әле! Шеф-повары Ганс Кох булһа ла, ярҙамсыһы үҙебеҙҙең Брыкалов Иван бит.


Вальтер. Нимә?


Сәлих. Шеф-повар Ганс Кохты әйтәм, ысын арий, ысын ашнаҡсы икән. Бер кемде лә яҡын ебәрмәй, баштан алып ахырынаса ашты үҙе әҙерләне.


Шмультке. Вальтер, иҫәпкә ал. Шеф-повар Ганс Кохҡа веромахттың тимер тәреһен тағырға ваҡыт.


Вальтер. Тыңлайым, генерал.


Шмультке. Ә шулай ҙа бында... (ҡорһағын тотоп) ниндәйҙер йылан борғолана.


Вальтер. Йылан башына урыҫ водкаһын ҡойорға кәрәктер, тим, генерал.


Шмультке. Вальтер! Ысын арий өсөн һәр нәмәнең үҙ хәйерле сәғәте бар. (Эсен тотоп). Ой!


Вальтер. Бәлки, рәхим итеп, Сәлих әфәнде үҙе ҡаҙҙыртҡан баяғы гүзәл бәҙрәфхананың ҡыҙыл таҫмаһын киҫерһегеҙ, генерал, хи-хи!


Шмультке. һеҙ бер ҡасан да ысын немец була алманығыҙ, Вальтер. Ысын немец һәр нәмәнең үҙ сәғәте, үҙ минуты, үҙ секунды һуғыуын көтә. Ул һәр эшен ярты секундҡа иртәрәк тә, ярты секундҡа һуңыраҡ та түгел, ә бермә-бер үҙ секундында башҡара. һеҙҙең тамырҙарығыҙҙа ысын арий ҡаны түгел, ә Мюнхендәге атайығыҙҙың һаҫы һыраханаларында һатыла торған шыйыҡ һыра заты тибә.


Вальтер. Но-но, генерал! Атайымдың шул һыраханаларында Еңелмәҫ фюрер Адольф һитлер партияһының рухы сынығып сыҡҡанын онотмайыҡ.


Шмультке. һайль һитлер!


Вальтер, Сәлих. һайль һитлер!


Шмультке. , яңы тәртип һәр нәмәне минутында, секундында үтәүҙе талап итә. Өйрәтегеҙ, Вальтер, Сәлих әфәдегә , яңы тәртип ҡанунын. (Бер ситкәрәк китеп, вата-емерә “Катюша” көйөнә һыҙғыра).

Вальтер. Үтәйем, генерал! Сәлих әфәнде, юғары цивилизациялы илдәрҙә был деликатный мәсьәләгә нисегерәк ҡарайҙар, беләһегеҙме? Генералға тәғәйенләнгән деликатный ишек төбөндә ғәййәр пост торорға тейеш. Автоматлы һалдат. АҢлашыламы?


Сәлих. Аңлашыла, майор әфәндем. Тик минең легионда, үҙегеҙгә мәғлүм, әле булһа үҙемдән башҡа берәү ҙә юҡ бит әле. Уҙем торайыммы?


Вальтер. Бындай тайярлығығыҙҙы генерал тейешле баһалар. Әммә рейхҡа һеҙҙең тиҙерәк мосолман легионы төҙөп биреүегеҙ мотлаҡ. Посҡа ысын вермахт һалдаты торор. Ә һеҙгә бер көтөү мосолман әсирҙәрен ҡыуып килтерербеҙ. Исемлектәре әҙер. Вермахт һағы аҫтында ошо лагерҙа уларҙы өйрәтеп, большевиктарға ҡаршы яуға алып инерһегеҙ. Яҡшы һуғышһағыҙ, шеф-повар Ганс Кох кеүек, рейхтың тимер тәреһенә ирешерһегеҙ. Ишек башығыҙҙа ла бынауы ҡырағай әләм түгел, ә вермахттың свастикалы флагы эленеп торор. Ә хәҙер... ҡалған ҡалъя менән шнапсты хәстәрләгеҙ.


Сәлих. Ҡалғанын бит генералдың ҡарауылы ҡайыҙланы.


Вальтер. Сәлих әфәнде!..


Сәлих. Үтәйем, майор әфәндем. (Китә).


Шмультке (тағы ҡорһағын тотоп). Ҡыйын миңә, Вальтер.


Вальтер. Аңлайым, генерал. Мәскәү янында рустарҙан арт һанығыҙға алғандан һуң ифрат ҡыйын булып китте шул.


Шмультке. Молчать! Кемдең арт һанына?


Вальтер. Бер һеҙҙең генә түгел, генерал, икебеҙҙең дә. Ҡыҙыл Армия бөтәбеҙҙең дә арт яҡҡа шәп иттереп типте.


Шмультке. Вальтер, беләһегеҙме, әгәр ошонда һеҙҙең урында башҡа бер-берәү булһа, ни эшләр инем мин хәҙер?


Вальтер. Беләм, генерал. Кобурағыҙҙан парабеллумығыҙҙы һурып алыр инегеҙ ҙә бөтә обойманы ошонда (маңлайына күрһәтә) бытлыҡтырыр инегеҙ. Ләкин һеҙ хәҙер уны эшләй алмайһығыҙ. Сөнки был баш һеҙҙең өсөн ҡиммәтле — миллион марка тора. Ә ул миллион, беләһегеҙ, миллионер атайымдың бойомонда. Был баш юғалһа, тимәк, генерал фон Шмульткенең Швейцария банкыһындағы шул ҡыштырлап торған бер миллион рейхсмаркаһы юҡҡа сыға.


Шмультке. Ләкин минең нерваларҙың да сиге бар, Вальтер.


Вальтер. Ҡурҡмағыҙ, генерал, әгәр ошо рус фронтынан иҫән-аман табан тайҙырһаҡ, нерваларҙы шау алтындан ҡуйҙыртырбыҙ. Минең һыра короле атайҙың алтындары етерлек.


Шмультке. Яҙыҡ аңланығыҙ, Вальтер. Мине хәҙер бөтөнләй икенсе нәмә борсой.

Парад аҙымы менән шаҡ-шоҡ баҫып автоматлы ҡарауыл башлығы һәм һалдат үтә, “генерал һуҡмағы”на пост ҡуйыла.


Вальтер. Нимә ул, генерал?


Шмультке. Бына ошо беҙ “ҡырағай” тип атаған, 1941 йылдың 22 июнендә үҙебеҙ блицкриг яһап баҫып кергән хәйерһеҙ ер ул, Вальтер ҡәҙерлем.


Вальтер. Да-а-а. Был ҡырағай ер үҙенең шпигы менән водкаһы өсөн үтә ҡиммәт хаҡ ала. Фюрер әйткән балсыҡ аяҡлы рус колосы ниңә ҡоламай һаман?..


Шмультке. Тимәк, аяҡтары ла, башы ла башҡа заттан булып сыға.


Вальтер. Уларҙың танкылары көслө, “катюша”лары бар.


Шмультке. Ой!.. (Яңағын тота). Бында мәсьәлә ҡоралда ғына түгел, Вальтер. Ҡорал эргәһендә уларҙа беҙгә мәғлүм булмаған тағы ла бер серле ҡөҙрәт бар.


Вальтер. Ах, шуны белергә ине!


Шмультке. Бына шунда тора ла шул мәсьәлә.


Вальтер. һеҙ әйткән был ҡырағай илдең барлыҡ милләттәре болғанып баш күтәрер, бер-береһен суҡмар менән иҫәнгерәтә һуғып тарҡалыр, рустар яңғыҙ ҡанһырап тороп ҡалырға тейеш ине. Әммә улар һаман бергә уҡмаша, шанлы арий һөйәктәре онтала. Беҙҙең башҡа ҡайҙан килеп сыҡты был аңлайышһыҙ ил?


Шмультке. Ил түгел был, Вальтер, (ишек башына төртөп күрһәтеп) ысынлап та һынмаҫ булат балдаҡ!.. Ҡайһылай ғына ябырылһаҡ та, булат балдаҡҡа бәрелеп теш ҡыйрала. Ни эшләрбеҙ, аҙаҡ килеп, булат балдаҡ үҙебеҙҙе, божоралап, уратып-ҡамап алһа? Рейхтың үҙен божораһында быуһа шул булат балдаҡ?!.


Вальтер. Атайым һуҡҡан баяғы алтын божора беҙҙе яуыз булат божоранан ҡотҡарыр, генералым, әгәр хәйерле сәғәттә йоҡлап ҡалмаһаҡ.


Шмультке. Вальтер! Ниңә ҡалтырайһығыҙ?


Вальтер. Өшөй башланым, буғай, генерал. Ҡара Торна һаҙлығынан зәһәр ел өрә.


Шмультке (хәйләкәр бармаҡ янап). Алдашмағыҙ, ҡурҡаһығыҙ.


Вальтер. Уныһы ла булһа булыр, генерал. Кисә генә шул Ҡара Торна һаҙлығынан был яҡҡа гөпөлдәтте. Майор фон Гельмут батальонынан көл генә борҡоп ҡалды.


Шмультке. Тимәк, авиаразведка мәғлүмәттәре дөрөҫ: Ҡара Торна һаҙлығында рустарҙың , яңы оборона линияһы. Был, Вальтер, беләһегеҙме, нимә хаҡында һөйләй?


Вальтер. Мәскәү янында ла тәүҙә линия төҙөлгәйне. Шунда бер заман “катюша”лары...


Шмультке (яңағын баҫып). Ой катьюша! Ой тешем! Вальтер, аспирин! Иҫемә төшөрмәгеҙ!


Вальтер (аспирин бирә). Генерал, ғәфү итегеҙ, рәхим итегеҙ! Беҙҙең шанлы һалдаттарыбыҙҙың һөйәген онтаған ул яуыз рус ҡатынының исемен башҡаса иҫләмәм, телгә алмам. Исеме лә ҡәһәрле бит суҡынғандың: “катю”...


Шмультке. Ой!


Вальтер. Беҙҙең тештәрҙе ҡоя.

Пауза.


Шмультке (ҡорһағын баҫып). Был сәғәттә мине ҡурҡытҡан нәмә — минең эсемдә, Вальтер. һеҙҙеке лә эсегеҙҙә.


Вальтер. Уныһына ышанам.


Шмультке. Ләкин беҙгә ысын немец булып ҡалырға кәрәк, Вальтер. Ысын немец һәр нәмәнең секунды һуҡҡансы түҙә.


Вальтер (ҡорһағын тотоп). һеҙҙеңсә, ул ҡасан һуғырға тейеш?


Шмультке. Был мәсьәләлә һәр бер ысын немецтың үҙ изге секунды бар. Ой! (Ҡорһағын тотоп бөгөлә).


Вальтер. Улайһа, минең изге секундтың тап һуҡҡан мәле, генерал.


Шмультке. Майор, ҡайҙа ашығаһығыҙ?


Вальтер. Генерал, баяғынан ҡалған бифштекс менән водканың тағы ла бер рәхәтен күрәйек, тим.


Шмультке. Майн һо-о-от, мин һеҙҙе аңламайым! (Бөгөлөп төшә). Майор, минең эс бора!


Вальтер. Генерал, мин дә һеҙҙе аңламайым. Эсегеҙ борһа, әнә персональ юлығыҙ, почетлы ҡарауылығыҙ. Өп-өр-, яңы бәҙрәф, тим.


Шмультке. Вальтер, һеҙ бер ваҡытта ла ысын арий була алмаҫһығыҙ. (Турайып). Тик мин һеҙҙе кисерәм. Атайығыҙ хаҡына! Мин һеҙгә ысын арий түҙемлеген күрһәтәм.

Ишекте ҡаты ябып, залға үтәләр, ишек башындағы “булат балдаҡ”, доңғорҙап, сөйҙән ысҡынып төшә. “һайль һитлер!” тип, залдағы Гитлер портретын тәбрикләйҙәр. Сәлих, башҡа ишектән тышҡа йүгереп сығып, аунап ятҡан “булат балдаҡ”ты күтәрә.


Сәлих. Их... мәсхәрәле кәмит уйнау ялҡытты, хатта ялған булат балдаҡ ишараты ла күтәрә алмай быны! Ә мин күтәрәм... (“Балдаҡ”ты, Айлы әләм туҡымаһын бөрөштөртөп, уның һабына кейҙерә). Бына шулай. Сабыр бул, разведчик Сәлих, түҙергә күп ҡалманы! Оҙаҡламай был сөйҙә лә үҙебеҙҙең ураҡ-сүкешле ҡыҙыл байрағыбыҙ елберләр! (Башҡа ишектән бинаға инеп китә).
Залда Вальтер, Шмультке.


Вальтер. Генерал, инде миңә үҙ хәжәтемде башҡарырға рөхсәтме? (Араҡы ҡойоп эсә, ҡаба). Бәлки, генералым, һеҙ ҙә (генералдың ҡорһағына төртөп) ундағы боролош йыланығыҙҙың муйынын борорһоғоҙ? Бер стакан водкаға бер ус аш тоҙо һалып. Эс киткәндә рустың иң шәп сараһы.

Вальтер араҡы һалып бирә, генерал эсә.


Вальтер. һут, генерал. (Ике бокалға ҡоя, береһен генералға бирә). Быныһы ла иш янына ҡуш булыр, Сәлих әфәнде әйтмешләй. Рус водкаһы ул ҡөҙрәтле — ҡаҡшап ҡойолорға торған теште лә, эсте лә баҫа бер юлы. Салют! Фюрерҙың теш һәм эс һаулығына!

Икеһе бер юлы “һайль һитлер!” тип тәбрикләп эсә. Йырлап, төрлө ишаралар яһап бейейҙәр.

Шмультке.
Беҙ шәп немец, беҙ арий —

Вальтер.
Ҡурҡмайбыҙ, ҡурҡмайбыҙ!

Шмультке.
Беҙ алдан да, беҙ арттан да

Вальтер.
Юртмайбыҙ, юртмайбыҙ!

Шмультке.
Беҙ уртанан, беҙ уртанан

Вальтер.
Барабыҙ, барабыҙ.

Шмультке.
Шуға баш та, аяҡ та һау —
Вальтер.

Ҡарағыҙ, ҡарағыҙ!

Шмультке.
Мине көтә банкыла бер

Вальтер.
Миллион, миллион!

Шмультке.
Вальтер башы иҫән ҡайтһа, —

Вальтер.
Юлың йүн, юлың йүн! (Бармағын башына төртөп).

Минең башты,

Шмультке (бармағын башына төртөп).
Минең башты

Икеһе бергә.
Һаҡлайыҡ, һаҡлайыҡ!

Булат балдаҡ алҡымынан

Таяйыҡ, таяйыҡ!

Музыка тына, был икәү табынға өңөлә. Тап шул мәлдә стеналағы “фюрер” портреты баштүбән әйләнеп китә лә доңғорлап иҙәнгә ниҙер төшә — күҙҙәре аҡайған был икәүгә табан сәйер “булат балдаҡ” — билгә ҡуйып әйләндермәле спорт балдағы тәгәрләп килә. Шашынған фашистар, баштарын ҡаплап, иҙәнгә ауа.


Шмультке. Ой! Майор, большевистик булат балдаҡ!


Вальтер. Ахтунг! Партизан булат балдаҡ!


Икеһе бергә. Диверсия!

Диван артына шыуышып йәшенәләр, сәхнә тын ҡала; шул тынлыҡты емереп, сылт-сылт секунд һуғыуҙары ишетелә. Ишектәрҙең береһенән залға Сәлих йүгереп инә, ялт-йолт ҡарана.


Сәлих. һе! Шайтаным дөбөрҙәйме, тиһәм... пионерҙарҙың спорт балдағы икән. Шуныһының шуныһына тиклем сыҙай алмай һикерә! (Балдаҡты алып сығып китә).

Тышта ҡойма буйында ҡапыл Ишмырҙа хасил була, ул разведкала йөрөй.


Ишмырҙа. Ышандым. Ҡулымдағы булат балдаҡ ҡөҙрәтенә ышандым. Әҙәм балаһының башы һыймаҫтай тишеккә лә һыйып үтә алыуыма ышандым. Танау тартып ҡалды постары. (Ишек янындағы белдереүгә ҡарап). һе, “Булат балдаҡ исемле мосолман легионы”, имеш! Күрһәтербеҙ беҙ һеҙгә мосолманды! (Бармағында булат балдаҡты балҡытып). Бына ул булат балдаҡ! Ошо мосолман һеҙҙең ҡорал келәтенә әле генә бынамын тигән лютеран мина һалды. Инде икенсеһен ошо ҡоҙғон ояғыҙға ла йәпләштерҙе. Ишетәһегеҙме, келт-келт таҡмаҡлап тора. Күп тә үтмәҫ, бейетер — көллөгөҙҙө күккә осорор... хоҙайығыҙ “майн һоот” янына! (Әрем араһынан боҫоп барып, “персональ” һаҡсыны бәреп йыға, ышыҡҡа һөйрәп ташлап, фашист кейемдәрен кейенеп килеп сыға ла посҡа тора, ләкин ҡулында дискылы үҙ автоматы ҡала). Майн һоот, быныһына ла ышандым!

Залда Вальтер башын ҡалҡыта, секунд һуғыуҙары тына.


Вальтер. Майн һо-о-от, большевистик булат балдаҡ, тигәнегеҙ — спортсмен балдағы булып сыҡты. һеҙҙең изге эс-ҡарынығыҙҙың ҡотороп быҡырлауынан башҡа ҡаты шартлау ишетелмәне, буғай, генерал? Ун өс секунд үтте.


Шмультке. Ысын арий ҡорһағына ла еңел түгел был илдә.

Тороп, өҫ-баштарын ҡағыналар. Тышта, ҡарауыл бинаһы яғынан сығып, ҡоймаға ҡарай ашығып йүгергән фашист һалдаты күренә. Автоматын — ҡорһаҡ тәңгәленә, билбауын — муйынға элгән; салбар төймәләрен ысҡындырып, бөрмәһенән ҡуш ҡуллап тотҡан.


Фашист һалдаты. Майн һо-о-от, майн һо-о-от, ҡорһаҡта шайтан болара — ашҡа әллә касторка һалып ашаттылар инде... Уф, нисек барып етергә! (Ышыҡлана, шатырлау).

Ишмырҙа. Түтүт! Тәпәйҙәрен ҡайсылатты аҫыл ҡош!.. (Фашист һалдаты артынан китеп, бер аҙыраҡ торғас, ҡулдарын оҙон таҫмалы туалет ҡағыҙына һөртә-һөртә ифрат рәнйеп килеп сыға). Хәшәрәт! һаҫы көҙән! Шундайын да шатырлатып урғылта пушкаһынан — сусҡа ҡалъяһын мылтыҡ майына мансып тыҡшынған, тирһең!.. (Урынына баҫа).
Юлда йәнә,баяғыса, салбарын бөрмәһенән ике ҡуллап тотоп йүгереүсе икенсе фашист һалдаты.


Ишмырҙа. Хоҙайым, быныһына ла ни булған тағы? (Фашистың артынан китеп, йәнә лә, баяғылай, йөҙө йәмерәйеп килеп сыға). Тфү, быныһының да эсе ҡойола!

Өсөнсө һалдат менән дә шул уҡ хәл.


Ишмырҙа. Былайһа, бер юлы бер взвод “тел” алып ҡайтам икән штабҡа!

Сәхнә барышында был ваҡиға һаман уйнала тора, һөҙөмтәлә бөтә ҡарауыл командаһы бәҙрәфтә “һеңеп” ҡала. Бер үк ваҡытта — йәнәшәле рәүештә — залдағы табын янында ҡабат пәйҙә булған генерал менән майор күренеше лә дауамлана.


Шмультке (араҡынан күңеллеләнә төшөп). Беләһегеҙме, Вальтер, мин һеҙҙе был рус тамуғынан ҡайһылай ҡурсалайым?


Вальтер. Бер миллион маркағыҙҙы ҡурсалағандай.


Шмультке. Ә һеҙ шуның ҡәҙерен белмәйһегеҙ. Генералығыҙҙы иркәләмәйһегеҙ. (Майорҙың бөйөрөнә төртә).

Вальтер. Хи-хи... Генералым, урыҫ водкаһы артынан аслан нимә теләгәнегеҙҙе яҡшы беләм мин! Анауы бүлмәләрҙең береһенде сюрприз көтә һеҙҙе, үҙем ойошторҙом. Бынамын тигән тәтәй ҡош! һеҙҙе ысын арий яһаған тап ошо изге сәғәткәсә алтын ситлектә бикләп тоторға, коньяк менән аҡрын ғына ҡыҙҙыра торорға ҡуштым мин уны шеф-повар Ганс Кохҡа. Хатта Сәлих әфәнде лә белмәне.


Шмультке (ҡорһағын тотоп). Түҙеп булмай, ой Вальтер...


Вальтер. Айн момент! (Төпкө ишектәрҙең береһенә йүнәлә).
Генерал һыҙланып торғанда, оҙон күлдәкле һәм ярайһы уҡ ҡыҙмасаланмыш бер һылыуҙы етәкләп, Вальтер килә; ул һылыу —Сәлисә.


Шмультке. Майн һоот, бына был сюрприз! (Осҡолоҡ тота).

Вальтер. Генерал, таныш булығыҙ, легионға үҙе теләп яҙылған беренсе

мосолман һылыу — Сәлисә туташ була был.


Шмультке. Документ!


Вальтер. Генерал, обер-лейтенант Сәлисә туташтың империя канцелярияһынан бирелгән аусвайсында рейхcкомиссар Кубенең үҙ ҡултамғаһы бар! Ул беҙгә ғәййәр легионды нығытырға ебәрелгән.


Сәлисә. Генералым, һеҙҙең менән танышыуға бик шатмын!


Шмультке (Сәлисәнең ҡулын үбә). һут, һут! Беҙгә йәнегеҙ һәм... тәнегеҙ менән бирелеп хеҙмәт итерһегеҙ, тип уйлайым.


Сәлисә. О генерал, һеҙҙең өсөн...


Шмультке (ҡыҙға рюмка тоттора). Танышыу хөрмәтенә, Сәлисә туташ.


Сәлисә (эсеп, рюмканы ырғыта). О! (Генералдың муйынына һарыла, үрелеп үбергә итә). Генерал, ҡасан мине батыр яҡташым Сәлих әфәнде Хәмиди менән таныштыраһығыҙ?


Шмультке. О Сәлисә туташ, һеҙ мине рәнйетәһегеҙ! Тәүҙә икәү ныҡлап танышайыҡсы.


Сәлисә. О генерал!


Шмультке. Майор, Сәлисә туташты ана тегендә — минең бүлмәгә керетеп урынлаштырығыҙ. Беҙ уның менән төрлө донъя хәлдәрен һөйләшербеҙ.


Сәлисә (“һауа аша үбеү” оҙатып хушлаша). Эм-м-мү, генерал!


Шмультке.Эм-м-мү, туташ!

Вальтер Сәлисәне генерал күрһәткән бүлмәгә илтеп килә.


Вальтер (устарын ыуып). Хи-хи!.. Генералым, алма тулышып өлгөрҙө, өҙөп ҡабаһы ғына ҡалды. Тешегеҙ ҡамашмаҫ микән?..


Шмультке (бармаҡ янап). Ҡорт булып төшөргә уйлаһағыҙ, ҡарағыҙ уны, майор!


Вальтер. Генерал!.. Легион тағы бер яугиргә артҡанға шатланамын.

Сәлих инә.


Сәлих. Генерал әфәнде, һеҙҙең өсөн юл хәрездәре әҙер.


Шмультке (бармағы менән ымлап саҡырып). Килегеҙ әле бирегәрәк, штурмбанфюрер Сәлих әфәнде Хәмиди. Ниңә беҙҙт елға тиҙерәк оҙатырға йыйынаһығыҙ? Теге саҡта генерал Борисов атлылары өҫтөнә һибергә әҙерләткән бер миллион листовканы ла партизандарҙан үртәтергә шулай хәстәрләнегеҙме? һеҙ фюрерҙың ышанысын аҡларға тырышмайһығыҙ.


Сәлих. Генерал әфәнде, мин аҡлайым, мин үҙ ҡулдарым менән...


Шмультке. Молчать! Фюрергә һеҙҙең ҡулдарығыҙ кәрәкмәй. Фюрергә генерал Борисовтың эстән тарҡатылған атлы корпусы, уның генерал Шайморатов кеүек командирҙары кәрәк! Улар тиҙерәк лагерҙа, бына ошонда булһын!


Сәлих. Үтәйем, генерал!


Шмультке. Болван, нимәне үтәйһең?


Сәлих. Генерал Шайморатовтың атлылары тиҙҙән бына ошонда булыр.


Вальтер (ус төйҙәһен Сәлихтең муйынына ышҡып). Әгәр тап шулай булмаһа, беләһегеҙме, азиат, һеҙҙең баш бына ошолай ҡыххх... (Араҡы бирә). Мәгеҙ, түңкәреп ҡуйығыҙ, буласаҡ ил тарханы.

Сәлих эсә.


Вальтер. һут, инде йырлап ишеттерегеҙ. Генерал әфәнде бындай моментта азиат моңдарын ярата... ул ысын арий ашҡаҙанын яҡшыраҡ эшләтә.


Шмультке. һуҙығыҙ, Сәлих әфәнде.

Тыңларға йыйыналар, моңайып баҫып торған Сәлих “Аҡтирәк — күктирәк”те йырлап ебәрә. Тышта һағалаған Ишмырҙа, тәҙрәгә һарылып, әҫәрләнеп тыңлай. Йырҙың аҙағынаса ул автомат көбәген Сәлихкә тоҫҡап тота.

Сәлих.
Һаҡмар буйы йәмле бигерәк —

Аҡтирәк тә күктирәк.

һинең һымаҡ аҫыл-зирәк

Донъяға тыуа һирәк.

Аҡтирәк — күктирәк,

Йөрәктәр яна көйрәп.

Булат балдаҡ беҙ икәүҙе

Тапһын ине тиҙерәк.


Ишмырҙа. Был ни хәл, кем был? Былмы теге листовкалағы Сәлих әфәнде Хәмиди?!


Вальтер. Браво, Сәлих әфәнде, браво!


Ишмырҙа (көбәкте Сәлихтән ситкы бороп). Юҡ, ҡулым бармай атырға. Ышанмайым. Ышаныҡ Ишмырҙа булһам да ышанмайым! Ошо тамуҡ төбөндә лә үҙенең изге аҡтирәктәрен, күктирәктәрен йөрәгендә йөрөткән йән эйәһе иленә хыянат итерме?! Юҡ! Ул да, әлбиттә, минең һымаҡ уҡ, махсус эш үтәп йөрөй. Ул — ысынлап та үҙебеҙҙең разведчик! Юҡҡа ғына алмағандыр булат балдаҡ исемен! (Бармағынан булат балдаҡты һурып). Тимәк, булат балдаҡты тапшырырға бурыслымын үҙенә? Тик... нисек итеп?.. Әһә, булды! УҢайлы мәлен тура килтерәм дә тәмәке янсығыма бәйләп ырғытам — бөрмә бауына тағып. Үҙе аңлар ҡалғанын. (Шул ниәтен үтәргә әҙерләнә).

Залдағылар һөйләшеүе үҙ ағышында бара.


Шмультке. Был шыңшыуҙа Россияның тынмаҫ ҡарлы бурандары, ас бүреләр олоуы, бррр... Майор, башлағыҙ мин яратҡанды! Тик киҫәтәм: минең тешкә теймәҫлек башҡарығыҙ.


Вальтер. Сәлих әфәнде, һеҙҙең тауыш көр — йырҙы күтәреп алығыҙ. Тик, абайлағыҙ, яуыз рус әбей батшаһының исемен атамағыҙ!

Расцветали яблони и груши,

Поплыли туманы над рекой.

Сәлих (ҡушыла).
Выходила на берег Катюша...


Шмультке (пистолеттан түшәмгә атып). Ой! Тешем! Вальтер, аспирин! (Бөгөлөп төшә).

Вальтер (Сәлихкә). Әйттем дәһә, яуыз рус әбей батшаһының исемен атамаҫҡа, тип!


Шмультке. Ой! Вальтер, эсем бора!


Вальтер. Генерал, изге секундығыҙ һуҡты!

Тыштағы Ишмырҙа шул арала бауына булат балдаҡ тағылған тәмәке янсығын тәҙрәнән Сәлих тәңгәленә ырғыта.


Ишмырҙа. Булат балдаҡ, бар, тәгәрлә батырыңа!

Тышта тәҙрә янына фашистарҙың ҡарауыл башлығы йүгереп килә, “һенде һоһ!” тип аҡырып, автоматының төйҙәһе менән Ишмырҙаны йыға һуға.


Ҡарауыл башлығы (тәҙрәгә башын тығып аҡыра). Аһтуң! Рус диверсанты! Залға мина ташланы! Радиошнурлы мина! (Ситкә ташланып, ергә ята).


Шмультке (иҙәндәге тәмәке янсығына төртөп күрһәтеп). Радиомина! Вальтер, минең арттан! (Портфелен онотоп ҡалдырып, тышҡа ташлана).

Генерал менән майор, елтерәп сығып, ҡарауыл башлығы эргәһенә йығыла. Сәлих, иҙәндәге “мина”нан күҙен ала алмай, залда баҫып тора.


Сәлих (булат балдаҡ балҡыған янсыҡты алып). Булат балдаҡ! (Балдаҡты, ысҡындырып, бармағына кейә). Ҡайҙан килдең һин миңә, булат балдаҡ?! (Янсыҡҡа сигелгән яҙыуҙы уҡый). “Батырым Ишмырҙама — матурың Сафураңдан”. Их! Үҙебеҙҙең Ишмырҙа, үҙебеҙҙең Сафура!..

Тышта генерал аҡыра.


Шмультке. Вальтер, портфель!


Вальтер (башын ҡалҡытып). Штурмбанфюрер Хәмиди, портфелде сығарығыҙ!

Сәлих портфелде алып, икенсе ҡулында “шнурлы” тәмәке янсығын юғары күтәреп тотоп, яй ғына атлап сыға. Сәғәт секундтары дәһшәтле сылтылдай.


Шмультке. Аһтуң, радиомина!


Вальтер (пистолетын тоҫҡап). Сәлих әфәнде, туҡтағыҙ! (Сәлих туҡтай). Портфелде ергә ҡуйығыҙ! (Сәлих портфелде ҡуя). Радиоминаны ҡапҡа аша алып сығып китегеҙ, марш!


Сәлих. Тыңлайым, майор әфәнде. (Шәп-шәп атлап ҡапҡанан сығып китә. Ул киткән яҡта — шартлау).


Шмультке. Ауыр тупрағы еңел булһын ҡырағайҙың. (Ырғып тороп, портфеленә йәбешә; иҫһеҙ ятҡан Ишмырҙаға тибеп). Ошомо рус диверсанты?

Ҡалғандары ла ырғып тора.


Ҡарауыл башлығы. Эйе, тап үҙе, генерал әфәнде!


Вальтер. Болван, ул бит үҙең ҡуйып киткән часовой.


Ҡарауыл башлығы. Был часовой ул түгел, майор әфәнде, был — рус диверсанты. Күрегеҙ автоматын (алып бирә).


Шмультке (күҙҙәрен алартып). һыу һибеп айнытырға, допросҡа әҙерләргә.


Ҡарауыл башлығы. Үтәйем, генерал әфәнде.(Ишмырҙаны һөйрәкләп маташа).

Вальтер. Болван, ҡайҙа ҡарауыл?


Ҡарауыл башлығы. Ҡарауыл юҡ... майор әфәнде. Мин үҙ сиратымда күҙ элеп алғансы, ҡарауыл юҡҡа сыҡҡан.

Ишмырҙа ҡаты ыңғырашып, тороп ултыра; аяғына ла баҫа.


Шмультке (Ишмырҙа яғына ымлап). Тәүҙә һорарға, унан һуң дарға!


Вальтер. Дарға түгел, генерал, ә ватер-клозетҡа! Бәҙрәф хәшәрәттәренә баштүбән сумып тонсоҡһон.


Шмультке. Был да шәп аҡыл.

Ишмырҙаны төрткөсләп килтерәләр.


Шмультке. Диверсант, әйтеп ҡотол, ниңә бында тоттоң юл?


Ишмырҙа (ишек янындағы белдереүгә ымлап). Мосолман легионына яҙылырға.


Шмультке. Молчать! Әйтеп ҡотол шулай ҙа: рустарҙың , яңы оборона линияһы ҡайҙа?

Ишмырҙа өндәшмәй.


Шмультке. Телеңде әгәр сисмәһәң, беләһеңме, мин һине ни эшләтәм? Атмайым да, аҫмайым да, ә тере килеш ватер-клозетҡа быраҡтырам.


Ишмырҙа. Быныһы ҡыҙыҡ. Нимә һуң ул... ватер-клозет?


Шмультке. һеҙҙең ҡырағай-варвар теленә күсергәндә, бәҙрәфтең аҫҡа өңөлгән тишеге була ул.


Ишмырҙа. һеммм... Телемде сисһәм, ватер-клозетҡа ебәрмәҫһегеҙме?


Шмультке. Ебәрмәҫбеҙ, ысын рыцарҙарса атып ҡына үлтерербеҙ.


Ишмырҙа. Ҡара Торна һаҙлығында рустарҙың линияһы.


Шмультке. Был һүҙеңде ни менән инабатлайһың?


Ишмырҙа. Бөйөк “мосолман легионы”на хәҙер үк, ошо урында уҡ бер взвод һалдат етәкләп килтерәм. Башы-тояғы менән. (Әремлеккә күрһәтеп). Улар ана анауҙа — саҡырыуымды ғына көтөп яталар.

Фашистар бер-береһенә ҡараша.


Ишмырҙа. Үтәргә рөхсәтме?


Шмультке. Үтә, ләкин алдыңдан да, артыңдан да, ян-яғыңдан да унар автомат тоҫҡалғанды онотма.


Ишмырҙа. Бер мосолман бәндәһенә ниңә шул тиклем күп автомат?

Ишмырҙа, бәҙрәф яғына юлланып, кителле килеш аҡ кальсонда ғына ҡалған һәм һыу юлындағы ҡаҙ бәпкәләреләй бер-бер артлы теҙелгән бер өйөр фашист һалдаттарын — бәҙрәф юлына китеп “һеңгән” баяғы ҡарауыл командаһын алдағыһының муйын бауынан етәкләп, башҡорт халыҡ йыры “Каруанһарай”ҙы йырлап килеп сыға. Фашистарҙың ҡулдары артҡа шаҡарып — бил ҡайыштары менән, ә ул ҡайыш остарынан икенсеһенең муйынына үҙҙәренән һалдыртылмыш салбар балаҡтары менән бәйләнгән — процессия боронғо бығаулы ҡолдар баҙарын хәтерләтә. Марш уйнай, мәсхәрәле теҙем генерал алдына етеп туҡтай.


Ишмырҙа. Генерал әфәнде, ҡабул ҡылып алығыҙ яугирҙәрҙе. Тик легионға етер алдынан һәр береһе шыр ебәрҙе.


Вальтер. Бөйөк арий еҫенән тертләп ҡурҡҡандыр азиаттар.


Шмультке (танауын аҡ ҡулъяулығы менән баҫып,ҡарауыл башлығына). Фу! Был ниндәй һаҫы швайны? Ҡайҙан килеп хасил булған был тиклем күп рус иваны?


Вальтер. Ошолармы Россия мосолмандары?


Ҡарауыл башлығы. Генерал әфәнде, улар рус иваны ла түгел, мосолманы ла түгел, ә үҙебеҙҙең ысын арий ҡарауыл командаһы.


Ишмырҙа. Так точно, үҙегеҙҙең һаҫыҡ фрицтар.


Вальтер. Молчать!


Шмультке. Ватер-клозетҡа хәҙер үк баштүбән сумғың килмәһә, әйт: был тәҙрәнән ниндәй мина ырғыттың?


Ишмырҙа. Ҡыҙыл Армияның “булат балдаҡ” тигән иң-иң секретный минаһын.


Вальтер. Булат балдаҡ?!


Ишмырҙа. Булат балдаҡ һеҙҙе уратып алды, шартлап күккә осаһығыҙ ғына ҡалды!


Шмультке. Алып китергә!


Ҡарауыл башлығы. Үтәйем! (Ишмырҙаны, автомат көбәге менән төрткөсләп, ҡарауыл бинаһы яғына алып китә).

Шмультке (мәсхәрәле өйөргә). Смирррно! һеҙ кем? (Вальтерға). Ниңә өндәре сыҡмай?


Вальтер. Генерал, шанлы һалдаттарыбыҙҙың ҡулдары шаҡарылған, ауыҙҙарына туалет ҡағыҙы тығылған.


Шмультке. Сисергә, таҙартырға!

Бойороҡ үтәлә.


Шмультке. Болвандар, автоматтарығыҙ ҡайҙа?


Команда (бер тауыштан). Ватер-клозетта, генерал!


Шмультке. Сумырға, эҙләп алып сығырға! Марш!

Команда һыпырта.


Шмультке. Ә һеҙ, майор әфәнде, тиҙ генә штабҡа шифровка тапшырығыҙ. Кисекмәҫтән авиация ебәрергә, Ҡара Торна һаҙлығының көлөн күккә осорорға!


Вальтер. Үтәйем, генералым! (Залға инеп, ундағы бер ишектән төпкә үтә).

Яҡында ғына көслө шартлау ерҙе-күкте тетрәтә.


Шмультке. Майн һо-о-от! Ҡорал склады шартланы. (иҫенә килеп). Катьюшша эҙгә баҫҡансы, табан ялтыратырға!

Сәғәт секундтары келтелдәп ишетелә лә тына.


Шмультке. Вальтер! (Залға йүгереп инә, Вальтер ҙа төпкө бүлмәнән атылып сыға).


Вальтер. Шифровка тапшырылды, авиация күккә күтәрелә, генерал.


Шмультке. Бында башҡа нәмәләр ҙә бит күккә күтәрелә.


Вальтер. Генерал, нимә шартланы?


Шмультке. һәр хәлдә мин түгел. Миллион — минеке! Табандарҙы майлайыҡ, Вальтер, баштар муйында саҡта. Йүгер, Сәлисә туташты килтер!


Вальтер. Шеф-повар Ганс Кохты үлтереп, автоматын эләктереп, Сәлисә туташ юҡҡа сыҡҡан, сейфтан мосолман легионының исемлеге, шифровкалар ҙа осҡан.


Шмультке. Ма-а-алчать! Шылтыратырға, тышҡы постарҙы киҫәтергә!


Вальтер. Генерал, телефон сымдары киҫелгән, тышҡы постар юҡ... ителгән...


Шмультке. Йөҙ процентлы болван һин дә, майор.

Тышта мотор, ат тояҡтары тауышы.


Шмультке. Нимә был, беҙҙең авиациямы?


Вальтер. Юҡ, генерал, рустарҙың танкылары. Рациянан хәбәр алып өлгөрҙөм: беҙҙең тылға маршал Рыбалконың танк клины, Шайморатовтың атлы ғәскәрҙәре ярып кергән. (Дер-ҡалтырап). Большевистик булат балдаҡ уратып алды беҙҙе, был балдаҡтан ысҡынырға юҡ сара...


Шмультке. Бар сара! Майор, бөйөк арий рухын юғары тоторға! (Шкафтан аҡ простынялар алып ырғыта). Уран аҡ урамалға!


Вальтер (дер-ҡалтырап). Аңламайым, генералым.


Шмультке. Миллионлыҡ башың менән һуҡыр тинлек рус премьеры Федор Керенский әфәденең сараһын да белмәйһең. Большевистик булат балдаҡтан ысҡынырға был беҙҙең берҙән-бер сара! Ошо изге секундтан алып һин — Вальтер түгел, мин фон Шмультке түгел, ә икебеҙ ҙә Халыҡ-ара Ҡыҙыл ярым Ай ойошмаһы тарафынан һиндостандан ебәрелмеш мәрхәмәтле шәфҡәт туташтарыбыҙ. Ә был сепрәк ярпыһы — милли кейем сариҙарыбыҙ!

Ут һүнә, сәхнәне шау-шоу баҫа. Яҡтырғанда залға Остап менән бер нисә кавалерист килеп инә. Баштүбән торған Гитлер портреты ла шул мәл дөһөрләп ауа. Ҡаршыларында аҡ сариға уранған, баштарына Ҡыҙыл ярым Айлы яулыҡ бәйләгән ике “шәфҡәт туташы” дер-ҡалтырап тора.


Остап (автоматын тырылдатып). Хенде хох, әпсәгеҙҙе фәләнем итмәгерҙәре! Күтәрегеҙ ҡулдарығыҙҙы!

Ике “туташ” ҡулдарын күтәрә.


Вальтер (нескә тауыш менән). Беҙ шәфҡәт туташтары, беҙ...


Шмультке (берсә, түшенә, берсә, Ҡыҙыл ярым Айына төртөп күрһәтеп, нескә тауыштан). Сари, Кришна, Чандра, Женева!


Остап. Ни ти был ҡойолдороҡ?


Вальтер. Хөрмәтле ҡыҙыл рус иптәштәр, беҙҙе тотҡарларға ярамай, ти. Был аҡ сариға уранған хөрмәтле ханым — һиндостандың Бомбей ҡалаһының Ҡыҙыл ярым Ай ойошмаһының яуаплы етәксеһе Кришна, ә мин уның тәржемәсеһе Чандра. Беҙ фронтҡа Халыҡ-ара Женева ҡарарҙарының үтәлешен тикшерергә килдек, ти.


Шмультке. Рупи карахати бхарата. Чаппахудра.


Вальтер. Кришна ханым һеҙгә әйтә, беҙҙе фронт аша үткәреп ебәрергә генә ярай, ти.


Остап. Тентергә!


Вальтер, Шмультке (һиндтәрсә Хоҙайға табыныу ишараһы яһап теҙләнәләр). О Рама!


Остап. Был ниндәй комедия?


Вальтер. Хөрмәтле ҡыҙыл рус иптәштәр, комедия түгел был! Трагедия был! Беҙ Хоҙайыбыҙ изге Раманан беҙҙе үҙе янына алыуын ялбарабыҙ, сөнки беҙҙең диндең изге ҡанундары тәнебеҙгә ир-ат ҡағылыуын тыя. Хоҙайыбыҙ изге Раманың эскерһеҙ саф ҡыҙҙары беҙ!

Плащ-палатка бөркәнгән, пистолет тотҡан Сәлисә инә, плащ-палаткаһы иңенән шыуышып төшөп ҡала. Шул ыңғайҙа Шмульткенең “салма”һын йолҡоп ырғыта. Салма аҫтында — генерал фуражкаһы.


Сәлисә. һеҙме эскерһеҙ саф ҡыҙ? Салют, генерал!

Вальтер, Шмультке. Майн һо-о-от!..


Сәлисә. Старшина, “саф ҡыҙ”ҙарҙың сылғау аҫтын һәрмәгеҙ!


Остап (генералдан йөҙөн бороп, танауын сыйырып). Фу! Был “саф”лыҡтан эт үләкҫәһе еҫе килә!.. һаҫығына сыҙарлыҡ түгел!


Сәлисә (танауын ҡаплап). Батырлығынан шыр ебәргән генерал.

“Сари”ҙарҙы тағаталар. “Сари” аҫтындағы кобураларынан — пистолеттарын, генералдың ҡулынан портфелен алалар.


Сәлисә. Сәлих Хәмиди әфәнде ҡайҙа?


Шмультке, Вальтер. Беҙ ундайҙы белмәйбеҙ.


Сәлисә (пистолетын дәһшәтле тоҫҡап). Белерһегеҙ! Гитлерығыҙ менән ҡуша көллөгөҙҙө көл итер булат балдаҡ!

Сәғәт секундтарының көслө келтелдәүе ҡолаҡ яра.


Шмультке. Майн һо-о-от... аяҡ аҫтыбыҙҙа ҡот осорғос минаның сәғәт механизмы эшләгәнен тоям, Вальтер. Ошолор булат балдаҡ...


Вальтер (тубыҡланып). Зинһар, был урындан тиҙерәк алып китегеҙ, штабығыҙға илтегеҙ!


Шмультке (тубыҡланып). Был портфелдә бик мөһим документтар, карталар. Штабығыҙҙа беҙ уларҙың көллөһөнөң серен асып бирербеҙ!


Сәлисә. Бикләгеҙ ҡоҙғондарҙы! (Фашистарҙы төпкө ишектәрҙең береһенә керетәләр). Ә беҙ портфель менән уҙайыҡ тегендә. (Башҡа бер ишеккә ашығыс ыңғайлайҙар).
Секундтарҙың ҡабалан келтелдәүе дауам итә, залдағы оло сәғәт ер һелкетеп һуға. һәм... көслө шартлау. Ут һүнә. Ҡыҙыл ялҡын араһынан өҫтө-башы өҙгөләнгән Остап ҡанға батҡан Сәлисәне һәм портфелде күтәреп сыға.


Остап. Генерал менән адъютантынан бына бынау портфель генә тороп ҡалды.


Тауыш. Тереме?


Остап. Тере, буғай, йөрәге тибә. (Сәлисәнең ҡанлы күкрәген бәйләй). Иншалла, туйына тиклем төҙәлер. һәр хәлдә был һылыуҡайға һуғыш тамам.


Сәлисә. Аһ, үләм... Сәлихем...

Сәхнәне ҡараңғылыҡ күмә.

Алтынсы күренеш

Беренсе күренештәге Һаҡмар буйы, шул уҡ аҡлан, шул уҡ эңер, шул уҡ бесән ваҡыты, шул уҡ ат кешнәүҙәре һәм моңло бутыл сыңлауҙары. Әммә һәммәһенә һуғыш үҙенең һөрөмөн һалған. Күктә талғын ғына моңло Ай йөҙә. Урал ҡарт Ай яҡтыһында салғы сүкей. Сафура йыры ишетелә яҡында.

Сафура.

Аҡҡош юлҡайҙары, ай, аҡ була,

Ҡайҙа осһалар ҙа хаҡ була.

Яуға китеп, йәнгә ҡан һауҙыртҡан —

Ир-егеткәй менән ат була.

Сыңрама ла, торнам, ай, сыңрама,

Бәлә-ҡаза илгә юрама.

Йөрәгемдең янып һыҙлауҙарын

Үҙең бел дә минән һорама.

Йүгәнен шылтыратып, Сафура сыға тирәктәр араһынан.


Сафура. Хәйерле кис, Урал еҙнәкәй. Минең алашаны күрмәнеңме, әй?


Урал (сүкеүҙән туҡтап). Һинең алаша көн дә ошо тирәктәр араһында аҙаша, буғай, балдыҙҡай.


Сафура (көрһөнөп). Эййй, аҙаша шул, аҙаша.


Урал. Заманында, йүгән шылтыратып түгел, ә ҡарҙай ап-аҡ ҡаҙмендәр ҡабартып ҡороҡлай торғайның уны.


Сафура (тертләп). Ә?! Кемде?


Урал (көлөп). Алашаңды, тим.


Сафура. Их еҙнәкәй-еҙнәкәй, алаша түгел ине шул ул, ә ажар аҫау ине.


Урал. Дә-ә-ә... беҙҙең ише серек аҙау түгел шул.


Сафура. Э-э-эх... Ҡамыт аяҡлы, Ғәли атлы алашанан тыш юҡ шул хәҙер... Уныһы ла һуҡыр — фронттан күҙенә ҡара күн ҡаплатып ҡайтҡан. Өҫтәүенә, ҡара бирсәткә кейгән...


Урал (һиҫкәнеп). Ҡара бирсәткә?


Сафура. Тап үҙе. Булат балдаҡты урлағас кейгән теге ҡара бирсәткәһе...


Урал. Ә?!


Сафура.Э-э-эх! һыуға батҡандай булды был... (Тирәклеккә инеп юғала).

Урал (баш сайҡап). Теге ҡара бирсәткәһе... быныһы ни булды тағы?

Ҡулдарын сепрәккә һөртә-һөртә, ҡарт эргәһенә Сәлисә килеп ултыра, сүкеш сыңлауына әҫәрләнеп уйлана. Өҫтөндә төҫө уңып бөткән хәрби гимнастерка һәм юбка, башында пилотка. Күкрәгендә яугир Ҡыҙыл Йондоҙ ордены.


Урал. Йә, герой ейәнсәрем, фронттан ҡаты яраланып ҡайтҡандан һуң, ҡәҙимге тыныс тормошҡа күнегәһеңме? Гөрләйме тимер аттарың? Ниңә былай моңайҙың?


Сәлисә. Йөрәк бер ҙә үҙ урынында түгел, ҡарттай.


Урал. Был заманда ҡайһылай булһын инде ул? Бына мин үҙем бер ҡулым менән салғы сүкейем, икенсеһе менән ҡамыт-ыңғырсаҡ йүнәтәм, ә йөрәгем менән фронттан хәбәр көтәм. Төн сыҡҡансы беҙҙекеләр фашистарҙы ҡайҙа быраҡтырҙылар икән, йәнәһе... Йә, теге НАТИ тракторың ни хәлдә?


Сәлисә. НАТИ-ҙы ни, йүнәтәбеҙ. Әле шуның шатун подшипниктарын шымартып килдем. Ләкин, картерҙы ябыр өсөн, поршенгә тығырға беренсе номерлы палец кәрәк.


Урал. Уныһы нимә тағы?


Сәлисә. Эй ҡарттай, ҡарттай, йөҙ йәшәгән ҡарттай! Ошо йәшеңә етеп, трактор моторының ҡоролошон да белмәйһең.


Урал. Белмәү ғәйеп түгел, белергә теләмәү ғәйеп. Өйрәт миңә белгәнеңде.


Сәлисә. Ҡуласаны беләһеңме?


Урал. Беләм. Тирмән ҡуласаһы бар, Донъя Ҡуласаһы бар.


Сәлисә. Трактор беҙҙең бригада өсөн донъя ҡуласаһы шул.


Урал. Ҡапаҡ әйттең, ейәнсәрем.


Сәлисә. Бына шул донъя ҡуласаһын поршень тигән оҙонса бер нәмәҫтәкәй бер аҫҡа — бер өҫкә, бер аҫҡа, бер өҫкә шыуышып йөрөп әйләндерә.


Урал. Әһә, бер аҫҡа — бер өҫкә.


Сәлисә. Ләкин ул шулай өҙлөкһөҙ йөрөһөн өсөн, (бармаҡтары менән ишаратлай) уның бына ошондай ғына арҡыры тишегенә ошондай ғына палец тығырға кәрәк.


Урал. Әһә, палис тығырға кәрәк.


Сәлисә. Бына шул. Шунһыҙ ул бер аҫҡа ла, бер өҫкә лә йөрөмәй.


Урал. Һуң ул палис тигәнең үҙебеҙсә ябай бармаҡ түгелме?


Сәлисә. Их, ябай бармаҡ тығып ҡына йөрөтөп булһа икән, ҡарттайым! Ҡаты ҡорос палец кәрәк шул уға. Ҡаты! Аңланыңмы инде?


Урал. һәй был һуғыш, һуғыш!.. Илдә ир-ат ҡалмағас, ҡатыһы ла булмайҙыр шул инде... (Асыуланып). Ғәләмәт Ғәли ни ҡарай? Ҡайтҡанына ҡасан! Бына ошонда ҡатырып күрһәтһен ирлеген.


Сәлисә (ҡул һелтәп). Эй, һөйләмәсе шул Ғәләмәтеңде!


Урал. Ә шулай ҙа... теге ҡара бирсәткәһен кейгән, тиҙәр...


Сәлисә (тертләп). Нимә?!


Урал. Булат балдаҡ йолаһын иҫкә төшөрөүелер инде...


Сәлисә (бармаҡ быуындарын берәм-берәм шартлата тартып). Ах йола, йола... (Китә).

Урал. һәй донъя, донъя...

Яҙғы күбәләктәрҙәй бөтөрөлөп ҡыуыша-ҡыуыша, көлөшә-көлөшә Оксананың ҡыҙы Мопра менән Сафураның улы Ким килә. Береһе — ҡул тырмаһы, икенсеһе йүгән тотҡан. Урал сүкеүҙән туҡтай.


Мопра. Тоттоң, ти, тотмай ҙа ни!


Ким. Тотоу ғына түгел, битеңде “суп!” иттереп тә алырмын.


Мопра. Абау-абау, оятһыҙ!


Ким. Битеңде генә түгел, ҡолағыңды ла тешләрмен әле!


Мопра. Минең ҡолаҡта ни үсең?


Ким. һи бешмәгән, шуны ғына ла белмәйһең! Ҡолағыңды тешләһәм, һин дә минекен тешләһәң, мин — һинеке, һин — минеке булабыҙ ҙа ҡуябыҙ. Беҙҙә шундай йола бар.


Мопра. Абау, ҡайһындай матур йола! (Йүгерә).

Ким. Үтәйек шул йоланы! (Тота).


Мопра. Абау-абау, оятһыҙ!


Ким. Бына-бына һуғышҡа китеп барһам, ни эшләрһең икән әле?


Мопра (тертләп). һуғышҡа?! һине алалармы ни?


Ким. Алмаһалар ҙа китәм, ҡасып китәм!

Урал ҡарт ҡапыл сүкеш һуға, йәштәр ағас араһына ташлана. Ыҫтан яғынан һөрәнләп Оксана килә.


Оксана. Мопра-а-а! Ки-и-им! Мопра-а-ам, ҡәҙерле Значогым!


Урал. Оксана ҡәрендәш, шул ҡәҙерле Мопра-Значогың Сафура әхирәтеңдең Ким-Значогы менән ҡуша тағылып ҡуймағайы, тим. Бер түш... түшәккә.


Оксана. Уныһы булмаҫ. Нәҙере бар Остабымдың.


Урал. Бәй, быныһы ни булды тағы.


Оксана. Остабым хатында яҙа: фронттағы бер йән дуҫы менән ҡоҙа-ҡоҙағыйҙар булышырға ант итешкән. Ә ут эсендәге ант — изге ант. Минең ҡыҙым атай нәҙерен тотасаҡ, шул йән дуҫтың улына ғына сығасаҡ. Мопра-а-ам, аҫыл Значогым минең! (Китә).


Урал. һәй был донъя... (Сүкешен атып бәрә, китә).
Сафура сыға, аҡтирәккә һөйәлеп уйлана. Ғәли күренә, Сафураны түрәләрсә бармаҡ ымлап ҡына саҡырып ала. Ғәли ҡупшы хәрби кейемдә, ҡулында ҡара бирсәткә, һыңар күҙен ҡара япма ҡаплаған, түшендә ышҡып ялтыратылған миҙал.


Ғәли (һыҙғырып). Һайыҫҡан, кил әле бирегәрәк!


Сафура (яҡынлай). Минән һиңә ни кәрәк?


Ғәли (көлөп). һәр хәлдә ҡаҙмендәр-фәлән түгел.


Сафура. Хурлама, былай ҙа тулышҡан күңел.


Ғәли (кеҫәһенән ҡара пистолет сығарып, ҡулында уйнатып). һинме әле әштер-өштөр колхозға ат көтөүсе?


Сафура. Абау!


Ғәли. Анауы эвакуированная хохлушка Оксанамы һиңә алмашсы? (Пистолетын тоҫҡап, екереп). Икегеҙ тиң вредитель — колхоз тоҡом айғырының башына етеүсе!


Сафура (ҡойолоп төшөп). Уй-уй, ата күрмә! Йә рапбым, кәкерсәгеңде тоҫҡама! Әстәғәфирулла тәүбә...


Ғәли (пистолетын йәшереп). Бирермен мин һиңә тәүбә! Айғырҙы терелтеп бир тәүҙә!


Сафура. Әстәғәфирулла тәүбә, айғырҙы бит үҙең менеп, бүре ҡыуып яндырып үлтерҙең.


Ғәли. Ә мин уны һинең елкәгә йөкмәтәм. Ағыулы ашлыҡ ашатҡаныңды күреп торҙом. Минме-мин...


Сафура. Әстәғәфирулла тәүбә, кем һин?


Ғәли (күкрәк ҡағып). Фронтовик мин! (пистолетын ҡулында уйнатып). Бөгөн-иртән булырға торған колхоз председателе! (Пауза). Төшөндөңмө инде, һайыҫҡан? (Пистолетын йәшерә). Айғыр хаҡына һыйырың тартып алынасаҡ, һуғыш статьяһы менән башың төрмәгә ябыласаҡ. Улың етем ҡаласаҡ.


Сафура (илап). Хоҙайым, был язаларың ни өсөн?!.


Ғәли. Һинең ирең үҙе теләп дошманға әсир төштө — фашист холуйы Сәлихкә эйәреп китте. Үҙ күҙҙәрем менән күрҙем. Ә һин бында ҡоротаһың колхоздың синфи нигеҙен.


Сафура. Ялған!


Ғәли. Бар, аҡлан. Кем тыңлар икән һине. Тиле!


Сафура (илап). Минән... минән ни кәрәк һиңә?


Ғәли. Бына быныһы — минеңсә! Тыңла: бөгөн кискә ошо аҡланға халыҡ йыйыла. Шунда бөтә ил алдында шыҡырыҡлап бирәһең — Ишмырҙаңдың Сәлих менән һуғышҡа китер алдынан һүҙ беркеткәндәрен.


Сафура. Нимә тип?


Ғәли. Танауыңа кирт шуны: фашисҡа әсир төшөү юлын алдан һайланы улар.


Сафура. Ялған!


Ғәли. Әйткәнемде алмаһаң, алдыңдалыр Магадан! (Пистолетын ҡулында уйнатып). Был хаҡта — шым! Шыҡырыҡлаһаң, беренсе пуля — һиңә! (Китә).


Сафура. Хоҙайым! Ниңә ошо ҡара йыланды йәшенең менән атмайһың?! (Аҡтирәккә һарыла). Булат балдаҡты урлауы ғана етмәгән, фронттан инде кәкерсәк урлап алып ҡайтҡан... кемдәрҙелер атырға... Ишмырҙам, Ышанығым, ысынмы шул хәбәре ҡара йыландың? Юҡ, ылғый ҡара яла был! Әммә кәкерсәк хаҡында оноторға, телде ҡанын сығарғансы тешләргә!
һауаларҙа осҡан аҡҡоштарҙың

Алдарында ҙур-ҙур шәһәр бар.

Тере микән бәғерем, үле микән,

Яу бик ҡаты, тигән хәбәр бар.

Урал күренә.

Урал (ҡатындың башынан һыйпап).

Илама ла балдыҙ, ай, илама,

Ҡайғы-хәсрәт илгә юрама.

Ир-егеттәр яуҙа еңеп ҡайтыр,

Бәхет таңы атыр Уралда.


Сафура. Бөгөн төндә, йылҡыларҙы бер урынға тупланым да, тау башынан аръяҡтағы тимер юл уттарына ҡарап ултырҙым. Әллә нисәмә поезд һыҙғырып үтте. Әллә шуларҙың береһенә эләгеп, Ишмырҙам ҡайтып төшкәнме икән, тим, бөгөн... Уф, сығып бара йөрәгем... (Ашығып йүнәлә).

Урал (ултыра, ныҡышып салғы сүкей. Туҡтай). Етте, минең дә бар йөрәгем...

Яҡында йыр һыҙыла — Сәлисә бейек яр башында аръяҡҡа ҡарап тора.

Сәлисә.
Иртән тороп һыуға барһам,

Килә Саҡ, Суҡ тауышы.

Саҡ, Суҡ тауышы түгел ул,

Беҙҙең йөрәк ҡағышы:

Са-а-аҡ!

Су-у-уҡ!

Са-а-аҡ!

Су-у-уҡ!

Ҡара төндө ярып сыҡ!.. (Йыр өҙөлә, пауза).

Көтә-ә-әм, тауыш бир миңә, шаңда-а-ау!

Һаҡмар аръяғынан алыҫ шаңдау Яңғырай: бик алыҫтан, ләкин айырым-асыҡ Сәлих тауышы килә.

Сәлих.
Са-а-аҡ!

Су-у-уҡ!

Са-а-аҡ!

Су-у-уҡ!

Ҡара төндө ярып сыҡ!

Булат балдаҡ — бөгөн һалдат,

Мөхәббәткә юл асыҡ.


Сәлисә (ҡулдарын һоноп).Йәнем, Сәлихем!


Урал (ырғып тороп). Ейәнсәрем, ниһәйәт, һин уның исемен атаның! Ҡайтҡаныңдан биреле тәүбашлап әйттең!


Сәлисә (илай-илай, ҡартатаһының ҡосағына ташлана). Ҡарттайым, бәғерем, онота алмайым уны!.. һис ышана алмайым!.. Ҡарттайым, бәғерем, һин шуға ышанаһыңмы? Уның һатлыҡйән булыуына ышанаһыңмы?


Урал. Һинең йөрәгеңә ышанам, ейәнсәрем.


Сәлисә. Рәхмәт һиңә, ҡарттайым.


Урал (ейәнсәрен башынан һыйпап). Өмөт итеп көтәйек, ейәнсәрем. Донъя ғәжәп матур ул, яҡты ул. Хатта дегеттәй ҡара төндәрҙә лә ғәжәп яҡты донъябыҙ. Йөҙҙән уҙған ҡартатайың үҙе әйтә һиңә быны.

Китәләр. Мопра, Ким, Оксана, Сафура күренә.


Мопра. Ташланам, сөмәкәйгә ташланам!


Ким. Мин дә упҡынға осам!


Сафура. Балаҡайҙарым, харап булмағыҙ!


Оксана. Атайҙарығыҙ ҡайтҡансы ғына түҙегеҙ!


Мопра. Түҙмәйбеҙ! Атайҙарҙың әллә кемгә бирергә лә әллә кемде алырға, тигән нәҙерен танымайбыҙ!


Ким. Саҡ менән Суҡ ҡоштарылай, икебеҙ ике яҡта юҡҡа сығабыҙ!

Ким һәм Мопра икеһе ике яҡҡа ташлана.


Сафура. Уй Оксанам, әхирәткәйем, Хоҙайға арҡаланып, ҡушабыҙ ҙа ҡуябыҙмы әллә ғәзиз значоктарыбыҙҙы? Һәләк була бит бәпескәйҙәребеҙ!


Оксана. Әхирәткәйем... (Ҡосаҡлашып илашалар).

Ике яҡта ҡыуаныслы ауаздар — балалар һәм атайҙарҙың ҡосаҡлашып күрешеүе.


Мопра. Ой, атайым!


Остап. Һаумы, ҡыҙ ғынам, зәңгәр күҙ генәм!


Ишмырҙа (икенсе яҡта). Улым! ңур үҫтеңме, улым!


Ким. Атай!

Ике фронтовик ике яҡтан бер-береһенә шаҡ ҡатып ҡарап торалар ҙа йыйыныһы бер юлы бер-береһенә ҡаршы йүгерәләр: Остап менән Мопра, Ишмырҙа менән Ким, Оксана менән Сафура.


Остап. Үҙең әйткән Саҡ менән Суҡ ҡоштарылай, икебеҙ ике яҡтан ҡайтып төшкәнбеҙ икән, әй. Бар ул, бар Хоҙай бабай! Ғаиләләр ҙә бер ерҙә, бөтәбеҙ ҙә иҫән-һау.


Ишмырҙа. Рейдҡа керер алдынан ғына осрашҡайныҡ бит һуңғы тапҡыр...


Остап (Оксанаһын ҡосаҡлап). Ошо була инде ғәзиз йән дуҫым һәм буласаҡ ҡәҙерле ҡоҙабыҙ.


Ким, Мопра. Ур-ра! Беҙ ҙә ҡолаҡ тешләштек!


Сафура. Өнөммө, төшөммө?.. Ишмырҙам, Ышанығым! Ниңә шатырлатып ҡаты ҡыҫмайһың? Билкәйемде өҙөлдөргәнсе...


Ишмырҙа. һыңар ҡул ғынам шул... алтыным... (һыңар ҡулы юҡ уның).

Сафура. А-а-ай!..


Остап. Ҡоҙа, ҡарасы ҡоҙағыйыңды.


Сафура (иҫенә килеп). Сват, падажди, ул әле мине лә ҡарап бөткәнт еҡ бит.


Оксана (суҡынып). Шөкөр, Хоҙай үҙе хәл ҡылды!.. Ҡоҙағый, ҡоҙа, был минутта беҙҙән дә бәхетлерәк кешеләр бармы икән донъяла?!

Бөтәһе бергә.
Беҙ — ҡоҙа-ҡоҙағыйҙар,

Кәләш һәм кейәүкәйҙәр.

Бәхетлеләр ғүмеркәйҙе

Заяға үткәрмәйҙәр.

Алыҫтарға аҙаштыҡ,

Яҡындарҙа табыштыҡ.

Башҡалар ҙа, башҡалар ҙа

Беҙҙең һымаҡ ҡауышһын. (Йырлап-бейеп сәхнәнән таралалар).

Ыҫтан яғынан халыҡ ҡубына —аҡланға уларҙы Ғәли үҙе әйҙәп килә.

Ғәли. Граждандар, өйөрөлөгөҙ майҙанға! Фронтовик-геройҙар исеменән...


Сәлисә. һин үҙ исемеңдән һөйлә.


Тауыштар:


— Вәт “герой”! Миҙал урынына значок тағып ҡайтҡан!


— Ҡыҙыл Йондоҙ орденлы Сәлисә апай һөйләһен!


— Ғәли Ғәлич, лутсы шуны әйт беҙгә: илдең булат балдағын ҡайҙа иттең?


Ғәли. Во-первых, булат балдаҡ тураһында һүҙ алда. Во-вторых, һайыҫҡан Сафура баҫһын алға.


Сафура. Йә, баҫтым.


Ғәли (Сафураға ғына). Танауыңа киртелгәнде онотма. Мин тамаҡ ҡырғас та шыҡырығыңды ялға.


Тауыш. Фронтовик, һөйлә фронт хәлдәрен!


Ғәли (күҙенең ҡара япмаһына бармағын тоҫҡалдырып). Күрәһегеҙме бынауы ҡанлы яраны? (Түшенә төртөп). Күрәһегеҙме бынауы боевой награданы? (Күкрәк һуғып). Утты-һыуҙы кистек беҙ!

Халыҡ ҡул саба.


Ғәли. Йәнебеҙҙе аяманыҡ ил өсөн! Ҡаныбыҙҙы ҡойҙоҡ! Ә шул ваҡытта һеҙҙең ҡай бер, хәбәрһеҙ юғалды, тигән “ҡаһарман”дарығыҙ, беләһегеҙме, унда нимә эшләне?


Тауыш. Нимә эшләне?


Ғәли. Үҙ күләгәләренән үҙҙәре өркөп, ҡулдарын бына былай итеп күтәреп, фашистарға әсир төштө икеһе.


Тауыш. Кем улар?!


Ғәли. Сәлих менән Ишмырҙа — бына кем!

Пауза.


Сәлисә. Алдай! Ышанмағыҙ! Үҙегеҙ уйлап ҡарағыҙ: бына бынауы тауҙар, һыуҙар, аҡтирәктәр-күктирәктәр иленең яугирҙәре һатлыҡйән буламы һуң? Юҡ, булмай!


Бар тәбиғәт шаңдауы. Булмааай!


Урал. Ишетәһегеҙме, ер-һыу-күктәребеҙ, Ҡояш һәм Айҙарыбыҙ нимә ти беҙгә? Ышанмайбыҙ!


Ғәли (Сафураға тамаҡ ҡырып). Ышанмаһағыҙ, ана тора дәлиле. һайрап ебәр әле, иптәш Сафура!


Сафура. Йәмәғәт! Был йөҙө ҡара бәндә мине, үҙе бүре ҡыуып яндырып үлтергән аҫау айғыр өсөн, төрмәлә башыңды серетәм, тоҡомоңдо ҡоротам, тип ҡурҡытты. Сәлих менән Ишмырҙамды фашистарға әсир төшөргә алдан уҡ һүҙ ҡуйыштылар, тип яла яғырға ҡушты.

Шау-шоу.


Ғәли. Граждандар, дөрөҫ шыҡырыҡламай — Һайыҫҡан аҡылдан яҙған!


Урал. Һин үҙең ул — алъйотҡа ҡалған!


Сафура. Ышанмағыҙ яуызға!


Ғәли (күҙҙәрен аҡайтып). Беләһеңме, хәҙер абышҡаң ҡайҙа?!


Сафура. Улмы? Ул әле йылы өйөмдә, йомшаҡ ҡаҙмендәремдә. Ишмырҙа-а-ау, бер күренеп китһәңсе!

Ишмырҙа күренә.


Ишмырҙа. Кем ул унда әтәсләнә? Ҡурҡаҡ Ғәләмәт Ғәлиме? (Күҙенең ҡара япмаһын иғтибарлап). Был ни тағы? Үҙ мылтығыңдан ҡулыңа атҡаныңдай, шаҡырайыңа ла икмәк үтә аттыңмы?

Халыҡ гөж килә, Ғәли сигенә.


Ғәли. Һи-һи-һин... абайлап һөйләш. (Күкрәк һуғып). Фронтовик мин! Бына көмөш миҙалым!


Ишмырҙа. Ә ҡайҙа һуң урлап алып киткән булат балдағың? Әһә, тешләнеңме телеңде?! Иптәштәр, һалдырығыҙ шул ҡара бирсәткәһен, күҙ буяп йөрөмәһен! (Ғәли ситкә янтая). Мөртәт, баҫтыммы ҡойроғоңа?! Күҙеңдәге ҡолаҡсынды ла һалдыртып ҡарарға ине, ялғандыр уныһы ла! (Ғәли ергә сүгә). Самострел һин! (Елкәһенән бөрөп алып, артына тибә). Мә, ал икенсе осаңа ла теге саҡта эләкмәй ҡалған кирза табан мөһөрөн!

Ғәли тәкмәсләп барып төшә лә, елтерәп тороп, башын баҫып ҡаса, артынан халыҡ мәсхәрәләп шаулаша: “һөләләй, тот ҡуянды!” — “Ҡороҡлағыҙ мәлғүнде!”


Ишмырҙа. Ә булат балдаҡ — үҙенең хаҡ юлында, батыр егетенең ҡулында!


Сәлисә (үҙәге өҙөлөп). Ағайым, йән киҫәгем, ҡайҙа ул батыр егетең?


Ишмырҙа. Улмы, ул...

Төркөм икегә ярылып, хөрмәтләп кемгәлер юл бирә — унда яугир офицер кейемендә Сәлих үҙе дөңкөлдәтә баҫып килә.


Ишмырҙа. Улмы... ул әнә килә!


Ким (гәзит болғап). Ағай-эне, уҡығыҙ! Ҡаһарман разведчик Сәлих ағай Таңатаров дошман тылында “Булат балдаҡ” тигән партизан отряды ойошторған, фашистарҙың ылғый кәрәгенә биргән!


Сәлисә. Өнөммө, төшөммө? (Ҡатып ҡала). һинме Сәлих Хәмиди?!.


Ишмырҙа. Булат балдаҡ әйләнеп ҡайтты, тимәк!

Ҡапыл ир-ат бер яҡҡа, ҡатын-ҡыҙҙар икенсе яҡҡа бүленә, Сәлисә менән Сәлихте лә шул ике төркөм ике яҡҡа айырып алып китә. Ҡара-ҡаршы теҙелеп тороп, “Аҡтирәк — күктирәк” уйыны башлана. Сафура менән Ишмырҙа ғына, билдәренән ҡосошоп, тирәклеккә олаға.

Егеттәр.
Аҡтирәк — күктирәк,

Беҙҙән һеҙгә кем кәрәк?

Ҡыҙҙар.
Һеҙҙән беҙгә Саҡ кәрәк,

Беҙҙән һеҙгә Суҡ кәрәк

Ебәрегеҙ тиҙерәк!

Ебәрәбеҙ тиҙерәк!


Ким (Сәлихҡә). Бар, еҙнәй, бар, Суғың саҡыра һине!

Сәлих, күҙҙәрен йомоп, ҡулдарын һоноп йырлай-йырлай, ҡыҙҙар теҙмәһенә йүнәлә.

Сәлих.
Тирә-яғым төн генә,

Суғым, осоп кил генә.

Ҡыҙҙар төркөмөнән Сәлисә сыға, күҙҙәрен йомоп, ҡулдарын һоноп килә.

Сәлисә.
Тирә-яғым төн генә,

Сағым, тауыш бир генә.

Егеттәр, ҡыҙҙар.
Төндәр ҡара, юл оҙон,

Ҡауышырға хаҡ яҙһын.

Сәлих.
Суғым минең — һин генә,

Ҡулҡайыңды бир генә.


Сәлисә. Ҡурҡам, күҙҙәремде асып ҡарарға ҡурҡам... Төшөм осор ҙа китер, фәҡәт йөрәк һыҙлауым тороп ҡалыр... (Күҙҙәре йомоҡ килеш яҡынлай).
Йәнем ята усымда —

Ил(е)тәмен Сағыма.

Сәлих булат балдаҡты үҙ бармағынан һалып, Сәлисәнең бармағына кейҙерә.

Сәлих.
Йәнем — булат балдағым —

Булһын Суғым ҡулында.

Егеттәр, ҡыҙҙар.
Ҡауыштырҙы төн оҙон,

Бергә булырға яҙһын.


Сәлисә (күҙен асып ҡарап, тетрәнеүҙән аһылдап). А-а-аһ!..Булат балдаҡ! Йәнем, Сәлихем, ысынлап та һинме был?!


Сәлих. Мин, күҙ нурым, мин, һөйөклөм! (Ҡосаҡлашалар).

Егеттәр, ҡыҙҙар.
Булат балдаҡ ҡайтты урап —

Ил намыҫы аҡ ҡалһын.

Уйын тарала, халыҡ был икәүҙе һырып ала.


Сәлисә. Сағым, һағынысым, ҡайҙарҙан ҡайттың ҡыйғырлап, ниңә һалып бирҙең булат балдаҡты?


Сәлих (Сәлисәнең маңлайынан үбеп). һин Суғымды көйҙөргән ут эсенән ҡайттым ҡыйғырлап, ысын ҡаһарман ҡулына күсһен, тинем, был булат балдаҡ.


Сәлисә (усындағы булат балдаҡты балҡытып). Минең ысын ҡаһарманым фәҡәт һин, һин! Ал һин булат балдаҡты!

Ағас артында йөҙө йәмерәйгән Ғәли күренә.

Ғәли (пистолетын тоҫҡап). Врешь, стерва! Алһын туғыҙ грамлы ҡара ҡурғашты! (Ата).

Сәлих. Аһ... Суғым... (Йығыла).

Сәлисә (һөйгәненең күкрәгенә ҡапланып). А-а-ай!.. Кем атты?! Ни булды һиңә, Сағым?!


Сәлих. Бәхил бул... Суғым... күреп тә туйманым үҙеңде... мин... киттем... (Йән бирә).


Сәлисә (үкһеп). Китмә, йәнем, китмә, китмә!.. (Тубыҡланып ултыра).
Беҙ ултыртҡан тирәктәрҙең

Аралары тар икән.

Йөрәктәргә ҡан һауҙыртҡан —

Йәшләй һөйгән йәр икән.

Аҡтирәк — күктирәк,

Йөрәктәр яна көйрәп.

Аллаҡайым, ҡауышыуҙы

Ҡыҫҡа иттең бигерәк.


Ғәли. Стерррва, ҡауыштырайым бер юлы! (Ата).

Сәлисә. Аһ... (Йығылып йән бирә).

Ғәли (йүгереп сыға). Боже мой, ни эшләнем?!. һөйөклөмдө үлтерҙем... (Илап). Капут, унһыҙ йәшәү юҡ миңә... (Пистолет көбәген маңлайына терәп). Ә был һуңғы пуляны... юҡ, атмайым! (Пистолетын быраҡтыра). Булат балдаҡты алам! (Сәлисәнең ҡулынан балдаҡты йола).

Донъя ҡараңғылана. Булат балдаҡ, Ғәли ҡулынан сирғылып, күккә олғаша ҡапыл; Ғәли, булат балдаҡ сәсрәткән утлы сатҡыларҙан янып, яман аҡырып, юҡҡа сыға. Майҙанда Ким хасил була.

Ким (күккә ҡулдарын һоноп). Кешелә-ә-әр! Кешелә-ә-әр! Булат балдаҡ олғаша!

Тирә-яҡтан халыҡ ябырыла, ҡулдарын юғары һоноп ялбара.

Күмәк һөрән. Булат балда-а-аҡ! Булат балда-а-аҡ! Булат балда-а-аҡ!

Булат балдаҡ, күктең төбөнә етеп, түп-түңәрәк Ҡояшҡа әүерелә, донъяға нурын сәсә.

Булат балдаҡ. Эй һеҙ, белекһеҙ бәндәләрем! Ишетегеҙ, һеҙгә аҡтыҡҡы һүҙем!.. Көндөң ҡаты булат сатҡыһы инем, ергә төшөрөлгән булат балдаҡ инем. Ҡабат күккә олғаштым, үҙегеҙҙт еғарынан мәңге бағыр Ҡояшмын. Башҡортлоғон һатмаған, телен тешләп йотмаған, намыҫын таплатмаған һәр бәндәмә юғарынан булат нурымды ҡойормон, илдең күҙгә күренмәгән, йөрәгендә йөрөгән булат балдағы булырмын. Башығыҙҙы күтәрегеҙ юғары, — түбәгеҙҙә Булат балдаҡ урайы!

Сәхнә түре аҡрын ғына ябыла, ут һүнә.
Шаршау
1975; 1998.

СӨЙӨМБИКӘ һЫЛЫУ

Тарихи драма-хроника

3 шаршауҙа, 13 сәхнә һәм эпилогта

Башҡортостандың уҙ ирке менән Рәсәйгә

ҡушылыуының 450 йыллығына арнайым.

Ҡатнашалар (бөтәһе лә реаль ваҡиғаларҙағы

 тарихи реаль шәхестәр):

Йософ — башҡорт (нуғай) иленең көньяҡ яртыһының йәғни Бәләкәй урҙаның мырҙаһы, аҙаҡтан кенәз.

Һылыубикә — Йософтоң ҡатыны.

Сөйөмбикә — Йософтоң ҡыҙы, тәүҙә 14 йәштә.

Юныс — Йософтоң өлкән улы, Аҡтүбә ҡалаһы мырҙаһы.

Йәнсура батыр — азаматтар башлығы, тәүҙә 16 йәштә.

Үҫәргән — Йософтоң Мәскәүгә йөрөмтәл илсеһе.

Исмәғил — Ҙур урҙа кенәзе, Йософтоң бер туған ағаһы.

Тимер — Исмәғилдең Мскәүгә йөрөмтәл илсеһе.

Йәнғәли — Ҡасим ханы Шәйехғәлиҙең аҡылға бер төрлөрәк бер туған ҡустыһы, Ҡазан ханы, тәүҙә 27 йәштә.

Сафагәрәй — Ҡазан ханы.

Ҡушаҡ — Сафагәрәйҙең, һуңынан Сөйөмбикәнең хан гвардияһы башлығы.

Мурали бәк      } Сөйөмбикәне Яуыз Иванға һатҡан Ҡазан
Хоҙайғол уғлан} олуғтарының етәкселәре.

Ҡолшәриф — Ҡазандың баш муллаһы.

Бойорған Сәйет — Ҡазан ханлығының баш муллаһы.

Елена (шәүлә) — Мәскәү бөйөк кенәзе мәрхүм Василийҙың мәрхүмә ҡатыны, Яуыз Ивандың әсәһе.

Иван (Яуыз Иван) — Рәсәй батшаһы, 21 йәштә.

Макарий — митрополит.

Адашев — Яуыз Ивандың ышаныслыһы. Ҡазан, Әстерхан ханлыҡтарын яулап алыу буйынса дипломатик эштәрҙе башҡарыусы, Ҡазан ҡәлғәһен шартлатыуҙа инженер эштәре башлығы.

Петр Серебряный — кенәз, татарса яҡшы белә.

Кадыш Кудинов — Мәскәүҙең Бәләкәй урҙалағы илсеһе.

Вәкил — Төркиә вәкиле, ғәмәлдә башҡорттарҙы урыҫ дәүләтенә (Мәскәүгә) ҡаршы аяҡландыртыусы шпион.

Әбей — Сөйөмбикәнең тәрбиәсеһе.

Бабай — Йәнғәлиҙең тәрбиәсеһе.

Бер үк артист 2-3 ролде уйнай ала.

БЕРЕНСЕ ШАРШАУ

1-енсе сәхнә

Сәхнә төбөндә дата: 1532 йыл. Яйыҡ йылғаһына һул яҡлап ҡойған Урта Бүртә йылғаһы тамағында уның уң ярында (хәҙерге Ырымбур өлкәһенә ҡарай) тәбиғәттең иң хозур бер төбәге. Биналары ҡыҙыл кирбестән төҙөлгән Кесе һарайсыҡ ҡаласығы һыҙатлана — Йософ мырҙа йәйләүе. Мырҙа һарайы эргәһендә нәҙек манаралы мәсет. Йәмле июнь айы, яйыҡтың ҡусҡыллыҡҡа күмелгән яр буйҙары. Аръяҡта — үркәс-үркәс тауҙар, таҫмаланып офоҡҡа тартылған юл. һыҙылып таң атып килә, һандуғастар өҙҙөрөп һайрай. Композитор Найыл Ғәлиевтың Шәриф Бикҡол шиғырына яҙған «Оҙата кил» («һайра-һайра, һандуғасым...») йыры Венер Килмөхәмәтов башҡарыуында тирбәлеп Яңғырай. Алыҫтарға бағып кемделер көткән, һандуғастар моңонан ныҡ болоҡһоған яңғыҙ ҡыҙ һыны.

Сөйөмбикә. Уф Аллаҡай ғынам, ошондалыр, ахырыһы, һинең аҫыл ожмахың! Былбылдарын ғына тыңла: «Ожмах! Ожмах! Ожмах!» — тип сутылдайҙар бит... Ысындыр ҙа был. Сөнки ете ер, ете диңгеҙ аръяғынан килеп киткән мосафирҙар ҙа, бит, тыуған Башҡортостанымды, ҡитғабыҙҙың ожмахы, тип таныйҙар. Их, һандуғаслы гүзәл Башҡортостаным! Ошо йәшемдә генә лә арҡыс-торҡос күп буйланым һине мин. Көньяҡтың эҫе-көйҙөргөс самум елдәре өтөп торған Үҫәргән диңгеҙенән алып (уны «Аҡ-әсә-би» — Каспий диңгеҙе тип тә йөрөтәләр) һалҡын-туңдырғыс ҡар буранлы Төньяҡ боҙло диңгеҙгәсә, Иҙел ярҙарынан алып Иртыш ярҙарынаса бөтә Башҡортостанымды ҡыҙырырға яҙҙы миңә Хаҡ Тәғәлә. Сөнки ҡайҙа ғына барма — бөтә Урал буйҙары үҙебеҙҙеке. Төньяҡлап Ағиҙел, Ҡариҙел, Дим һыуҙары бергә килеп тоташҡан тошта, бөтә ҡалаларыбыҙҙың әсәһе булған изге Көн-Өфө ҡалаһында, ошо Бөтә Башҡортостанымдың кенәзе, атайымдың бер туған ағаһы Исмәғил олатам бойороп ултыра семәрле алтын тәхеттә. Көн-Өфөнөң дүрт яғынан дүрт яҡҡа киткән дүрт юл осонда ла Исмәғил кенәздең мырҙалары — беҙҙең туғандарыбыҙ ил тотоп тора. Көнсығышта Иртышҡа ҡойған Тубыл һыуы тамағындағы Эбер-Себер ҡалаһында ла хан тәхетендә — үҙемдең Мамай-Нор-Ҡасим ағайым. Көнбайышта Ағиҙел тамағында — Айсыуаҡ олатайым. Ә иң алыҫ көньяҡтағы яйыҡҡа ҡойған Саған йылға тамағында — үҙемдең Йософ атаҡайымдың ҡышлауы. һәм артабан Иҙел тамағы Әстерхан ханлығының ханы ла үҙебеҙҙеке — боронғо Юрматы ырыуы ханы Әлмөхәмәттең «Бала-ҡарға» йырауында йырланып данланған Һалсы хан тигән улының тоҡомдары...

Көн яҡтыра төшә, йылға аръяғындағы тауҙар араһына тартылған юл асығыраҡ төҫмөрләнә.


Сөйөмбикә (ҡулын маңлайына ҡуйып). Ә шулай ҙа яйығымдан ҡала йәнемә иң яҡын йылға — анауы Дөйәтау артындағы Һаҡмар-һыу. Шуның уң ярындағы Бәкәтәр ҡасабаһы. Хәйер, Бәкәтәрҙе һуңғы заманда Йәнсура батырымдың исеме менән Йәнсура тип тә йөрөтәләр. Бөтә тирә-йүнгә данланған Йәнсурамдың ауылы булғанға күрәлер. Бынан утыҙ ғына саҡрым, иртәнге сәйҙән төшкөһөнәсә ат өҫтөндә елдереп барып етерлек. Йәнсура батырымдың утлы һулышы, бейек Аҙанташҡа баҫып йырлаған моңло тауышы ошонда уҡ ишетелеп торғандай... Ләкин... ләкин... осоп барып ҡосағына ташланырҙай сара юҡ... Сөнки атайым ҙур инсан — Бәләкәй урҙаның кенәзгә торошло мырҙаһы, ә Йәнсурам, батыр тигән исеме илгә данланһа ла, Бикбау кенәздең бүләһе Түлебай бейҙең азамат улы ғына. Ә атайым... тел төбөнән тиртеүенсә, мине фәҡәт хан кейәүгә бирергә йыйына... (Аҡ ҡайынды ҡосаҡлап, һандуғас һайрауына иҫереп баҫып тора). Юҡ, мин барыбер үҙемдекен итәсәкмен, Йәнсурама йәбешеп булһа ла сығасаҡмын! Эйе, сығасаҡмын! (Уйланып). Бөгөн була йәйләүебеҙҙә оло һабантуй — бөтә тирә-яҡ ғәләмдән эркеләсәктәр бында. Йәнсурам да бына-бына килеп етергә тейеш. (Аръяҡҡа тоҫҡалып, ике усын ауыҙына торбаландыртып). Йәнсура-а-ам, бәғерем, ниңә оҙаҡ көттөрәһең, илдән алда килмәйһең? һағынып та һарғайып бөттөм инде. (Йырлай).

Яйыҡ буйҡайҙары туғай-туғай,

Туғайында һайрай бер турғай.

Иртәләрен һайрай, кистәрен ҡарғай —

Һарғайып та үлһен, ти, буғай...

Һылыубикә күренә.


Һылыубикә. Бәпесем, был ни эш? Ниңә улай, тәмле йоҡоңдо бүлеп, яр буйында яңғыҙ-яран йөрөйһөң?


Сөйөмбикә (тертләп). Абау, ҡотомдо алдың, әсәйем. Ниңә үҙең иртәләнең?


Һылыубикә. Әхирәттәрең, булышсыларың ҡайҙа?


Сөйөмбикә (көлөп). Бошонма, әсәкәйем, улар ана анауы тирәктәрҙең һәр олоно артынан һағалап торалар мине. Бер сулаға яңғыҙымды ҡалдырыуҙарын теләнем.


Һылыубикә. Тик шулай ҙа ҡош-ҡорттан хәтәр заман. Ҡояш сығышы яғында — жуңғар-мағул әтрәгәләмдәре, көн байышында үҙебеҙҙең татар-хәтәр болғана. Урыҫ шымсыларынан да тынғы юҡ. Ана тора Алабайтал кисеүе, кем кисмәҫ, тиһең уны?.. Ә һин, шул тәңгәлгә текләп, күҙеңде талдыраһың...


Сөйөмбикә. Әсәкәйем, насарға юрамасы. Ул кисеүҙән, аша сығып, бәхеткәйем киләсәк...


Һылыубикә. Ай-һай, оло юлдан кем килмәҫ тә кем китмәҫ...


Сөйөмбикә. Әсәкәйем, шулай ҙа кемдәр буласаҡ? Бөгөн һабантуйҙа, тим?


Һылыубикә. Атайыңдан яҙа-йоҙа ғына сарпылып ҡалды. Әлбиттә, нурлы мәркәзебеҙ Көн-Өфөнән кенәз Исмәғил олатайың, Ҡазандан Бойорған Сәйет, йәнә Мәскәү илсеһе Кадыш Кудинов, Төркиә илсеһе Вәкил, Әстерхандан олатайың Ирзал Ураҡ хан, Һаҡмар тамағы Аҡтүбәнән Юныс ағайың, Ҡаҫмарт тамағы Ҡасанҡы-Саланан Үҫәргән бей бар... Әйткәндәй, Төркиә илсеһе, көрәш майҙанына сығарырға, тип, ҡарарға имәнес әзмәүер кәүҙәле, бер ултырыуҙа бер һарыҡ итен ашап бөтөрөрлөк төрөк батырын килтергән, ти...


Сөйөмбикә (йөрәкһеп). Ә Бәкәтәрҙән юҡмы ни?!


Һылыубикә. Бәкәтәрҙән Йәнсура батыр бына-бына килеп етергә тейеш. Йәнсура батырһыҙ көрәш буламы ни ул? (Ҡыҙына текләп). Туҡта-туҡта, ниңә һораның әле?


Сөйөмбикә (оялып). Үҙең әйтәһең дәһә, Йәнсура батырһыҙ булмай, тип.


Һылыубикә (уйланып). Уныһы улай ҙа ул... тегенеһе тегеләй шул... Саҡырылмаған ҡунаҡ кемдән дә яман тиҙәр әле?.. Төн уртаһында Ҡазан ханы Сафагәрәй юлығып ишек ҡаҡты, атайыңды тәмле йоҡоһонан уятты.


Сөйөмбикә. Ҡазан ханы?! Ни бысағыма йөрөй тағы?


Һылыубикә. Беләһең бит ҡазандарҙы: ҡотороноп бер-береһенең боғаҙын сәйнәү, хан артынан хан , яңыртыу менән шөғөлләнәләр. Атайың әйтеүенсә, үҙҙәренең ҡулынан буҡлы йүкә лә килмәгәнләктән, Мәскәүҙең күҙенә тилмереп ҡарап, Василий кенәздең аяғына баш ороп, урыҫ ҡулынан , яңы хан ялбаралар. Иҫеңдәме, әле генә, бит, шул уҡ Мәскәү килтереп суҡайтҡан Ғәбделлатиф ханды ҡыуып ебәреп, ҡырымлы ошо Сафагәрәйҙе тәхеткә ултыртҡайнылар, инде уны ла, әрләп-хурлап, килгән тарафыңа олаҡ, тип быраҡтырғандар. Меҫкен Сафагәрәй кейәү, ҡатындарын, яҡындарын оҙон ылауға тейәп, бында килеп йығылған... ханлығын кире ҡайтарырға ғәскәр һораптыр инде.


Сөйөмбикә. Тамам теңкәгә тейҙе бит инде ошо ғауғалы Ҡазан татарҙары... Әле урыҫ менән уҫмаҡлаша, әле үҙ-ара ҡырҡыша. Былтыр ҙа, шул ханға ярҙамға барабыҙ, тип, Йәнсура батыр балтырына уҡ ҡаҙалдыртып ҡайтты, ә күптәре Ҡазандың Ар ҡырында ятып ҡалды. Әммә-ләкин ҡәҙеребеҙҙе белмәнеләр һәм белмәйҙәр — ауыҙ асҡан һайын, башҡорт тип әйтәһе урында нуғай тип түбәнһетәләр... Башҡорт һөйәген онтаусы тирмәнгә әүерелде был Ҡазан.


Һылыубикә. Тәүбә-тәүбә, атайың ишетеп ҡуймаһын, бәпесем. Әле һаман, Ҡазанға ярҙамға йөҙ егерме мең яу бирергә яйым бар, тип ҡаны ҡыҙышып йөрөй, ҡарыулашһаң, һеркәһе һыу күтәрмәй... Исмәғил олатайың ғына ауыҙлыҡлап тотмаһа...


Сөйөмбикә. Ҡазанды яратмайым, Исмәғил олатайым яҡлы мин.


Һылыубикә. Ҡазан да үҙебеҙҙеке, башҡорттоҡо. Заманында Туҡтамыш хан олатайыңдың мәшһүр улы Оло Мөхәммәт баш ҡала итеп ҡорған, беренсе ханы булған ер.


Сөйөмбикә. Ә ни өсөн Туҡтамыш хан олатайым була ул? Йеҙекәй бабамдың ҡан дошманы лаһа...


Һылыубикә. Эй бәпесем, был донъяның этлектәрен белмәйһең шул әле һин... Минең Меңле ырыуы ҡыҙы икәнем мәғлүм бит үҙеңә. Ә Үҫәргән башҡорто Туҡҡужаның улы Туҡтамыш хандың әсәһе, бит, тап беҙҙең Меңле ырыуынан, тап беҙҙең үк тоҡомдан... Йәғни Ҡазан хандары ла асылында үҙебеҙҙең башҡорт тоҡомо улар...


Сөйөмбикә. Ә Ҡырым ҡарғаһы Сафагәрәй хан?


Һылыубикә. Төптән үк уйлай китһәң, ул да башҡорт затынан булып сыға шул, бәпесем. Нәҡ олатаң Туҡтамыш хандан килгән нәҫел. Ҡыҫҡаһы, ҡайһы татар ханын соҡоп ҡараһаң да, төбөндә башҡорт ята.


Сөйөмбикә. Ы-ы-ы... аҙмыш башҡорттар! Бөтәһе лә беҙгә яу.


Һылыубикә. Яҙмыштарҙан уҙмыш юҡтан аҙып та китәләр шул...

Һарай яғынан Сафагәрәй хан яҡынлай, кесе ярауын башҡарып маташа.


Сафагәрәй (йырлай).

Сары талға ҡунып сайрый турғай...

Һы-һы-һы-һы, турғай...

Һылыубикә менән Сөйөмбикә пырхылдап көлгәс, Сафагәрәй хан абруйлы ҡиәфәт ала.


Сафагәрәй. Бәтәч, бу Жайыҡның сандуғачлары пырхылдап көлә дә беләләр инде әллә?


Һылыубикә. Эй кейәү-кейәү, санаһын ҡыйыш тейәү... Ҡазан ҡарғалары юҡ шул бында.


Сафагәрәй. И биембикәм, исемә төшөрмәгез! Уҡшыйсым ғына килә... (Сөйөмбикәгә текләп). Аб-бау, мона бит ул сандуғач! Сылыуларның сылыуы, нуғайның сандуғачы!


Сөйөмбикә. Һин үҙең ул эт ханы, кешене эткә һанама! (Артына борола).


Сафагәрәй. Бәй, балдызбикәм, бу ни дигән сүз тағы? Бер кемгә дә “эт” дигәнем булмады! Эт ханы да түгелмен.


Сөйөмбикә. Ә мин ниңә эт һандуғасы булайым?


Сафагәрәй. Аңламыймын синләрне. Мин бит сине эт сандуғачы дип атамадым лабаса? Нуғай сандуғачы, дидем.


Һылыубикә (көлөп). Эй кейәүкәй, «нуғай» тигәнең эт тә баһа татар-мағул телендә.


Сафагәрәй. Тәүбә-тәүбә, кичерегез алайса. Күзнең яуын алырлыҡ мондый саф гөлнө, былбылны, алай дип әйтмәү генә түгел, аның аяҡ астында ятып үзем эт булып аунарға, ҡойроҡ болғарға хәзермен. Аллаһ Тәғәләдән булып, язмыш үзе татлы төш итеп чығарған икән лә юлыма сине, Сөйөмбикә сылыуым. Шушы урында жиргә борон төртөргә, эзләреңне үбеп китергә рөхсәт ҡыл! Сөйөмбикә генә түгел, чын-чыннан ханбикә булырға туғансың — шәһри Ҡазанны балҡытырлыҡ нурлы шәм ҡылса иде үзеңне Ходайым...


Сөйөмбикә (ҡобараһы осоп). Абау!..


Сафагәрәй. Чәчебез чәчкә бәйләнсен иде, дип телисем, жылыйсым ғына ҡала...


Сөйөмбикә (ҡобараһы осоп). Абау!..


Һылыубикә. Тел һөйәкһеҙ, тиһәләр ҙә, саманан ашып китте түгелме, кейәүкәй?.. Ҡырымдан эйәртеп килтергән ҡатының өҫтөнә нәҫелебеҙҙән, бер түгел, ике кәләш алып, хан кейәүебеҙ булдың, өҫтәүенә урыҫ кенәзенең мәрйәһенә өйләндең... Инде балдыҙыңа күҙең ҡыҙамы? Ялпыға ла, ханға ла бер үк шәриғәт хөкөмө түгелме ни? Үҙеңде Ҡазанға саҡырып килтерткән Ҡолшәриф мулла ни ҡарай?


Сафагәрәй. Ҡолшәриф мулланың фатихасын алғанмын.


Һылыубикә. Ләхәүлә, биш ҡатын алырғамы?


Сафагәрәй. Нинди биш булсын, урыс кенәзенең ҡызы вафат бит инде...

Һарай яғында тамаҡ ҡырған тауыш.


Һылыубикә. Әнә, Йософ мырҙа болдорға сыҡҡан, ҡул болғап саҡыра беҙҙе. (һарайға ыңғайлайҙар, Сафагәрәй һөйләнеп бара).


Сафагәрәй. Үзебезнең мосолманнан алырға иде ниәт, ханлығымда ғәйбәт тамырын кисергә. (Инеп китәләр).


Сөйөмбикә. Ҡороғоро... һандуғасымды бүлдерҙе... Ҡазан өрәге... (Аҡ ҡайынға һөйәлеп, һыу аръяғына ҡарап йырлай).

Ай-һай ҙа ғына тигән, ай, тауышҡа

Ҡаҙ-үрҙәктәр ҡаса ҡамышҡа.

Йырлау ҙа ғына түгел, ай, иларһың

Эскенәйем тулы һағышҡа.

Йәнсураҡай бәғерем, менгән атың

Ерәнҡашҡа икән ал бирмәҫ.

һинең кеүек илдең азаматы

Йөрәгемә тынғы, ял бирмәҫ.

Аръяҡта моңло ҡурай тауышы, артынса йыр яңғырай.


Йәнсура. Тыр-р-р, туҡтале, Ерәнҡашҡа! (Йырлай).

Һаҡмар һыуҡайҙары бигерәк һалҡын,

Үрҙәк сумып сығыр йылыу юҡ.

Илкәйемдең һылыу ҡыҙҙары күп,

Сөйөмбикә һымаҡ һылыу юҡ.


Сөйөмбикә. Уф йөрәгем, йәнекәйем Йәнсурам!

Боролманан Йәнсура атлығып сыға.


Йәнсура. Сөйөмбикәм, һылыуым!

Ҡосаҡлашып үбешәләр. Егет, һөйөклөһөн күтәреп алып, ҡосағында килеш зыр-әйләндереп йөрөй.


Йәнсура. Аллаһ Тәғәлә беҙгә ике тамсы һыуҙай ҡушылырға ҡушҡандыр...


Сөйөмбикә. Ҡасан, ҡасан?!


Йәнсура (туҡтап, ҡыҙҙың күҙҙәренә текләп). Аллаһ бирһә, быйыл көҙгә үк яусы көт!


Сөйөмбикә. Уф, йәнекәйем, мин ҡурҡам! Атаҡайымдан ҡурҡам: һыңар балаҡлы яусыҡайыңдың һыңар аяғын ҡыҫҡартмаһа ярар ине. Мине ханға бирергә, ханбикә яһарға яҫҡана...


Йәнсура. Хандарҙан да ажарлыраҡ Бикбау кенәздең нәҫеле мин! Үҙемдекен итермен!


Сөйөмбикә (Еңел һулап). Ауыҙыңа бал да май!


Йәнсура (ҡулдарында ҡабат әйләндерә башлай). Ә һин үҙең хәҙер үк әйт миңә, йәнем-йәнекәйем (үбә-үбә): ризамы? Ризамы?


Сөйөмбикә. Уф! Риза! Риза! (Көскә ысҡынып, һарайсыҡҡа йүгереп кереп китә).

2-нсе сәхнә

һарай эсе, Йософ мырҙаның тәхетханаһы. Йософ мырҙа артҡы стенаға һүрәтләнгән төп милли биҙәгебеҙ Донъя Ҡуласаһы — Асаба-Астаҡ (Свастика) фонындағы семәрле тәхеттә ирәйеп ултыра; йәнәш креслоларҙа уң яғында — ағаһы Исмәғил кенәз, һул яғында ҡатыны Һылыубикә һәм өлкән улы Юныс мырҙа. һабантуйға килгән сит ил ҡунаҡтарын ҡабул ҡылырҙан алда йәшерен ғаилә кәңәшмәһе — дөйөм хәл, сәйәсәт тураһында фекерләшеү.


Йософ (Исмәғилгә). Шулай итеп, ағайым, быйылғы һабантуйы ла килеп етте. Тирә-яҡтан халайыҡтар ағылды, Ҡорокүл буйы каруандар, тирмәләр менән тулды. Әммә, барыһынан да бигерәк, ағайым, оло башыңды кесе итеп, байрамыбыҙға ҡот һәм мәртәбә өҫтәп, бында үҙең килеүең үтә ҙур шатлыҡ. Шуға күрә лә бөтә яйыҡ буйҙары бер тауыштан һине тәбрикләй, хатта, әнә ишетәһеңме, һары һандуғастарыбыҙға тиклем шанлы исемеңде мәҙехләп йырлай...


Исмәғил. Бәрәкалла, бәрәкалла, Йософ мырҙам, ауыҙыңа һары май... Ләкин, үҙең беләһең, бер-беребеҙҙе ҡупайтып ултырыр саҡ түгел. Беҙҙең ише аҫыл ирҙәрҙе, байрамдарҙан да бигерәк, донъя ғәмдәре йөрөтә...


Йософ. Эйе, ағай-эне бергәләшеп хәл ҡылырҙай эштәребеҙ ҡуйырҙы. Шуға күрә лә, алдан һөйләшеп килешеү, бер төптән тороу өсөн, ошо кесе мәжлескә — Яҡын туғандарҙың табын түңәрәгенә йыйылдыҡ. Заманалар ауырайҙы...


Исмәғил. Башҡорт иленә кенәз булыу — майлы бутҡа ашау йәки һимеҙ ҡалъя һоғоноу түгел шул... һиңә генә еңел ул: мырҙа ғына башың менән, минән дә уҙҙырып, май эсендә йөҙгән бөйөрҙәй йәшәйһең. Әнә бит, тәхетең дә ҡайһындай! Төп тамғабыҙ Асаба-Астаҡты, Донъя Ҡуласаһын, ағайыңдан да һорамай, үҙеңдең арҡа терәгең итеп алғанһың!


Йософ. Мырҙа булып күпме ҡалырға мөмкин, ағайым?! Бәләкәй урҙаны бирҙең, рәхмәт, мәгәр кенәз дәрәжәһенә күтәрмәй ҡаңғыртаһың...


Исмәғил. Ағайыңдан алда һоғонорға ашыҡма, ашҡа бешерһең... Илебеҙҙең Бәләкәй урҙаһын төрөк менән ҡырымдан кимертмәй тотһаң, сәйәсәттә фәҡәт мине генә тыңлап эш ҡылһаң, Аллаһ бойорһа, шөһрәтле кенәз дә булырһың.


Йософ. Төрөк менән ҡырым икенсе мәсьәлә... Урыҫты, урыҫты ниңә әйтмәйһең? һыңар ҡулын көньяғыбыҙға һоноп, балыҡҡа бай Әстерханыбыҙға яҫҡана. Икенсеһе менән төньяҡлап Эбер-Себер ханлығыбыҙҙы ҡармалай...


Исмәғил. Урыҫ, үҙең әйтмешләй, ул өсөнсө мәсьәлә. Урыҫ менән һаҡ эш ҡылырға кәрәк. Урыҫ менән уҫмаҡлашып түгел, ә дуҫлашып йәшәүе файҙалыраҡ.


Йософ. Ай-һай... Урыҫ булһа атаң — билеңдә булһын балтаң, тигәнде онотмайыҡ, ағайым. Шул кафыр менән бысаҡҡа-бысаҡ килешеп интеккән ут күршебеҙ Ҡазан татарҙарынан фәһем алайыҡ...


Исмәғил (көлөп). Фәһем, фәһем... Ғибрәт, тип әйтергә кәрәк!


Һылыубикә. Эйе шул. Татар барҙа — хәтәр бар. Татар ултырып киткән ерҙе ҡырҡ ҡабат ҡырсып ултыр, тигәнде лә онотмайыҡ, атаһы.


Исмәғил. Үҙҙәре йәнәһе, төрки донъяһын кафырлыҡтан ҡурсалап, урыҫҡа бармаҡ янайҙар, ә үҙҙәре иһә шул уҡ урыҫ файҙаһына бер-береһенең боғаҙын сәйнәшеп, ханлыҡты тарҡаталар, хатта хандарын да урыҫҡа һаталар, аяҡ-ҡулдарын бәйләп... Ярҙамға ғәскәр ебәрһәк, күрәләтә урыҫтан ҡырҙырталар... Юҡ! Татар туғанға ҡарағанда урыҫ ызнаком яҡыныраҡ.


Йософ. Ә шулай ҙа ҡайһы яҡҡа ауышабыҙ, ағайым? Урыҫ тигәнеңдең келәшшәһе тын алырға бирмәй бит: Иҙел буйҙарынан да, Иртыш яҡтарынан да ҡыҫыпмы-ҡыҫа...


Исмәғил. Ауышмайбыҙ. Үҙең әйтмешләй, бер төптән торһаҡ, ҡыҫымға бирешмәбеҙ.


Юныс. Олатай, киҫәтергә рөхсәт ит. Төркиә, Ҡырым һәм Ҡазандан ғәйре арҡа таянысыбыҙ юҡ. Ағай-эне талашыр, атҡа менһә ярашыр, тигән боронғолар.


Һылыубикә. Эйе шул, үҙебеҙҙең төрки туғандарыбыҙ. Етмәһә, өсөһөнөң дә хан-солтандары бауына башҡорт ҡаны ҡатышҡан. Ете ят урыҫ-литау йәки ҡытай-манжур түгел бит. Ҡанҡәрҙәштәребеҙ.


Исмәғил. Һе! Дәүләтебеҙ мәнфәғәттәрен яҡлағанда ҡанҡәрҙәшлек артҡа сигеп тора ул... Тарихты онотмайыҡ: үҙебеҙҙең Йеҙекәй бабабыҙ һәм Туҡтамыш бабабыҙ ни өсөн бер-береһенең башына еткән, тиһегеҙ? Ҡазан ханы Илһам бабабыҙҙы бөтә ғаиләһе менән ни өсөн Ҡазан бәктәре һәм олоғтары үҙҙәре үк, арбаға бәйләп һалып, Мәскәүгә һатып ебәргән? Мәскәү кенәзе Василий ни өсөн үҙебеҙҙең күҙ алдында үҙенең ҡан дошманы Ҡырым ханы Миңлегәрәй менән бит үбешеп туғанлашты?.. һәм башҡалар, һәм башҡалар. Әлхасил, ҡәҙерле туғандарым, иң элек беҙгә илебеҙҙең яҙмышын ҡурсалау фарыз.


Йософ, Һылыубикә, Юныс (бер тауыштан): — Бәрәкалла, бәрәкалла!


Йософ. Мин ни тим һуң? Бәйге майҙанына барырҙан элек, үтә мөһим мәсьәләләрҙе ҡап-уртаға һалып, уртаҡ фекергә киләйек, сисеү юлдарын билдәләйек, тинем дәһә. Минеңсә...


Исмәғил. Иң мөһимен генә тир.


Йософ. Әлеге лә баяғы, уныһы үҙеңә мәғлүм: Ҡазан — Мәскәү мәсьәләһе. Дөйөм төрки донъяһының яҙмышы ҡыл осонда.


Исмәғил. Кем арҡаһында, тиһең?


Йософ. Ҡитғаны хөсөт баҫты. Әлеге лә баяғы, яуызлыҡ Мәскәүҙән дөрә.


Исмәғил. Һеммм... Мәскәүҙән, тиһең инде?.. Уйламай һөйләгән — ауырымай үлгән, ти торғайны мөхтәбәр атайыбыҙ. Ҡарап-ҡарап торам да тағы ла бер ҡарап ҡуям: бәҫле бүркең аҫтында ел уйнамаймы икән, мырҙам? Ул яуызлыҡ тигәнең, бәлки, Ҡазандың үҙендәлер?


Йософ. Ызнакомың мәскәүский Василий кенәз тынғы бирмәй Ҡазанға, йыл аралаш, тигәндәй, килеп баҫа. Хаҡ мосолман туғандарыбыҙҙы рәхимһеҙ ҡыра, ауылдарының көлөн күккә осора.


Исмәғил. Әнә шул хаҡ мосолмандарың үҙҙәре үк кафырҙың Муром, Тверь, Нижний ҡалаларын барып талауҙы, яндырыуҙы, кешеләрен ҡырыуҙы, ҡатындарын, бала-сағаларын, ҡол ҡылып, Ҡырымға, ғосманлы Төркиәгә олаҡтырыуҙы кәсеп иткәндәр түгелме? Йоҡлап ятҡан айыуҙың өңөнә һөңгө тыҡһаң, ике күҙен ҡан баҫып, ажғырып ырғылмаҫ та ботарлап ташламаҫ, тимә.


Йософ. Йоҡлатырһың кафырҙы! Айыуҙан ҡурҡып ятһаҡ, Ҡазан менән Ҡырымды ла ҡабып йотор, Төркиәне лә емтекләр, беҙгә лә сират етер...


Исмәғил. Әнә шул сират етмәһен өсөн дә бик ныҡ уйлап эш итмәк кәрәк беҙгә.


Йософ. Беҙ башты баҫып уйлайбыҙ, ә урыҫ баш ҡалҡыта. Әле тағы Ҡазанды ҡазалаған, кейәүебеҙ Сафагәрәй ханды тәхетенән ҡолатҡан. (Ишек яғына ымлап, усҡа ус һуғып). Кем унда, керһен Сафагәрәй хан.

Сафагәрәй керә, тәхет алдында тубыҡланып баш ора.


Сафагәрәй.Мәрхәмәтегездән мәхрүм ҡылмағыз, бер үк, и бөйөк ҡайнағаларым! Тәхетемне кире ҡайтарып алырға ғәскәр бирегез. Мөхтәбәр Йософ ҡайнағам! Әгәр дә ки тәхетемә кире-ҡабат ултырсам, хәлбуки үзеңне ханлығымның алтын тотҡасы ясармын. Былбылдай баллы авазлы, ҡояштай нурлы йөзлө, талчыбыҡтай нечкә билле Башҡортостан сылыуын — назлы ҡызың Сөйөмбикәне йәш ханбикә итеп алырмын, өлкән улың Юныс мырзаны Ҡазан бәге ҡылырмын!


Юныс (ырғып тороп). Бирәйек һылыуымды, бирәйек! Ғәскәр башында үҙем ҡарғып барырмын, шанлы олатайым Сура батырҙай, Ҡазанды ла алырмын!


Һылыубикә. Балаҡайым, атайыңдан алда атлығып сыҡма. Ололар һүҙен тыңла.


Юныс. Ғәфү итегеҙ (ултыра).

Исмәғил. Эй бала-бала, йәшең баш икән шул әле... Ә һин, Сафагәрәй кейәү, «ҡайнағаларым» тип өҙәләнгән булаһың да ул, тик ғәмәлдә нисә ҡатының барлығын, уларҙың тәғәйен кем ҡыҙҙары икәнен оноттоң, буғай...


Сафагәрәй. Онотмадым! Өчөсө дә синең яҡын ҡәрдәшләрең. (Бармаҡтарын бөкләп). Беренчесе — Мамай-Нор-Ҡасим ҡызы. Икенчесе — Ямғырчыныҡы. Өчөнчөсө... өчөнчөсө дә синең Ҡырымдағы чыбыҡ очо ҡан-ҡәрдәшең...


Исмәғил. Ә дүртенсеһе?


Сафагәрәй. Дүртенчест еҡ инде... Әйттем ләсә, Ҡазанда вафат булды.


Юныс (сәпәкәйләп). Ур-ра! Тимәк, шәриғәт ҡуша — Сөйөмбикә һылыуымды ханбикә ҡылайыҡ, мин Ҡазан бәге булайым!


Йософ. Сеү! Маңҡатанау! Йеҙекәй бабаң нигеҙләгән Аҡтүбәнең мырҙаһы булыу аҙмы һиңә? (Сафагәрәйгә). Тор, кейәү-бала, теҙҙәрең уйылмаһын. Ә шулай ҙа ҡыҙым тәтемәҫ һиңә. һин былай ҙа икеләтә-өсләтә ҡолобоҙ... тфү! — кейәүебеҙ бит инде. Муйыныңдағы ҡыл муйынсаҡ серегәнсе хеҙмәт итерһең. Ә былбылыбыҙ Сөйөмбикә һинән башҡа ла ханбикә буласаҡ, уның ҡунып һайрар талы бейегерәк!


Сафагәрәй. Ғәскәр, ғәскәр бирегез, алайса! Әжерен мең мәртәбә ҡайтарырмын!


Исмәғил. Былтырғылай итепме? Шул 1530 йылдың 15 июнен әйтәм. һин кейәү-баланы яуыз урыҫ ҡылысынан һаҡлашырға ебәргән утыҙ мең яугиремде нишләттең?! Ҡазан ғәскәрен ҡәлғәң эсенә ышыҡлап, башҡорттоҡон ҡала тышына ҡуйҙың — урыҫ уҫмағы аҫтына. Үҙең ҡәлғә башынан тамаша ҡылдың, ғәскәреңде ярҙамға сығарманың. Әллә белмәйҙәр тиһеңме?..


Сафагәрәй. Ҡазан олуғлары мине тишек кәмәгә ултыртты...


Исмәғил. Кәмәнең тишеген элек ямайҙар уны! Урыҫтар ҡайтып киткәс, Ар яланын ябып ятҡан шәһиттәребеҙҙе нишләттең? Өҫ кейемдәрен һалдыртып алып, мәйеттәрен, ерләмәйенсә, бүреләрҙән кимерттең. Шәп ҡайтарҙың әжерен! (Ҡуҡыш күрһәтеп). Бына һиңә ғәскәр! Дар ағасы янай һиңә!


Сафагәрәй. Ә?! Бу ни бу?!


Йософ. Бар, башыңды юймаҫ элек, табаныңды ялтырат!


Юныс. Атай, еҙнәйемә теймәгеҙ! (Сафагәрәйҙе терәкләп алып сығып китә).


Сафагәрәй (барышлайы әйләнеп ҡарап). Ә шулай да мин Ҡазанның сағызаҡ оясын туздырачаҡмын! Тәхетне алачаҡмын!

Рәхәтләнеп көләләр.


Йософ. Кем унда, сәркәтип килеп етһен!

Ҡағыҙ-ҡәләмен йәтешләп, сәркәтип кереп ултыра.


Йософ. Ҡазан илсеһе Бойорған Сәйет менән Мәскәү илсеһе Кадыш Кудинов инһен.

Инәләр. Сәләм бирешеү һәм алышыу. Бойорған Сәйеттең һыңар балағы ситек ҡунысынан сығарып төшөрөлгән.


Исмәғил. Бәй, Бойорған Сәйетме, тиһәм (тегенең балағына төртөп күрһәтә), һыңар аяҡ һайыҫҡан икәнһең дә.


Бойорған Сәйет. Сездә асыл мал бар икән дип ишетеп, бөйөк Ҡазан ханлығыннан шул асыл малны алырға яучы булып килдем сезгә.


Исмәғил. Яусы?.. Мәскәү менән яулашыуығыҙ етмәгән...


Бойорған Сәйет. Фсү! Кәнис! — урыс дусларың әйтмешли. Мәскәү берлән араны яҡшыртабыз. Синең Ҡазандағы вәкилең Чура берлән берләшеп, үзебезнең Мәскәү яҡлылар фирҡәсен уҡмаштырдыҡ, Истанбул һәм Ҡырым яҡлылар фирҡәсен пыр-туздырып ташладыҡ. Төрөк илә ҡырымлы йыраҡ торсон, инде урыс берлән башҡырт дус безгә.


Исмәғил. Тел һөйәкһеҙ, тигәндәй, матур һайрайһығыҙ ҙа ул...


Бойорған Сәйет. Ай Алла, кенәз, ышанмасаң, мона Кадыш Кудинов үзе дөрөсләр. Сафагәрәй ханны күсәкләп ҡудыҡ, бөйөк кенәз Василий Ивановичның үзеннән хан сорадыҡ...


Кадыш Кудинов. Дөрөҫ, дөрөҫ.


Исмәғил. Әммә Ҡазанығыҙҙың кем утынан ҡыҙғанын белеү ҡыйын. Бөгөн — Мәскәү утыны, ә иртәгә — Ыстамбулдыҡы... Ҡолшәриф муллағыҙ ни эшләй, кем утына ҡыҙына?


Бойорған Сәйет. Әйтәм ич, бүген безнең учағыбыз ҡызыуыраҡ, бүген безнең жылыға жылына ул. Әммә саҡ булу кирәк. Синең вәкилең Чура батыр әйтмешли, Ҡолшәриф ул нәҡ ике йөзлө хәнжәр...


Кадыш Кудинов. Так точно.


Йософ (Бойорған Сәйеткә). Ғәфү ит, ярты һүҙҙән бүлдерҙек. һыңар балағың серенең асылы нимәлә?


Бойорған Сәйет. Әйттем ич, синдәге бер асыл малны алырға яучылим, дип.


Йософ. Аҫыл малдар күп ул беҙҙә, исеме кем?


Бойорған Сәйет. Сөйөмбикәңне соройбоз, шәһри Ҡазан тәхетенә килен итеп төшөрмәккә. Жигетебез зерә дә шәп: Мәскәү үзе килтереп ҡуймыш Жанғәли хан димәкдә. Мона Мәскәү илчесе Кадыш Кудинов үзе дөрөсләр.


Кадыш Кудинов. Эйе, Жангали хан бөйөк кенәз Василийҙың ярлығын алып Ҡазанға килеп етте, тәхетенә ултырҙы. Сөйөмбикә ҡыҙығыҙҙы ҡатынлыҡҡа һорауы, шул турала бөйөк кенәз Василийҙан фатиха алыуы ла хаҡ.


Бойорған Сәйет. Жанғәли ханның үзеннән дә сезләргә айырым сәләм: Сөйөмбикә туташны ханбикә ясасаҡ, Нуғай иленә айырым иғтибар бирелер, ә шөһрәтлт еныс мырзаны Ҡазан бәге ҡылырбыз, диде ул. Бунысы да Мәскәү белән килешелгән. Мона Кадыш Кудинов дөрөсләсен.


Кадыш Кудинов. Дөрөҫләйем, тап шулай.


Исмәғил. Тимәк, каруан юлдарыбыҙҙа Мәскәү менән арабыҙға шына булып кереүсе, сауҙабыҙға зыян килтереүсе Ҡазан хөсөтө бөтәсәк?


Бойорған Сәйет. Бөтәчәк, бөтәчәк. Синең бездәге вәкилең Чура батыр үзенең кешеләре берлән Ҡазан — Мәскәү юлына саҡҡа басачаҡ. Малларығызны турадан-тура Ҡазан аша да озата алачаҡсығыз Мәскәүгә.


Исмәғил. Уныһына инанып уҡ етмәйем, беләм мин һеҙҙе. (Кадыш Кудиновҡа). Үҙегеҙгә мәғлүм: урыҫ иленән хәбәрдар булып торабыҙ, хәлдәрегеҙҙе беләбеҙ. һуңғы ваҡытта Ливон һуғышы арҡаһында урыҫ атлы армияһының менге аттарына ҡытлыҡ кисереүе мәғлүм. Шул уҡ ваҡытта бер нисә йөҙ мең баш йылҡыбыҙҙы баҙарға сығарыу мөмкинлегебеҙ бар. Ләкин һеҙҙең тарафтарға юлдарҙы бер яҡтан — Ҡазан, икенсе яҡтан Тын йылғаһы буйы юлбаҫарҙары бүлә. Бигерәк тә Тын йылғаһының Мәскәү яғынан килеп етеп ҡырт боролошонда. Беҙ шул бөгәлдә каруандарыбыҙҙы ҡурсаларға азаматтарыбыҙҙы ҡаңғыртабыҙ, ауыр матди сығымдар күтәрәбеҙ. Унда хатта Боролош тигән ҡәлғәбеҙҙе лә ҡорҙоҡ...


Кадыш Кудинов. Беләм-бәләм: Воронеж тип йөрөтәбеҙ беҙ уны, ул Боролош-ҡәлғәгеҙҙе, эйе. Ҡыуаныслы , яңылыҡ хәбәр ҡылайым: бөйөк кенәзебеҙ Василий унда, һеҙҙәрҙең именлеге хаҡына, шул Воронеж ҡәлғәһен нығытырға, ғәскәр ҡуйырға бойорҙо...


Исмәғил. Бәрәкалла, ауыҙыңа бал да май!


Кадыш Кудинов. Тик, бөйөк Исмәғил кенәз, бөйөк кенәз Василийҙың да бер теләген иҫәпкә алһаң ине. Урыҫ иле инде ныҡ ҡеүәтләнде, көнбайышҡа һуҙған ҡулы Ливонияның боғаҙынан матҡып алды. Әммә көнсығыштағы ҡулыбыҙҙы Урал тауҙары кәртәләй...


Исмәғил. Урал беҙҙең Аллаһ Тәғәлә үҙе беркеткән аҫаба төйәгебеҙ.


Кадыш Кудинов. Беләм-беләм! Беҙ һеҙҙәрҙе, үҙебеҙгә ғүмер-баҡый дуҫ илде, сикһеҙ хөрмәт итәбеҙ. Ерегеҙҙең бер ҡарышына ла кермәй, төньяҡтан урап үтәбеҙ...


Исмәғил. Беҙгә итәғәтлек ҡылған, яһаҡ түләгән югра ҡәүеменә баҫып керҙегеҙ, Ҡама йылғаһы буйындағы тоҙға хужа булдығыҙ...


Кадыш Кудинов. Ул тоҙҙан, теләһәгеҙ, һеҙҙәргә лә өлөш сығасаҡ. Затлы тауарҙарығыҙҙы тейәп, алыш-биреш ҡылырға Соликамск баҙарына килегеҙ.


Исмәғил. Тоҙоғоҙ беҙгә кәрәкмәҫ, үҙебеҙҙең Тоҙтүбә тауының таштоҙо баштан ашҡан. Ашығыҙға тоҙ етмәһә, беҙҙән килеп алығыҙ. Әммә әйтәһе һүҙем шул: беҙҙең менән дуҫ йәшәргә теләһәгеҙ, нәфсегеҙҙе аҙҙырмағыҙ, беҙҙең Иртыш буйҙарына — аҫаба Эбер-Себер ханлығыбыҙға ҡул һуҙмағыҙ. Дуҫлыҡ ике яҡтан да булырға тейеш. Көн-Өфө — Мәскәү ҡулға-ҡул тотоношоп йәшәһәк, бергә сәскә атырбыҙ. Бөйөк Василий кенәзгә еткерегеҙ шуны.


Кадыш Кудинов. Баш өҫтө, мотлаҡан еткерермен.


Исмәғил. Юғиһә, беләһегеҙҙер, көнсығыштан беҙгә Ҡытай дәүләте ҡул бирмәксе, манжур-жунғар кәртәләрен емереп. Беҙҙең тауҙарҙағы тимер, баҡыр, алтын-көмөш мәғдәндәренә, ер егенән урғылып ятмалы ер майҙарына күҙҙәре ҡыҙыша... Үҙҙәре яғынан ебәк, ҡорал, дары, сынаяҡ, сәй вәғәҙә ҡылалар. һеҙҙең менән эш бешмәһә, шул яҡҡа йөҙ бороуыбыҙ бик ихтимал...


Һылыубикә. Эйе-эйе, беҙгә бөйөк Сина иленең шау ебәк еләне лә, сәй-шәкәре лә танһыҡ.


Йософ. Хаҡ һүҙ.


Кадыш Кудинов. Юҡ, ярамаҫ улай. Урыҫ менән башҡорт дуҫлығы ике яҡ өсөн дә файҙалы. Аралар ҙа алыҫ түгел, үҙҙәрегеҙ әйтмешләй, ҡул бирешеп йәшәйек.


Исмәғил (уйланып). Тағы ла бер “әтнәкә”. Олуғ кенәз Василий Иванович беҙҙең Мәскәүҙәге илсебеҙгә ҡазанлыларҙың уға баш ороу ярлығының күсермәһен биреп ҡайтарған... Үҙенән дә өҫтәкләп: «Ниңә башҡорт Исмәғил кенәз татарҙарҙан өлгө алмай, үҙенең һәм иленең яҙмышын беҙҙең ышаныслы ҡулға тапшырмай?» — тигән.


Кадыш Кудинов. Әлләсе...


Исмәғил (сәркәтипкә). Уҡы!


Йософ. Тейешле миҡдарын ғына. Дилбегәне ҡыҫҡа тот.


Сәркәтип. Бына Ҡазан ярлығынан (уҡый). «Олуғ кенәз Василийның бойороғо буйынча, Сафагәрәй ханны Ҡазаннан ҡауладыҡ. Падишаһ безне бағышларға, Ҡазан йортон саҡларға, хан итеп Ҡазанға Шәйехғәлине Жибәрергә була. Без Шәйехғәлидән ҡурҡабыз. Падишаһ Ҡазанға хан итеп Шәйехәүлиәр солтанның уғылы Жанғәлине бирсә иде»...


Исмәғил. Етәр! (Кадыш Кудиновҡа ҡарап). Беҙ Ҡазан татарҙары түгел! Һәм аҫаба башыбыҙ менән бер кемгә лә бойондороҡло ла, бурыслы ла була алмайбыҙ, хан һорап та бармайбыҙ — үҙебеҙгә үҙебеҙ хужа был ерҙә! Аллаһ Тәғәлә беҙҙәрҙе ошонда һәм ошолай яралтҡан, уны боҙорға бер кемдең дә хаҡы юҡ. Ошо изге хоҡуҡты беҙ ҡулыбыҙға ҡорал тотоп ҡурсаларға әҙербеҙ. Тоғро юлыбыҙҙа беҙҙе Аллаһ Тәғәлә үҙенең рәхмәтенән ташламаҫ, амин (доға ҡыла).


Кадыш Кудиновтан башҡалар. Амин! (Доға ҡылалар).


Исмәғил. Әммә беҙ, башҡорттар, шул уҡ ваҡытта Мәскәү менән, урыҫ туғандар менән мәңгелек дуҫлыҡҡа ант итешергә, ике яҡ өсөн дә файҙалы алыш-биреш, сауҙа ҡылырға теләйбеҙ. (Мәскәү илсеһенә йөҙ бороп). Беҙҙең ожмахҡа тиң аҫыл Башҡортостан тупрағында, баяғы ер аҫты мәғдәндәренән тыш, күҙҙең яуын алырҙай йылтыр өйөр-өйөр йылҡылар, көтөү-көтөү һыйырҙар һәм ҡуй-һарыҡтар, һыуҙарыбыҙҙа дөйәләй дулаған, ҡуйҙай һулаған балыҡтар, урмандарыбыҙҙа алтындай ялҡ-йолҡ иткән йомшаҡ тиреле кейектәр, йәйғор ҡауырыйлы ҡош-ҡорттар мыжғып тора. Ҡурҡыу белмәҫ бөркөт йөрәкле яугирҙәребеҙ ат өҫтөндә ҡылыс һелтәп елергә, уҡ атырға, сөймән сөйөргә маһир. Беҙ бер ваҡытта ла, бер кемдән дә үҙебеҙгә кенәз йәки хан һорап бармаясаҡбыҙ, үҙ илебеҙҙә үҙ көнөбөҙҙө үҙебеҙ күрәсәкбеҙ.


Кадыш Кудинов. Бөйөк кенәз Василий һеҙҙәрҙе аңлар, һеҙҙәр ҙә беҙҙәрҙе яҡшы төшөнөрһөгөҙ. Бөйөк батшабыҙҙың Ҡазан сәйәсәте ҡазанлылар өсөн генә.


Исмәғил. Амин, был йәһәттән үҙем дә уның яҡлы.


Бойорған Сәйет. Әй әттәгенәсе! (Устарын ыуып, төшөргән балағына күрһәтеп). Димәк, димәк?..


Исмәғил. Тимәк, башҡорт иле урыҫ иленең Ҡазанға ҡуйған ханы яҡлы.


Бойорған Сәйет (Йософҡа). Жыйыйыммы, алайса, балағымны? Ни диб ҡайтып әйтәйем?


Йософ. Мәскәү ҡуштаны Йәнғәлиҙе мин дә хөрмәт итәмен. Хандың ҡайнатаһы булыу миңә бик оло шатлыҡ, әммә кейәү муйынына ла — ҡыл муйынсаҡ, тип еткер.


Юныс. Мине Ҡазан бәге яһайым тигәнен онотмаһын!


Бойорған Сәйет. Ярый, ир муйынында ҡыл муйынчаҡ черемәс. Сабантуйығызны ғына ҡарим да шатлыҡлы хәбәр берлән очам Ҡазанға!


Йософ. Хуш иттек.


Бойорған Сәйет, Кадыш Кудинов. Хуш (сығып китәләр).

Ишек яғынан тауыш: «ғосманлы Төркиә илсеһе Вәкил әфәнде килеп етте!»


Йософ. Индерегеҙ.

Илсе инә, ҡулдарын күкрәгенә ҡаушарып, итәғәтле баш эйеп сәләм бирә.


Вәкил. Солтанларның солтаны бөйөк Сөләймән ғалижанапларыннан чуҡдин-чуҡ сәләм сезләргә, ҡан-ҡәрдәшләремез шимал төрөкләренә! Күркәм сабан туйығыз ҡотло булсын! Бер уңайдан бөйөк кенәз Исмәғил ғалижанапларын да очратыуыма бик шатмын.


Исмәғил (көлөмһөрәп). Вәкил әфәнде аҙыраҡ ҡына , яңылыша, зыян юҡ. Беҙ, шималда йәшәһәк тә, тап һеҙҙеңсә һөйләшә торған төрөк түгелбеҙ, башҡорт булып ҡалғанбыҙ.


Вәкил. Биниһая хөрмәтле Йософ мырзаға бөйөк Сөләймән солтаныбызның хитапнамәсен кичә үк күндергән идем. Исмәғил кенәз, Сөләймән солтанның сезләргә дә айырым мәктүбе бар иде. Форсаттан файдаланып, итәғәтле ҡолағығызға шуны уҡып ирештерсәм ни булыр? Рөхсәтме?


Исмәғил. Рәхим ит, ирештер.


Вәкил (уҡый). «Эй ҡеүәтле, күп санлы нуғайлар! Минең сүземне тыңлап, Ҡазанға ут күршеләр булараҡ, ҡазанлылар белән бер йөрәктән ҡушылсағыз иде! Мәскәүнең падишасы һәм бөйөк кенәзенә ҡаршы Ҡазан өчөн, һәм бигерәк тә үзебезнең боронғо һәм бөйөк динебез өчөн Жанығызны аями суғышығыз! Үзегезне рәнжетелүгә дучар ҡылмағыз, ҡүәтле ҡарышығыз! Сезнең хаҡта даими ишетеп торам: динебезгә усал һөүүм ҡылыуына, аны юҡ итергә ясҡануына ҡаршы көрәшергә телисез икән. һәм мона ни хаҡында бик ныҡ хәүефләнәм һәм ҡурҡам: үз-ара килешми йәшәсәгез, Ҡазанға килгән бәлә сезгә дә килер, юҡҡа чығарсыз һәм урдағыз тарҡалыр». Мәктүб тәмам.


Юныс (ҡул сәпәкәйләп). Бына бит, бына! Бөйөк төрөк солтаны беҙҙе ҡайғырта!


Һылыубикә (улын кире урынына ултыртып). Ололар барҙа телеңде тый, балаҡайым.


Йософ (Исмәғилгә). Беҙ ҙә төрөк солтанына йылы мәктүб яҙып ебәрәйек, ағайым.


Исмәғил (сәркәтипкә бармағы менән ымлап). Яҙ! (Әйтеп яҙҙырта). «һин, бөйөк бадиша-солтан, беҙҙе түгел, ә үҙеңде ҡайғыртаһың. һин беҙгә батша ла түгел, етмәһә, сөнки беҙҙең ерҙә һис ни ҡормайһың, беҙҙең менән идара ҡылмайһың һәм беҙҙән бик алыҫта — диңгеҙ аръяғында йәшәйһең; байһың, көслөһөң, мөлкәттәрең башыңдан ашҡан — һис нәмәгә мохтажлыҡ кисермәйһең; ә беҙ иһә фәҡирбеҙ, барлы-юҡлы торабыҙ. Әгәр кәрәк-яраҡтар менән еребеҙҙе Мәскәү батшаһы тәьмин итмәһә, бер көн дә йәшәй алмаҫ инек. һәм уның шул игелеге өсөн беҙ хәйләкәр һәм алдаҡсы ҡазандарға ҡаршы уның көрәшендә уға ярҙамға килергә тейешбеҙ. Гәрсә улар, ҡазандар, менән телебеҙ ҙә, динебеҙ ҙә бер булһа ла, хәҡиҡәт яғында беҙ...»


Йософ, Һылыубикә, Юныс (бер ауаздан). Эйе, уныһы шулай!


Исмәғил (яҙҙыртыуын дауамлап). “Беҙгә мәскәүҙәрҙең ҡазандарға ҡаршы барыуына ғына түгел, ә бәлки һинең үҙеңә йәғни батшаларҙың батшаһына ҡаршы барыуына ла ярҙамлашыу хәйерле...»


Вәкил. Ай-вай-вай... бу нә сүзең, бөйөк кенәз Исмәғил?!


Исмәғил. Илемдең, башҡорт иленең һүҙе был. (Сәркәтипкә). Яҙ! Эйе, «...хәйерле, юғиһә беҙгә ҡаршы ла ҡубынырһың. Әллә һин ишетмәнеңме ни ҡазандарҙың мәскәүҙәргә даими ҡайһындай яуызлыҡ ҡылыуҙарын, улар еренә өҙлөкһөҙ ябырылыуҙарын һәм урыҫ кешеләрен һәләк итеүҙәрен? һәм урыҫтар менән ике-ара шартнамәләрен өҙлөкһөҙ боҙоуҙарын, тыныслыҡҡа хыянат ҡылыуҙарын? Ә етмәһә, беҙҙәргә тумбытаһың: урыҫ яғынан ҡазандарға ни булһа, һеҙгә лә буласаҡ, тип. Ә һеҙ нуғай тип атаған башҡорттарҙың иһә һүҙе ошолай: уға (урыҫ батшаһына) буйһоноу һәм хеҙмәт итеү беҙгә һис оят түгел — бөтә байлығы, ҡеүәте менән ул да һинең кеүек үк. Беҙҙең китаптарыбыҙҙа ла, христиандарҙыҡында ла яҙылған бит: ахыры заманда бөтә телдәр ҙә уҡмаша, бөтәһе лә бер диндә һәм бер үк дәүләт ҡулы аҫтында була...»


Вәкил. Ай-вай-ау...


Йософ. Ағайым!..


Һылыубикә, Юныс (бер ауаздан). Тәүбә-тәүбә!..


Исмәғил (күҙҙәрен уҫал ялтыратып). Яҙ! Ҡойроғо аҫтына утлы тимер ҡыҫылһын Сөләймәндең: «Уға китһә, урыҫтың христиан дине кеүек тағы ниндәй изге дин бар? Беҙҙең ҡараңғы диндәребеҙҙең бөтәһенән дә яҡшыраҡ, яҡтынан-яҡты ҡояштай нур сәсә ул». Бөттө.


Вәкил (ярһып). Аллаһы әкбәр! Иманлы Ҡазанның баш имамы Ҡолшәриф хәзрәт дөрөс әйтә: «Ун башҡыртҡа — бер иман»! Әлегәчә ислам нурын танымый суҡыр йәшисез, мәжүсилек ҡараңғылығында ҡаңғырасыз икән лә!..


Исмәғил. Миңә тимәгәйе, эт буғы тип атағыҙ, әммә иманыбыҙға ҡағылмағыҙ. (Мәктүбте биреп). һинең бурыс, Вәкил әфәнде, аманатты эйәһенә еткереү.


Вәкил. Житкерермен, түкми-чәчми житкерермен! (Сығырға ыңғайлай).


Йософ (урынынан тороп). Хөрмәтле Вәкил әфәнде, дөрөҫ аңлай күр беҙҙе. Сәйәсәте — сәйәсәт, әммә һабантуй ҡунаҡтарының иң аҫылы булырһың. Бергә-бергә күңел асыуҙан мәхрүм итмәгеҙ беҙҙе.


Вәкил (барышлайы әйләнеп, ҡулын күкрәгенә ҡуйып). Зур рәхмәт, Йософ мырза. Сабантуйығызда мотлаҡ буламын. Бөйөк Сөләймән солтаныбызның бер кемгә дә майдан бирмәс, бил бирмәс төрөк батырын алып килдем бәйгегезгә. Бер ултыруда бер сарыҡны ашап бөтөрә, бер чиләк шурпа эчә. Шуңа лайыҡлы батырларығыз булса, көч сынашып ҡарасыннар! (Сығып китә).

Шаңҡыбыраҡ ҡалалар


Исмәғил. Әл-ләл-ләәә!.. Кемде ҡаршы ҡуябыҙ?


Йософ (ҡаушап, башын тырнап). Әлләсе...


Юныс (ырғып тороп). Йәнсура батырҙы, әлбиттә!


Исмәғилдән башҡаһы, бөтәһе бер тауыштан. Йәнсура батырҙы! Йәнсура батырҙы!


Исмәғил. Хуп! Бәйгеләрҙе бөткәнсе ҡарарға форсатым юҡ. Ике батырҙың алышынан башлағыҙ. Еңеүсегә затлы бүләк — үҙемдән!


Йософ. Иншалла, шулай булһын, ағайым.

3-өнсө сәхнә

Бәйге ҡырының тамашасылар түрендә ултырған түрәләр ике батырҙың көрәшен ҡарай: Йософ, Исмәғил, Һылыубикә, Юныс, Бойорған Сәйет, Кадыш Кудинов һәм Вәкил. Көрәш үҙе күренмәй, ләкин майҙан халҡының гөжләүе уның зерә көсөргәнешле, киҫкен барышы хаҡында һөйләй. Бер яҡтан — Йәнсура батырҙы, икенсе яҡтан төрөк батырын рухландырып һөрәнләүҙәр, һыҙғырыуҙар ҡолаҡты яра. Шул ыңғайҙан түрҙәгеләр ҙә үрәпсеп, янып-көйөп ултыра.


Юныс. Йәнсура батыр, бирешмә!


Вәкил. Батырым, төрөклөгөңнө күрсәт! Нуғайны селкеп сал!


Йософ. Йәнсура, билен ысҡындырма!


Вәкил. Жаным, изге Ай башлы сөлгөңнө ныҡ бөрөп тот!


Һылыубикә. Уф, төрөк батыры тәнен майлап сыҡҡан бит!


Юныс. Шамбы һымаҡ шып-шыма!


Исмәғил. Төрөк шамбы булһа ла, башҡорттоң үҙлекле киндерҙән һуҡҡан Асаба-Астаҡ башлы таҫтымал-йәтмәһе ҡаты! Йәнсура, кәрәген бир мөртәттең!


Вәкил. Бәһлеүәнем, нуғай-истәкне ҡапландырт!

Майҙанда көсөргәнешле алыш тауышы.


Түрҙәгеләр. Уй-уй!..

Бөтәһе тороп баҫа, көрәш майҙанында ҡайһылыр батыр гөрһөлдәп ауа.


Вәкил. Ай-вай-ау... Нуғай аҡтығы бәһлеүәнемнең билен сындырды! (Йөҙөн ҡаплап сүгәләй).


Юныс. Ур-ра! Йәшә Йәнсура батыр! Апкил төрөк һөлгөһөн!


Йософ (күҙ йәштәрен еңе менән һөртөп). Йөҙөбөҙгә ҡыҙыллыҡ килтермәне, иншалла. Атаһы Түлебай артынса уҡ Үҫәргәндең бейе булырға лайыҡ.


Исмәғил. Саҡырығыҙ батырҙы, арҡаһынан ҡағайым!

Иптәш егеттәре менән Йәнсура батыр инә. Бер ҡулында — ике башында ла ярым Ай, Ай уртаһында йондоҙ биҙәкле төрөк батырының һөлгөһө; икенсе ҡулында ике башы Асаба-Астаҡ (Свастика) биҙәкле башҡорт таҫтымалы.


Йәнсура (итәғәтле баш эйеп). Бөйөк кенәз, бына еңелеүсе төрөк һөлгөһө! (Исмәғилдең аяҡ аҫтына ташлай, Исмәғил уны тапай).


Исмәғил. һәй афарин!


Йософ. Мең йәшә!


Йәнсура. Ә быныһы үҙебеҙҙең шанлы еңеү таҫтымалы! (Башҡорт таҫтымалын, биҙәкле баштарын алға һәлендертеп, Исмәғилдең муйынына һала. Майҙан «гөж!» килә, халыҡ тантана итә).


Исмәғил. Рәхмәт, батырым. Башҡорт батшалар шәжәрәһенең ысын алтын ҡулсаһы, Бикбау кенәздең аҫыл вариҫы икәнлегеңде күрһәттең. һиндәй батырҙары булғанда биртенмәҫ тә бирешмәҫ башҡорт биле!


Йософ. Бил бирмәҫ батырыбыҙға минән бүләк — уҡалы аҫыл елән, бәҫле бүрек!

Ике һылыу ҡыҙ батырға затлы елән, бәҫле бүрек кейҙертә.


Исмәғил. Минән һиңә бүләккә изге ҡомартҡы — Урал батырыбыҙҙың алмас ҡылысы! Ҡара табын башҡорттары ҡойған ысын булаттан!


Йәнсура (ҡылысты үбеп, биленә тағып ала). Рәхмәт, бөйөк кенәзем. Урал батырыбыҙҙың ҡылысы илебеҙгә намыҫлы хеҙмәт итер. Азаматлыҡ юлында йәнебеҙ фиҙа!

Йософ (йылмайып). Бына — ниндәй шәп! Инде һиңә бер генә нәмә етмәй, егетем.


Йәнсура. Ни нәмә?


Йософ. Кәләш. һылыуҙарҙан һылыу кәләш тейешле һиңә.


Исмәғил. Күҙләгән һылыуың бармы?

Сөйөмбикә атлығып килеп сыға.


Сөйөмбикә. Мин ул, мин! Мин ул уның кәләше!


Һылыубикә. Абау... бәпесем!..


Йософ. Ҡыҙым, ни ҡылығың был? Бөтә ил-ғәләм алдында...


Юныс. Әйттем бит...


Сөйөмбикә. Бирһәгеҙ ҙә, бирмәһәгеҙ ҙә барам — мин уныҡы!


Йәнсура (ҡыҙ янына атлығып). Ул минеке! (Ҡосаҡлашып сығып китәләр).


Күмәк тауыш. Ләхәүлә, был ни эш?!


Бойорған Сәйет. Күрәләтә йөзөбөзгә төкөрдө...


Вәкил. Әйттем бит, ун башҡыртҡа — бер иман!


Исмәғил (көлөп). Хе-хе-хе... Беҙҙең иман — намыҫыбыҙҙа, ә һеҙҙеке — ҡул осоғоҙҙа. Теләһәгеҙ — тотаһығыҙ, теләмәһәгеҙ — быраҡтыраһығыҙ.


Йософ. Ағайым, ул тиклем ҡуйыртмайыҡ!


Бойорған Сәйет. Бу ни хәл?! Шәриғәт хөкөмө буйынча...


Исмәғил. Сеү! Бында беҙҙең үҙ хөкөмөбөҙ. Йософ мырҙа, Һылыубикә килен, шулай уҡ Ҡазан һәм Мәскәү илселәре ошонда ҡалып тороғоҙ (ҡул һелтәп), башҡаларығыҙ ат бәйгеһенә - выжт!.

«Артыҡ бүрәнә баштары” таралыша.


Бойорған Сәйет. Зерә дә йәмсез килеп чыҡты... Йә, ни ҡылабыз, кенәз?


Кадыш Кудинов. Сөйөмбикәгеҙҙе Жангали ханға килешкәйнек бит инде.


Һылыубикә (иҙән тибеп). Юҡ, килешеп етмәгәнбеҙ! Ҡыҙҙың үҙенән һораманыҡ!


Йософ. Ә мин үҙеңде алғанда һорағайнылармы һуң? Аллаға шөкөр, нисәмә бала үҫтерҙек. Мырҙа ғына булһам да, хан һыйында йәшәйһең. (Башын тотоп). Их, Ҡазан ханына ҡайната булырмын, тигәйнем...


Исмәғил. Булырһың, әле һуң түгел.


Һылыубикә. Ҡазанға бирер ҡыҙым юҡ! Бәпесемдең башын ашатырғамы?


Бойорған Сәйет. Сылыубикә ханым, баш ашарға Ҡазанда бүреләр юҡ ич!


Һылыубикә. Ҡоҙғон ояһы...


Йософ. Тыйыл, тим! Сәсе оҙон, аҡылы ҡыҫҡа, тигәндәй, ҡыҫылма ирҙәр эшенә! Сәғәте һуҡмайынса, ауыҙыңды йомоп тот — килешеүҙе бәпесеңә белдертмә. Телеңде тешләп йөрө! ЮҒиһә, күрәһеңме анау торған балтаны — сәсеңде лә, телеңде лә башың менән ҡуша бер юлы ҡыҫҡартырмын.


Һылыубикә (илап). Ил өҫтөндә йөҙөк ҡашындай бәпесеңде... Мөхәббәтен иҫәпкә алыр инең...


Исмәғил (Һылыубикәнең яурын башынан һөйөп). Киленкәйем, хан ҡайнанаһы булырыңды онотма! Йософоңдо ла кенәз ҡылырбыҙ, Аллаһ бойорһа. Зарурият мөхәббәттән өҫтөнөрәк! (Бойорған Сәйет менән Кадыш Кудиновҡа). Бөйөк кенәз Василийға еткерегеҙ: Сөйөмбикә Йәнғәлиҙеке буласаҡ!


Йософ (елкәһен тырнап). Әй әттәгенәһе... Йәнсураһын нишләтәбеҙ? Әллә, тим...


Исмәғил. Бер ниндәй ҙә «әллә-мәллә» түгел! Йәнсура батырҙы тиҙ генә, ололап-ҙурлап, азаматтар башлығы итеп күтәрегеҙ. Баштан-аяҡ ҡоралландырып, монаятлап, ил өсөн изге хеҙмәткә — Тын йылғаһы буйындағы баяғы Боролош (К. Кудиновҡа) — урыҫтарса Воронеж ҡәлғәһенә юлландырығыҙ. Мәскәүгә барыр юлыбыҙҙы татар-урыҫ казактары баҫҡынсылығынан йән аямай ҡурсалаһын. Яраларҙы уңалтыусы иң шәп табип — ваҡыт ул.


Йософ. Эйе шул. Бер нисә йыл азаматлыҡта интекһә, булыр-булмаҫ һөйөүенән дә һүрелер, шул арала Сөйөмбикәбеҙ шәһри Ҡазандың никахлы ханбикәһенә әүерелер.


Бойорған Сәйет. Хаҡ сүз. Шиты-крыты булыр, урыс дуслар әйтмешли.


Һылыубикә менән Исмәғилдән башҡалары бөтәһе бергә. Бәрәкалла! Алтын аҡыл!

4-енсе сәхнә

Ап-аҡ олонло Яңғыҙ ҡайын төбөндә Сөйөмбикә башлығындағы ҡыҙҙар төркөмө. Ҡаршы яҡтан егеттәр — Йәнсура батыр башлығындағы азаматтарҙы Тын йылғаһы боролошона алыҫ хеҙмәткә оҙатыу. Ҡыуаҡлыҡтар артында егеттәрҙең менге аттары бышҡыра ла тибенә. Бөтә сәхнә китеүсе егеттәрҙең һәм оҙатып ҡалыусы ҡыҙҙарҙың халыҡ йыры «Ерән ҡашҡа»ны башҡарыуына ҡорола.


Йәнсура. Егеттәр, ярһыу азаматтарым! Йыраҡ, хәтәр юлға сығырға сәғәт һуҡты, аттарыбыҙ ҙа сыҙай алмай сапсына. Көмөш өҙәңгеләребеҙгә баҫҡансы, һөйгәндәребеҙҙең күҙҙәренә яҡын килеп төбәләйек, иң мөҡәддәс һүҙҙәребеҙҙе шыбырлайыҡ.

Ике төркөм ағылып килеп тоташа, күңелле шау-шоу.


Сөйөмбикә (һыҡтанып). Йәнсурам, китәһең... мине ҡалдырып китәһең...


Йәнсура (ҡосаҡлап). Сөйөмбикәм, һылыуым, ҡалдырмайым мин һине — йөрәгемдең түрендә алып китәм. Әйләнер ҙә ҡайтырмын, көтөп тор.


Сөйөмбикә. Үҙәгем өҙөлөр инде...

Ерәнҡашҡа һуҙып кешнәй.


Йәнсура. Азаматтарым, ваҡыт тар! Ерәнҡашҡам саҡыра!

Төркөмдәр үҙ урындарына ҡайта.


Ҡыҙҙар. Йәйләүҙәргә барҙыҡ, бейәләр һауҙыҡ,

Баш күнәккәй, баш күнәккәйҙәрҙе лә ҡулға элеп.

Ерән ҡашҡа атҡайым да,

Башын сайҡай малҡайым.

Алдарында һолоһо бөтһә,

Һыҙыла йөрәк майҡайым.

Эй-й... һыҙыла йөрәк майҡайым.

Иҫән генә йөрөп, һау ҡайтығыҙ,

Китәһегеҙ, китәһегеҙ инде лә ҡуҙғалып.

Ерән ҡашҡа атҡайым да,

Елдәр тарай ялҡайын,

Эйәрләгән егетеңде

Ташлап ҡайтма, малҡайым,

Эй-й... ташлап ҡайтма, малҡайым.


Егеттәр. Йәйләүҙәрҙе ташлап, ҡорал алып,

Беҙ китәбеҙ, беҙ китәбеҙ менеп тә аттарға.

Ерән ҡашҡа атҡайым да,

Алдан елер малҡайым,

Эйәрендә егете барҙа

Бойоғоу белмәҫ малҡайым.

Эй-й... бойоғоу белмәҫ малҡайым.

Иҫән генә тороғоҙ, беҙ китәбеҙ,

Йыш яҙығыҙ, йыш яҙығыҙ яуап та хаттарға.

Ерән ҡашҡа атҡайым да,

Юл ташламаҫ малҡайым.

Биленән эйәр төшмәһә лә,

Төҫ ташламаҫ атҡайым.

Эй-й... төҫ ташламаҫ атҡайым.


Егеттәр, ҡыҙҙар. Йәйләүҙәрҙе ташлап киткән саҡта,

Тимер Ҡаҙыҡ, Тимер Ҡаҙыҡ булыр ҙа юл башым.

Ерән ҡашҡа атҡайым да,

Төн юшамаҫ малҡайым.

Ҡом сахраһын үткәндә лә

һис өшәнмәҫ малҡайым,

Эй-й... һис өшәнмәҫ малҡайым.

Тимер Ҡаҙыҡ булһа, һәй, юл башым,

Ерән ҡашҡа, ерән ҡашҡа булыр юлдашым.

Ерән ҡашҡа атҡайым да,

Башын сайҡай малҡайым.

Алдарында һолоһо бөтһә,

һыҙыла йөрәк майҡайым.

һуғыштарҙан иҫән ҡайтһам,

Уҡалармын ялҡайың.

Эй-й... уҡалармын ялҡайың.


Йәнсура. Азаматтарым, аттарға!


Ҡыҙҙар. Хәйерлт ел, хәйерлт ел! (Йүгереп килеп егеттәрҙе ҡосаҡлайҙар).


Сөйөмбикә (Йәнсураһын ҡосаҡлап илай). Ебәрмәйем, ебәрмәйем!

Егеттәр төркөмө аттары яғына китә, ҡыҙҙар ҙа улар артынан ыңғайлап Юғала. Яңғыҙ ҡайын төбөндә Сөйөмбикә яңғыҙы ҡала.


Һылыубикә (йүгереп килеп). Бәпесем, былбылым, был ни эшең?! Ил күҙе алдында егет муйынына аҫылындың, ғаиләне рисуай иттең... Хан дәрәжәһендәге мырҙа ҡыҙы икәнеңде оноттоң!


Сөйөмбикә. Уф... йөрәгем...


Һылыубикә. Киткәндәр артынан китеп булмай. (Ҡыҙының арҡаһынан һыйпап). Онот, бәпесем, онот!


Сөйөмбикә (Ғорур ҡалҡынып ҡарап). Онотмайым! һөйөүем — һөйөү, барыуым — барыу! Башыма таш яуһа ла! Барыбер мин уныҡы!


Һылыубикә. Тәүбә-тәүбә, бәпесем, һин инде хан кәләше!


Сөйөмбикә (тертләп). Ә?! Нимә?!

Алыҫ-алыҫтан «торройҡ-торройҡ!» тигән торналар сыңрауы, артынса уҡ Йәнсураның «Азамат» йыры ишетелә (өнһөҙ тыңлап торалар):

Алыҫтарҙан, ай, күренгән —

Ирәмәлкәй тауының аҡ ташы.

Ҡайҙа ғына бармай, ниҙәр күрмәй

Ир-егеткәй менән ат башы...


Сөйөмбикә (һыҡтап). Ҡайҙа ғына бармай, ниҙәр күрмәй

Ир-егеткәй менән ат башы...


Һылыубикә. Бәпесем, атайың ишетеп ҡуймаһын... Ҡазандан яусы килде, беҙ һине Йәнғәли ханға бирергә килештек...


Сөйөмбикә. Аһ!.. Йәнекәйем, Йәнсурам!.. (Ҡайын олонон ҡосаҡлаған килеш һыпырылып йығыла).

Шаршау

ИКЕНСЕ ШАРШАУ

1-енсе сәхнә

Сәхнә төбөндә дата: 1533 йыл. Ҡазан ҡалаһының хан һарайы. Йәнғәли хан менән Сөйөмбикә бөгөн никахлашып, уларҙың беренсе ҡушылыу төнө. Кейәү һәм ҡыҙ икеһе ике бүлмәлә, ҡушылыуға һуңғы әҙерлек бара. Йәнғәли бүлмәһе, Йәнғәли менән Бабай.


Бабай (Йәнғәлиҙең билбауын төҙәткеләп). Әт-тә-тә, билеңдәге ал билбауың ҡалай килешеп тора!


Йәнғәли (маһайып). Бөйөк кенәз Василий атаҡайым бүләк ҡылған билбау бу!


Бабай. Очон нығыраҡ йәшер, башҡырт кәләшең чишә алмый жөдәсен.


Йәнғәли. Башҡырт — аңғра сарыҡ, диләрме әле? Үзем чишеп бирмәсәм, очон таба алмас ул.


Бабай (ситкә ҡарап, ауыҙын бәлшәйтеп). Пыш-ш-ш, синнән дә аңғырараҡ булмас инде. Тәпи басҡаныңнан алып тәрбиәләп, аҡылға ултырта алмадым, хатта үзем аңғыралана башладым... (Йәнғәлигә). Аңғыраның аңғырасы ул башҡырт, аңғыра бәрән кебек. Әммә-ләкин бу бикәңне алай дип әйтмәс идем. Жылан аяғын ҡайчылағанға охшой ул.


Йәнғәли (тертләп). Ҡайчы?! Билбауымны да ҡайчылап ҡыймаса ярар иде, бөйөк кенәз Василий атаҡайым бүләк ҡылған билбауны!


Бабай. И бала, шушы мәнесезлегеңә барып, чәчләремне генә түгел, башҡа нәрсәләремне дә ағарттың бит! Жә алайса: астыңдағы туры айғырың түзә алмайынча чапчынса, үзең генә чиш тә ҡуй.


Йәнғәли (көлөп). Һи, исәүәннең исәүәне син, Бабай, ҡайда икәнеңне дә шәйләмисең! Беләсең килсә, минең айғырым атханада — кәнүшнәдә.


Бабай. Соң, Ҡасим ҡаласында чағыңда Шәйехғәли дәдәңнең жуан күтле жариәсен ҡочҡаныңда да кәнүшнәдә идеме? Шул бейәгә сикереп менгәнен сизми дә ҡалдың, бала ясап өлгөрдөң.


Йәнғәли. Һи мәнесез! Бейә түгел, ә (ҡосағын йәйеп күрһәтә) мона монауындый маржа иде ул. Айғырыма үзе менеп атланды, баланы да үзе ясады. Шуңа күрә ул ҡыз баланы мин алмадым, Шәйехғәли ағайымда ҡалдырдым.


Бабай. Бейә ни, байтал ни, маржа ни, бикә ни — один чорт: буйға алып салучысы булса, берсе дә арҡылы ятмый. Синең ханлыҡ бурычың — байталыңа айғырыңны сикертеү, Ҡазан тәхетенә вариҫ туғдыртыу. Ир бала кирәк мотлаҡ.


Йәнғәли (уйға ҡалып). Анысы шулай да ул, Шәйехғәли ағайым да ҡолағыма туҡыған иде. Әммә бөйөк кенәз Василий атаҡайымнан фатиха алмайынча... Хәзер үк Мәскәүгә илчеләр чаптыртыу кирәк!


Бабай. Илчеләр? Ни дип?


Йәнғәли. Ошбу сәғәттә кәләш ҡуйынына керергәме, кермәскәме, дип.


Бабай (башын ҡушҡуллап тотоп). Я Раббым, ни ҡылайым бу пешмәгәнем берлән?! (Йәнғәлигә). Баш өстө, күз ачып йомғанчы үтәлер фарманың, ханым. (Йәнғәлиҙе кәләш бүлмәһе ишеге яғына этәреп). Ә син тизерәк айғырыңны байталыңа ҡавыштыр, иснәштерә торсоннар. Алай-болай кешнәшкәнче, илчеләребез Мәскәүгә барып ураячаҡ, атаҡайың Василийның фатихасын дәррәү алып ҡайтачаҡ.


Йәнғәли (бармаҡ янап). Ҡарағыз аны, мотлаҡ күз ачып йомғанчы булсын!

2-енсе сәхнә

Сөйөмбикә бүлмәһе, Сөйөмбикә менән Әбей. Һуңынан Юныс инә.


Сөйөмбикә. Әбекәйем, бындай көнгә ҡалырмын, тип уйлағаным юҡ ине.


Әбей. Ни хәл итәһең, балаҡайым, башыбыҙға ла килмәгәндәр алдыбыҙға килә шул. Аллаһ Тәғәлә бойороуылыр инде.


Сөйөмбикә. Атаҡайымдың касафаты, нәпсеһен тыя алманы.


Әбей. Эй балам, атайың нимә ҡылһын, бөйөк кенәз Исмәғил олатайың үҙе, ил хаҡына кәрәк, тип талап ҡылғас.


Сөйөмбикә. Ил хаҡына, ил хаҡына! Бөтәгеҙҙең һүҙе бер. Сөйөмбикә хаҡына, тимәй һис кем. Хатта мине тәпәй баҫҡандан тәрбиәләп үҫтергән Әбейем дә.


Әбей. Ил хаҡына йәндәрен дә бирәләр бит, балаҡайым. Ә һин гүргә кермәйһең, кейәү ҡуйынына керәһең.


Сөйөмбикә. Кейәү тигәнегеҙ йүнле булһасы... Әҙәм тиһәң — һыны юҡ, эт тиһәң — йөнө юҡ, шыр тиле инде шунда.


Әбей. Тәүбә-тәүбә, ишетеп ҡалмаһындар. Ханға тел тейҙереү — муйыныңа ҡылыс алыу менән бер. Бигерәк тә бына-бына ҡуйыныңа керергә тейешле кейәүең тураһында.


Сөйөмбикә. Ҡуйыным һалҡыная, сирҡанамын мин унан... Их, теге кистә йән һөйгәнем Йәнсураны керетмәнем!..


Әбей. Шым! Күпме туҡыйым һиңә: мәңге онот ул исемде! Никахлы кейәүең Йәнғәлиҙе, һылап-һыйпап, иретергә әҙерлән.


Сөйөмбикә. Юҡ! Онотмайым Йәнсурамды! Үлгәндә лә “Йәнсурам!” тип йәнемде бирәсәкмен!


Әбей. Әстәғәфирулла тәүбә, ханбикәгә килешмәгән көфөр һүҙ... Сеү! Аяҡ тауышы, Юныс ағайың килә.

Юныс инә.


Юныс. Хәйерле кис, һылыуым, хәйерле кис, Әбекәй.


Әбей. Әйҙүк, рәхим итеп түрҙән үт, Юныс балам.


Юныс (ултыра). Ә һин ниңә ауыҙыңа һыу уртланың, һылыуым?


Сөйөмбикә. Нимә тип өндәшәйем, үҙегеҙ мине хан аталмыш шыр тилегә тотторғас.


Юныс. Улай тип әйтмә, һылыуым. һин, шыр тиле, тиһәң дә, аҫтында алтын тәхете бар бит уның. Үҙең дә тәхетле булырһың.


Сөйөмбикә. Тик бәхетле генә була алмамдыр... Бәхетем минең осто — бик алыҫҡа осорҙоғоҙ һеҙ уны.


Юныс. Үҙ бәхетеңде үҙең яһарға тырыш. “Шыр тиле»ңде йүгәнләп-ауыҙлыҡлап мен, ауыҙын шаҡарып тотоп, үҙең теләгән яҡҡа бор, ысын башҡорт һылыуы булһаң әгәр! Ҡазан ханлығын ҡалыпҡа ултыртырһың, урыҫ менән башҡорт араһына өҙлөкһөҙ шына ҡағыусы, ут төртөүсе булыуынан туҡтатырһың, тыныслыҡҡа ҡот килтерерһең, бәлки.


Сөйөмбикә. Эй ағайым, Ҡазан ханы итеп, ҡарт булһа ла Ҡасим ханы Шәйехғәлиҙы түгел, ә уның ошо ҡустыһы Йәнғәлиҙе ҡуйған Василийҙы тинтәк тиһеңме әллә? Уның да башы эшләй, беҙҙекенә ҡарағанда ла, моғайын, шәберәк эшләй. Бының артында ни ятҡанын кем белә? Бәлки, яманмы-яҡшымы, мосолман донъяһын яҡлап торған Ҡазан ханлығын эстән ҡаҡшатып юҡҡа сығартыу, артынса уҡ беҙҙе лә йөгөнөкләндертеү өсөн ҡоролған хәйләлер. Хан кейәүегеҙ шул Василий рөхсәтенән тыш бер аҙым да атламай, “Василий атаҡайым” тип кенә тора, тиҙәр. Хәйер, быныһын үҙ ауыҙынан ишеттем...


Әбей. Урыҫ булһа атаң — билеңдә булһын балтаң...


Юныс (урынынан тороп). Ярай, тәрәнгә төшөп киттек... Ә һин, һылыуым, мин әйткәндәрҙе киртеп ҡуй ҡолағыңа. Яҡшы ир-ат иле өсөн утҡа керә, ил хаҡына һин дә түҙ. (Сығып китә).


Сөйөмбикә (илай). Түҙермен, түҙермен... Бөтәгеҙгә үс итеп булһа ла, түҙермен!..

Ишек шаҡыйҙар, билбауын һөйрәлткән Йәнғәлиҙе Бабай төрткөләп индергәнендә уныһы Әбейгә төкәлә.


Йәнғәли (йырлай). Кәләшкәйем, көттеңме,

Зарығып ла бөттеңме?

Билемдәге ал билбауым

Бушаҡ — әллә сүттеңме?


Сөйөмбикә. Кейәүкәйем, ник килдең,

Әллә көтә тип белдең?
Икебеҙҙең берен һайлап,

Әбекәйгә төкәлдең.


Йәнғәли. Юҡ-юҡ, әбекәй үзеңә булсын! Мотлаҡ син, син үзең кирәк миңа!


Бабай (Йәнғәлиҙең ҡолағына). Мал-ладис! Айғырың шәп ажғыра — сикерт, балам, байталыңа!


Йәнғәли (айғыр булып кешнәп). Иһа-һа-һа! (Сөйөмбикәгә талпына, ләкин кинәт Әбей баҫҡан билбауына тартылып йығыла). Разбо-о-ой! Василий атаҡайым, миңа уҡтан аттылар!


Бабай. Ләхәүлә, тор! Уҡ та юҡ, буҡ та юҡ! Сөйөклөм, ҡарале: кейәү-баланың ятағы ана анда (Сөйөмбикә ултырған карауатҡа күрһәтеп) — жанайы ҡуйынында!


Әбей. Тор, кейәү, тор.


Йәнғәли. Тормим! Бөйөк кенәз Василий атаҡайымның изге фатихасы килеп житмәйенчә ҡузғалмим! Илчеләр нигә озаҡлады?


Бабай. Илчеләр инде Ҡазанның ҡапҡа төбөндә, сине түшәккә салғанчы, монда да килеп житерләр. Бисмилла, Ҡазан ханлығы хаҡына! (Бабай менән Әбей Йәнғәлиҙе карауатҡа күтәреп һала).


Йәнғәли. Ҡара ҡашым, жанашым, сузылып ят яныма!


Әбей. Ят, кейәү-балам, ят. Донъяһына төкөр ҙә хәләл ефетлек бурысыңды үтәй күр. (Сөйөмбикәне ятҡыра, Бабайҙы ҡултыҡлап ала). Киттек-киттек, ҡарт алаша!


Бабай. Их, бүлмәләре күп кенә дә дарманыбыз юҡ ҡына... Василийның фатихасын көтөп тә ятмас идек... (Сығып китәләр).

3-өнсө сәхнә

Сәхнә төбөндә дата: 1535 йыл. Ҡазан хан һарайының тәхетханаһы. Йәнғәли хан, сабатаһын түргә элеп, тәхеттә ирәйеп ултыра.


Йәнғәли:     Чабатамның башы тишек,

Әл дә табаны таза.

Ай-ли, чабатам,

Чабатамны яратам!

Чабатамны санламаған —

Алыр миңардан жаза.

Ай-ли, чабатам,

Чабатамны яратам!

Сөйөмбикә-ханбикә инә.


Сөйөмбикә. Абау! Әғүзе биллаһи минә шайтан и-раззим! Тәхетенә шайтан менгәнме, тип торам... Был ни хәл: сабатаңды тағы түргә элгәнһең! (Алып ташларға итә).


Йәнғәли. Выжт! Теймә чабатама! (Ырғып тороп, ҡылысын һурып сығара). Муйыныңны өзә чабам!


Сөйөмбикә. Сап, ҡотолормон, исмаһам. Ә һин, тинтәк, һис юғында ҡатын үлтереп данланырһың.


Йәнғәли (ҡылысын кире тығып, тәхетенә ҡунаҡлап). Юҡ инде, чапмим! Бөйөк кенәз Василий атаҡайымнан фарман килгәч чабырмын. Ә хәзергә йөрөп тор. Бик тә эшең булмаса, чабатама киндерәү иш.


Сөйөмбикә. Татар түрә булһа, сабатаһын түргә элә, тип көләләр сыуаштарың...


Йәнғәли. Соңра жылап ҡуймасыннар! Түргә элү генә түгел, тәхеткә дә ултыртырмын! (Ырғып тороп, сабатаға ҡарап суҡына). Күрмисеңме, Ҡазан дәүләтен нурларлыҡ чабатам бу. Бөйөк кенәз Василий атаҡайымның дуңғызларын көткәнемдә Василий атаҡайым үзе үрдертеп биргән иде.


Сөйөмбикә. Эй Раббым! Василий атаҡайың үлгәнгә лә ике йыл тула бит инде. Ә һин һаман сабатаңды эләһең, үлеккә табынаһың...


Йәнғәли (ярһып). Үлек түгел! Үлек түгел!


Сөйөмбикә. Үҙең үлектер, алайһа... 


Йәнғәли. Терек мин!


Сөйөмбикә. Эсеңдә йәнең булһа, арҡылы ятҡанды буй алып һалыр инең... Тәхетеңде урыҫтан ҡурсаларға тип, Башҡорт иленән Ябынсы Яҫауыл олатайым килеп еткән. Ғәскәренә аҙыҡ-түлек, ҡорал-монаят һорай. Ҡабул ҡылыуыңды көтә.


Йәнғәли. Көтсөн. Мин дә Василий атаҡайымның изге фарманын көтәм... ҡайсы бер ки бәндәләрнең муйынын ҡысҡартырға.


Сөйөмбикә. Үҙеңдекен ҡыҫҡартып ҡуймаһындар... һарай алдында өйөлөшөп татар, ар, сирмеш, сыуаш бәктәрең шаулаша, ҡоҙғондарҙай ҡайнаша. Сабатаһын түргә элгән түрә беҙгә кәрәкмәй, башҡа хан кәрәк, тиҙәр. Василий мәрхүмдең улы яуыз Ивандан , яңы хан һорарға ниәтләйҙәр. Күрәҙәсе Гәүһәршат менән Булат бәк ҡоторона...


Йәнғәли (ҡылысын һура биреп тыға). Керсен алар икесе, кирәкләренә бирәйем!


Сөйөмбикә. Эй сабата-сабата... (Сыға).

Булат бәк, Гәүһәршат-күрәҙәсе инә.


Булат бәк. Әссәләмәғәләйкүм!


Гәүһәршат. Хәйерле көн!


Йәнғәли. Жә, нигә ҡатып ҡалдығыз? Шыҡырыҡлағыз!


Булат бәк. Баш өстө, хан, хәлбуки без сайысҡаннардан түгел.


Гәүһәршат. Син ничектер, әммә безләр адәм телен беләбез.


Йәнғәли. Сүләгез, алайса. Нигә бөйөк кенәз Василий атаҡайымны үле Жанға саныйсыз?


Гәүһәршат. Чөнки моннан ике йыл элгәре үк ҡатты бит ул.


Йәнғәли. Ялған! Бүген генә күрдем мин аны. Бергә йөрдөм!


Булат бәк. Төшөңдәме?


Йәнғәли. Өнөмдә! Тәмле сүләшеп ултырдыҡ.


Гәүһәршат. И ханым-солтаным, алайса үзең дә мәреткә киткән икәнсең. Хәйерлегә генә булсын.


Йәнғәли. Минең Жөмлә эшләрем дә хәйерле.


Булат бәк. Һе! Ҡазан ҡәлғәсенең диуарлары жимерелде, ҡапҡа төпләре череде. Урыс килсә, усырығы берлән дә аударырлыҡ...


Йәнғәли. Аудармас, Василий атаҡайым усыртмас.


Булат бәк. Белмим-белмим, Иваны ни диер икән? Хәзердән үк “Яуыз” ләҡәплиләр бит... Башҡырт иле санға суҡмый, чуваш, чирмеш, мордва да баш бирми. Ғәскәр жыйырға кирәк.


Йәнғәли. Хуп! Мәскәүгә илче жибәрермен, ни ҡылырға кирәклеген бөйөк кенәз Василий атаҡайымнан үтенеп сорармын.


Гәүһәршат. Бөйөк ханым-солтаным, үз башың ҡайда?


Йәнғәли. Һе! Минең башым Мәскәүдә — Василий атаҡайымда.


Гәүһәршат. И бөйөк ханым-солтаным, үз Ҡазаныңда алай башсыз да булғач, ханбикәңнең ҡуйынында икенче бер башыңны булсада эшләтеп, хан тәхетенә вариҫлыҡҡа башлы уғлан туғдырып бирсәңче? Никахығызға озон ике йыл тула ич!


Йәнғәли. Юҡ инде, мине тәхетемнән очорторғамы?! Миңа вариҫ кирәкми, Василий атаҡайым тәхетемә ныҡ ябышып ултырырға бойордо!


Булат бәк. Алайса, тәхетең ҡашында безләр — чүп, әллә ҡачан үлек Василий атаҡайың берлән чабатаң ғына ҡот икән.


Йәнғәли (ашҡынып). Үлек түгел! Үлек түгел!


Гәүһәршат. И Ходайым, Ҡазан ханлығының бөтөүенең башы шушыдыр инде. Әле генә хаҡ күрәзәлек ҡылыуым: ун алты йылдан соңра ханлығыбыз юҡҡа чыға — Мәскәү кенәзе бөтөрә... Ун алты йыл ғына ҡалды...


Булат бәк. Ауызыңнан жил алсын, шомло жан! Ходай орғоро күрәзәче! (Сығып китә).


Йәнғәли (урынынан тороп, ҡылысын һурып сығарып). Бөтмәс, бөтөрмәсбез! Василий атаҡайым берлән без барда!


Гәүһәршат. Ха-ха-ха! (Сығып китә).

4-енсе сәхнә

Ҡазандың Жамиғи мәсетендә теҙелеп намаҙ уҡыйҙар, иң алда — башлап уҡыусы мәсет имамы Ҡолшәриф. Намаҙ аҙағында вәғәз тыңлана.


Ҡолшәриф. Бу донъя ҡайда барадыр — анысын Аллаһ белсен. Әммә сез, хаҡ мосолманнар, үзегез күреп торасыз — яңа ханыбыздан уңмадыҡ. Сафагәрәй ханны күсәкләп ҡыуыуын-ҡыудыҡ та, аннан киресенә килеп ҡаптыҡ: урыс Василийның дуңғыз көтөүчесен Ҡазан ханы итеп алдыҡ, тәхетебезнең ҡотон очордоҡ. Әллә тәҡдиребез ҡушты, әллә Мәскәү алдашты... Ҡазан диуарлары инде эт сикереп үтмәле, ҡәлғә эче таяҡ тығып болғаулаған сары сағызаҡ оясындай ҡайнаша, Ҡазан халҡы бер-бересен үкертеп-ачыттырып чаға... Малай ғына Иван патша хәзердән үк Яуызға әүерелде, Ҡазанны алырға ғәскәр артыннан ғәскәр жибәрә. Үсеп кенә житсен әле — ниләр ҡылмас дисегез? Ходай орғоро күрәзәче Гәүһәршатның күрәзәләүе тура килмәгәйе, дим...


Күмәкселек. Тәүбә-тәүбә!..


Ҡолшәриф. Шуның өчөн тешләрне нығыраҡ ҡысарға, тәхетебезнең очҡан ҡотон ҡайтарырға кирәктер. Кем ултыра анда: ханмы ул, әллә пацанмы, теге Иван әйтмешләй.


Булат бәк. Әле генә кереп чыҡтым: үтмәс ҡылычын биленә тағып алған да теше-тырнағы берлән тәхеткә ябышып ултыра. Үзе һаман Василий атаҡайы берлән саташа, биғәйни, бергә чуҡынып йөрөй...


Ҡолшәриф. Чуҡынсын. (Йәмәғәткә). Шул чуҡынчыҡ Мәскәү яҡлылар ни уйлый? Чура батыр берлән Ҡадыш мырза, мәсәлән? Алар сорап алды бит.


Сура. Мәскәүҙән беҙ Шәйехғәли ханды һорағайныҡ, әммә Василий, үҙенең дуңғыҙ көтөүсеһе Йәнғәлиҙе хан итеп биреп, төп башына ултыртты...


Ҡолшәриф. Башҡырт иле ни шәйли?


Сура. Башҡорт иле лә ошондай уҡ фекерҙә. Шуға күрә Йәнғәли хандың мәрхүм атаҡайы Василий кенәз менән ҡауышыуы хәйерлелер...


Ҡадыш. Мин һәм башҡалар да шул уҡ теләктә. Атаҡайы ҡырыннан кире әйләнеп ҡайтмасын иде.


Ҡолшәриф. Мәслихәт, хуп. (Икенсе тарафҡа).Ә Хаҡ-Ислам Төркиә, Ҡырым тарафдарлары? Хәйер, алар исеменнән үзем белдерим: без дә ҡадерле Жанғәли ханыбызның сөйөклө Василий атаҡайы берлән мәңге бергә ожмахтамы, тамуҡтамы ҡалуы яҡлы. Дөрөсмө?


Күмәк тауыш. Дөрөс, дөрөс!


Ҡолшәриф. Димәк, ике фирҡә дә бер төптән. Шул төплөләр тороп бассын, төпсөзләр ултырып ҡалсын. (Барыһы ла тороп баҫа). Хуп, мәйле, жыйыныбыз бер чыбыҡтан ҡуылған... Инде Булат бәк берлән Чура батыр жәһәт кенә ошбу шатлыҡлы тәҡдирне сарайға — ханыбызның үз ҡолағына ирештереп килсеннәр, кире чыҡмаслыҡ ҡылып. Ә безләр, эчебездән генә сүрәләр уҡып, ултырып торойоҡлар.

Сура батыр менән Булат бәк ашығыс сығып китә. Бер талай ваҡыттан һуң, тышта шау-шоу, Гәүһәршаттың әсе ауазы: “Жәмәғәт, Ходаға доға ҡылыңыз — тиле-миле Жанғәли ханны үлтергәннәр!” Дөпөлдәп йүгергән аяҡ тауыштары, Сура батыр менән Булат бәк атлығып керә.


Булат бәк. Үлтермәгәннәр, ул үзе мәреткә киткән!


Сура. Эйе, Василий атаҡайы янына, мәңге бергә булырға!


Йәмәғәт. Аллаһы әкбәр! Бәрәкалла!


Ҡолшәриф. Иншалла. Инде сезләргә төп яңалыҡны ирештерим: Сафагәрәй ханыбыз әйләнеп ҡайтты. Ҡәлғә ҡапҡасын ачығыз, оло ҡәдер-хөрмәтләп, тәхетенә күтәреп ултыртығыз! Жанғәлидән тол ҡалмыш сөйөклө ханбикәбез Сөйөмбикәне Сафагәрәй ханыбызға йәш хатын итеп бирик!


Йәмәғәт. Бирик! Бирик!

5-енсе сәхнә

Сәхнә төбөндә дата: 1547 йыл. Таң һыҙылып килә. Сөйөмбикә ханбикәнең йоҡо бүлмәһе. Сафагәрәй, түшәктән ырғып тороп, йәһәт кейенә башлай.


Сөйөмбикә (ҡалҡына биреп). Ханым, ҡайҙа ҡабаланаһың?


Сафагәрәй. Мәчеткә, мәчеткә! Мәчеттән соңра — тәхеткә!


Сөйөмбикә. Өс-дүрт көндә бер киләһең, уныһы ла ашыҡ-бошоҡ ҡына... Мәсетең ҡасмаҫ ине. Намаҙыңды ошонда ғына атҡар ҙа иртәнге сәйҙе бергәләшеп эсәйек.


Сафагәрәй. Юҡ, булмый. Дәүләт эшләре... Ҡолшәриф мулла болай да: “Бу ханыбыз Жамиғ мәчетенә күзен күрсәтмәс булды, әллә иртәнге намазын ҡалдыра инде...” — дип сүләгән. Касафат тулы Ҡазаннарының тишек төбөн ямар өчөн ашами-эчми, йоҡлами ижтиһад ҡылуымны санға суҡмилар, мәлғүннәр. Ашаған белми — тураған белә, диләр бит синең башҡыртларың.


Сөйөмбикә. Бәғзе ҡатындарың менән төшкә тиклем тормай ятҡаныңды ла һөйлә. (Тора, кейенә).


Сафагәрәй (Сөйөмбикәне яурын башынан ҡосаҡлап). И назлы бикәм, әгәр дә алай булсам, бердән-бер уланымыз Үтәмешгәрәйне, син түгел, алар табып бирерләр иде.


Сөйөмбикә. Алайһа, ултыр әле яныма.


Сафагәрәй. Йә, ултырдым, ди. (Ултыра, Сөйөмбикәнең ҡулын усына ала).


Сөйөмбикә. Тыңла мине.


Сафагәрәй. Йә, тыңлим, ди.


Сөйөмбикә. Дәүләт эштәреңә ҡыҫылмайым, әммә сабыйыбыҙ Үтәмешгәрәй хаҡына киҫәтергә тейешмен.


Сафагәрәй. Кисәт, кисәт.


Сөйөмбикә. Үҙең әйткән Ҡазаныңдың шул тутығып бөткән тишек төбөн, ямайым тип, уғата ҙурайтаһың, төпһөҙ ҡылаһың, буғай.


Сафагәрәй (ҡулын тартып алып). Ни сүзең бу?! Ҡара-ҡара, ни сүли!..


Сөйөмбикә. Ниңә өҙлөкһөҙ яу артынан яу сабаһың, урыҫ өҫтөнә йөрөйһөң?


Сафагәрәй. Йөрөмим, урыс үзе баса безне. Былтыр ғына Ҡазанға кем ябырылды, Хан Ҡапҡасын яндырды? Урыс Иван түгелме?


Сөйөмбикә. Ә шуға тиклем кем һуң йыл һайын урыҫ еренә көйәләй һүреп керҙе, ҡоротто? Нижний Новгород, Муром, Мишәр, Гороховец, Балахана, Владимир, Шуя, юрьев, Кострома, Галич, Тотма, Вологда, Үстек, Пирем, Вятка ҡалаларын үкертеп талап, кешеләрен ҡырып, хайран-вайран килтерҙе?


Сафагәрәй (Сөйөмбикәне яурын башынан ҡосаҡлап). һе, баһадир икән ирең. Ғорурланырға кирәк моңа!


Сөйөмбикә. Бәғерем әрней минең.


Сафагәрәй. Чуҡынчыҡ урыс өчөнмө?


Сөйөмбикә. Үҙеңдең татарҙарың, арҙарың, сыуаш һәм сирмештәрең өсөн. Яу итеп алып китеп, яртыһынан күберәген урыҫ мөсөнән үткәрттең. Ҡараусыһыҙ ҡалған ҡарт-ҡоролары, етем-еһерҙәре Ҡазан урамдарында илашып, хәйер һорап йөрөй хәҙер.


Сафагәрәй. Жыласа соң. Кем ғәйепле? Синең имансыз башҡыртларың ғәйепле. Урыс өстөнә барғанымда ғәскәрләрен бирмәделәр, посоп ҡалдылар бер читтә. Юғисә без ул чуҡынчыҡларның тәмам иманнарын уҡыта идек! Баяғы ҡалаларын, берсен-бер ҡалдырми, үзебезнең Ҡазан ханлығына беркетә идек! Хәтта төрөк солтанының киңәшләрен дә тотми бит ул синең атайың Йософ берлән олатайың Исмәғил кенәзләр!


Сөйөмбикә. Уныһы миңә ҡараңғы.


Сафагәрәй. Исмәғилен әйтим, ике башлы дийү кеби булды бу: йыл сайын миннән ҡырҡ мең алтын, йөз батман бал, туғыз асыл тун бүләккә ҡайырып алуы житмәгән, урыс бөйөк кенәзенең дә ҡазнасын имепме-имә... Анди мөртәт жаннан нинди ярдәм көтәсең?..


Сөйөмбикә. Ярҙан осорға ярҙам һорамайҙар... Мәскәү яры үтә текә һәм бейек...


Сафагәрәй. Төрөк солтанының сүзен тотоп бергә уҡмашсаҡ, Мәскәүнең үзен пыр-туздырып ала идек, мосолман донъясының дошманы яуыз Иванның башына житә идек...


Сөйөмбикә. Эй ханым, үҙ әпипәңде онотоп, ете диңгеҙ аръяғындағы төрөк солтанының һыбыҙғыһына бейейһең. “Мосолман донъяһы” тигәнең дә шул төрөк солтаны инде. Ҡырым ханын да, һине лә яуыз Иванға һөсләтә лә, һеҙ ҡан ҡойошҡанды ҡарап, диңгеҙ аръяғында боҫоп тик ята...

Тыштан ишек шаҡыйҙар, Сафагәрәй ырғып тора.


Сафагәрәй. Кем ул, таң тишегеннән?


Ҡушаҡ. Ғәфү ҡылыңыз, үтә ашығыч хәбәр.


Сафагәрәй. Ә, Ҡушаҡ батыр. Кер. (Ҡушаҡ керә, ҡулында һурғыс мөһөрлө ҡағыҙ). Ни хәбәр, кемнән?


Ҡушаҡ. Мәскәүдән. Яуыз Иванның Ҡазан бәге Ҡадышҡа, башҡырт бәге Баубәккә, бөйөк кенәз Исмәғилнең Ҡазандағы вәкиле Чура батырға атап язған ярлығы...


Сафагәрәй (күҙҙәрен аҡайтып). Атап язған? Олуғ Сафагәрәй ханның башы ашамы?!


Ҡушаҡ. Яуыз Иванның йәшерен чапҡынын Ҡазан ҡапҡасы төбөндә тотоп алдыҡ...


Сафагәрәй. Башын чаптығызмы соң?


Ҡушаҡ. Ҡарбыздай тәгәрләде. Ләкин эш анда түгел...


Сафагәрәй. Уҡы. Хәйер, мөһим урыннарын ғына әйтеп бир. Ваҡытым тар.


Ҡушаҡ. Яуыз Иван Ҡадыш илә Чураға рәхмәт әйткән...


Сафагәрәй. Бәдбәхет! Ни өчөн?


Ҡушаҡ. Алар яуыз Иваннан Ҡазан өстөнә ғәскәр жибәрүен сорағаннар, син олуғ Сафагәрәй ханны, шулай уҡ яҡыннарыңнан булған утыз Ҡырым бәген яуыз Иванға тотоп бирергә вәғәдә ҡылғаннар. Яуыз Иван аларға...


Сафагәрәй (түҙемһеҙләнеп). Ни дигән?


Ҡушаҡ. Ханны тотоп үлтерергә бойорған. Үзе тиздән Ҡазан өстөнә киләчәген исбатлаған.


Сафагәрәй (Сөйөмбикәгә). Мона синең Чура абыйың, башҡыртларың... һич кенә дә Ҡазанныҡы дошманнарымнан ким түгел! (Аяҡ тибеп). Тотоп килтерегез сатлыҡ жан Чураны!


Ҡушаҡ. Без аларның барысының да ауызына келәп тығып, аяҡ-ҡулларын бәйләп салдыҡ. Теге бүлмәдә генә.


Сөйөмбикә. Ханым, ҡыҙмай тор. Ете үлсәп, бер киҫергә кәрәктер. Мәсеткә бараһың бар, намаҙыңды ҡалдырма.


Ҡушаҡ. Чураның ҡалтасыннан бер уч көмөш чыҡты, Мәскәү көмөшө. Анысын нишләтәбез?


Сафагәрәй. Чүмечкә салып иретегез! Тамағына ҡойорға!


Ҡушаҡ. Ханым, күз ачып йомғанчы үтәлер! (Сығып китә).


Сафагәрәй (устарын ыуалап). Чура-чура, бичура, ҡулыма ҡаптың син, чыра! Мәскәү көмөшөн йотоп, чырадай сызып янарсың!


Сөйөмбикә. Ханым, намаҙ сулаһы етә. Ҡолшәриф мулла ни әйтер?..


Сафагәрәй. Хода бойорса, Ҡолшәрифнең үзен дә! Теле озая башлады... (Устарын ыуып). Мона Чура абыйыңның тамағына ҡыздырылған Мәскәү көмөшөн ҡоям да... (Ашығып сығып китә. Йәнәш бүлмәлә язаланыусыларҙың йән ғазабы ишетелә).


Сөйөмбикә. Уф... кисерә күр инде беҙҙе, Хоҙайым! (Урынға ауа).

6-нсы сәхнә

Сәхнә төбөндә дата: 1549 йыл. Ҡазан ханының тәхетханаһы. Сафагәрәй ирәйеп тәхеттә ултыра, ике яғында айбалталы ике һаҡсы. Ишек төбөндә лә шундай уҡ икәү. Тышта һарай алдында халыҡ гөжләй, ҡәнәғәтһеҙлек арта:


— Хан үзенең Ҡазан халҡын онотто!


— Тамағыбыз ач, өс-башларыбыз яланғач!


— Үзенең жараннарын — утыз Ҡырым бәген генә симертә!


— Ҡырымлылары бөтә тирә-яҡ ауылларны талап йөрөй, түзәр әмәл ҡалмады!


— Хатта башҡыртларға барып життеләр, малларын талап ҡайттылар!


— Арлар, чирмешләр, чуашлар баш күтәрә — Мәскәү Яуыз Иванының әләме астына ағыла!


— Ә хан Ҡазан бәкләренең башын кисә, тамаҡларына ҡызған ҡурғаш илә көмөш ҡоя!


— Ҡорал юҡ, монаят юҡ, ғәскәребезнең яртысы ҡырылып бөттө, ҡалғаны ҡачып тарала — ҡәлғәне саҡлар да кеше ҡалми башлады.


— Яуыз Иван ябырылса, кем ҡаршы торор икән?


Гәүһәршат (асы ауаз). Килсә — килсен, кирәгебезне бирсен иде тизерәк!


Сафагәрәй (һиҫкәнеп). Ҡушаҡ!


Ҡушаҡ. Әү, олуғ ханым? (Елтерәп инә).


Сафагәрәй. Бу нихәл, ни жанжал?


Ҡушаҡ. Сарай алдына бозоҡбаш жаннар сырыған, саҡчыларыбызны таптап узарға итәләр.


Сафагәрәй. Бозоҡ башларын кисегез бер ничәсенең!


Ҡушаҡ. Саҡчыларның ҡулы барми — үзебезнең әти-әниләр, диләр... Ә аларның үзләренең башына житә алмибыз — ханлыҡның ҡулы ҡысҡарды...


Сафагәрәй. Бозоҡбашларны мөмкин ҡәдәр алдаштырып тороғоз. Шул арада бәкләребезнең берсен-бер ҡалдырми тәхет төбөнә өйөр — кемнең кем икәнен исләренә төшөрим.


Ҡушаҡ. Бик өйөрөр идем дә... бәкләребезнең күпчелегеннән жилләр искән шул. Ханның ҡылычы берлән көмөшлө чүмеченнән өркөп, тәмам юҡҡа чыҡҡаннар...


Сафагәрәй. Жир ярығыннан булса да табып килтерегез!


Ҡушаҡ. Жир ярығы бик жыраҡта шул, ханым. Ҡул житмәслек яҡларға олаҡҡаннар.


Сафагәрәй. Кемнәр алар, ҡайдалар?


Ҡушаҡ. Үзең белгән Бойорған Сәйет, Илсыман бәк, Ғабдулла Бахшилар башҡырт илендә Йософ ҡайнатаң ҡанаты астына посҡаннар, Яуыз Иванға ярлыҡ язып, синең өскә яу чаҡырып яталар... Ҡотҡочоларның зур төркөмө Мәскәүдә, яуыз Иванның үзенең жылы ҡуйынында. Йәғни мәсәлән (ҡуйынынан ҡағыҙ алып), Табай бәк илә Хажибирде уғлан, Тәүкил бәк, Ағыш муллазадә, Чапҡын мырза, Мамыш Хафиз, Адаш вә Ғәликәй чапҡыннар, Ҡанчура, Борнаш, Тереғол, Көбәк бәкләр, Ислам мырза, Әбәкче, Хангилде, Шаһчура, Бикчура, Ҡулыш, Ғәликәй мырзалар, Байтал, Ватай-Мамай, Көнкүрчеләр һәм башҡалар, һәм башҡалар, урыс хезмәтенә ялланып, Яуыз Иванға Ҡазанны алуда ярдамлашырға ун меңлек татар ғәскәре туплағаннар...

Тыштағы шау-шоу көсәйә.


Ҡушаҡ. Ишетәсеңме, олуғ ханым?


Сафагәрәй. Жанжал башлыҡлары кемнәр?


Ҡушаҡ. Үзең беләсең: Булат бәк, Ҡолшәриф мулла, Мурали бәк, Ходайғол уғлан... Лаф ороп, тәхет ҡашына үткәрүне дәғүәлиләр...


Сафагәрәй (уйланып). Үткәрегез бересен.

Ҡолшәриф мулла керә, күкрәгенә ҡулдарын ҡаушарып, баш эйеп сәләм бирә.


Ҡолшәриф. Әссәләмәғәләйкүм, олуғ ханым!


Сафагәрәй (йөҙөн сыйырып). Вәғәләйкүм, Ҡолшәриф. Ни йомош? Сарай ҡапҡасын ҡағырға батырчылыҡ иттеңме? Башың икеме әллә?


Ҡолшәриф. Халыҡ ҡаға, олуғ ханым, нурлы шәһри Ҡазан халҡы. Ә халыҡның башы ике генә түгел — меңәрләгән!


Сафагәрәй. Үзеңнең башыңны ҡайғырт — әһле Ислам дип тормамын! Анауы балтачым “керт!” иттереп төгәлләр.


Ҡолшәриф. Алладан ҡурҡ! Балталарыңның йөзө чыйырылыр, тәхетең түңкәрелер, олуғ ханым.


Сафагәрәй. Бәдбәхет, жылан тел!


Ҡолшәриф. Жыландай телемне чығарып сүләргә жибәрделәр дә инде мине сиңа, олуғ ханым! Биғәйбә, ил аһәңен житкерәм.


Сафагәрәй. Сүлә! Әммә телеңне ҡысҡа тот!


Ҡолшәриф. Ҡысҡасы шул: төрөк солтаны берлән Ҡырым ханының тәртәләре арасында ҡорчаңғы тайдай ҡойроҡ чәнчеп терт-терт юртыуыңны туҡтат. Ханлығыбызны ҡоротоучы Ҡырым чирүеңне ҡайтарып жибәр. Ҡулыңны озон сузма — урыс патшасы берлән килеш. Аның берлән суғышып йәшәү ҡот килтермәйәчәк безгә. Башҡыртларны үзеңә нығыраҡ тарт; ар, чирмеш, чуаш халайыҡларының хәленә кер. Шунсыз ханлығың мандымас, тәхетең жимерелер. һаман да болай барсаң, бердән-бер вариҫың Үтәмешгәрәйгә ни ҡалдырырсың икән?


Сафагәрәй. И мескен, кем өчөн кемнең башы ауырта имеш! Әгәр дә мин урысҡа ҡаршы тормасам, мәчет манараңны да, һәм үзеңнең башыңны да ҡысҡартмаслар дисеңме ни? Бар, жәмәғәт дигән сарыҡларыңа аңғарт: башларын жуймаслары борон бу тәңгәлдән табан ялтыратсыннар! (Ҡолшәриф сыға). Ҡушаҡ!


Ҡушаҡ (елтерәп инә). Әү, олуғ ханым?


Сафагәрәй. Ғәскәргә бойороғом: баҡырышҡан бу ике аяҡлы сарыҡ көтөүен типкеләп таратсыннар!


Ҡушаҡ. Ғәскәр юҡ, олуғ ханым.


Сафагәрәй. Ә?! Нәрсә?


Ҡушаҡ. Ғәскәребез баяғы Ҡолшәриф муллаға ҡушылып китте. Сарай алдында балталары өйөлөп ятып ҡалған...


Сафагәрәй (башын тотоп). Нишлибез?

Гәүһәршат керә.


Гәүһәршат. Күрегез, күрәзәлегем дөрөскә чыға! Яуыз Иван ғәскәре берлән Ҡазан өстөнә килә. Быйыл уҡ булмаса да, йәренгә баш салачаҡ Ҡазан халҡы. И Раббым, ханлығыбызның ғөмөрө ни бары ике йыл ғына ҡалды... Өф! — тәхетеңнән оч, гонаһ шомлоғо!


Сафагәрәй. Кем үткәрде бу яуыз ҡотҡочоно? (һаҡсыларға). Айбалтағызны айҡағыз, шаҡшы башын тәгәрләтегез!


Һаҡсылар. — Тәгәрләтер идек тә ул, ачлыҡтан киселгәнбез, өйдә бала-чағаларыбыз үлә...


— Айбалтабыз да үтмәс...

Балталарын иҙәнгә һалып, Гәүһәршат менән бергә сығып китәләр.


Ҡушаҡ. Күрәзәче яңылышми: Яуыз Иван, чынлап та, безнең өскә килергә ҡүәт жыя...


Сафагәрәй (ырғып тороп). Йәнузаҡларыңны ал да дәррәү Арча яғына жилдерегез — хан ғәскәре тупларға! Жәһәт!

Ҡушаҡ сығып йүгерә. Албырғанып торған хан эргәһенә ҡайнағаһы Юныс инә.


Юныс. Был ни хәл, кейәүем, һарайыңда һаҡсы юҡ? Сәсе-башы ялбыраған Гәүһәршат ҡына һине ләғнәтләп уҙҙы.


Сафагәрәй. Гәүһәршатмы? Битемә ҡара яғып китте, ҡәһәр төшкөрө...


Юныс. Ысынлап та, кейәүем, күҙ-башың ҡара янған, аларған. Хандың ханына боҙоҡ булыу килешмәҫ. Ҡош-ҡорт күҙенә салынмаҫың элгәре, йыуыныуханаңа кер, көҙгөгә баҡ та баш-күҙ ал.


Сафагәрәй. Ярар, ҡайнағам, ярар. (Кереп китә).

Икенсе ишектән Булат бәк башын һона.


Булат бәк. Олаҡтымы? Тәһәрәт алырғамы?


Юныс. Эйе.


Булат бәк. Тәүәккәлләдек! Хәйерле сәғәттә, изге ниәттә! (“Йылт!” итеп йыуыныуханаға инеп китә).


Юныс. Хәл ҡылдыҡ!

Йыуыныуханала дөбөр-шатор нимәлер ауғаны ишетелә, иҙән уртаһында ҡатып ҡалған ағаһы эргәһенә Сөйөмбикә инә.


Сөйөмбикә. Абау, ни булды унда, ағайым? Ниҙер гөрһөлдәп ауҙы... Сафагәрәйем ҡайҙа?


Юныс. Шунда инде, ҡайҙа булһын! Иҫерек бит, һөрлөгөп йығылғандыр.


Сөйөмбикә. Иҫерек? Әле генә ап-айныҡ ине бит. Уф йөрәгем... Артынан инәйек!


Юныс. Хан артынан инеп йөрөү ярамаҫ. Хәҙер үҙе Айҙай балҡып килеп сығыр, бошонма.


Булат бәк (йыуыныухананан сығып). Бу ни хәл, ханыбыз аяҡ сузған... Йыуынып ҡына торғанында жан биргән...

Сөйөмбикә ҡысҡырып илай, кешеләр йүгерешә.


Ҡолшәриф. Жылама, сөйөклө ханбикәм, жылама. Аллаһ Тәғәләнең хаҡ тәҡдиредер. Үтәмешгәрәйеңне хан итеп иғлан ҡылырмыз. Ул балиғ булғанғача, ханлыҡ берлән үзең идара ҡылырсың... (Ҡултыҡлап алып сығып китә).

7-нсе сәхнә

Сәхнә төбөндә дата: 1551 йыл. Мәскәү батша һарайының тәхет залы, йәш батша яуыз Иван илселәрҙе ҡабул ҡылырға тейеш. Батша тәхетенең һул ҡул яғында ике кресло (батшаға яҡыныраҡ — Елена шәүләһе, арыраҡ батшабикә Анастасия ултырырға тейеш); уң ҡул яғында бер кресло (митрополит Макарийҙың урыны). Иван үҙт еҡ, төпкө ике ишектән бер юлы Анастасия һәм Макарий керә, тәхет алдына үтеп, аяғөҫтө иҫәнләшеп һөйләшә. Ике янда ла ишектәр: береһе оло ишек (илселәр инергә), икенсеһе кесерәк — батша ишеге. Ярым ҡараңғылыҡта батша ишегенән инеп килеүсе мәрхүмә елена шәүләһе күренә, тегеләрҙең һөйләшеүен тыңлап тора. Тора-бара шәүләлегенән уҙып, тереләрсә аралаша башлай. Ике ҡатын әрепләшкәндә Макарий тын ҡалып, ҡулындағы кескәй Инжилына йомолоусан.

Макарий. Ҡхым, ҡхым, хәйерле көн, бөйөк батшабикә.


Анастасия (ҡырыҫ ҡына). Хәйерле.


Макарий. һаулыҡҡайың арыумы, бөйөк батшабикә, ул-был ерең ауыртмаймы?


Анастасия. Уныһын бөйөк батшаңдан һораш, атаҡай. Минең ҡайһы ерҙәремде ауырттырғанын ул белә.


Макарий. Ҡхым, ҡхым... Батша ҡулы ҡағылған тән тамуҡта янмаясаҡ.


Анастасия. Ул һин әйткән тамуҡҡа барып еткәнсе, быныһында көл булырмын, ахырыһы.


Макарий. Тәүбә-тәүбә... (тирә-яғына ҡарана).


Анастасия. Атанан күргән — уҡ юнған, тиме әле ҡырағай башҡорт Семеон Бекбулатович? Хаҡ әйтә, стервец, гәрсә поганый булһа ла.


Макарий. Ул инде поганый түгел, мин уны суҡындырҙым.


Анастасия (уйланып). Иванымдың шаҡшы атаһын әйтәм... мәрхүм бөйөк кенәз Василийҙы...


Елена (яҡынлай биреп). Тотондо инде, тотондо ҡайнатаһы менән ҡайнанаһының һөйәктәрен сәйнәргә.


Анастасия. Ҡатындан туймаҫ айғыр булған, тинеләр... Никахлыһы өҫтөнән йөрөп ҡырҡ кәнизәкте быуаҙытыуы етмәгән, законлы ҡатыны Соломония Сабурованы теге Макар быҙауҙарын ҡыуаламай торған донъя ситендәге монастырға бикләтеп, һарай кәнтәйе елена Глинскаяға законһыҙ рәүештә ҡушылған...


Макарий (үҙ алдына). Тәүбә-тәүбә! Кенәз Андрей Курбский был хаҡта дөрөҫ шикәйәтләй: “И тогда зачался нынешний Иоанн наш, и родился, в законопреступлению и во сладострастию, лютость”... Йәғни ҙә ки ошо Иван батшабыҙҙың яуызлығы ана шул гөнаһлы яралыуынан килә... Кисер мине, Хоҙай (суҡына).


Елена (ярһып, Анастасияға). һин үҙең кәнтәй! Ун биш йәше лә тулмаған Иванымдың дыуамал отороғона йәбешеп сыҡтың!


Анастасия (иғтибар итмәй). Ҡайным Василийҙы әйтәм. һылыуҙарҙан һылыу Соломонияны (Елена яғына бармаҡ төртөп) бына кемгә алмаштырғанын күрегеҙ!


Елена. Әрпешйән! һин һәпрәнән ни ерем кәм?!


Анастасия. Бот тиһәң — бото, күт тиһәң — күтт еҡ, тигәндәй, ылғый ҡорошҡан ҡолға. Нимәһенә генә ымһынды икән?


Елена. Хәстрүш! һинең кеүек түшәлеп кенә ятманым. һәр эшендә ныҡлы таянысы булдым. Беҙ бөтә Рүсиә ерҙәрен бергә туплау, Мәскәүебеҙҙе Рүстең мәркәзе ҡылыу өсөн йәнебеҙҙе аямайынса көрәштек.


Анастасия. Ха-ха-ха! 1521 йылда Ҡазандың поганый ханы Сәхибгәрәй менән Ҡырым поганыйы Мөхәммәтгәрәй хан Мәскәүгә дөрөп килгәндә ни эшләнегеҙ? Ҡаланың һәм халҡының яҙмышын Хоҙайғол исемле поганый башҡорттан суҡынсыҡ кейәүегеҙ Петрға тапшырып, себендәй генә йәнегеҙҙе ҡурсалап, урмандағы бесән кәбәне аҫтында йәшенеп ятманығыҙмы? Рүсиәне Ҡырымға буйһондорған мәсхәрәле шартнамәгә ҡул ҡуйып, шул поганый Мөхәммәтгәрәй ханға тоғролоҡҡа ант итмәнегеҙме? Һарайығыҙҙа поганый Мөхәммәтгәрәй хандың һүрәтен изге иконаға йәнәш ҡуйып табынманығыҙмы? Ха-ха-ха!


Макарий. Етте-етте! Улары булды ла үтте, Хоҙайға шөкөр. Икенселәй ҡабатланмаһын өсөн, поганый баштарҙы күберәк киҫергә, тим.


Елена. Киҫте-е-ек, киҫте-е-ек! Ҡазан ерҙәрен йыл аралаш барып бөлдөрөүҙән тыш, үҙебеҙҙең аралағы боҙоҡбаштарҙы ла мөнтәп бөтөрҙөк. Кенәз Василий Шемячичты, Берсе-Бикләмешевте өйҙәрендә үк тураҡлап дөмөктөрҙөк; Шуйский, Воротынский, Максим Грек, Вассиан Патрикеев кеүек баш бирмәүсе баярҙарҙы әҙәм балаһы бармаҫ ерҙәргә һөрҙөк.


Макарий. Эйе... хатта митрополит Варлаамды ла...


Елена. Бөтәһе лә Рүсиәнең бөйөклөгө, бүленмәҫлеге хаҡына! 1510 йылда — Псковты, 1513 йылда — Волоцкий төбәкте, ә 1521 — 22 йылдарҙа Рәзән, Новгород-Северский кенәзлектәрен яулап алып Мәскәүгә ҡуштыҡ. Литва бөйөк кенәзлегенән Смоленскиҙы йолоп алдыҡ. Василийымдың ғүмере буйына өҫтөнән тимер көбәһе, башынан торҡаһы төшмәне, ҡылысын да сөйгә элгән сәғәттәре аҙ булды.


Анастасия. Уның ҡарауы Иваның ҡылысын һалмайынса менеп ята... таң атҡансы эттәй ыҙалап сыға. Анауы анаһы кеүек, мине лә ҡорошҡан ҡолғаға ҡалдыра инде... Уныһы ғына етмәгән, төн сыҡҡансы әллә нисә тапҡыр, ҡылысын шауҙырлатып, эргәмдән төшә лә, анаһынан ҡалған иҫке кресло алдында тубыҡланып, аҡылдан яҙғандай илай-илай доға ҡылып, анаһының шәүләһе менән һөйләшә.


Елена. һин үҙең һерелдәк шәүлә! Тереләрҙән тере мин! Ниңә доға ҡылмаһын: атаһынан өс йәшендә генә ҡалып, үҙем ҡарап үҫтерҙем. Шуйскийҙарҙың, Курбскийҙарҙың хөсөтөнән ниҙәр генә күрмәнек! Нисәмә-нисә йылдар буйына бөтөн Рүсиә менән идаралыҡты бына ошо иңдәремә йөкмәнем.


Митрополит. Изгелегең өсөн Хоҙай үҙе ярлыҡаһын, анаҡай.


Елена. Ҡырым хандары әллә нисә тапҡыр яндырып үтте Рүсте. Бигерәк тә поганый Ҡазан теңкәгә тейҙе өҙлөкһөҙ. Ниһәйәт, уныһын ауыҙлыҡлап, поганый Сафагәрәй ханды ҡыуҙыртып, тәхетенә үҙебеҙҙең Ҡасим ҡурсаҡ ханлығынан сусҡа көтөүсебеҙ Йәнғәлиҙе ултыртып иркен һулағайныҡ, ике йыл үтер-үтмәҫтән үк, Ҡырым яҡлы поганыйҙар уның башына етеп, Мәскәүҙең ҡан дошманы Сафагәрәйҙе ҡабат хан яһанылар. Ояларын барып туҙҙырырға хәл юҡ ине — теште ҡыҫып түҙергә тура килде. Сөнки шул йылда кенәз Семен Бельский, окольничий Иван Ляцкийҙар Польшаға ҡасып китеп, Сигизмунд королде беҙгә ҡаршы һуғышҡа ҡоторттолар, ул килеп Гомелде алды, Радогоштың көлөн күккә осорҙо. Йыл оҙай һуғыштан һуң, саҡ солох төҙөшкәйнек, отороғо ҡалҡҡан Семен Бельский тағы төрөк солтанына һатылып, төрөк-ҡырым ғәскәре менән ябырылды... (Анастасияға). һинең кеүек, ат аяғындағы тышауҙай, батшамдың бот араһында уралып ятманым мин.


Анастасия. Аслан кемдәргә уралыуыңды беләбеҙ...


Елена. Ә бына һин, башҡаларға уралмайынса ла, Иванымды мөрәхәтһендерә алмайһың. Күрербеҙ, бөтәһе алда әле.


Анастасия. Күрәҙәсеме әллә һин, гонаһ шомлоғо ҡәйнәм?


Елена. Үтәләй күрәм һине. Ха-ха-ха! Ана, бер дюжина көндәштәрең теҙелгән — бөйөк батшабыҙ, минең ҡөҙрәтле улым, береһе артынан икенсеһен алмаштыра. Никахлыларынан ғына ла Анастасия Романовна Захарьина-Юрьева, Мария Темрюковна Черкасская, Марфа Васильевна Собакина бер-бер артлы “теге донъя»ға эрәүәләр уның аша, ә Анна Алексеевна Колтовская менән Анна Васильчиковалар монастырға бикләтелгән. Ахыр килеп уларҙың бөтәһен Кремль һепереүсеһенең тол ҡатыны Василиса Мелентьева алмаштырған. Ә һин ҡайҙа? Хи-хи-хи!

Анастасия өндәшмәй, креслоһына сүгә.


Макарий. Күрәҙәлек ҡылыу гонаһ, анаҡай!


Елена. Әммә алдыңдағын самалап эш ҡылыу һис тыйылмаған. Хатта поганый Ҡазанда ла мәшһүр күрәҙәсе бар — уларҙың мәрхүм Ибраһим ханының ҡыҙы, мәрхүм Мөхәммәтәмин хандың һеңлеһе Гәүһәршат. Күрәҙәләүҙәре бермә-бер тап килеп тора. Баяғы хәйерһеҙ утыҙ алтынсы йылда ул, бөтә Ҡазан халайығына шом һалып: “Күрерһегеҙ: теүәл ун алты йылдан һуң Ҡазан ханлығы тамам юҡҡа сығасаҡ, Ҡазанды урыҫ аласаҡ!” — тигәйне. Ә был иһә Христос тыуған йылдан алып тап мең дә биш йөҙ илле икенсе йылда була, тигән һүҙ. Минең күрәҙәләүемә бермә-бер тап килә ул. Ҡыҫҡаһы, киләһе йыл Иваным Ҡазанды алғас...


Макарий, Анастасия. Бирһен Хоҙай, бирһен Хоҙай! (Суҡыналар).


Елена. Эйе, мең дә биш йөҙ илле икенсе йыл Иваным Ҡазанды алғас, минең күрәҙәлегемдең дөрөҫлөгөнә лә инанырһығыҙ бер юлы.


Макарий. Ә шулай ҙа...


Елена. Янама, янаһын янғанмын инде, ха-ха-ха! Бына һиңә лә, ҡарт дуңғыҙға, тамуҡ киҫәүе булаһы ғына ҡалды.


Макарий (тертләп). Ауыҙыңдан ел алһын, анаҡай. Изге Рүсиәбеҙ йөкмәткән бынауы изге тәремде (муйынындағы тос алтын тәреһен тотоп һелкетә) Хоҙайыбыҙ һыҙған тура юлдан арымай-талмай илтеү йәшендә әле мин. Шөкөр, быуындарым ҡатмаған, билем бәлйерәмәгән.


Елена. Күрәм, дуғалай бөгөлгәнһең, ә аяҡ-ҡулың, майланмаған арба күсәреләй, шығырлапмы-шығырлай... Эй был ғүмер, күҙ алдымдан нисәүегеҙ берәм-берәм эрәүҙе: Варлаам, Сергей атаҡайҙар һәм... бына инде һин, атаҡай... Тәрегеҙ, тим, шул ҡәҙәре ауырмы?


Макарий. Дәүләтебеҙҙең оло йөгөн йөкмәп барабыҙ, анаҡай. Әммә шуны баһалау, әжерен ҡайтарыу юҡ...


Елена. Бахырланма, атаҡай. Литваға хәрби сәфәрҙәрҙең, Ҡырымға сапҡындарҙың улъяларынан иң кәттәһен кем ҡуш услап ҡарманы? — Сиркәү. Былтырғы Ҡазан яуы табыштарының ҡалъяһын да кем һоғаланып һоғондо? — Сиркәү. Ашаған белмәй — тураған белә, тиҙәр баяғы поганый башҡорттар.


Макарий. Сиркәүгә ул бишләтә лә хәләлдер, анаҡай. Кем изге Рүсиәне Куликово һуғышына рухландырҙы? — Сиркәү. Яуыз Мамайҙы еңеүгә кем күтәрҙе? — Сиркәү. Поганый Ҡазанды алғанда ла тәре тотоп сиркәү алдан барасаҡ. Изге Константинополь ҡорамдарын үҙҙәренең поганый кәкре Айҙары менән вәхшәтләгән антихристарҙың тоҡомдарының һөйәге өҫтөндә бына ошо (муйынындағы тәреһен тотоп һелкей) изге тәре сафтары рәт-рәт ҡалҡынасаҡ! (Суҡына).


Елена (суҡынып). Бирһен Хоҙай, бирһен Хоҙай!

Үҙҙәренең креслоларына ултырышалар.


Елена (ишек яғына ҡарап). Иваным юҡсы һаман...


Макарий. Батшабыҙҙың эштәре зерә ҡуйы, анаҡай. Үҙең әйтмешләй, Ҡазанды аласаҡ батша бит. Әле генә килешләй абайлап үттем: Царь-колокол эргәһендә поганый Ҡазан ҡәлғәһенең ишаратын әтмәләгәндәр ҙә шуның өҫтөнә ғәскәр менән ябырылып, шау-гөр килеп, һуғыш уйыны уйнайҙар.


Елена. Эй Хоҙайым, бер аҙ тыйып торһаңсы шул уйындарын!.. Береһе башын яра, икенсеһе аяғын, ҡулын ҡаймылдырта...


Анастасия. Ҡәлғә башында тере татарҙы ишаратлап, холоптарымдың өҫтө-башы йыртыла, ҡабырғалары һына...


Макарий (йылмайып). һуғыш һыныҡһыҙ булмаҫ. Ағас ҡырҡҡанда табы оса, тиҙәр бит. Ә бөгөн унда ҡәлғә башында ысын-ысындан казанский тере татарҙар тора, һеҙҙең холоптар түгел.


Елена. Абау! Ниндәй тере татарҙар? Әллә баяғы Сөйөмбикә тигәнегеҙ ҡаланы килеп баҫтымы?!


Макарий (көлөп). Хафаланма, анаҡай, Сөйөмбикәнең ҡулы ҡыҫҡарҙы хәҙер. Ҡазандағы беҙҙең яҡлылар ҡыҫҡартты. Шул уҡ күрәҙәсе Гәүһәршат, Бойорған Сәйет һәм башҡалар... Ә Царь-колокол янындағы ҡурсаҡ ҡәлғә башына әсир төшкән Ҡазан уғландарын баҫтырҙыҡ, Ҡырымдан , яңы хан һорарға китеп барғандарында тотолғандар... Таяҡ тығып болғатҡан йылан ояһы хәҙер Ҡазан. Кемде хан итергә, тип, анаһы — улын, атаһы ҡыҙын белмәй бер-береһен сағыша.


Елена. Ҡазан халҡы борон-борондан бушбоғаҙлыҡ ҡылыусан, бер-береһенә яла яғыусан ине шул.


Макарий. Сөйөмбикәгә лә улар табаҡ-табаҡ бысраҡ ауҙаралар икән. Сөйөмбикә үҙенең йәнуҙағы Ҡушаҡ менән уйнаш ҡыла, Ҡушаҡҡа ҡатын булмаҡсы, уның менән берләшеп, улы Үтәмешгәрәйҙе үлтермәксе, тип ғәйбәтләйҙәр, ти. Сөйөмбикәнең фармандарын кирегә һаплайҙар икән. Ә был беҙгә мас ҡына: олуғ батшабыҙ Иван Дүртенсе ғали йәнәптәре хәҙер, форсаттан оҫта файҙаланып, Ҡазан ҡаршыһында изге сиркәүле Зөйә ҡәлғәһен ҡороу, ғәскәр туплау ғәмендә...


Елена (суҡынып). Хоҙайым, хәйерлегә булһын инде...


Анастасия. Әйтәм бит, ҡылысын да һалмай, тип...

Оло ишек артында шау-шоу, олуғ батша Ивандың тауышы: “Адашев, илселәрҙе елтерәт!” — “Хәҙер, олуғ батша ғали йәнәптәре!” Иван атлығып килеп инә, билендә — ҡылысы. Анастасия, Макарий урындарынан торалар, елена ҡуҙғалмай.


Иван (югереп килеп тәүҙә еленаның, шунан һуң Анастасияның ҡулын үбә). Иҫәнмеһең, анаҡай. Иҫәнмеһең, кәләшкәй. (Макарийҙың ҡулындағы тәрене үрелеп ялай). Хуш килдең, изге атаҡай. (Тәхетенә ултыра).


Елена. Оҙаҡланың, көттөрҙөң...


Иван. Анаҡай, ҡылығым ҡаты булды.


Макарий. Ҡылысың үттеме һуң, хе-хе-хе...


Иван. Татар муйынынамы? һе! Өсөһөнөң башын аяҡ аҫтарына бына ошолай (елкәһенә ҡул төйҙәһен һелтәп күрһәтә) — керт! — серек кәбеҫтә күсәнеләй ауҙарҙым. Башлыҡтарыныҡы тәгәрмәстәй тәгәрләне!


Елена. Хоҙайым, кисер гонаһтарыбыҙҙы! Балаҡай, атаҡайың ундай уҡ түгел ине...


Иван. һе! Атаҡайым Ҡазанды ла алмаған шул. һеҙ, ярай, икегеҙ тиң теге донъяға эрәүҙегеҙ ҙә ҡотолдоғоҙ, ә мин алты йыл буйына Ҡазан ҡурҡынысы аҫтында яуыз опекундарым ҡулында интектем...


Макарий. Әммә бирешмәнең — ҡоростай сынығып өлгөрҙөң, олуғ батша ғали йәнәптәре.


Иван. Әлбиттә! Андрей Шуйскийҙың башын киҫтерттем, әшнәләрен әҙәм аяғы баҫмаған яҡтарға олаҡтырттым. Хоҙайға шөкөр, ҡорос ҡылысым ҡулда. Теңкәгә тейгән поганый Ҡазандың да, Ҡырымдың да башына етәсәкмен!


Елена. Яҙа һелтәнеп ҡуйма, бер үк, балаҡай...


Анастасия. Әйтәм бит...


Макарий (бүлдереп). Ә мин әйтәм, Хоҙайыбыҙҙың изге сәғәте һуҡты! Икенсе изге Византияның антихристарҙан ҡон алыу ҡылысын олуғ батшабыҙ Иван Дүртенсе ғали йәнәптәре ҡулына Христос үҙе тотторҙо! Изге ҡылыс!


Иван (ҡулын, алдатҡыс нәмә суҡландыртҡандай, юғары тәңгәлдә һелкеп). һәм ҡалъя, изге атаҡай, һәм ҡалъя! Ошо көндә йөҙәрләгән татар бәге, муллалары, поганый Ҡазандарынан ҡасып килеп, минең усымды ялай. Ҡазан муйынына ҡылысымды тиҙерәк сабыуымды һорай. Шанлы ғәскәрем менән барып Ҡазанды алышырға ант итә. Табынымдан ҡалған ваҡ-төйәк ҡалъяға ана шулай һатып та алам мин ул канальяларҙы!


Анастасия. Өйөр-өйөр килеп һатылалар шул. Казанскийҙарҙы әйтәм. Намыҫтары юҡ икән мөртәттәрҙең.


Иван. Бото һуҡыр тин ул поганый намыҫының! (Ишек яғына). Кенәз Петр Серебряный, килтер әле поганый ярлыҡтарын!

Фолианттар тотоп талмас Петр Серебряный керә, Иван тәхете һәм Макарий креслоһы араһына баҫа.


Петр. Тыңлайым, олуғ батша ғали йәнәптәре.


Иван. Талмаслап уҡып ташла әле баяғы бәғзе бер һайланма урындарын.


Петр. Баш өҫтө, олуғ батша ғали йәнәптәре. Бына Ҡазан мосолмандарының Бойорған Сәйетенең, йәғни үҙебеҙҙең изге атаҡай митрополит Макарий дәрәжәһендәге дин башлығының һәм йәнә Илсыман бәк, Ғабдулла Бахши тигән ил тотҡаларының бөйөк батшабыҙға ярлығы. Уҡыйым: “Ханыбыҙ Сафагәрәйҙе алып ташлар өсөн ғәскәреңде ебәрһәң, Ҡазан ҡапҡаларын асып ҡуйырбыҙ... Әммә кәрәк-яраҡтарыбыҙға аҡсабыҙ юҡ. Илсең аша беҙгә көмөш тәңкәләр ебәреүеңде бик үтенеп һорайбыҙ”...


Иван (ҡул һелтәп). Сафагәрәйҙәре дөмөктө инде, баҡыры ла ярап ятыр.


Петр. Башҡорттарҙың нуғай тигән Бәләкәй урҙаһынан, Йософ кенәздең улы Ғәли мырҙанан: “һинең хаҡыңа Ҡырым өҫтөнә яу йөрөнөм... Миңә кеш тун ебәрһәң ине”...


Иван. һыуыр тун да еткән.


Петр. Ә бына ңур урҙанан — Исмәғил кенәздең үҙенән: “Беҙгә яу булған Ҡазанды тар-мар ҡылабыҙ, һин дә яу сапһаң ине... Мин һинән ҡара төлкө бүрек теләйем”...


Иван. Быныһына бүрек янына тун да ҡушып бирегеҙ.


Петр. Белекбулат тигәндәре: “һинең өсөн Ҡазан менән һуғыштым... Аҫ тун менән ҡорос көбә кәрәк ине”...


Иван. Ҡырым үләкһәләренән һалдырып алған тутыҡ көбәләрҙең береһен ебәрегеҙ.


Петр. Арыҫлан уғландың ярлығы: “Ҡазан һеҙгә яу булған кеүек, беҙгә лә яу. Мин хәҙерендә Ҡазанды яуларға барамын... Миңә алтын ялатылған ҡылыс, һыуһар тун, балыҡ теше, ролдуға ебәрһәң ине”...


Иван (ҡул һелтәп). Ярар, етәр. Ас ҡорһаҡтары тулмаҫ. Ә шулай ҙа ҡатҡан-ҡотҡан киҫәктәрҙе ырғыта торорға кәрәк. Эт ауыҙына бер һөйәк, ти бит башҡорттар үҙҙәре.


Елена. Өргән һәр эткә ҡалъя ырғыта башлаһаң, атаҡайыңдың утыҙ йыл буйына бөртөкләп йыйған ҡаҙнаһы ла етмәйәсәк.


Макарий. Эйе, бөйөк батшам. Эйелгән башты ҡылыс сапмай, тиһәләр ҙә, ул эйелгән баш-поганыйҙарҙың тора-бара баш күтәреүҙәре лә ихтимал. Дәһшәтле Мамай яуҙарын онотмайыҡ.


Елена. Атаҡай Макарий хаҡ әйтә. Заманында Рүсиәгә баш эйеп килгән поганый башҡорт Олуғ Мөхәммәт тигәндәре аҙаҡ Ҡазанды бина ҡылды ла ҡан дошманыбыҙға әйләнде.


Иван. Уның ҡарауы ҡазанлылар шул Олуғ Мөхәммәт хандың бүләре Илһам ханды беҙгә башы-тояғы, нәҫел-нәсәбе менән Иуданың утыҙ көмөш тәңкәһе хаҡына һатып ебәргәндәр... Ә хәҙергеләре уғата ҡомһоҙораҡ: үҙ ҡорһаҡтарын күпәйтеү хаҡына, ханды ғына түгел, бөтә ханлыҡты ла һатырға әҙер...


Петр. Олуғ батша ғали йәнәптәре, әгәр рөхсәт ҡылһағыҙ, ошо урында мин фәҡирегеҙ ҙә ҡыҫылырға баҙнат итәм: “Татар — атаһын һатар”, тигән мәҡәл йөрөй Ҡазандың үҙендә үк...


Иван. Афарин, кенәз, афарин!

Адашев Алексей инә.


Адашев (баш эйеп). Олуғ батша ғали йәнәптәре, Ҡазандан, башҡорттоң ңур һәм Бәләкәй урҙаларынан илселәр килеп етте, керергә сират торалар.


Иван. ңур урҙанан башлат.


Адашев. Баш өҫтө, олуғ батша ғали йәнәптәре (сығып китә).

Оло ишек асылып, Адашевтың иғланы яңғырай: «ңур урҙа кенәзе Исмәғилдән илселәр — Байтирәк бей менән Тимер уғлан!” Илселәр тәхеттәге Иван ҡаршыһына килеп итәғәтле баш эйә.


Байтирәк. Көн-Өфө ерҙәренең батшаһы...


Тимер (элеп алып). Эбер-Себер ерҙәренең батшаһы...

Икеһе бер ауаздан:

...һәм бөтә Ҙур урҙаның яҡты көнәсәһе Исмәғил кенәздән Мәскәүҙең һәм бөтә Әрәсәйҙең мәртәбәле олуғ батшаһы Иван ғали йәнәптәренә һәм бөтә Әрәсәй халайыҡтарына бөтә башҡорт халайыҡтары исеменән ҡоростай иҫән-аманлыҡ, бөтмәҫ-төкәнмәҫ бәхет-бәрәкәт, илегеҙгә именлек, уңышлы эштәр теләген еткереп, игелекле үҙ ҡулығыҙға Исмәғил кенәздең ярлығын тапшырабыҙ. (Иван өндәшмәй ала ла эргәһендәге Петрға бирә).


Байтирәк. Исмәғил кенәз, бынан тыш, телдән еткерергә лә бойорҙо: үҙегеҙ беләһегеҙ, башҡорт иле борондан уҡ урыҫ иленә таяныс һәм дуҫ булырға тырышты. Башҡорт иле урыҫ иленә тоҫҡалыусы татар-монгол яуҙарына ла кәртә һәм ҡалҡан булды. Ошо көндәрҙә лә башҡорт иле көнсығыштан темеҫкенеүсе манжур һәм ҡытай баҫҡынсыларын, аҙғын ҡаҙаҡ урҙаларын урыҫ иленә үткәрмәй тотҡарлап тора. Әммә беҙҙең ике араға эренләткес шырау булып ҡаҙалған, башҡорт-урыҫ дуҫлығына зыян килтергән фетнәләр ояһы Ҡазан бар. Олуғ кенәз үҙенең шанлы эштәрендә бына шул хаҡта уйланһын ине, тине бөйөк Исмәғил кенәз. (Иван башын һелкеп ризалығын белдерә).


Тимер. Исмәғил кенәз һинең менән ихлас дуҫлығының билдәһе итеп һәм ғәскәреңдең иң төп ихтыяждарын ҡәнәғәтләндермәккә ҡулдан килгәнсә өлөш керетәйем, тип, беҙҙең менән бергә илебеҙҙең оло сауҙа каруанын — дүрт мең дә ете йөҙ һатыусыһын юлландырҙы. Улар әле Коломнала көтөп тора.


Иван. Хуп! Тауарҙарығыҙ ниндәй?


Байтирәк. Әйтәйек, һыбайлы ғәскәрегеҙгә кәрәкле илле мең баш яҡшы ат бар.

Иван, Елена, Макарий бер-береһенә ҡәнәғәт ҡарашалар, Анастасия уйға сумып ултыра.


Иван. Афарин башҡорттарым! Кенәз, бер ыңғай мыйыҡҡа урайыҡ: Исмәғил дуҫымдың был ярлығында ниҙәр бар?


Петр (өҙөк-өҙөк иншалай). “Ҡазан миңә йыл һайын ҡырҡ мең алтын, йөҙ батман бал, туғыҙ аҫыл тун яһағы түләп тора. Шуға ла ҡарамаҫтан, икебеҙҙең араһындағы эренләткес шырауҙы алып ташлар өсөн, һинең менән бергәләшеп яу сабырға әҙермен... Минең изге хыялым — Ҡазандың һиңә, һинең Ҡазанға баҫҡынлыҡтарын туҡтатып, ҡитғала ысын тыныслыҡ, дуҫлыҡ мөхите тыуҙырыу. Ул саҡ беҙҙең икебеҙҙең сауҙа каруандары юлы һеҙҙең аша Литвағаса, беҙҙең аша Ҡытайғаса имен һуҙылыр ине”...


Макарий. Ысынлап та, изге хыял.


Елена. Башҡорттар үҙҙәре үк әйтмешләй: “Иләнмәгән-һуҡмаған — ҡайным, һиңә киндер ыштан”Ға оҡшай шул...


Тимер. Бергәләшеп һуғайыҡ: буйлығын — беҙ, арҡауын һеҙ.

Көлөшәләр.


Иван. Әйткәндәй, беҙ белгән “нуғай” урҙалары булып та, ниңә үҙегеҙҙе “башҡорттар” тип атайһығыҙ?


Байтирәк. Сөнки беҙҙең дөйөм халыҡ — башҡорттар, ә әлеге ике урҙаны ла нигеҙләүсе бабаларыбыҙ — башҡорттоң Үҫәргән ырыуы...


Тимер. Эйе. Яҙыҡ динле боронғо үҫәргәндәр бүре-эткә табынғанлыҡтан, Сыңғыҙ хан яуындағы илбаҫар татар-монголдар уларҙы “нуғай” йәғни, улар теленсә, “эт” тип атағандар...


Байтирәк. Шуны көллө тирә-яҡ ҡәүемдәр ҡабул ҡылып, көллөбөҙгә Нуғай урҙаһы исемен йәбештергәндәр...


Тимер. Һеҙ-урыҫтарҙың ләҡәпләүенсә, алман-ҡармандар ҙа немец — йәғни “телһеҙ” булып йөрөгән кеүек...

Башҡорттарҙан башҡа бөтәһе лә хахылдап көлә.


Иван. Ҡәҙерле башҡорттарым, Исмәғил дуҫыма ярлыҡ яҙып өлгөрткәнсе, ҡунаҡһарайҙа ҡунағым булып тороғоҙ.


Байтирәк, Тимер. Рәхмәт! Баш өҫтө, тәҡсир! (Икенсе ишектән сығалар).

Оло ишек асыла, Адашевтың ауазы: “Бәләкәй урҙа кенәзе Йософтан илселәр — Байһуңғар бей менән Үҫәргән уғлан!” Илселәр инә, баяғылай итәғәтле сәләмләп туҡтала.


Үҫәргән. Аҡтүбә һәм Һарайсыҡ ерҙәренең батшаһы...


Байһуңғар. Һәм Әстерхан ерҙәренең батшаһы...

Икеһе бер ауаздан:

...һәм бөтә Бәләкәй урҙаның яҡты көнәсәһе Йософ кенәздән Мәскәүҙең һәм бөтә Әрәсәйҙең мәртәбәле олуғ кенәзе һәм батшаһы Иван ғали йәнәптәренә һәм бөтә Әрәсәй халайыҡтарына бөтә башҡорт халайыҡтары исеменән тап-таштай сәләмәтлек, урғылып сыҡҡан шишмәләй бүҫкәрмәҫ ырыҫ-бәхет, ил именлеге, бәрәкәтле хәрәкәттәр теләген еткереп, Йософ кенәздең ошо ярлығын игелекле үҙ ҡулыңа тапшырабыҙ. (Иван ярлыҡты ала ла Петрға тоттора).


Үҫәргән. Заманында һинең мөхтәрәм атаң олуғ кенәз ғали йәнәптәренә уның литва һуғышында оло хеҙмәттәр күрһәткән, олуғ кенәз Василий ғали йәнәптәренән яҫауыл дәрәжәһен алған Ябынсы Яҫауылдың улы буламын һәм һин ғали йәнәптәренә ла атайым һымаҡ уҡ хеҙмәт итергә әҙермен!


Иван. Рәхмәт, рәхмәт. Инде килеп минең менән бергә Ҡазанды алышһаң, полковник та булырһың. Шундай данлы атайың ҡайҙа хәҙер? Үҙенең Ҡасанҡый-Сала ҡасабаһында аҡ һаҡаллы бей булып ғүмер һөрәме?


Үҫәргән. Ҡазан ҡалаһына яу башы булып китте ул. Унда уны Япанча бәк тип беләләр.


Иван. Йәл, йәл... Ҡазанға китеүе, тим... Атайыңа сәләм әйт: беҙҙең яҡҡа сыҡһын һәм, шанлы атаҡайыма тоғро хеҙмәт иткәне кеүек, миңә лә хеҙмәт итһен. Ҡуш усы тулы алтын да көмөш, ауыҙ-мороно бал да май булыр.


Үҫәргән. Баш өҫтө, әйтермен.


Байһуңғар. Ә мин — һин олуғ батша ғали йәнәптәренә итәғәтле һәм изге уйлы Әстерхандың Ямғырсы хан улымын. Беләһең, ханлығыбыҙ һин олуғ батша ғали йәнәптәренең теләктәшлеһе Йософ кенәз урҙаһы менән берлектә. Әммә Төркиә солтаны Сөләймән, һәммәбеҙҙе үҙ ҡулы аҫтына ҡармаларға яҫҡанып, өҫтөбөҙгә Ҡырым сиреүен һөстөрә, илебеҙгә үлем, бәлә-ҡазалар килтерә...


Иван. Һин әйткән ул Төркиә — Рүсиәнең дә ҡан дошманы. Бергәләгән — яу ҡайтарған, тигәндәй, бер төптән эш йөрөтһәк, Төркиәнән дә үс алырбыҙ, иншалла.


Үҫәргән. Беҙҙең Бәләкәй урҙа, үҙең беләһең, Бохара менән уңышлы сауҙа итә. Әммә беҙҙең Әрәсәйгә сығарырҙай аҫыл малдарыбыҙ ҙа мул: өйөр-өйөр йылҡы, көтөү-көтөү һарыҡ, ҡаҡлаған һәм тоҙлаған батша балығы, яйыҡ йылғабыҙ башында йыуып алынған алтын ҡомо... Илдәребеҙ бәрәкәтенә ике-ара хеҙмәттәшлекте үҫтерергә ниәтләп, көнәсәбеҙ Йософ кенәз һынамаҡҡа беҙҙең менән кесе каруан юлландырҙы, унда ике йөҙ һатыусы, өс мең баш яҡшы ат, байтаҡ алтын ҡомо бар.


Елена. Бәрәкалла, бәрәкалла! Алтын ҡомона ла эйә табылыр.


Байһуңғар. Ләкин, ғәфү итегеҙ, Дон буйында боҫоп ятмыш казактарығыҙ шашынды. Юлбаҫарлыҡ ҡылып, каруандарыбыҙҙы талайҙар.


Үҫәргән. Эйе шул. Беҙҙең өсөн Мәскәү юлы — яу юлына әүерелде. Ҡырым татарҙарының, Ҡазан татарҙарының йөҙәтеүе етмәгән, инде килеп урыҫ казактары ла кереште.


Иван. Казактарыбыҙҙы ауыҙлыҡларбыҙ. Ә Ҡырымдың да, Ҡазандың да татарҙарын бергәләшеп дөмөктөрһәк шәп булыр.


Үҫәргән. Быйыл да шул Дон бөгәлендә каруаныбыҙҙы талағандар, кешеләребеҙҙе ҡырғандар. Тере ҡалғандары хәҙер һинең ҡулда икәнлеген ишеттек. Йософ кенәзебеҙ шул хаҡта ла ярлығында ентекле яҙған, әммә телдән дә иҫкәртергә лә мәртәбәле яуабыңды үҙ ҡолаҡтарыбыҙ менән ишетеп ҡайтырға ҡушты.


Иван (Петрға әйләнеп ҡарап). Кенәз, мәғлүм итсе беҙгә Йософ дуҫымдың алтын һүҙҙәрен.


Петр (урыны-урыны менән тәржемәләй). “Минең дуҫым олуғ батша Иванға Йософ кенәздән сәләм ебәреп, һүҙем шул: Ҡазан бәктәре бынан элек Сафагәрәй ханды ҡыуалап, һинең атаң Василий кенәздән Шәйехғәли хандың туғаны булған Йәнғәли ханды Ҡазанға хан итеп алғайнылар, Ҡазандың яҡшы кешеләрен беҙгә ебәреп, беҙҙең илә яҡынлашыуҙы үтенгәйнеләр. Тәңренең тәҡдире буйынса, Йәнғәли ханға үҙебеҙҙең ҡыҙыбыҙ Сөйөмбикәне биреп, ҡоҙа булышҡайныҡ. Сафагәрәй хан Ҡазандан ҡасҡас, Булат бәк, йорт исеменән уға ярлыҡ ебәреп, уны Ҡазанға ҡайтарҙы. Һинең дуҫың, беҙҙең кейәүебеҙ булған Йәнғәлиҙе үлтерҙеләр; минең ҡыҙымды Сафагәрәйгә бирҙеләр. Сафагәрәй беренсе мәртәбә Ҡазанға килгән сағында уның менән бергә ни бары утыҙ кеше генә килгәйне. Шунан һуң нисәмә йылдар үткәс, әллә ни саҡлы ялпы-яланғас Ҡырым сиреүен саҡырып килтерҙе. Ҡазандыҡыларҙы төрлөсә ҡыҫа башланы. Ҡазан кешеләре унан шул тиклем ҡыҫынҡылыҡ күреүгә сыҙай алмайынса, икенсе тапҡыр ҡыуаланылар уны... Әммә ләкин өсөнсө тапҡыр уны Ҡырымдан саҡырып алып тәхеткә ултырттылар... Көтмәгәндә уның үлемен ишеттек... Хәҙерендә беҙҙең һиңә тоғро һүҙебеҙ шул: киләсәктә һинең илә дуҫ булһаҡ ине. Шәйехғәли хандың туғаны Йәнғәли илә яҡынлашҡайныҡ. Ләкин уға Алланың ошондай асы яҙмышы иреште. Бына хәҙерендә беҙ һинең тоғро дуҫың Шәйехғәли илә дуҫлыҡта һәм яҡынлыҡта булаһыбыҙ һәм дә уға үҙебеҙҙең ҡыҙыбыҙҙы бирәһебеҙ килә...


Быйыл беҙҙең кешеләребеҙ Мәскәүгә һатыу итергә барғайнылар. Ҡайтҡан саҡтарында Тында тороусы һеҙҙең казак һәм сәврүктәрегеҙ ябырылып, уларҙың ҡайһыларын ҡырып, аҡсаларын талағандар, ҡайһыларын тотоп һиңә илткәндәр. һинең янда тере булған беҙҙең кешеләребеҙ, төркөм башында Ҡорат Толобай, Бурансы, Йәнсура, Байкилде, Намаҙ, Көнтыуған, Хафиз булдығы хәлдә, ун бер кеше. Бына мин ошо кешеләрҙе сапҡыныбыҙ Байһуңғар илә бергә ебәреүегеҙ хаҡында һиңә баш орамын... Минең өс йөҙ мең яуым бар. һигеҙ улым бүленеп, быларҙың һәр береһенең унар мең яуҙары бар. Шулар һис бер ваҡыт һинең кешеләрең өҫтөнә барғандары юҡ”...


Иван (тамаҡ ҡырып). Ҡһыммм, аңлашылды... Әйтелгән кешеләрҙең барыһы ла иҫән-һау, туранан-тура минең ҡарамағымда. Баштарынан бер бөртөк сәстәрен дә төшөртмәй, үҙегеҙ менән ҡайтарып ебәрербеҙ. Каруанығыҙҙы талаған һәм яуызлыҡ ҡылған казак һәм сәврүктәрҙең кәрәгенә бирербеҙ. Хөрмәтле илселәр, әйтерегеҙ бөттөмө?


Үҫәргән. Олуғ батша ғали йәнәптәре, кисерегеҙ, бер генә һорауым бар.


Иван. Йә, тыңлайым.


Үҫәргән. Көнәсәбеҙ Йософ кенәз ярлығында һаналмыш кешеләребеҙ араһында Бәкәтәр ҡалаһы азаматы — яҡын туғаным Йәнсура ла бар икән. Шуның терелеген үҙ күҙҙәрем менән күрергә ине, әгәр ҙә мөмкин булһа...


Иван (оло ишек яғына). Керетһендәр, әйтегеҙ! (Үҫәргәнгә ҡарап). Дондан Мәскәүгәсә ҡаңғырып килеп еткәнсе, азаматығыҙ шаҡтай таушалған, әлбиттә...


Елена. Үҙегеҙ үк әйтмешләй, юл аҙабы — гүр ғазабы бит...


Петр. Әммә эсендә йәне бар — шап-шаҡтай.

Йәнсураны алып керәләр. Йәнсура аптырап ҡарап тора ла Үҫәргәнде ҡосаҡлай.


Йәнсура. һаумы, ағайым! Һинең яҡты йөҙөңдө лә күрер көнөм бар икән!


Иван. Туғандарҙың бәхетле минуттары! Ҡунаҡһарайға ҡайтығыҙ, туйғансы һөйләшегеҙ.


Үҫәргән, Байһуңғар, Йәнсура (бер ауаздан). Аллабыҙҙың ҙур рәхмәте яуһын һиңә, олуғ батша ғали йәнәптәре! (Гөрләшеп сығып китәләр).


Макарий. Вәт басурмандар, уларҙа ла кешелек хисе бар икән!


Иван. Шуға күрә лә әйтәм бит, ҡалъя һоғондороу ҙа яҙыҡ түгел.


Елена. Ай-һай, еткерә алырһыңмы?


Иван (ҡылысын һура биреп, кире тыға). Етмәгәненә ҡылысым етә минең!

Оло ишектән Адашевтың тауышы: “Поганый Ҡазан илселәре Ҡолшәриф мулла менән төмәнлек Йәнбарис Растов, Хоҙайғол уғлан менән Мурали бәктәр олуғ батша ғали йәнәптәренең итек саңдарын ялап баш орорға килгәндәр, үткәрергәме?” Ултырҙаштар бер-береһенә мәғәнәле ҡараша.


Иван. Инһендәр!

Әйтелгән дүрт илсе, йүгереп килеп, шыңшып илай-илай, Ивандың кәкре башлы ҡыҙыл итеге осона баш ора.


Иван. Ҡалҡытығыҙ серек күсәндәрегеҙҙе, тыңлайым.

Дүртеһе лә тубыҡлана, дүртеһе лә һүҙ башларға тырыша, буталыш.


Иван. Берәмләп һәм сиратлашып һайрағыҙ.


Ҡолшәриф. Бөтөн Рүсиәнең олуғ падишасы, олуғ кенәзе булған мәрхәмәтле Иван Васильевич! Ҡазан жире Аллаһныҡы, шулай уҡ син олуғ кенәзнеке; без исә Аллаһның, шулай уҡ синең ҡолларыңмыз; син, падишаһымыз, безнең турада, шулай уҡ барча Ҡазан жире турасында ҡайғыртып, безгә падишаһ бирсәң һәм дә киләчәктә безгә ничек булырға кирәклекне аңғартсаң иде!.. (Ивандың аяҡ осона сәсәп йығыла).


Йәнбарис (ялғап). Башларында Ходайғол уғлан һәм Мурали бәк булған хәлдә, бөтөн Ҡазан йорто, муллалары, сәйетләре, шәйехләре, шәйехзадәләре, муллазадәләре, имамлары, хажилары, хафизлары, бәкләре, уғланлары, мырзалары... (Ивандың аяҡ осона сәсәп йығыла).


Хоҙайғол (ялғап). Эчкеләре һәм тышҡылары, йорттағы һәм йортноң тышындағы казаклары, шулай уҡ чуаш, чирмеш, муҡшы, тархан, мишәрләре вә бөтөн Ҡазан жире... (Ивандың аяҡ осона сәсәп йығыла).


Мурали (ялғап). Син олуғ падишаһның аларны бағышлауыңны, аларға булған ачуыңны бөтөрөүеңне, Ҡазанға хан итеп үзеңнең дусың Шәйехғәлине жибәрүеңне, Үтәмешгәрәй ханны исә, анасы Сөймбикә берлән бергә, үз яныңа Мәскәүгә алдыртуыңны үтенәләр... (Ивандың аяҡ осона сәсәп йығыла).


Иван. Тимәк, Үтәмешгәрәй ханығыҙҙы һәм Сөйөмбикәне минең ҡулға башкөлләй тапшыраһығыҙ?


Дүртеһе бергә. Бирәбез! Аяҡ-ҡулларын бәйләп килтереп салабыз! (Ҡабат йығылалар. Дүртеһе тиң баш ҡалҡытмай тик ята, тынлыҡ).


Иван. Әллә мәреткә киттеләр инде... Адашев, төрт осаларына!

Адашев елтерәп килеп, аяғы менән дүртиеһенә лә төртә лә кире китә.


Ҡолшәриф, Йәнбарис, Хоҙайғол, Мурали (берҙәм баш кәшкәйтеп, тубыҡланып, бер ауаздан ослайҙар). Олуғлардан олуғ падишаһымыз, без ҡолларыңны рәхимле ярлыҡасаң иде, баш ороп без шул хаҡта табынабыз! (Илашып, Ивандың аяҡ осона йығылалар).


Иван. Тороғоҙ, иң бәхетле ҡолдарым булырһығыҙ. Мәскәү мәрхәмәте киң — ярлыҡау алырһығыҙ. Һеҙҙең кеүектәргә Рүсиә еренең уртаһынан Ай мәсетле Ҡасим ханлығын да ҡороп биргәнбеҙ. Барығыҙ, ҡайта һалып вәғәҙәгеҙҙе үтәгеҙ. Үҙегеҙ һораған Шәйехғәли ханды бирермен һеҙгә, хан итеп!


Дүртеһе (бер ауаздан). Мәрхәмәтле падишаһымыз, сезнең өчөн чәчебез берлән жир сеперергә әзербез! (Эйелә-бөгөлә сығып китәләр).

Иван ырғып тора, иҙән уртаһына баҫа. Башҡалар ҙа торалар.


Иван (ҡанға буялып ҡыҙарған ҡылысын ҡындан һурып сығарып, юғары күтәреп айҡай). Ур-ра! — Ҡазан минеке хәҙер! Ханлығын да, хандарын да башы-тояғы менән миңә һаттылар! Волганы аша сығам да поганый Ҡазанды алмайынса ҡайтмайым!

Шаршау

ӨСӨНСӨ ШАРШАУ

1-енсе сәхнә

Сәхнә төбөндә дата: 1551 йыл. Ҡазан хан һарайының тәхетханаһы. Яҡшы кейендерелгән, алтын таж кейгән дүрт йәшлек хан Үтәмешгәрәй тәхетендә уйнап ултыра, янындағы креслола — әсәһе, ханлыҡ идарасыһы Сөймбикә, түбәһендә алтын башлыҡ.


Үтәмешгәрәй. Әсәкәйем, тышта уйнағым килә.


Сөйөмбикә. Сабыр ит, ҡолонсаҡҡынам. Хан кешегә көйһөҙләнергә ярамай. Ханлығыбыҙҙың бер килке эштәрен бөтөргәс, баҡсала икәүләшеп уйнарбыҙ.


Үтәмешгәрәй. Ниндәй эш, бабайҙарҙың баштарын ҡыҫҡартыумы?


Сөйөмбикә. Көфөр һүҙ һөйләмә, улым. Хандың эше — баш ҡыҫҡартыу түгел, ә баш һандарын арттырыу, ил менән идара ҡылыу.


Үтәмешгәрәй. Ошо тәхеттә атайым бахыр ултырғанда кешеләрҙең баштарын ҡыҫҡартҡан, тамаҡтарын көмөш ҡойоп бөтәштергән, тиҙәр бит һуң. Ҡушаҡ абыйым әйтә.


Сөйөмбикә. Атайың иҫке хан ине, ә һин яңы хан булдың. Яңы хандың ҡылығы ла яңыса. Һәр нәмәлә тәртип булырға тейеш. Тәртип тупһанан башлана: бына атайың заманындағы айбалталы әзмәүерҙәр ҙә, ингән берәүҙең ҡотон осортоп, икеһе ике яғыңда һерәйеп тормай хәҙер. Тәхет ҡотон, ҡурҡыу түгел, һоҡланыу бәрәкәтләй ул.


Үтәмешгәрәй. Һоҡланыу тигәнең кем ул, эргәңдә гел уралған Ҡушаҡ абыймы?


Сөйөмбикә (көлөп). Эй ҡолонсағым, миңә түгел, хан эргәһенә керә бит ул, хан әмерен алырға.


Үтәмешгәрәй. Хан кем ул?


Сөйөмбикә. Һин үҙең, үҙең, ҡолонсағым. Башыңа алтын таж кейеп, хан булып ултыраһың да!


Үтәмешгәрәй. Хан ни тиһә лә, әмере үтәләме?


Сөйөмбикә. Һис һүҙһеҙ, еренә еткереп үтәлә.


Үтәмешгәрәй. Алайһа, Ҡушаҡ миңә хәҙер үк бер ус өрөк, бер ус Әстерхан сәтләүеге килтерһен.


Сөйөмбикә. Баш өҫтө, олуғ ханым. Ҡушаҡ!


Ҡушаҡ (елтерәп инә). Әү, ханбикәм?


Сөйөмбикә. Һине, ханбикәң түгел, ә олуғ хан үҙе саҡырта.


Ҡушаҡ (Үтәмешгәрәйгә баш эйеп). Тыңлим, олуғ ханым.


Үтәмешгәрәй. Хәҙер үк миңә бер ус өрөк, бер ус сәтләүек!


Ҡушаҡ. Йәғни... йәғни мәсәлән?


Сөйөмбикә. Хан әмере ҡыҫҡа: кисә Бохара каруаны килтергән емештәрҙең сифатын үҙе тикшереп белгеһе килә.


Үтәмешгәрәй. Бер аяғың бында, икенсеһе тегендә булһын!


Ҡушаҡ. Баш өстө, олуғ ханым! (Елтерәп сығып китә).


Үтәмешгәрәй. Күҙ асып йомғансы килтереп еткермәһә, Ҡушағыңдың башын киҫерменме икән? Әллә тамағына көмөш кенә ҡойорғамы? Их, ҡыҙғанам бит әле шуны...

Тулы тоҡтар йөкмәгән ике әзмәүерҙе эйәртеп, Ҡушаҡ инә. Тоҡтарҙы тәхеттең ике янына ҡуялар.


Ҡушаҡ. Рәхим итә күр, олуғ ханым. Бересендә — өрөк, икенчесендә — чәтләүек. Иң Юғары сифатлы, ләззәтле.


Үтәмешгәрәй (һәр тоҡтан берәр ус алып, кеҫәләренә сумыра). Ҡалай күп! Нисек ашап бөтөрәйем бер үҙем? Әйҙәгеҙ, күмәкләшеп мөнйөйөк!

Килтереүселәр пырхылдашып көлә.


Сөйөмбикә. Ханыбыҙ тикшермәккә өлгөләр алды. Ҡалғандарын ҡаҙнаға кире илтегеҙ.

Әзмәүерҙәр тоҡтарҙы йөкмәп сығып китә.


Ҡушаҡ. Тыңлим, тағын да ни бойороҡлар бар, олуғ ханым?


Сөйөмбикә. Күҙгә төшкән дегәнәк булды был урыҫтың Зөйә ҡәлғәһе. Нисек көл ҡылырға шуны!.. Шымсылар ебәрелдеме? Мәғлүмәт алындымы?


Ҡушаҡ. Алынды. Яуыз Иван Шәйехғәли ханны шул Зөйәгә беркеткән, киләчәктә Ҡазан ханы ҡылырға...


Үтәмешгәрәй (Ҡушаҡҡа сәтләүек атып). һәй мәмәй ауыҙ! Ҡазан ханы мин, мин!


Ҡушаҡ. Һич сүзсез, һич сүзсез син үзең, олуғ ханым! (Сөйөмбикәгә). Атаҡайың Йософ кенәз дә килешкән шуның берлән. Шәйехғәлине Ҡазан тәхетенә менгереп, сине аның хатыны ҡылмаҡҡа димләгән... Киләсе йыл Яуыз Иван Ҡазанны алачаҡ, ди...


Сөйөмбикә. Ҡара ниәтен өҙөргә!


Ҡушаҡ. Һич шиксез!


Сөйөмбикә. Рәсәй менән килешергә лә дуҫлашып йәшәргә теләйбеҙ, тигән ярлығым Мәскәүгә ирешкәнме? Ул тарафтан ни хәбәр?


Ҡушаҡ. Ярлығың тапшырылған, әммә аннан жавап юҡ. Шунысы аныҡ мәғлүм: Яуыз Иван киләсе йыл яз башыннан уҡ Ҡазан өстөнә ҡузғалырға жыйына...


Сөйөмбикә. Атаҡайымдан ғәскәр һорап сапҡынсы ебәргәйнем...


Ҡушаҡ. Ғәскәр юҡ. Фәҡәт башҡырт азаматлары килә — Чулман суын кичкәннәр. Жанчура дигән башлыҡларыннан хәбәр бар.


Сөйөмбикә (һиҫкәнеп). Ә?! Йәнсура?


Ҡушаҡ. Эйе, Жансура. Нигә, танышың идеме әллә, ханбикәм?


Сөйөмбикә. Ә... юҡ... Бала сағымда шундай малай бар ине... һағауылдарға ныҡ иҫкәрт: тотҡарлыҡһыҙ үткәрһендәр Ҡазанға.


Ҡушаҡ. Баш өстө, ханбикәм.


Сөйөмбикә. Иншалла. Зөйә ҡәлғәһен алырға, урыҫ тамырын төбөнән киҫергә кәрәк. Илде ҡоралландырығыҙ.


Ҡушаҡ. Илне?! Ҡазна сай — сөңгө сатып алырлыҡ та аҡча юҡ.


Сөйөмбикә. Уф... Үтәмешгәрәйем бәлиғ булғансы тип йыйған алтын тәңкәләрем бар ине, алығыҙ.


Ҡушаҡ. Анысы — андый да ул, мона ҡәлғә диуарларыбыз жимерек...


Сөйөмбикә. Һипләгеҙ. Йәҙрә яуҙыртырға туптарҙы теҙеп ҡуйығыҙ.


Ҡушаҡ. Их ханым вә ханбикәм, аларын ҡайдан алиҡ соң?


Сөйөмбикә. Был ни һүҙ?! Ҡазан ханлығының суйын туптары, баҡыр туптары етерлек.


Ҡушаҡ. Житәрлек иде дә ул... Бәкләрең вә уғланнарың ул тупларны урысҡа сатып эчкән!


Сөйөмбикә (урынынан ҡалҡынып, әсенеп). Ә?! Уф йөрәгем! (Йығыла башлай, уны Ҡушаҡ килеп ҡосаҡлап ала).


Үтәмешгәрәй (ырғып тороп). Әсәкәйем, тәхетең дә, алтын тажың да кәрәкмәй! Был алтын таж тигәндәре бик ауыр! (Башындағы тажды атып бәрә).


Ҡушаҡ. Ханбикәм, ҡәдерлем, йөрәгеңә алма инде барсын да! Барысы да уңалыр!

Тышта — дөбөрләү; ишек шартлап асыла, Гәүһәршаттың әсе тауышы: “Айбалталы мәхлүҡләр, тотҡарламағыз мине, ханға әйтәсе сүзем бар! Күрәзәчелек ҡылдым — барығыз да сатлыҡжан! Үтәмешгәрәй илә аның анасы Сөйөмбикәне Яуыз Иванға сатҡансығыз!”


Гәүһәршат (сәсе-башы туҙғыған хәлдә атлығып керә, Сөйөмбикәне ҡосаҡлап торған Ҡушаҡты күреп, күҙен яман аҡайта). Жәмәғә-ә-әт, ни күрәм?!. Көпә-көндөз тәхетханада ханыбызның күзе алдында зина ҡылып яталар! Үз күзләрем берлән күрдем: Сөйөмбикә берлән Ҡушаҡ уйнаш ҡыла!

Тышта шау-шоу, тауыштар:


— Уйнашчыларны тотоғоз! Таш ороп үлтерегез!


— Юҡ! Сөйөмбикә берлән Үтәмешгәрәйне Иванға тотоп бирергә, Ҡушаҡның жанын жәһәннәмгә очорорға!

Ҡушаҡ сығып ҡаса. Сөйөмбикә, улын ҡосаҡлап, тәхеткә әүшәрелә.


Сөйөмбикә (илап). И Илаһым, күрәһеләрем бар икән... Ниңә тыуҙым был донъяға?!. Ниңә килдем ҡоҙғондар ояһына?!.


Үтәмешгәрәй (сарылдап илай). Әсәкәйем, илама...


Сөйөмбикә. Ҡушаҡ!

Бөкөрәйеп бөткән Әбей инә.


Әбей. Әү, ни булды, балаҡайым?


Сөйөмбикә. Үҙемдең форсатым юҡ, ҡолонсағымды, алып сығып, баҡсала уйната тор.

Әбей баланы етәкләп сығып китә. Баштан-аяҡ ҡораллы Йәнсура инә.


Йәнсура. Әссәләмәғәләйкүм, олуғ Үтәмешгәрәй хан! Аһ, тәхете буш икән дә... Хәйерле көн, ханбикә Сөйөмбикә!


Сөйөмбикә (албырғанып). Уй, кемде күрәм? Йәнсурам... һинме был?!


Йәнсура. Мин, мин, Сөйөмбикә һылыуым! (Ҡосаҡларға итә, ләкин Сөйөмбикә этәрә). Оло афәттәргә тарыуыңды ишеткәс, ете ер, ете һыу аша осоп килеп еттем.


Сөйөмбикә. Осоп барып ҡаршы ала алманым, ҡанаттарым ҡананы... Уф... Атайым ғәскәр ебәрҙеме, ебәрәме?


Йәнсура. Атайың Ҙур урҙаға Исмәғил кенәз ҡаршына барып ҡайтҡайны... Ике урҙа берләшеп, йөҙ егерме мең ғәскәр менән урыҫ өҫтөнә дөрөргә өгөтләгәс, Исмәғил кенәз яман итеп ажғырған. “Артыңды уйлап эш ҡыл! Яуыз Иванға яу асһаҡ, үлектәребеҙҙе күмергә кәфенлек тә етмәҫ!” — тип кире бороп ҡайтарған... Шунан һуң мин, үҙемдең иң ышаныслы азаматтарымды йыйып, һине алып ҡайтырға тип атлыҡтым. Төкөр был Ҡазанына — ҡоҙғондар ояһына! Йәмле Яйыҡ буйҙарың, Һаҡмар буйҙарың һағынып-зарығып көтә һине. Әүәлгеләй, илебеҙҙең былбылы булып иң юғары талпынырһың, Үтәмешгәрәйеңде лә хур итмәбеҙ. Егет ҡорона кергәс, Аллаһ бойорһа, Сура олатайы кеүек, дер-һелкетеп Ҡазанды алып бирербеҙ, тәхетен ҡайтарырбыҙ... Остоҡ, былбылым! Ҡазан артында ҡарурманда азаматтарым көтә!


Сөймбикә. Эй Йәнсурам, Йәнсурам! Әле лә элеккеләй — егет килеш икәнһең. Ә күпме һыуҙар аҡты, елдәр иҫте... Сәстәребеҙгә сал да ҡуна башланы...


Йәнсура. Ә һин һаман былбылһың, йөрәгемә ҡунып һайраған аҫыл ҡошһоң, Сөйөмбикәм... (Ҡосорға итә).


Сөймбикә (этәреп). Юҡ, ярамай... Аҡҡан һыуҙар ҙа, елдәр ҙә кире ҡайтмаҫ... Хан анаһы, ил менән идара ҡылыусы мин, Йәнсураҡайым... Үтәмешгәрәйемдең тәхетен бәхетле ҡылырға бурыслымын!


Йәнсура. Ҡылайыҡ һуң!


Сөйөмбикә. Ханлығыбыҙға урыҫ-ҡандошман янай — миңә ғәскәр, ғәскәр кәрәк, Йәнсурам! Азаматтарыңды килтер, Йәнсура батыр! Ҡушаҡ батыр менән ҡушарлап ҡуш ҡанатым булырһығыҙ. (Ишек яғына). Кем унда, Ҡушаҡты саҡырығыҙ!

Әбей инә.


Әбей. Балаҡайым, Ҡушаҡ батыр юҡ инде... Фетнәселәрҙән өркөп, үҙенең Ҡырым сиреүен алып ҡасты.


Сөйөмбикә. Эй Раббым, ҡанатым ҡайырылды...


Йәнсура. Мин бер үҙем ҡуш ҡанатың булырмын. Әйҙә, остоҡ!


Сөйөмбикә. Юҡ! Үтәмешгәрәй хан китһә, Ҡазан ханлығы бөтә. Таш яуһа ла, беҙ бында ҡалырға тейеш.


Йәнсура. Алайһа, азаматтарымды килтерәм, фетнәселәрҙең йәндәрен йәһәннәмгә осорам!


Сөйөмбикә (турайып). Килтер!

Йәнсура ашығып сығып китә. Сөйөмбикә, йөрәкһеп, ишекле-түрле йөрөй.


Сөйөмбикә. Йәнсурам ҡалай үҙгәргән, сырайына һыр ҡунған... Хәйер, үҙем дә шулаймындыр... Икебеҙ ике ер ситендә... Йәшлегебеҙ киҫелде, гөлсәскәләй ҡороно... (Йырлай, моғайын, Сәлих Сәйдәшев көйө).

Йәмле Яйыҡ буйҙарында

Ҡалды баллы таң ғынам.

Йәнем һөймәҫ сит илдәрҙә,

Ситлектәрҙә ҡаңғырам.

Аҡҡош инем йәйләүҙәрҙә,

Шоңҡар инем ҡышлауҙа.

Ҡанаттарым ҡайырылды,

Аяҡ-ҡулым тышауҙа.

Атаҡайым аҙаштырҙы,

Һатты ғәзиз башымды.

Алтын ситлек ҡыҫаһында

Ағыҙамын йәшемде.

Аҡ яулыҡ, зәңгәр шәл,

Үтә ғүмерем бигерәк жәл.

Баҙарҙарҙа һатыла торған

Малдар кеүек беҙҙең хәл...

Ишек төбөндә шау-шоу, башы-күҙе аларғандарҙың бер төркөмө тәхетханаға бәреп керә. Араларында ғауғалы Мурали һәм Хоҙайғол, Ҡолшәриф, Петр Серебряный.


Мурали. Ханбикә, выжт! Идаралығың тамам!


Хоҙайғол. Ҡайда Үтәмешгәрәйең?


Әбей. Бында, алып инеп киләм бит. (Үтәмешгәрәйҙе етәкләп керетә).


Мурали. Сөйөмбикә, Үтәмешгәрәй, тыңлағыз. Шушы мәлдән башлап сез хан да, идарачы да түгел. Тәхетхананы ябабыз. Ҡазан халҡы сезнең икегезне дә мәрхәмәтле олуғ патшамыз Иван Васильевичка тапшырырға ҡарар ҡылды.


Ҡолшәриф. Шәйехғәли хан ҡуйынына керәсең, яңадан ханбикә буласың!


Хоҙайғол. Көш-ш-ш, Мәскәүгә!


Петр. Эйе, мәрхәмәтле патшамыз Иван Васильевичның фарманы буйынча, сезне алырға килдем.


Сөйөмбикә. Аһ!.. (Үкһеп-буҫлығып йығыла, уны күтәреп торғоҙалар ҙа, ике яғынан ҡултыҡлап, ишеккә ыңғайлаталар. Үтәмешгәрәй сарылдап илай, уға һарай ҡатын-ҡыҙҙары ҡушыла).


Әбей. Йәмәғәт, сеү! Шым ҡалығыҙ! Ханбикәгеҙ сеңләп хушлаша!


Тауыштар:


— Ни ди? Чеңли, диме?


— Ни икән ул чеңләү? Безнең татарда юҡ ласа ул?


Ҡолшәриф. Һәй хәсисләр, шуны да белмисезме? Башҡыртның ҡайғылы жырауыдыр ул сеңләү!

Сәхнә шым ҡала, Сөйөмбикә сеңләй.


Сөйөмбикә.

Эй Хоҙайым! Осорһаңсы ошонда

Әсәм телен белгән осҡор ҡошоңдо!

Осһон ине ул ҡош атам-инәмә,

Ҡыҙҙарының хәсрәткәйен һөйләргә...

Хоҙай орһон Шәйехғәли-яһилды —

Бысаҡһыҙ ҙа телгеләне йәнемде!

Төшһөн уға ләғнәтем! һәм — бәддоға

Мине һатып ебәргән ҡазандарға!..


Петр (күҙ йәштәрен һөртөп һамаҡлай).

Шомланмасы, бер үк, ханбикә һылыу!

Иламасы нескә талдай һығылып!

Илтмәйбеҙ бит һине мәсхәрәләргә, —

Мәскәү үҙе көтә һине һағынып!

Бөйөк хөрмәт ҡаҙанырһың Урыҫта —

Ултырырһың һарайҙың иң түрендә!

Ҡолдарыңа бойороусы булырһың,

Булғаныңдай ошо Ҡазан ерендә.

Йәш егеттәр — хан улдары күп беҙҙә —

Кейәү һайлап алыу һинең иректә.

Һинең кеүек гүзәл гөл бит иң яуыз

Батшаның да таш бәғерен иретә...


Сөйөмбикә (алтын башлығын атып бәрә).

Сафагәрәй, хужам, һөйөклө ханым!

Өҙөлөп һөйгән һылыу ханбикәңде күр!

Мал хәлендә әйҙәлә ул... Эй ханым,

Ҡол булғансы, алһын ине мине гүр!

Улың менән бергә беҙҙе илтәләр

Ытырғаныс телле урыҫ иленә...

Эй бәғерем, беҙҙе һатҡан Ҡазандың

Урыҫ ене һуҡһын биртек биленә!

Ҡарышырлыҡ хәлем инде ҡалманы,

Ҡазаныңды фетнә уты ялманы...

Аһ бәғерем! һөйөклө ханым минең!

Асы сеңләүемә ҡолаҡ һалһаңсы,

Тәрән ләхетеңде миңә асһаңсы,

Мәңгелеккә ҡуйыныңа алһаңсы!..

2-нсе сәхнә

Сәхнә түңәрәге әкрен генә әйләнә. Иң алдан — Петр, уның артынан — ике ҡатындың ҡултыҡлап оҙатыуындағы Сөйөмбикә, ә иң арттан мыҡты ир-егет Үтәмешгәрәйҙе күтәреп бара. 


Петр (туҡталып). Ханбикәм, соңғы тапҡыр Ҡазаныңа күз салың, ҡайғыңны түгеп ҡалың.

Сәхнә — әйләнеүҙән, кешеләр атлауҙан туҡтай: алыҫта асылған панорамаға текләйҙәр. Унда мәсет манаралары сурайған Ҡазан ҡалаһы.


Сөйөмбикә.

Хәсрәтемде илап кемгә түгәйем?

Улымамы — гонаһһыҙ сабыйыма?

Атамамы? — Ул Яйыҡ аръяғында!

Һөйләйемме ант боҙған ҡазандарға,

Сабый ханын дошманға һатҡандарға?..

Ләғнәт яуһын, ләғнәт шаҡшы ҡалаға! —

Тик шул теләк булыр минән Аллаға!..

Ҡазан, Ҡазан! Туҡталды һиндә аҙан!

Шулдыр инде башыңа етер ҡазаң!..

Ҡуҡырайтып манаралар теҙмәһен,

Ханың тажы ауғанын да һиҙмәйһең!

Биғәйни, һин — етем ҡалған тол ҡатын...

Сәсен йолҡоп илар хәлдә дәүләтең...

Аһ!.. — ҡушылып сеңлә миңә, гүр-ҡала, —

Шанлы көндәреңде инде үрт ала!..

Петр. Да-а-а... Шәһри Ҡазанның көннәре санаулы ҡалды...

Ҡала өҫтөн, ысынлап та үрт алғандай, ҡанһыу-ҡыҙыл шәүлә томалай. Сәхнә түңәрәге хәрәкәткә килеп әйләнә, кешеләр баяғы атлауҙарын дауамлай.

Шаршау

ЭПИЛОГ

Ҡартайып салланған — мыйығын, ҡаштарын, сәсен ап-аҡ бәҫ ҡаплаған кенәз Петр Серебряный буш офоҡҡа бағып тора.


Петр. Сөйөмбикәнең асы ҡарғышы төштө — мәғрур Ҡазан ҡалаһы тар-мар ҡылынды. Ҡазан ханлығы ер йөҙөнән юйылды. Күрәҙәсе Гәүһәршаттың күрәҙәләүе көнө-йылынаса теп-теүәл һәм тап килде. Бәндәләргә ғибрәт булһын ине был...

Ут һүнә.

Шаршау

Турғайҙар

Ядкәр

Күҙле шишмә

Ҡорос ат

Аҡтирәк -- күктирәк

Сөйөмбикә һылыу

� Драматург Әсғәт Мирзаһитов, беҙ уның менән яҡын аралаша инек.


� Һары бал — умарта балынан әсетелгән иҫерткес эсемлек.


� Корочка — штиблет.


� Ылыҫ — административ берәмек (улус, волость тип тә йөрөткәндәр).


� Ҡорошоп — Хрущев Никита Сергеевич, заманаһының ил башлығы.


� Сахарин — шәкәрҙән дә татлыраҡ, ләкин тәнгә үҙлекһеҙ химик аҙыҡ.


� Лобогрейка — аттар йәки үгеҙҙәр егелгән иген урғыс.


� Труддень (эш көнө) — эшләгән көндөң иҫәбен ҡағыҙға таяҡ һыҙып билдәләү.


� Был һүҙҙең ошолай яҙылырға тейешлеген шул исемле романымда ентекле аңлатҡанмын, шуға күрә редакторҙарҙан уны “йәдкәр” итеп төҙәтмәүҙәрен үтенәм.


� Был ҡобайыр сәсмә өлөшө менән бергә матбуғатта беренсе тапҡыр ба¤ыла.





